
Namo tassa bhagavato arahato sammāsambuddhassa.

Saŋyuttanikāyo

Sagāthāvaggo

1. Devatāsaŋyuttaŋ

1. Naļavaggo

1. Oghataraņasuttaŋ
1. Evaŋ (p. 1.001) me sutaŋ – ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho aññatarā devatā abhikkantāya rattiyā abhikkantavaņņā kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitā kho sā devatā bhagavantaŋ etadavoca– ‘“kathaŋ nu tvaŋ, mārisa, oghamatarī” ti? “Appatiţţhaŋ khvāhaŋ, āvuso, anāyūhaŋ oghamatarin” ti. “Yathā kathaŋ pana tvaŋ, mārisa, appatiţţhaŋ anāyūhaŋ oghamatarī” ti? “Yadākhvāhaŋ, āvuso, santiţţhāmi tadāssu saŋsīdāmi yadākhvāhaŋ, āvuso, āyūhāmi tadāssu nibbuyhāmi . Evaŋ khvāhaŋ, āvuso, appatiţţhaŋ anāyūhaŋ oghamatarin”’ ti.


‘Cirassaŋ vata passāmi, brāhmaņaŋ parinibbutaŋ;


Appatiţţhaŋ anāyūhaŋ, tiņņaŋ loke visattikan’ ti.–

Idamavoca (p. 1.002) sā devatā. Samanuñño satthā ahosi. Atha kho sā devatā– ‘samanuñño me satthā’ ti bhagavantaŋ abhivādetvā padakkhiņaŋ katvā tatthevantaradhāyīti.

2. Nimokkhasuttaŋ
2. Sāvatthinidānaŋ Atha kho aññatarā devatā abhikkantāya rattiyā abhikkantavaņņā kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitā kho sā devatā bhagavantaŋ etadavoca–

‘Jānāsi no tvaŋ, mārisa, sattānaŋ nimokkhaŋ pamokkhaŋ vivekan’ ti?

‘Jānāmi khvāhaŋ, āvuso, sattānaŋ nimokkhaŋ pamokkhaŋ vivekan’ ti.

‘Yathā kathaŋ pana tvaŋ, mārisa, jānāsi sattānaŋ nimokkhaŋ pamokkhaŋ vivekan’ ti?

‘Nandībhavaparikkhayā, saññāviññāņasankhayā, vedanānaŋ nirodhā upasamā– evaŋ khvāhaŋ, āvuso, jānāmi sattānaŋ nimokkhaŋ pamokkhaŋ vivekan’ ti.

3. Upanīyasuttaŋ
3. Sāvatthinidānaŋ Ekamantaŋ ţhitā kho sā devatā bhagavato santike imaŋ gāthaŋ abhāsi–


‘Upanīyati jīvitamappamāyu,


Jarūpanītassa na santi tāņā.


Etaŋ bhayaŋ maraņe pekkhamāno,


Puññāni kayirātha sukhāvahānī’ ti.


‘Upanīyati jīvitamappamāyu,


Jarūpanītassa na santi tāņā.


Etaŋ bhayaŋ maraņe pekkhamāno,


Lokāmisaŋ pajahe santipekkho’ ti.

4. Accentisuttaŋ
4. Sāvatthinidānaŋ (p. 1.003) Ekamantaŋ ţhitā kho sā devatā bhagavato santike imaŋ gāthaŋ abhāsi–


‘Accenti kālā tarayanti rattiyo,


Vayoguņā anupubbaŋ jahanti.


Etaŋ bhayaŋ maraņe pekkhamāno,


Puññāni kayirātha sukhāvahānī’ ti.


‘Accenti kālā tarayanti rattiyo,


Vayoguņā anupubbaŋ jahanti.


Etaŋ bhayaŋ maraņe pekkhamāno,


Lokāmisaŋ pajahe santipekkho’ ti.

5. Katichindasuttaŋ
5. Sāvatthinidānaŋ Ekamantaŋ ţhitā kho sā devatā bhagavato santike imaŋ gāthaŋ abhāsi–


‘Kati chinde kati jahe, kati cuttari bhāvaye;


Kati sangātigo bhikkhu, oghatiņņoti vuccatī’ ti.


‘Pañca chinde pañca jahe, pañca cuttari bhāvaye;


Pañca sangātigo bhikkhu, oghatiņņoti vuccatī’ ti.

6. Jāgarasuttaŋ
6. Sāvatthinidānaŋ. Ekamantaŋ ţhitā kho sā devatā bhagavato santike imaŋ gāthaŋ abhāsi–


‘Kati jāgarataŋ suttā, kati suttesu jāgarā;


Katibhi rajamādeti, katibhi parisujjhatī’ ti.


‘Pañca jāgarataŋ suttā, pañca suttesu jāgarā;


Pañcabhi rajamādeti, pañcabhi parisujjhatī’ ti.

7. Appaţividitasuttaŋ
7. Sāvatthinidānaŋ (p. 1.004) Ekamantaŋ ţhitā kho sā devatā bhagavato santike imaŋ gāthaŋ abhāsi–


‘Yesaŋ dhammā appaţividitā, paravādesu nīyare;


Suttā te nappabujjhanti, kālo tesaŋ pabujjhitun’ ti.


‘Yesaŋ dhammā suppaţividitā, paravādesu na nīyare;


Te sambuddhā sammadaññā, caranti visame saman’ ti.

8. Susammuţţhasuttaŋ
8. Sāvatthinidānaŋ. Ekamantaŋ ţhitā kho sā devatā bhagavato santike imaŋ gāthaŋ abhāsi–


‘Yesaŋ dhammā susammuţţhā, paravādesu nīyare;


Suttā te nappabujjhanti, kālo tesaŋ pabujjhitun’ ti.


‘Yesaŋ dhammā asammuţţhā, paravādesu na nīyare;


Te sambuddhā sammadaññā, caranti visame saman’ ti.

9. Mānakāmasuttaŋ
9. Sāvatthinidānaŋ. Ekamantaŋ ţhitā kho sā devatā bhagavato santike imaŋ gāthaŋ abhāsi–


‘Na mānakāmassa damo idhatthi,


Na monamatthi asamāhitassa.


Eko araññe viharaŋ pamatto,


Na maccudheyyassa tareyya pāran’ ti.



‘Mānaŋ pahāya susamāhitatto,


Sucetaso sabbadhi vippamutto.


Eko araññe viharaŋ appamatto,


Sa maccudheyyassa tareyya pāran’ ti.

10. Araññasuttaŋ
10. Sāvatthinidānaŋ (p. 1.005) Ekamantaŋ ţhitā kho sā devatā bhagavantaŋ gāthāya ajjhabhāsi –


‘Araññe viharantānaŋ, santānaŋ brahmacārinaŋ;


Ekabhattaŋ bhuñjamānānaŋ, kena vaņņo pasīdatī’ ti.


‘Atītaŋ nānusocanti, nappajappanti nāgataŋ;


Paccuppannena yāpenti, tena vaņņo pasīdati’.


‘Anāgatappajappāya, atītassānusocanā;


Etena bālā sussanti, naļova harito luto’ ti.

Naļavaggo paţhamo.

Tassuddānaŋ–

Oghaŋ nimokkhaŋ upaneyyaŋ, accenti katichindi ca;

Jāgaraŋ appaţividitā, susammuţţhā mānakāminā.

Araññe dasamo vutto, vaggo tena pavuccati.

2. Nandanavaggo

1. Nandanasuttaŋ
11. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Bhūtapubbaŋ, bhikkhave, aññatarā tāvatiŋsakāyikā devatā nandane vane accharāsanghaparivutā dibbehi pañcahi kāmaguņehi samappitā samangībhūtā paricāriyamānā tāyaŋ velāyaŋ imaŋ gāthaŋ abhāsi–


‘Na (p. 1.006) te sukhaŋ pajānanti, ye na passanti nandanaŋ.


Āvāsaŋ naradevānaŋ, tidasānaŋ yasassinan’ ti.

‘Evaŋ vutte, bhikkhave, aññatarā devatā taŋ devataŋ gāthāya paccabhāsi–


‘Na tvaŋ bāle pajānāsi, yathā arahataŋ vaco;


Aniccā sabbasankhārā, uppādavayadhammino.


Uppajjitvā nirujjhanti, tesaŋ vūpasamo sukho’ ti.

2. Nandatisuttaŋ
12. Sāvatthinidānaŋ. Ekamantaŋ ţhitā kho sā devatā bhagavato santike imaŋ gāthaŋ abhāsi–


‘Nandati puttehi puttimā,


Gomā gohi tatheva nandati.


Upadhīhi narassa nandanā,


Na hi so nandati yo nirūpadhī’ ti.


‘Socati puttehi puttimā,


Gomā gohi tatheva socati.


Upadhīhi narassa socanā,


Na hi so socati yo nirūpadhī’ ti.

3. Natthiputtasamasuttaŋ
13. Sāvatthinidānaŋ. Ekamantaŋ ţhitā kho sā devatā bhagavato santike imaŋ gāthaŋ abhāsi–


‘Natthi puttasamaŋ pemaŋ, natthi gosamitaŋ dhanaŋ;


Natthi sūriyasamā ābhā, samuddaparamā sarā’ ti.


‘Natthi attasamaŋ pemaŋ, natthi dhaññasamaŋ dhanaŋ;


Natthi paññāsamā ābhā, vuţţhi ve paramā sarā’ ti.

4. Khattiyasuttaŋ
14. ‘Khattiyo (p. 1.007) dvipadaŋ seţţho, balībaddo catuppadaŋ.


Komārī seţţhā bhariyānaŋ, yo ca puttāna pubbajo’ ti.


‘Sambuddho dvipadaŋ seţţho, ājānīyo catuppadaŋ;


Sussūsā seţţhā bhariyānaŋ, yo ca puttānamassavo’ ti.

5. Saņamānasuttaŋ
15. ‘Ṭhite majjhanhike kāle, sannisīvesu pakkhisu.


Saņateva brahāraññaŋ, taŋ bhayaŋ paţibhāti man’ ti.


‘Ṭhite majjhanhike kāle, sannisīvesu pakkhisu;


Saņateva brahāraññaŋ, sā rati paţibhāti man’ ti.

6. Niddātandīsuttaŋ
16. ‘Niddā tandī vijambhitā, aratī bhattasammado.


Etena nappakāsati, ariyamaggo idha pāņinan’ ti.


‘Niddaŋ tandiŋ vijambhitaŋ, aratiŋ bhattasammadaŋ;


Vīriyena naŋ paņāmetvā, ariyamaggo visujjhatī’ ti.

7. Dukkarasuttaŋ
17. ‘Dukkaraŋ duttitikkhañca, abyattena ca sāmaññaŋ.


Bahūhi tattha sambādhā, yattha bālo visīdatī’ ti.


‘Katihaŋ careyya sāmaññaŋ, cittaŋ ce na nivāraye;


Pade pade visīdeyya, sankappānaŋ vasānugo’ ti.


‘Kummova angāni sake kapāle,


Samodahaŋ bhikkhu manovitakke.


Anissito aññamaheţhayāno,


Parinibbuto nūpavadeyya kañcī’ ti.

8. Hirīsuttaŋ
18. ‘Hirīnisedho (p. 1.008) puriso, koci lokasmiŋ vijjati.


Yo nindaŋ apabodhati, asso bhadro kasāmivā’ ti.


‘Hirīnisedhā tanuyā, ye caranti sadā satā;


Antaŋ dukkhassa pappuyya, caranti visame saman’ ti.

9. Kuţikāsuttaŋ
19. 
‘Kacci te kuţikā natthi, kacci natthi kulāvakā.


Kacci santānakā natthi, kacci muttosi bandhanā’ ti.


‘Taggha me kuţikā natthi, taggha natthi kulāvakā.


Taggha santānakā natthi, taggha muttomhi bandhanā’ ti.


‘Kintāhaŋ kuţikaŋ brūmi, kiŋ te brūmi kulāvakaŋ;


Kiŋ te santānakaŋ brūmi, kintāhaŋ brūmi bandhanan’ ti.


‘Mātaraŋ kuţikaŋ brūsi, bhariyaŋ brūsi kulāvakaŋ;


Putte santānake brūsi, taņhaŋ me brūsi bandhanan’ ti.


‘Sāhu te kuţikā natthi, sāhu natthi kulāvakā;


Sāhu santānakā natthi, sāhu muttosi bandhanā’ ti.

10. Samiddhisuttaŋ
20. Evaŋ me sutaŋ– ekaŋ samayaŋ bhagavā rājagahe viharati tapodārāme. Atha kho āyasmā samiddhi rattiyā paccūsasamayaŋ paccuţţhāya yena tapodā tenupasankami gattāni parisiñcituŋ. Tapode gattāni parisiñcitvā paccuttaritvā ekacīvaro aţţhāsi gattāni pubbāpayamāno. Atha kho aññatarā devatā abhikkantāya rattiyā abhikkantavaņņā kevalakappaŋ tapodaŋ obhāsetvā yena āyasmā samiddhi tenupasankami; upasankamitvā vehāsaŋ ţhitā āyasmantaŋ samiddhiŋ gāthāya ajjhabhāsi–


‘Abhutvā (p. 1.009) bhikkhasi bhikkhu, na hi bhutvāna bhikkhasi.


Bhutvāna bhikkhu bhikkhassu, mā taŋ kālo upaccagā’ ti.


‘Kālaŋ vohaŋ na jānāmi, channo kālo na dissati.


Tasmā abhutvā bhikkhāmi, mā maŋ kālo upaccagā’ ti.

Atha kho sā devatā pathaviyaŋ patiţţhahitvā āyasmantaŋ samiddhiŋ etadavoca– ‘daharo tvaŋ bhikkhu, pabbajito susu kāļakeso, bhadrena yobbanena samannāgato, paţhamena vayasā, anikkīļitāvī kāmesu. Bhuñja, bhikkhu, mānusake kāme; mā sandiţţhikaŋ hitvā kālikaŋ anudhāvī’ ti.

‘Na khvāhaŋ, āvuso, sandiţţhikaŋ hitvā kālikaŋ anudhāvāmi. Kālikañca khvāhaŋ, āvuso, hitvā sandiţţhikaŋ anudhāvāmi. Kālikā hi, āvuso, kāmā vuttā bhagavatā bahudukkhā bahupāyāsā; ādīnavo ettha bhiyyo. Sandiţţhiko ayaŋ dhammo akāliko ehipassiko opaneyyiko paccattaŋ veditabbo viññūhī’ ti.

‘Kathañca, bhikkhu, kālikā kāmā vuttā bhagavatā bahudukkhā bahupāyāsā, ādīnavo ettha bhiyyo? Kathaŋ sandiţţhiko ayaŋ dhammo akāliko ehipassiko opaneyyiko paccattaŋ veditabbo viññūhī’ ti?

‘Ahaŋ kho, āvuso, navo acirapabbajito adhunāgato imaŋ dhammavinayaŋ. Na tāhaŋ sakkomi vitthārena ācikkhituŋ. Ayaŋ so bhagavā arahaŋ sammāsambuddho rājagahe viharati tapodārāme. Taŋ bhagavantaŋ upasankamitvā etamatthaŋ puccha. Yathā te bhagavā byākaroti tathā naŋ dhāreyyāsī’ ti.

‘Na kho, bhikkhu, sukaro so bhagavā amhehi upasankamituŋ aññāhi mahesakkhāhi devatāhi parivuto. Sace kho tvaŋ, bhikkhu, taŋ bhagavantaŋ upasankamitvā etamatthaŋ puccheyyāsi, mayampi āgaccheyyāma dhammassavanāyā’ ti. ‘Evamāvuso’ ti kho āyasmā samiddhi tassā devatāya paţissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā samiddhi bhagavantaŋ etadavoca–

‘Idhāhaŋ (p. 1.010) bhante, rattiyā paccūsasamayaŋ paccuţţhāya yena tapodā tenupasankamiŋ gattāni parisiñcituŋ. Tapode gattāni parisiñcitvā paccuttaritvā ekacīvaro aţţhāsiŋ gattāni pubbāpayamāno. Atha kho, bhante, aññatarā devatā abhikkantāya rattiyā abhikkantavaņņā kevalakappaŋ tapodaŋ obhāsetvā yenāhaŋ tenupasankami; upasankamitvā vehāsaŋ ţhitā imāya gāthāya ajjhabhāsi–


‘Abhutvā bhikkhasi bhikkhu, na hi bhutvāna bhikkhasi.


Bhutvāna bhikkhu bhikkhassu, mā taŋ kālo upaccagā’ ti.

‘Evaŋ vutte ahaŋ, bhante, taŋ devataŋ gāthāya paccabhāsiŋ–


‘Kālaŋ vohaŋ na jānāmi, channo kālo na dissati;


Tasmā abhutvā bhikkhāmi, mā maŋ kālo upaccagā’ ti.

‘Atha kho, bhante, sā devatā pathaviyaŋ patiţţhahitvā maŋ etadavoca– “daharo tvaŋ, bhikkhu, pabbajito susu kāļakeso, bhadrena yobbanena samannāgato, paţhamena vayasā, anikkīļitāvī kāmesu. Bhuñja, bhikkhu, mānusake kāme; mā sandiţţhikaŋ hitvā kālikaŋ anudhāvī”’ ti.

‘Evaŋ vuttāhaŋ, bhante, taŋ devataŋ etadavocaŋ– “na khvāhaŋ, āvuso, sandiţţhikaŋ hitvā kālikaŋ anudhāvāmi; kālikañca khvāhaŋ, āvuso, hitvā sandiţţhikaŋ anudhāvāmi. Kālikā hi, āvuso, kāmā vuttā bhagavatā bahudukkhā bahupāyāsā; ādīnavo ettha bhiyyo. Sandiţţhiko ayaŋ dhammo akāliko ehipassiko opaneyyiko paccattaŋ veditabbo viññūhī”’ ti.

‘Evaŋ vutte, bhante, sā devatā maŋ etadavoca– “kathañca, bhikkhu, kālikā kāmā vuttā bhagavatā bahudukkhā bahupāyāsā; ādīnavo ettha bhiyyo? Kathaŋ sandiţţhiko ayaŋ dhammo akāliko ehipassiko opaneyyiko paccattaŋ veditabbo viññūhī” ti? Evaŋ vuttāhaŋ, bhante taŋ devataŋ etadavocaŋ– “ahaŋ kho, āvuso, navo acirapabbajito adhunāgato imaŋ dhammavinayaŋ, na tāhaŋ sakkomi vitthārena ācikkhituŋ. Ayaŋ so bhagavā arahaŋ sammāsambuddho rājagahe viharati tapodārāme. Taŋ bhagavantaŋ upasankamitvā etamatthaŋ puccha. Yathā te bhagavā byākaroti tathā naŋ dhāreyyāsī”’ ti.

‘Evaŋ (p. 1.011) vutte, bhante, sā devatā maŋ etadavoca– “na kho, bhikkhu, sukaro so bhagavā amhehi upasankamituŋ, aññāhi mahesakkhāhi devatāhi parivuto. Sace kho, tvaŋ bhikkhu, taŋ bhagavantaŋ upasankamitvā etamatthaŋ puccheyyāsi, mayampi āgaccheyyāma dhammassavanāyā” ti. Sace, bhante, tassā devatāya saccaŋ vacanaŋ, idheva sā devatā avidūre’ ti.

Evaŋ vutte, sā devatā āyasmantaŋ samiddhiŋ etadavoca– ‘puccha, bhikkhu, puccha, bhikkhu, yamahaŋ anuppattā’ ti.

Atha kho bhagavā taŋ devataŋ gāthāhi ajjhabhāsi–


‘Akkheyyasaññino sattā, akkheyyasmiŋ patiţţhitā;


Akkheyyaŋ apariññāya, yogamāyanti maccuno.


‘Akkheyyañca pariññāya, akkhātāraŋ na maññati;


Tañhi tassa na hotīti, yena naŋ vajjā na tassa atthi.


Sace vijānāsi vadehi yakkhā’ ti .

‘Na khvāhaŋ, bhante, imassa bhagavatā sankhittena bhāsitassa vitthārena atthaŋ ājānāmi. Sādhu me, bhante, bhagavā tathā bhāsatu yathāhaŋ imassa bhagavatā sankhittena bhāsitassa vitthārena atthaŋ jāneyyan’ ti.


‘Samo visesī uda vā nihīno,


Yo maññatī so vivadetha tena.


Tīsu vidhāsu avikampamāno,


Samo visesīti na tassa hoti.


Sace vijānāsi vadehi yakkhā’ ti.

‘Imassāpi khvāhaŋ, bhante, bhagavatā sankhittena bhāsitassa na vitthārena atthaŋ ājānāmi. Sādhu me, bhante, bhagavā tathā bhāsatu yathāhaŋ imassa bhagavatā sankhittena bhāsitassa vitthārena atthaŋ jāneyyan’ ti.


‘Pahāsi sankhaŋ na vimānamajjhagā, acchecchi taņhaŋ idha nāmarūpe.


Taŋ chinnaganthaŋ anighaŋ nirāsaŋ, pariyesamānā nājjhagamuŋ.


Devā manussā idha vā huraŋ vā, saggesu vā sabbanivesanesu.


Sace vijānāsi vadehi yakkhā’ ti.

‘Imassa (p. 1.012) khvāhaŋ, bhante, bhagavatā sankhittena bhāsitassa evaŋ vitthārena atthaŋ ājānāmi–


‘Pāpaŋ na kayirā vacasā manasā,


Kāyena vā kiñcana sabbaloke.


Kāme pahāya satimā sampajāno,


Dukkhaŋ na sevetha anatthasaŋhitan’ ti.

Nandanavaggo dutiyo.

Tassuddānaŋ–

Nandanā nandati ceva, natthiputtasamena ca;

Khattiyo saņamāno ca, niddātandī ca dukkaraŋ.

Hirī kuţikā navamo, dasamo vutto samiddhināti.

3. Sattivaggo

1. Sattisuttaŋ
21. Sāvatthinidānaŋ Ekamantaŋ ţhitā kho sā devatā bhagavato santike imaŋ gāthaŋ abhāsi –


‘Sattiyā viya omaţţho, đayhamānova matthake;


Kāmarāgappahānāya, sato bhikkhu paribbaje’ ti.


‘Sattiyā viya omaţţho, đayhamānova matthake;


Sakkāyadiţţhippahānāya, sato bhikkhu paribbaje’ ti.

2. Phusatisuttaŋ
22. 
‘Nāphusantaŋ phusati ca, phusantañca tato phuse;


Tasmā phusantaŋ phusati, appaduţţhapadosinan’ ti.


‘Yo (p. 1.013) appaduţţhassa narassa dussati,


Suddhassa posassa anangaņassa.


Tameva bālaŋ pacceti pāpaŋ,


Sukhumo rajo paţivātaŋva khitto’ ti.

3. Jaţāsuttaŋ
23. 
‘Anto jaţā bahi jaţā, jaţāya jaţitā pajā;


Taŋ taŋ gotama pucchāmi, ko imaŋ vijaţaye jaţan’ ti.


‘Sīle patiţţhāya naro sapañño, cittaŋ paññañca bhāvayaŋ.


Ātāpī nipako bhikkhu, so imaŋ vijaţaye jaţaŋ.


‘Yesaŋ rāgo ca doso ca, avijjā ca virājitā;


Khīņāsavā arahanto, tesaŋ vijaţitā jaţā.


‘Yattha nāmañca rūpañca, asesaŋ uparujjhati;


Paţighaŋ rūpasaññā ca, etthesā chijjate jaţā’ ti.

4. Manonivāraņasuttaŋ
24. ‘Yato yato mano nivāraye,


Na dukkhameti naŋ tato tato.


Sa sabbato mano nivāraye,


Sa sabbato dukkhā pamuccati’.


‘Na sabbato mano nivāraye,


Na mano saŋyatattamāgataŋ.


Yato yato ca pāpakaŋ,


Tato tato mano nivāraye’ ti.

5. Arahantasuttaŋ
25. 
‘Yo hoti bhikkhu arahaŋ katāvī,


Khīņāsavo antimadehadhārī.


Ahaŋ vadāmītipi so vadeyya,


Mamaŋ vadantītipi so vadeyyā’ ti.


‘Yo (p. 1.014) hoti bhikkhu arahaŋ katāvī,


Khīņāsavo antimadehadhārī.


Ahaŋ vadāmītipi so vadeyya,


Mamaŋ vadantītipi so vadeyya.


Loke samaññaŋ kusalo viditvā,


Vohāramattena so vohareyyā’ ti.


‘Yo hoti bhikkhu arahaŋ katāvī,


Khīņāsavo antimadehadhārī.


Mānaŋ nu kho so upagamma bhikkhu,


Ahaŋ vadāmītipi so vadeyya.


Mamaŋ vadantītipi so vadeyyā’ ti.


‘Pahīnamānassa na santi ganthā,


Vidhūpitā mānaganthassa sabbe.


Sa vītivatto maññataŋ sumedho,


Ahaŋ vadāmītipi so vadeyya.


‘Mamaŋ vadantītipi so vadeyya;


Loke samaññaŋ kusalo viditvā.


Vohāramattena so vohareyyā’ ti.

6. Pajjotasuttaŋ
26. 
‘Kati lokasmiŋ pajjotā, yehi loko pakāsati .


Bhagavantaŋ puţţhumāgamma, kathaŋ jānemu taŋ mayan’ ti.


‘Cattāro loke pajjotā, pañcamettha na vijjati.


Divā tapati ādicco, rattimābhāti candimā.


‘Atha aggi divārattiŋ, tattha tattha pakāsati;


Sambuddho tapataŋ seţţho, esā ābhā anuttarā’ ti.

7. Sarasuttaŋ
27. 
‘Kuto (p. 1.015) sarā nivattanti, kattha vaţţaŋ na vattati.


Kattha nāmañca rūpañca, asesaŋ uparujjhatī’ ti.


‘Yattha āpo ca pathavī, tejo vāyo na gādhati;


Ato sarā nivattanti, ettha vaţţaŋ na vattati.


Ettha nāmañca rūpañca, asesaŋ uparujjhatī’ ti.

8. Mahaddhanasuttaŋ
28. 
‘Mahaddhanā mahābhogā, raţţhavantopi khattiyā;


Aññamaññābhigijjhanti, kāmesu analankatā.


‘Tesu ussukkajātesu, bhavasotānusārisu;


Kedha taņhaŋ pajahiŋsu, ke lokasmiŋ anussukā’ ti.


‘Hitvā agāraŋ pabbajitā, hitvā puttaŋ pasuŋ viyaŋ;


Hitvā rāgañca dosañca, avijjañca virājiya.


Khīņāsavā arahanto, te lokasmiŋ anussukā’ ti.

9. Catucakkasuttaŋ
29. 
‘Catucakkaŋ navadvāraŋ, puņņaŋ lobhena saŋyutaŋ.


Pankajātaŋ mahāvīra, kathaŋ yātrā bhavissatī’ ti.


‘Chetvā naddhiŋ varattañca, icchā lobhañca pāpakaŋ;


Samūlaŋ taņhamabbuyha, evaŋ yātrā bhavissatī’ ti.

10. Eņijanghasuttaŋ
30. 
‘Eņijanghaŋ kisaŋ vīraŋ, appāhāraŋ alolupaŋ;


Sīhaŋ vekacaraŋ nāgaŋ, kāmesu anapekkhinaŋ.


Upasankamma pucchāma, kathaŋ dukkhā pamuccatī’ ti.


‘Pañca (p. 1.016) kāmaguņā loke, manochaţţhā paveditā;


Ettha chandaŋ virājetvā, evaŋ dukkhā pamuccatī’ ti.

Sattivaggo tatiyo.

Tassuddānaŋ–

Sattiyā phusati ceva, jaţā manonivāraņā;

Arahantena pajjoto, sarā mahaddhanena ca.

Catucakkena navamaŋ, eņijanghena te dasāti.

4. Satullapakāyikavaggo

1. Sabbhisuttaŋ
31. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho sambahulā satullapakāyikā devatāyo abhikkantāya rattiyā abhikkantavaņņā kevalakappaŋ jetavanaŋ obhāsetvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ aţţhaŋsu. Ekamantaŋ ţhitā kho ekā devatā bhagavato santike imaŋ gāthaŋ abhāsi–


‘Sabbhireva samāsetha, sabbhi kubbetha santhavaŋ;


Sataŋ saddhammamaññāya, seyyo hoti na pāpiyo’ ti.

Atha kho aparā devatā bhagavato santike imaŋ gāthaŋ abhāsi–


‘Sabbhireva samāsetha, sabbhi kubbetha santhavaŋ;


Sataŋ saddhammamaññāya, paññā labbhati nāññato’ ti.

Atha kho aparā devatā bhagavato santike imaŋ gāthaŋ abhāsi–


‘Sabbhireva samāsetha, sabbhi kubbetha santhavaŋ;


Sataŋ saddhammamaññāya, sokamajjhe na socatī’ ti.

Atha (p. 1.017) kho aparā devatā bhagavato santike imaŋ gāthaŋ abhāsi–


‘Sabbhireva samāsetha, sabbhi kubbetha santhavaŋ;


Sataŋ saddhammamaññāya, ñātimajjhe virocatī’ ti.

Atha kho aparā devatā bhagavato santike imaŋ gāthaŋ abhāsi–


‘Sabbhireva samāsetha, sabbhi kubbetha santhavaŋ;


Sataŋ saddhammamaññāya, sattā gacchanti suggatin’ ti.

Atha kho aparā devatā bhagavato santike imaŋ gāthaŋ abhāsi–


‘Sabbhireva samāsetha, sabbhi kubbetha santhavaŋ;


Sataŋ saddhammamaññāya, sattā tiţţhanti sātatan’ ti.

Atha kho aparā devatā bhagavantaŋ etadavoca– ‘kassa nu kho, bhagavā, subhāsitan’ ti? Sabbāsaŋ vo subhāsitaŋ pariyāyena, api ca mamapi suņātha–


‘Sabbhireva samāsetha, sabbhi kubbetha santhavaŋ.


Sataŋ saddhammamaññāya, sabbadukkhā pamuccatī’ ti.

Idamavoca bhagavā. Attamanā tā devatāyo bhagavantaŋ abhivādetvā padakkhiņaŋ katvā tatthevantaradhāyiŋsūti.

2. Maccharisuttaŋ
32. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho sambahulā satullapakāyikā devatāyo abhikkantāya rattiyā abhikkantavaņņā kevalakappaŋ jetavanaŋ obhāsetvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ aţţhaŋsu. Ekamantaŋ ţhitā kho ekā devatā bhagavato santike imaŋ gāthaŋ abhāsi–


‘Maccherā ca pamādā ca, evaŋ dānaŋ na dīyati .


Puññaŋ ākankhamānena, deyyaŋ hoti vijānatā’ ti.

Atha (p. 1.018) kho aparā devatā bhagavato santike imā gāthāyo abhāsi–


‘Yasseva bhīto na dadāti maccharī, tadevādadato bhayaŋ;


Jighacchā ca pipāsā ca, yassa bhāyati maccharī.


Tameva bālaŋ phusati, asmiŋ loke paramhi ca.


‘Tasmā vineyya maccheraŋ, dajjā dānaŋ malābhibhū;


Puññāni paralokasmiŋ, patiţţhā honti pāņinan’ ti.

Atha kho aparā devatā bhagavato santike imā gāthāyo abhāsi –


‘Te matesu na mīyanti, panthānaŋva sahabbajaŋ;


Appasmiŋ ye pavecchanti, esa dhammo sanantano.


‘Appasmeke pavecchanti, bahuneke na dicchare;


Appasmā dakkhiņā dinnā, sahassena samaŋ mitā’ ti.

Atha kho aparā devatā bhagavato santike imā gāthāyo abhāsi–


‘Duddadaŋ dadamānānaŋ, dukkaraŋ kamma kubbataŋ;


Asanto nānukubbanti, sataŋ dhammo duranvayo .


‘Tasmā satañca asataŋ, nānā hoti ito gati;


Asanto nirayaŋ yanti, santo saggaparāyanā’ ti.

Atha kho aparā devatā bhagavato santike etadavoca– ‘kassa nu kho, bhagavā, subhāsitan’ ti?

‘Sabbāsaŋ vo subhāsitaŋ pariyāyena; api ca mamapi suņātha –


‘Dhammaŋ care yopi samuñjakaŋ care,


Dārañca posaŋ dadamappakasmiŋ.


Sataŋ sahassānaŋ sahassayāginaŋ,


Kalampi nāgghanti tathāvidhassa te’ ti.

Atha (p. 1.019) kho aparā devatā bhagavantaŋ gāthāya ajjhabhāsi–


‘Kenesa yañño vipulo mahaggato,


Samena dinnassa na agghameti.


Kathaŋ sataŋ sahassānaŋ sahassayāginaŋ,


Kalampi nāgghanti tathāvidhassa te’ ti.


‘Dadanti heke visame niviţţhā,


Chetvā vadhitvā atha socayitvā.


Sā dakkhiņā assumukhā sadaņđā,


Samena dinnassa na agghameti.


‘Evaŋ sataŋ sahassānaŋ sahassayāginaŋ;


Kalampi nāgghanti tathāvidhassa te’ ti.

3. Sādhusuttaŋ
33. Sāvatthinidānaŋ Atha kho sambahulā satullapakāyikā devatāyo abhikkantāya rattiyā abhikkantavaņņā kevalakappaŋ jetavanaŋ obhāsetvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ aţţhaŋsu. Ekamantaŋ ţhitā kho ekā devatā bhagavato santike imaŋ udānaŋ udānesi–


‘Sādhu kho, mārisa, dānaŋ;


Maccherā ca pamādā ca, evaŋ dānaŋ na dīyati.


Puññaŋ ākankhamānena, deyyaŋ hoti vijānatā’ ti.

Atha kho aparā devatā bhagavato santike imaŋ udānaŋ udānesi –


‘Sādhu kho, mārisa, dānaŋ;


Api ca appakasmimpi sāhu dānaŋ’.


‘Appasmeke pavecchanti, bahuneke na dicchare;


Appasmā dakkhiņā dinnā, sahassena samaŋ mitā’ ti.

Atha (p. 1.020) kho aparā devatā bhagavato santike imaŋ udānaŋ udānesi–


‘Sādhu kho, mārisa, dānaŋ; appakasmimpi sāhu dānaŋ;


Api ca saddhāyapi sāhu dānaŋ’.


‘Dānañca yuddhañca samānamāhu,


Appāpi santā bahuke jinanti.


Appampi ce saddahāno dadāti,


Teneva so hoti sukhī paratthā’ ti.

Atha kho aparā devatā bhagavato santike imaŋ udānaŋ udānesi –


‘Sādhu kho, mārisa, dānaŋ; appakasmimpi sāhu dānaŋ.


Saddhāyapi sāhu dānaŋ; api ca dhammaladdhassāpi sāhu dānaŋ’.


‘Yo dhammaladdhassa dadāti dānaŋ,


Uţţhānavīriyādhigatassa jantu.


Atikkamma so vetaraņiŋ yamassa,


Dibbāni ţhānāni upeti macco’ ti.

Atha kho aparā devatā bhagavato santike imaŋ udānaŋ udānesi –


‘Sādhu kho, mārisa, dānaŋ; appakasmimpi sāhu dānaŋ;


Saddhāyapi sāhu dānaŋ; dhammaladdhassāpi sāhu dānaŋ.


Api ca viceyya dānampi sāhu dānaŋ’.


‘Viceyya dānaŋ sugatappasatthaŋ,


Ye dakkhiņeyyā idha jīvaloke.


Etesu dinnāni mahapphalāni,


Bījāni vuttāni yathā sukhette’ ti.

Atha kho aparā devatā bhagavato santike imaŋ udānaŋ udānesi –


‘Sādhu kho, mārisa, dānaŋ; appakasmimpi sāhu dānaŋ;


Saddhāyapi sāhu dānaŋ; dhammaladdhassāpi sāhu dānaŋ.


Viceyya dānampi sāhu dānaŋ; api ca pāņesupi sādhu saŋyamo’.


‘Yo (p. 1.021) pāņabhūtāni aheţhayaŋ caraŋ,


Parūpavādā na karonti pāpaŋ.


Bhīruŋ pasaŋsanti na hi tattha sūraŋ,


Bhayā hi santo na karonti pāpan’ ti.

Atha kho aparā devatā bhagavantaŋ etadavoca– ‘kassa nu kho, bhagavā, subhāsitan’ ti?

‘Sabbāsaŋ vo subhāsitaŋ pariyāyena, api ca mamapi suņātha –


‘Saddhā hi dānaŋ bahudhā pasatthaŋ,


Dānā ca kho dhammapadaŋva seyyo.


Pubbe ca hi pubbatare ca santo,


Nibbānamevajjhagamuŋ sapaññā’ ti.

4. Nasantisuttaŋ
34. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho sambahulā satullapakāyikā devatāyo abhikkantāya rattiyā abhikkantavaņņā kevalakappaŋ jetavanaŋ obhāsetvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ aţţhaŋsu. Ekamantaŋ ţhitā kho ekā devatā bhagavato santike imaŋ gāthaŋ abhāsi–


‘Na santi kāmā manujesu niccā,


Santīdha kamanīyāni yesu baddho.


Yesu pamatto apunāgamanaŋ,


Anāgantā puriso maccudheyyā’ ti.


‘Chandajaŋ aghaŋ chandajaŋ dukkhaŋ;


Chandavinayā aghavinayo.


Aghavinayā dukkhavinayo’ ti.


‘Na te kāmā yāni citrāni loke,


Sankapparāgo purisassa kāmo.


Tiţţhanti citrāni tatheva loke,


Athettha dhīrā vinayanti chandaŋ.


‘Kodhaŋ (p. 1.022) jahe vippajaheyya mānaŋ,


Saŋyojanaŋ sabbamatikkameyya.


Taŋ nāmarūpasmimasajjamānaŋ,


Akiñcanaŋ nānupatanti dukkhā.


‘Pahāsi sankhaŋ na vimānamajjhagā,


Acchecchi taņhaŋ idha nāmarūpe.


Taŋ chinnaganthaŋ anighaŋ nirāsaŋ,


Pariyesamānā nājjhagamuŋ.


Devā manussā idha vā huraŋ vā,


Saggesu vā sabbanivesanesū’ ti.


‘Taŋ ce hi nāddakkhuŋ tathāvimuttaŋ (iccāyasmā mogharājā),


Devā manussā idha vā huraŋ vā.


Naruttamaŋ atthacaraŋ narānaŋ,


Ye taŋ namassanti pasaŋsiyā te’ ti.


‘Pasaŋsiyā tepi bhavanti bhikkhū (mogharājāti bhagavā),


Ye taŋ namassanti tathāvimuttaŋ.


Aññāya dhammaŋ vicikicchaŋ pahāya,


Sangātigā tepi bhavanti bhikkhū’ ti.

5. Ujjhānasaññisuttaŋ
35. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho sambahulā ujjhānasaññikā devatāyo abhikkantāya rattiyā abhikkantavaņņā kevalakappaŋ jetavanaŋ obhāsetvā yena bhagavā tenupasankamiŋsu; upasankamitvā vehāsaŋ aţţhaŋsu. Vehāsaŋ ţhitā kho ekā devatā bhagavato santike imaŋ gāthaŋ abhāsi–


‘Aññathā santamattānaŋ, aññathā yo pavedaye;


Nikacca kitavasseva, bhuttaŋ theyyena tassa taŋ.


‘Yañhi kayirā tañhi vade, yaŋ na kayirā na taŋ vade;


Akarontaŋ bhāsamānānaŋ, parijānanti paņđitā’ ti.


‘Na yidaŋ bhāsitamattena, ekantasavanena vā;


Anukkamitave sakkā, yāyaŋ paţipadā daļhā.


Yāya dhīrā pamuccanti, jhāyino mārabandhanā.


‘Na (p. 1.023) ve dhīrā pakubbanti, viditvā lokapariyāyaŋ.


Aññāya nibbutā dhīrā, tiņņā loke visattikan’ ti.

Atha kho tā devatāyo pathaviyaŋ patiţţhahitvā bhagavato pādesu sirasā nipatitvā bhagavantaŋ etadavocuŋ– ‘accayo no, bhante, accagamā yathābālaŋ yathāmūļhaŋ yathā-akusalaŋ, yā mayaŋ bhagavantaŋ āsādetabbaŋ amaññimhā. Tāsaŋ no, bhante, bhagavā accayaŋ accayato paţiggaņhātu āyatiŋ saŋvarāyā’ ti. Atha kho bhagavā sitaŋ pātvākāsi. Atha kho tā devatāyo bhiyyosomattāya ujjhāyantiyo vehāsaŋ abbhuggañchuŋ. Ekā devatā bhagavato santike imaŋ gāthaŋ abhāsi–


‘Accayaŋ desayantīnaŋ, yo ce na paţigaņhati;


Kopantaro dosagaru, sa veraŋ paţimuñcatī’ ti.


‘Accayo ce na vijjetha, nocidhāpagataŋ siyā.


Verāni na ca sammeyyuŋ, kenīdha kusalo siyā’ ti.


‘Kassaccayā na vijjanti, kassa natthi apāgataŋ;


Ko na sammohamāpādi, ko ca dhīro sadā sato’ ti.


‘Tathāgatassa buddhassa, sabbabhūtānukampino.


Tassaccayā na vijjanti, tassa natthi apāgataŋ.


So na sammohamāpādi, sova dhīro sadā sato’ ti.


‘Accayaŋ desayantīnaŋ, yo ce na paţigaņhati;


Kopantaro dosagaru, sa veraŋ paţimuñcati.


Taŋ veraŋ nābhinandāmi, paţiggaņhāmi voccayan’ ti.

6. Saddhāsuttaŋ
36. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho sambahulā satullapakāyikā devatāyo abhikkantāya rattiyā abhikkantavaņņā kevalakappaŋ jetavanaŋ (p. 1.024) obhāsetvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ aţţhaŋsu. Ekamantaŋ ţhitā kho ekā devatā bhagavato santike imaŋ gāthaŋ abhāsi–


‘Saddhā dutiyā purisassa hoti,


No ce assaddhiyaŋ avatiţţhati.


Yaso ca kittī ca tatvassa hoti,


Saggañca so gacchati sarīraŋ vihāyā’ ti.

Atha kho aparā devatā bhagavato santike imā gāthāyo abhāsi –


‘Kodhaŋ jahe vippajaheyya mānaŋ,


Saŋyojanaŋ sabbamatikkameyya.


Taŋ nāmarūpasmimasajjamānaŋ,


Akiñcanaŋ nānupatanti sangā’ ti.


‘Pamādamanuyuñjanti bālā dummedhino janā;


Appamādañca medhāvī, dhanaŋ seţţhaŋva rakkhati.


‘Mā pamādamanuyuñjetha, mā kāmarati santhavaŋ;


Appamatto hi jhāyanto, pappoti paramaŋ sukhan’tntti.

7. Samayasuttaŋ
37. Evaŋ me sutaŋ– ekaŋ samayaŋ bhagavā sakkesu viharati kapilavatthusmiŋ mahāvane mahatā bhikkhusanghena saddhiŋ pañcamattehi bhikkhusatehi sabbeheva arahantehi; dasahi ca lokadhātūhi devatā yebhuyyena sannipatitā honti bhagavantaŋ dassanāya bhikkhusanghañca. Atha kho catunnaŋ suddhāvāsakāyikānaŋ devatānaŋ etadahosi– ‘ayaŋ kho bhagavā sakkesu viharati kapilavatthusmiŋ mahāvane mahatā bhikkhusanghena saddhiŋ pañcamattehi bhikkhusatehi sabbeheva arahantehi; dasahi ca lokadhātūhi devatā yebhuyyena sannipatitā honti bhagavantaŋ dassanāya bhikkhusanghañca. Yaŋnūna mayampi yena bhagavā tenupasankameyyāma; upasankamitvā bhagavato santike paccekaŋ gāthaŋ bhāseyyāmā’ ti.

Atha (p. 1.025) kho tā devatā– seyyathāpi nāma balavā puriso samiñjitaŋ vā bāhaŋ pasāreyya pasāritaŋ vā bāhaŋ samiñjeyya. Evameva– suddhāvāsesu devesu antarahitā bhagavato purato pāturahesuŋ. Atha kho tā devatā bhagavantaŋ abhivādetvā ekamantaŋ aţţhaŋsu. Ekamantaŋ ţhitā kho ekā devatā bhagavato santike imaŋ gāthaŋ abhāsi–


‘Mahāsamayo pavanasmiŋ, devakāyā samāgatā;


Āgatamha imaŋ dhammasamayaŋ, dakkhitāye aparājitasanghan’ ti.

Atha kho aparā devatā bhagavato santike imaŋ gāthaŋ abhāsi–


‘Tatra bhikkhavo samādahaŋsu, cittamattano ujukaŋ akaŋsu .


Sārathīva nettāni gahetvā, indriyāni rakkhanti paņđitā’ ti.

Atha kho aparā devatā bhagavato santike imaŋ gāthaŋ abhāsi–


‘Chetvā khīlaŋ chetvā palighaŋ, indakhīlaŋ ūhacca manejā.


Te caranti suddhā vimalā, cakkhumatā sudantā susunāgā’ ti.

Atha kho aparā devatā bhagavato santike imaŋ gāthaŋ abhāsi–


‘Ye keci buddhaŋ saraņaŋ gatāse, na te gamissanti apāyabhūmiŋ.


Pahāya mānusaŋ dehaŋ, devakāyaŋ paripūressantī’ ti.

8. Sakalikasuttaŋ
38. Evaŋ me sutaŋ– ekaŋ samayaŋ bhagavā rājagahe viharati maddakucchismiŋ migadāye. Tena kho pana samayena bhagavato pādo sakalikāya khato hoti. Bhusā sudaŋ bhagavato vedanā vattanti sārīrikā vedanā dukkhā tibbā kharā kaţukā asātā amanāpā; tā sudaŋ bhagavā sato sampajāno adhivāseti avihaññamāno. Atha kho bhagavā catugguņaŋ sanghāţiŋ paññāpetvā dakkhiņena passena sīhaseyyaŋ kappeti pāde pādaŋ accādhāya sato sampajāno.

Atha (p. 1.026) kho sattasatā satullapakāyikā devatāyo abhikkantāya rattiyā abhikkantavaņņā kevalakappaŋ maddakucchiŋ obhāsetvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ aţţhaŋsu. Ekamantaŋ ţhitā kho ekā devatā bhagavato santike imaŋ udānaŋ udānesi– ‘nāgo vata, bho, samaņo gotamo; nāgavatā ca samuppannā sārīrikā vedanā dukkhā tibbā kharā kaţukā asātā amanāpā sato sampajāno adhivāseti avihaññamāno’ ti.

Atha kho aparā devatā bhagavato santike imaŋ udānaŋ udānesi – ‘sīho vata, bho, samaņo gotamo; sīhavatā ca samuppannā sārīrikā vedanā dukkhā tibbā kharā kaţukā asātā amanāpā sato sampajāno adhivāseti avihaññamāno’ ti.

Atha kho aparā devatā bhagavato santike imaŋ udānaŋ udānesi – ‘ājānīyo vata, bho, samaņo gotamo; ājānīyavatā ca samuppannā sārīrikā vedanā dukkhā tibbā kharā kaţukā asātā amanāpā sato sampajāno adhivāseti avihaññamāno’ ti.

Atha kho aparā devatā bhagavato santike imaŋ udānaŋ udānesi – ‘nisabho vata, bho, samaņo gotamo; nisabhavatā ca samuppannā sārīrikā vedanā dukkhā tibbā kharā kaţukā asātā amanāpā sato sampajāno adhivāseti avihaññamāno’ ti.

Atha kho aparā devatā bhagavato santike imaŋ udānaŋ udānesi – ‘dhorayho vata, bho, samaņo gotamo; dhorayhavatā ca samuppannā sārīrikā vedanā dukkhā tibbā kharā kaţukā asātā amanāpā sato sampajāno adhivāseti avihaññamāno’ ti.

Atha kho aparā devatā bhagavato santike imaŋ udānaŋ udānesi – ‘danto vata, bho, samaņo gotamo; dantavatā ca samuppannā sārīrikā vedanā dukkhā tibbā kharā kaţukā asātā amanāpā sato sampajāno adhivāseti avihaññamāno’ ti.

Atha kho aparā devatā bhagavato santike imaŋ udānaŋ udānesi – ‘passa samādhiŋ subhāvitaŋ cittañca suvimuttaŋ, na cābhinataŋ na cāpanataŋ na (p. 1.027) ca sasankhāraniggayhavāritagataŋ

. Yo evarūpaŋ purisanāgaŋ purisasīhaŋ purisa-ājānīyaŋ purisanisabhaŋ purisadhorayhaŋ purisadantaŋ atikkamitabbaŋ maññeyya kimaññatra adassanā’ ti.


‘Pañcavedā sataŋ samaŋ, tapassī brāhmaņā caraŋ;


Cittañca nesaŋ na sammā vimuttaŋ, hīnattharūpā na pārangamā te.


‘Taņhādhipannā vatasīlabaddhā, lūkhaŋ tapaŋ vassasataŋ carantā.


Cittañca nesaŋ na sammā vimuttaŋ, hīnattharūpā na pārangamā te.


‘Na mānakāmassa damo idhatthi, na monamatthi asamāhitassa.


Eko araññe viharaŋ pamatto, na maccudheyyassa tareyya pāran’ ti.


‘Mānaŋ pahāya susamāhitatto, sucetaso sabbadhi vippamutto.


 Eko araññe viharamappamatto, sa maccudheyyassa tareyya pāran’tntti.

9. Paţhamapajjunnadhītusuttaŋ
39. Evaŋ me sutaŋ– ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho kokanadā pajjunnassa dhītā abhikkantāya rattiyā abhikkantavaņņā kevalakappaŋ mahāvanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitā kho sā devatā kokanadā pajjunnassa dhītā bhagavato santike imā gāthāyo abhāsi –


‘Vesāliyaŋ vane viharantaŋ, aggaŋ sattassa sambuddhaŋ.


Kokanadāhamasmi abhivande, kokanadā pajjunnassa dhītā.


‘Sutameva pure āsi, dhammo cakkhumatānubuddho;


Sāhaŋ dāni sakkhi jānāmi, munino desayato sugatassa.


‘Ye keci ariyaŋ dhammaŋ, vigarahantā caranti dummedhā;


Upenti roruvaŋ ghoraŋ, cirarattaŋ dukkhaŋ anubhavanti.


‘Ye ca kho ariye dhamme, khantiyā upasamena upetā;


Pahāya mānusaŋ dehaŋ, devakāya paripūressantī’ ti.

10. Dutiyapajjunnadhītusuttaŋ
40. Evaŋ (p. 1.028) me sutaŋ– ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho cūļakokanadā pajjunnassa dhītā abhikkantāya rattiyā abhikkantavaņņā kevalakappaŋ mahāvanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitā kho sā devatā cūļakokanadā pajjunnassa dhītā bhagavato santike imā gāthāyo abhāsi–


‘Idhāgamā vijjupabhāsavaņņā, kokanadā pajjunnassa dhītā.


Buddhañca dhammañca namassamānā, gāthācimā atthavatī abhāsi.


‘Bahunāpi kho taŋ vibhajeyyaŋ, pariyāyena tādiso dhammo.


Sankhittamatthaŋ lapayissāmi, yāvatā me manasā pariyattaŋ.


‘Pāpaŋ na kayirā vacasā manasā,


Kāyena vā kiñcana sabbaloke.


Kāme pahāya satimā sampajāno,


Dukkhaŋ na sevetha anatthasaŋhitan’ ti.

Satullapakāyikavaggo catuttho.

Tassuddānaŋ–

Sabbhimaccharinā sādhu, na santujjhānasaññino;

Saddhā samayo sakalikaŋ, ubho pajjunnadhītaroti.

5. Ādittavaggo

1. Ādittasuttaŋ
41. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho aññatarā devatā abhikkantāya (p. 1.029) rattiyā abhikkantavaņņā kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitā kho sā devatā bhagavato santike imā gāthāyo abhāsi–


‘Ādittasmiŋ agārasmiŋ, yaŋ nīharati bhājanaŋ;


Taŋ tassa hoti atthāya, no ca yaŋ tattha đayhati.


‘Evaŋ ādittako loko, jarāya maraņena ca;


Nīharetheva dānena, dinnaŋ hoti sunīhataŋ.


‘Dinnaŋ sukhaphalaŋ hoti, nādinnaŋ hoti taŋ tathā.


Corā haranti rājāno, aggi đahati nassati.


‘Atha antena jahati, sarīraŋ sapariggahaŋ;


Etadaññāya medhāvī, bhuñjetha ca dadetha ca.


Datvā ca bhutvā ca yathānubhāvaŋ.


Anindito saggamupeti ţhānan’ ti.

2. Kiŋdadasuttaŋ
42. 
‘Kiŋdado balado hoti, kiŋdado hoti vaņņado.


Kiŋdado sukhado hoti, kiŋdado hoti cakkhudo.


Ko ca sabbadado hoti, taŋ me akkhāhi pucchito’ ti.


‘Annado balado hoti, vatthado hoti vaņņado;


Yānado sukhado hoti, dīpado hoti cakkhudo.


‘So ca sabbadado hoti, yo dadāti upassayaŋ;


Amataŋ dado ca so hoti, yo dhammamanusāsatī’ ti.

3. Annasuttaŋ
43. 
‘Annamevābhinandanti, ubhaye devamānusā;


Atha ko nāma so yakkho, yaŋ annaŋ nābhinandatī’ ti.


‘Ye (p. 1.030) naŋ dadanti saddhāya, vippasannena cetasā;


Tameva annaŋ bhajati, asmiŋ loke paramhi ca.


‘Tasmā vineyya maccheraŋ, dajjā dānaŋ malābhibhū.


Puññāni paralokasmiŋ, patiţţhā honti pāņinan’ ti.

4. Ekamūlasuttaŋ
44. 
‘Ekamūlaŋ dvirāvaţţaŋ, timalaŋ pañcapattharaŋ;


Samuddaŋ dvādasāvaţţaŋ, pātālaŋ atarī isī’ ti.

5. Anomasuttaŋ
45. 
‘Anomanāmaŋ nipuņatthadassiŋ, paññādadaŋ kāmālaye asattaŋ.


Taŋ passatha sabbaviduŋ sumedhaŋ, ariye pathe kamamānaŋ mahesin’ ti.

6. Accharāsuttaŋ
46. 
‘Accharāgaņasanghuţţhaŋ, pisācagaņasevitaŋ;


Vanantaŋ mohanaŋ nāma, kathaŋ yātrā bhavissatī’ ti.


‘Ujuko nāma so maggo, abhayā nāma sā disā;


Ratho akūjano nāma, dhammacakkehi saŋyuto.


‘Hirī tassa apālambo, satyassa parivāraņaŋ;


Dhammāhaŋ sārathiŋ brūmi, sammādiţţhipurejavaŋ.


‘Yassa etādisaŋ yānaŋ, itthiyā purisassa vā;


Sa ve etena yānena, nibbānasseva santike’ ti.

7. Vanaropasuttaŋ
47. 
‘Kesaŋ divā ca ratto ca, sadā puññaŋ pavađđhati.


Dhammaţţhā sīlasampannā, ke janā saggagāmino’ ti.


‘Ārāmaropā vanaropā, ye janā setukārakā;


Papañca udapānañca, ye dadanti upassayaŋ.


‘Tesaŋ (p. 1.031) divā ca ratto ca, sadā puññaŋ pavađđhati;


Dhammaţţhā sīlasampannā, te janā saggagāmino’ ti.

8. Jetavanasuttaŋ
48. 
‘Idañhi taŋ jetavanaŋ, isisanghanisevitaŋ;


Āvutthaŋ dhammarājena, pītisañjananaŋ mama.


‘Kammaŋ vijjā ca dhammo ca, sīlaŋ jīvitamuttamaŋ.


Etena maccā sujjhanti, na gottena dhanena vā.


‘Tasmā hi paņđito poso, sampassaŋ atthamattano;


Yoniso vicine dhammaŋ, evaŋ tattha visujjhati.


‘Sāriputtova paññāya, sīlena upasamena ca;


Yopi pārangato bhikkhu, etāvaparamo siyā’ ti.

9. Maccharisuttaŋ
49. 
‘Yedha maccharino loke, kadariyā paribhāsakā.


Aññesaŋ dadamānānaŋ, antarāyakarā narā.


‘Kīdiso tesaŋ vipāko, samparāyo ca kīdiso;


Bhagavantaŋ puţţhumāgamma, kathaŋ jānemu taŋ mayan’ ti.


‘Yedha maccharino loke, kadariyā paribhāsakā;


Aññesaŋ dadamānānaŋ, antarāyakarā narā.


‘Nirayaŋ tiracchānayoniŋ, yamalokaŋ upapajjare;


Sace enti manussattaŋ, dalidde jāyare kule.


‘Coļaŋ piņđo ratī khiđđā, yattha kicchena labbhati;


Parato āsīsare bālā, tampi tesaŋ na labbhati.


Diţţhe dhammesa vipāko, samparāye ca duggatī’ ti.


‘Itihetaŋ vijānāma, aññaŋ pucchāma gotama;


Yedha laddhā manussattaŋ, vadaññū vītamaccharā.


‘Buddhe (p. 1.032) pasannā dhamme ca, sanghe ca tibbagāravā;


Kīdiso tesaŋ vipāko, samparāyo ca kīdiso.


Bhagavantaŋ puţţhumāgamma, kathaŋ jānemu taŋ mayan’ ti.


‘Yedha laddhā manussattaŋ, vadaññū vītamaccharā;


Buddhe pasannā dhamme ca, sanghe ca tibbagāravā.


Ete saggā pakāsanti, yattha te upapajjare.


‘Sace enti manussattaŋ, ađđhe ājāyare kule.


Coļaŋ piņđo ratī khiđđā, yatthākicchena labbhati.


‘Parasambhatesu bhogesu, vasavattīva modare;


Diţţhe dhammesa vipāko, samparāye ca suggatī’ ti.

10. Ghaţīkārasuttaŋ
50. 
‘Avihaŋ upapannāse, vimuttā satta bhikkhavo;


Rāgadosaparikkhīņā, tiņņā loke visattikan’ ti.


‘Ke ca te ataruŋ pankaŋ, maccudheyyaŋ suduttaraŋ;


Ke hitvā mānusaŋ dehaŋ, dibbayogaŋ upaccagun’ ti.


‘Upako palagaņđo ca, pukkusāti ca te tayo;


Bhaddiyo khaņđadevo ca, bāhuraggi ca singiyo .


Te hitvā mānusaŋ dehaŋ, dibbayogaŋ upaccagun’ ti.


‘Kusalī bhāsasī tesaŋ, mārapāsappahāyinaŋ;


Kassa te dhammamaññāya, acchiduŋ bhavabandhanan’ ti.


‘Na aññatra bhagavatā, nāññatra tava sāsanā;


Yassa te dhammamaññāya, acchiduŋ bhavabandhanaŋ.


‘Yattha nāmañca rūpañca, asesaŋ uparujjhati;


Taŋ te dhammaŋ idhaññāya, acchiduŋ bhavabandhanan’ ti.


‘Gambhīraŋ bhāsasī vācaŋ, dubbijānaŋ sudubbudhaŋ;


Kassa tvaŋ dhammamaññāya, vācaŋ bhāsasi īdisan’ ti.


‘Kumbhakāro (p. 1.033) pure āsiŋ, vekaļinge ghaţīkaro.


Mātāpettibharo āsiŋ, kassapassa upāsako.


‘Virato methunā dhammā, brahmacārī nirāmiso.


Ahuvā te sagāmeyyo, ahuvā te pure sakhā.


‘Sohamete pajānāmi, vimutte satta bhikkhavo;


Rāgadosaparikkhīņe, tiņņe loke visattikan’ ti.


‘Evametaŋ tadā āsi, yathā bhāsasi bhaggava;


Kumbhakāro pure āsi, vekaļinge ghaţīkaro.


Mātāpettibharo āsi, kassapassa upāsako.


‘Virato methunā dhammā, brahmacārī nirāmiso;


Ahuvā me sagāmeyyo, ahuvā me pure sakhā’ ti.


‘Evametaŋ purāņānaŋ, sahāyānaŋ ahu sangamo;


Ubhinnaŋ bhāvitattānaŋ, sarīrantimadhārinan’ ti.

Ādittavaggo pañcamo.

Tassuddānaŋ–

Ādittaŋ kiŋdadaŋ annaŋ, ekamūla-anomiyaŋ;

Accharāvanaropajetaŋ, maccharena ghaţīkaroti.

6. Jarāvaggo

1. Jarāsuttaŋ
51. 
‘Kiŋsu yāva jarā sādhu, kiŋsu sādhu patiţţhitaŋ.


Kiŋsu narānaŋ ratanaŋ, kiŋsu corehi dūharan’ ti.


‘Sīlaŋ yāva jarā sādhu, saddhā sādhu patiţţhitā;


Paññā narānaŋ ratanaŋ, puññaŋ corehi dūharan’ ti.

2. Ajarasāsuttaŋ
52. 
‘Kiŋsu (p. 1.034) ajarasā sādhu, kiŋsu sādhu adhiţţhitaŋ.


Kiŋsu narānaŋ ratanaŋ, kiŋsu corehyahāriyan’ ti.


‘Sīlaŋ ajarasā sādhu, saddhā sādhu adhiţţhitā.


Paññā narānaŋ ratanaŋ, puññaŋ corehyahāriyan’ ti.

3. Mittasuttaŋ
53. 
‘Kiŋsu pavasato mittaŋ, kiŋsu mittaŋ sake ghare;


Kiŋ mittaŋ atthajātassa, kiŋ mittaŋ samparāyikan’ ti.


‘Sattho pavasato mittaŋ, mātā mittaŋ sake ghare;


Sahāyo atthajātassa, hoti mittaŋ punappunaŋ.


Sayankatāni puññāni, taŋ mittaŋ samparāyikan’ ti.

4. Vatthusuttaŋ
54. 
‘Kiŋsu vatthu manussānaŋ, kiŋsūdha paramo sakhā.


Kiŋsu bhūtā upajīvanti, ye pāņā pathavissitā’ ti .


‘Puttā vatthu manussānaŋ, bhariyā ca paramo sakhā.


Vuţţhiŋ bhūtā upajīvanti, ye pāņā pathavissitā’ ti.

5. Paţhamajanasuttaŋ
55. 
‘Kiŋsu janeti purisaŋ, kiŋsu tassa vidhāvati;


Kiŋsu saŋsāramāpādi, kiŋsu tassa mahabbhayan’ ti.


‘Taņhā janeti purisaŋ, cittamassa vidhāvati;


Satto saŋsāramāpādi, dukkhamassa mahabbhayan’ ti.

6. Dutiyajanasuttaŋ
56. 
‘Kiŋsu (p. 1.035) janeti purisaŋ, kiŋsu tassa vidhāvati.


Kiŋsu saŋsāramāpādi, kismā na parimuccatī’ ti.


‘Taņhā janeti purisaŋ, cittamassa vidhāvati;


Satto saŋsāramāpādi, dukkhā na parimuccatī’ ti.

7. Tatiyajanasuttaŋ
57. 
‘Kiŋsu janeti purisaŋ, kiŋsu tassa vidhāvati.


Kiŋsu saŋsāramāpādi, kiŋsu tassa parāyanan’ ti.


‘Taņhā janeti purisaŋ, cittamassa vidhāvati;


Satto saŋsāramāpādi, kammaŋ tassa parāyanan’ ti.

8. Uppathasuttaŋ
58. 
‘Kiŋsu uppatho akkhāto, kiŋsu rattindivakkhayo.


Kiŋ malaŋ brahmacariyassa, kiŋ sinānamanodakan’ ti.


‘Rāgo uppatho akkhāto, vayo rattindivakkhayo;


Itthī malaŋ brahmacariyassa, etthāyaŋ sajjate pajā.


Tapo ca brahmacariyañca, taŋ sinānamanodakan’tntti.

9. Dutiyasuttaŋ
59. 
‘Kiŋsu dutiyā purisassa hoti, kiŋsu cenaŋ pasāsati.


Kissa cābhirato macco, sabbadukkhā pamuccatī’ ti.


‘Saddhā dutiyā purisassa hoti, paññā cenaŋ pasāsati;


Nibbānābhirato macco, sabbadukkhā pamuccatī’ ti.

10. Kavisuttaŋ
60. 
‘Kiŋsu nidānaŋ gāthānaŋ, kiŋsu tāsaŋ viyañjanaŋ;


Kiŋsu sannissitā gāthā, kiŋsu gāthānamāsayo’ ti.


‘Chando (p. 1.036) nidānaŋ gāthānaŋ, akkharā tāsaŋ viyañjanaŋ.


Nāmasannissitā gāthā, kavi gāthānamāsayo’ ti.

Jarāvaggo chaţţho.

Tassuddānaŋ–

Jarā ajarasā mittaŋ, vatthu tīņi janāni ca;

Uppatho ca dutiyo ca, kavinā pūrito vaggoti.

7. Addhavaggo

1. Nāmasuttaŋ
61. 
‘Kiŋsu sabbaŋ addhabhavi, kismā bhiyyo na vijjati.


Kissassu ekadhammassa, sabbeva vasamanvagū’ ti .


‘Nāmaŋ sabbaŋ addhabhavi, nāmā bhiyyo na vijjati;


Nāmassa ekadhammassa, sabbeva vasamanvagū’ ti.

2. Cittasuttaŋ
62. 
‘Kenassu nīyati loko, kenassu parikassati.


Kissassu ekadhammassa, sabbeva vasamanvagū’ ti.


‘Cittena nīyati loko, cittena parikassati;


Cittassa ekadhammassa, sabbeva vasamanvagū’ ti.

3. Taņhāsuttaŋ
63. 
‘Kenassu nīyati loko, kenassu parikassati.


Kissassu ekadhammassa, sabbeva vasamanvagū’ ti.


‘Taņhāya nīyati loko, taņhāya parikassati;


Taņhāya ekadhammassa, sabbeva vasamanvagū’ ti.

4. Saŋyojanasuttaŋ
64. 
‘Kiŋsu (p. 1.037) saŋyojano loko, kiŋsu tassa vicāraņaŋ.


Kissassu vippahānena, nibbānaŋ iti vuccatī’ ti.


‘Nandīsaŋyojano loko, vitakkassa vicāraņaŋ;


Taņhāya vippahānena, nibbānaŋ iti vuccatī’ ti.

5. Bandhanasuttaŋ
65. 
‘Kiŋsu sambandhano loko, kiŋsu tassa vicāraņaŋ.


Kissassu vippahānena, sabbaŋ chindati bandhanan’ ti.


‘Nandīsambandhano loko, vitakkassa vicāraņaŋ.


Taņhāya vippahānena, sabbaŋ chindati bandhanan’ ti.

6. Attahatasuttaŋ
66. 
‘Kenassubbhāhato loko, kenassu parivārito;


Kena sallena otiņņo, kissa dhūpāyito sadā’ ti.


‘Maccunābbhāhato loko, jarāya parivārito;


Taņhāsallena otiņņo, icchādhūpāyito sadā’ ti.

7. Uđđitasuttaŋ
67. 
‘Kenassu uđđito loko, kenassu parivārito.


Kenassu pihito loko, kismiŋ loko patiţţhito’ ti.


‘Taņhāya uđđito loko, jarāya parivārito;


Maccunā pihito loko, dukkhe loko patiţţhito’ ti.

8. Pihitasuttaŋ
68. 
‘Kenassu pihito loko, kismiŋ loko patiţţhito.


Kenassu uđđito loko, kenassu parivārito’ ti.


‘Maccunā (p. 1.038) pihito loko, dukkhe loko patiţţhito.


Taņhāya uđđito loko, jarāya parivārito’ ti.

9. Icchāsuttaŋ
69. 
‘Kenassu bajjhatī loko, kissa vinayāya muccati.


Kissassu vippahānena, sabbaŋ chindati bandhanan’ ti.


‘Icchāya bajjhatī loko, icchāvinayāya muccati;


Icchāya vippahānena, sabbaŋ chindati bandhanan’ ti.

10. Lokasuttaŋ
70. 
‘Kismiŋ loko samuppanno, kismiŋ kubbati santhavaŋ.


Kissa loko upādāya, kismiŋ loko vihaññatī’ ti.


‘Chasu loko samuppanno, chasu kubbati santhavaŋ;


Channameva upādāya, chasu loko vihaññatī’ ti.

Addhavaggo sattamo.

Tassuddānaŋ–

Nāmaŋ cittañca taņhā ca, saŋyojanañca bandhanā;

Abbhāhatuđđito pihito, icchā lokena te dasāti.

8. Chetvāvaggo

1. Chetvāsuttaŋ
71. Sāvatthinidānaŋ. Ekamantaŋ ţhitā kho sā devatā bhagavantaŋ gāthāya ajjhabhāsi–


‘Kiŋsu chetvā sukhaŋ seti, kiŋsu chetvā na socati.


Kissassu ekadhammassa, vadhaŋ rocesi gotamā’ ti.


‘Kodhaŋ (p. 1.039) chetvā sukhaŋ seti, kodhaŋ chetvā na socati.


Kodhassa visamūlassa, madhuraggassa devate.


Vadhaŋ ariyā pasaŋsanti, tañhi chetvā na socatī’ ti.

2. Rathasuttaŋ
72. 
‘Kiŋsu rathassa paññāņaŋ, kiŋsu paññāņamaggino.


Kiŋsu raţţhassa paññāņaŋ, kiŋsu paññāņamitthiyā’ ti.


‘Dhajo rathassa paññāņaŋ, dhūmo paññāņamaggino.


Rājā raţţhassa paññāņaŋ, bhattā paññāņamitthiyā’ ti.

3. Vittasuttaŋ
73. 
‘Kiŋsūdha vittaŋ purisassa seţţhaŋ, kiŋsu suciņņo sukhamāvahati.


Kiŋsu have sādutaraŋ rasānaŋ, kathaŋjīviŋ jīvitamāhu seţţhan’ ti.


‘Saddhīdha vittaŋ purisassa seţţhaŋ, dhammo suciņņo sukhamāvahati.


Saccaŋ have sādutaraŋ rasānaŋ, paññājīviŋ jīvitamāhu seţţhan’ ti.

4. Vuţţhisuttaŋ
74. 
‘Kiŋsu uppatataŋ seţţhaŋ, kiŋsu nipatataŋ varaŋ;


Kiŋsu pavajamānānaŋ, kiŋsu pavadataŋ varan’ ti.


‘Bījaŋ uppatataŋ seţţhaŋ, vuţţhi nipatataŋ varā;


Gāvo pavajamānānaŋ, putto pavadataŋ varoti.


‘Vijjā uppatataŋ seţţhā, avijjā nipatataŋ varā;


Sangho pavajamānānaŋ, buddho pavadataŋ varo’ ti.

5. Bhītāsuttaŋ
75. 
‘Kiŋsūdha bhītā janatā anekā,


Maggo canekāyatanappavutto.


Pucchāmi taŋ gotama bhūripañña,


Kismiŋ ţhito paralokaŋ na bhāye’ ti.


‘Vācaŋ (p. 1.040) manañca paņidhāya sammā,


Kāyena pāpāni akubbamāno.


Bavhannapānaŋ gharamāvasanto,


Saddho mudū saŋvibhāgī vadaññū.


Etesu dhammesu ţhito catūsu,


Dhamme ţhito paralokaŋ na bhāye’ ti.

6. Najīratisuttaŋ
76. 
‘Kiŋ jīrati kiŋ na jīrati, kiŋsu uppathoti vuccati.


Kiŋsu dhammānaŋ paripantho, kiŋsu rattindivakkhayo.


Kiŋ malaŋ brahmacariyassa, kiŋ sinānamanodakaŋ.


‘Kati lokasmiŋ chiddāni, yattha vittaŋ na tiţţhati;


Bhagavantaŋ puţţhumāgamma, kathaŋ jānemu taŋ mayan’ ti.


‘Rūpaŋ jīrati maccānaŋ, nāmagottaŋ na jīrati;


Rāgo uppathoti vuccati.


‘Lobho dhammānaŋ paripantho, vayo rattindivakkhayo;


Itthī malaŋ brahmacariyassa, etthāyaŋ sajjate pajā.


Tapo ca brahmacariyañca, taŋ sinānamanodakaŋ.


‘Cha lokasmiŋ chiddāni, yattha vittaŋ na tiţţhati;


Ālasyañca pamādo ca, anuţţhānaŋ asaŋyamo.


Niddā tandī ca te chidde, sabbaso taŋ vivajjaye’ ti.

7. Issariyasuttaŋ
77. 
‘Kiŋsu issariyaŋ loke, kiŋsu bhaņđānamuttamaŋ.


Kiŋsu satthamalaŋ loke, kiŋsu lokasmimabbudaŋ.


‘Kiŋsu harantaŋ vārenti, haranto pana ko piyo;


Kiŋsu punappunāyantaŋ, abhinandanti paņđitā’ ti.


‘Vaso (p. 1.041) issariyaŋ loke, itthī bhaņđānamuttamaŋ;


Kodho satthamalaŋ loke, corā lokasmimabbudā.


‘Coraŋ harantaŋ vārenti, haranto samaņo piyo;


Samaņaŋ punappunāyantaŋ, abhinandanti paņđitā’ ti.

8. Kāmasuttaŋ
78. 
‘Kimatthakāmo na dade, kiŋ macco na pariccaje.


Kiŋsu muñceyya kalyāņaŋ, pāpikaŋ na ca mocaye’ ti.


‘Attānaŋ na dade poso, attānaŋ na pariccaje;


Vācaŋ muñceyya kalyāņaŋ, pāpikañca na mocaye’ ti.

9. Pātheyyasuttaŋ
79. 
‘Kiŋsu bandhati pātheyyaŋ, kiŋsu bhogānamāsayo;


Kiŋsu naraŋ parikassati, kiŋsu lokasmi dujjahaŋ.


Kismiŋ baddhā puthū sattā, pāsena sakuņī yathā’ ti.


‘Saddhā bandhati pātheyyaŋ, sirī bhogānamāsayo;


Icchā naraŋ parikassati, icchā lokasmi dujjahā.


Icchābaddhā puthū sattā, pāsena sakuņī yathā’ ti.

10. Pajjotasuttaŋ
80. 
‘Kiŋsu lokasmi pajjoto, kiŋsu lokasmi jāgaro.


Kiŋsu kamme sajīvānaŋ, kimassa iriyāpatho.


‘Kiŋsu alasaŋ analasañca, mātā puttaŋva posati;


Kiŋ bhūtā upajīvanti, ye pāņā pathavissitā’ ti.


‘Paññā lokasmi pajjoto, sati lokasmi jāgaro;


Gāvo kamme sajīvānaŋ, sītassa iriyāpatho.


‘Vuţţhi alasaŋ analasañca, mātā puttaŋva posati;


Vuţţhiŋ bhūtā upajīvanti, ye pāņā pathavissitā’ ti.

11. Araņasuttaŋ
81. 
‘Kesūdha (p. 1.042) araņā loke, kesaŋ vusitaŋ na nassati.


Kedha icchaŋ parijānanti, kesaŋ bhojissiyaŋ sadā.


‘Kiŋsu mātā pitā bhātā, vandanti naŋ patiţţhitaŋ.


Kiŋsu idha jātihīnaŋ, abhivādenti khattiyā’ ti.


‘Samaņīdha araņā loke, samaņānaŋ vusitaŋ na nassati;


Samaņā icchaŋ parijānanti, samaņānaŋ bhojissiyaŋ sadā.


‘Samaņaŋ mātā pitā bhātā, vandanti naŋ patiţţhitaŋ.


Samaņīdha jātihīnaŋ, abhivādenti khattiyā’ ti.

Chetvāvaggo aţţhamo.

Tassuddānaŋ–

Chetvā rathañca cittañca, vuţţhi bhītā najīrati;

Issaraŋ kāmaŋ pātheyyaŋ, pajjoto araņena cāti.

Devatāsaŋyuttaŋ samattaŋ.

2. Devaputtasaŋyuttaŋ

1. Paţhamavaggo

1. Paţhamakassapasuttaŋ
82. Evaŋ (p. 1.043) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho kassapo devaputto abhikkantāya rattiyā abhikkantavaņņo kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhito kho kassapo devaputto bhagavantaŋ etadavoca– ‘bhikkhuŋ bhagavā pakāsesi, no ca bhikkhuno anusāsan’ ti. ‘Tena hi kassapa, taññevettha paţibhātū’ ti.


‘Subhāsitassa sikkhetha, samaņūpāsanassa ca;


Ekāsanassa ca raho, cittavūpasamassa cā’ ti.

Idamavoca kassapo devaputto; samanuñño satthā ahosi. Atha kho kassapo devaputto ‘samanuñño me satthā’ ti bhagavantaŋ abhivādetvā padakkhiņaŋ katvā tatthevantaradhāyīti.

2. Dutiyakassapasuttaŋ
83. Sāvatthinidānaŋ. Ekamantaŋ ţhito kho kassapo devaputto bhagavato santike imaŋ gāthaŋ abhāsi–


‘Bhikkhu siyā jhāyī vimuttacitto,


Ākankhe ce hadayassānupattiŋ.


Lokassa ñatvā udayabbayañca,


Sucetaso anissito tadānisaŋso’ ti.

3. Māghasuttaŋ
84. Sāvatthinidānaŋ Atha kho māgho devaputto abhikkantāya rattiyā abhikkantavaņņo kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi (p. 1.044) Ekamantaŋ ţhito kho māgho devaputto bhagavantaŋ gāthāya ajjhabhāsi–


‘Kiŋsu chetvā sukhaŋ seti, kiŋsu chetvā na socati;


Kissassu ekadhammassa, vadhaŋ rocesi gotamā’ ti.


‘Kodhaŋ chetvā sukhaŋ seti, kodhaŋ chetvā na socati;


Kodhassa visamūlassa, madhuraggassa vatrabhū.


Vadhaŋ ariyā pasaŋsanti, tañhi chetvā na socatī’ ti.

4. Māgadhasuttaŋ
85. Sāvatthinidānaŋ. Ekamantaŋ ţhito kho māgadho devaputto bhagavantaŋ gāthāya ajjhabhāsi–


‘Kati lokasmiŋ pajjotā, yehi loko pakāsati;


Bhavantaŋ puţţhumāgamma, kathaŋ jānemu taŋ mayan’ ti.


‘Cattāro loke pajjotā, pañcamettha na vijjati.


Divā tapati ādicco, rattimābhāti candimā.


‘Atha aggi divārattiŋ, tattha tattha pakāsati;


Sambuddho tapataŋ seţţho, esā ābhā anuttarā’ ti.

5. Dāmalisuttaŋ
86. Sāvatthinidānaŋ. Atha kho dāmali devaputto abhikkantāya rattiyā abhikkantavaņņo kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhito kho dāmali devaputto bhagavato santike imaŋ gāthaŋ abhāsi–


‘Karaņīyametaŋ brāhmaņena, padhānaŋ akilāsunā;


Kāmānaŋ vippahānena, na tenāsīsate bhavan’ ti.


‘Natthi kiccaŋ brāhmaņassa (dāmalīti bhagavā),


Katakicco hi brāhmaņo.


‘Yāva (p. 1.045) na gādhaŋ labhati nadīsu,


Āyūhati sabbagattebhi jantu.


Gādhañca laddhāna thale ţhito yo,


Nāyūhatī pāragato hi sova .


‘Esūpamā dāmali brāhmaņassa,


Khīņāsavassa nipakassa jhāyino.


Pappuyya jātimaraņassa antaŋ,


Nāyūhatī pāragato hi so’ ti .

6. Kāmadasuttaŋ
87. Sāvatthinidānaŋ Ekamantaŋ ţhito kho kāmado devaputto bhagavantaŋ etadavoca– ‘dukkaraŋ bhagavā, sudukkaraŋ bhagavā’ ti.


‘Dukkaraŋ vāpi karonti (kāmadāti bhagavā),


Sekhā sīlasamāhitā.


Ṭhitattā anagāriyupetassa,


Tuţţhi hoti sukhāvahā’ ti.

‘Dullabhā bhagavā yadidaŋ tuţţhī’ ti.


‘Dullabhaŋ vāpi labhantntti (kāmadāti bhagavā),


Cittavūpasame ratā.


Yesaŋ divā ca ratto ca,


Bhāvanāya rato mano’ ti.

‘Dussamādahaŋ bhagavā yadidaŋ cittan’ ti.


‘Dussamādahaŋ vāpi samādahantntti (kāmadāti bhagavā),


Indriyūpasame ratā.


Te chetvā maccuno jālaŋ,


Ariyā gacchanti kāmadā’ ti.

‘Duggamo (p. 1.046) bhagavā visamo maggo’ ti.


‘Duggame visame vāpi, ariyā gacchanti kāmada;


Anariyā visame magge, papatanti avaŋsirā.


Ariyānaŋ samo maggo, ariyā hi visame samā’ ti.

7. Pañcālacaņđasuttaŋ
88. Sāvatthinidānaŋ Ekamantaŋ ţhito kho pañcālacaņđo devaputto bhagavato santike imaŋ gāthaŋ abhāsi–


‘Sambādhe vata okāsaŋ, avindi bhūrimedhaso;


Yo jhānamabujjhi buddho, paţilīnanisabho munī’ ti.


‘Sambādhe vāpi vindantntti (pañcālacaņđāti bhagavā),


Dhammaŋ nibbānapattiyā.


Ye satiŋ paccalatthaŋsu,


Sammā te susamāhitā’ ti.

8. Tāyanasuttaŋ
89. Sāvatthinidānaŋ. Atha kho tāyano devaputto purāņatitthakaro abhikkantāya rattiyā abhikkantavaņņo kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhito kho tāyano devaputto bhagavato santike imā gāthāyo abhāsi –


‘Chinda sotaŋ parakkamma, kāme panuda brāhmaņa;


Nappahāya munī kāme, nekattamupapajjati.


‘Kayirā ce kayirāthenaŋ, daļhamenaŋ parakkame;


Sithilo hi paribbājo, bhiyyo ākirate rajaŋ.


‘Akataŋ dukkaţaŋ seyyo, pacchā tapati dukkaţaŋ;


Katañca sukataŋ seyyo, yaŋ katvā nānutappati.


‘Kuso (p. 1.047) yathā duggahito, hatthamevānukantati.


Sāmaññaŋ dupparāmaţţhaŋ, nirayāyūpakađđhati.


‘Yaŋ kiñci sithilaŋ kammaŋ, sankiliţţhañca yaŋ vataŋ;


Sankassaraŋ brahmacariyaŋ, na taŋ hoti mahapphalan’ ti.

Idamavoca tāyano devaputto; idaŋ vatvā bhagavantaŋ abhivādetvā padakkhiņaŋ katvā tatthevantaradhāyīti.

Atha kho bhagavā tassā rattiyā accayena bhikkhū āmantesi– ‘imaŋ, bhikkhave, rattiŋ tāyano nāma devaputto purāņatitthakaro abhikkantāya rattiyā abhikkantavaņņo kevalakappaŋ jetavanaŋ obhāsetvā yenāhaŋ tenupasankami; upasankamitvā maŋ abhivādetvā ekamantaŋ aţţhāsi. Ekamantaŋ ţhito kho, bhikkhave, tāyano devaputto mama santike imā gāthāyo abhāsi–


‘Chinda sotaŋ parakkamma, kāme panuda brāhmaņa;


Nappahāya munī kāme, nekattamupapajjati.


‘Kayirā ce kayirāthenaŋ, daļhamenaŋ parakkame;


Sithilo hi paribbājo, bhiyyo ākirate rajaŋ.


‘Akataŋ dukkaţaŋ seyyo, pacchā tapati dukkaţaŋ;


Katañca sukataŋ seyyo, yaŋ katvā nānutappati.


‘Kuso yathā duggahito, hatthamevānukantati;


Sāmaññaŋ dupparāmaţţhaŋ, nirayāyūpakađđhati.


‘Yaŋ kiñci sithilaŋ kammaŋ, sankiliţţhañca yaŋ vataŋ.


Sankassaraŋ brahmacariyaŋ, na taŋ hoti mahapphalan’ ti.

‘Idamavoca, bhikkhave, tāyano devaputto, idaŋ vatvā maŋ abhivādetvā padakkhiņaŋ katvā tatthevantaradhāyi. Uggaņhātha, bhikkhave, tāyanagāthā; pariyāpuņātha, bhikkhave, tāyanagāthā; dhāretha, bhikkhave, tāyanagāthā. Atthasaŋhitā, bhikkhave, tāyanagāthā ādibrahmacariyikā’ ti.

9. Candimasuttaŋ
90. Sāvatthinidānaŋ (p. 1.048) Tena kho pana samayena candimā devaputto rāhunā asurindena gahito hoti. Atha kho candimā devaputto bhagavantaŋ anussaramāno tāyaŋ velāyaŋ imaŋ gāthaŋ abhāsi–


‘Namo te buddha vīratthu, vippamuttosi sabbadhi;


Sambādhapaţipannosmi, tassa me saraņaŋ bhavā’ ti.

Atha kho bhagavā candimaŋ devaputtaŋ ārabbha rāhuŋ asurindaŋ gāthāya ajjhabhāsi–


‘Tathāgataŋ arahantaŋ, candimā saraņaŋ gato;


Rāhu candaŋ pamuñcassu, buddhā lokānukampakā’ ti.

Atha kho rāhu asurindo candimaŋ devaputtaŋ muñcitvā taramānarūpo yena vepacitti asurindo tenupasankami; upasankamitvā saŋviggo lomahaţţhajāto ekamantaŋ aţţhāsi. Ekamantaŋ ţhitaŋ kho rāhuŋ asurindaŋ vepacitti asurindo gāthāya ajjhabhāsi–


‘Kiŋ nu santaramānova, rāhu candaŋ pamuñcasi;


Saŋviggarūpo āgamma, kiŋ nu bhītova tiţţhasī’ ti.


‘Sattadhā me phale muddhā, jīvanto na sukhaŋ labhe.


Buddhagāthābhigītomhi, no ce muñceyya candiman’ ti.

10. Sūriyasuttaŋ
91. Sāvatthinidānaŋ. Tena kho pana samayena sūriyo devaputto rāhunā asurindena gahito hoti. Atha kho sūriyo devaputto bhagavantaŋ anussaramāno tāyaŋ velāyaŋ imaŋ gāthaŋ abhāsi–


‘Namo te buddha vīratthu, vippamuttosi sabbadhi;


Sambādhapaţipannosmi, tassa me saraņaŋ bhavā’ ti.

Atha kho bhagavā sūriyaŋ devaputtaŋ ārabbha rāhuŋ asurindaŋ gāthāhi ajjhabhāsi–


‘Tathāgataŋ (p. 1.049) arahantaŋ, sūriyo saraņaŋ gato;


Rāhu sūriyaŋ pamuñcassu, buddhā lokānukampakā.


‘Yo andhakāre tamasi pabhankaro,


Verocano maņđalī uggatejo.


Mā rāhu gilī caramantalikkhe,


Pajaŋ mamaŋ rāhu pamuñca sūriyan’ ti.

Atha kho rāhu asurindo sūriyaŋ devaputtaŋ muñcitvā taramānarūpo yena vepacitti asurindo tenupasankami; upasankamitvā saŋviggo lomahaţţhajāto ekamantaŋ aţţhāsi. Ekamantaŋ ţhitaŋ kho rāhuŋ asurindaŋ vepacitti asurindo gāthāya ajjhabhāsi–


‘Kiŋ nu santaramānova, rāhu sūriyaŋ pamuñcasi;


Saŋviggarūpo āgamma, kiŋ nu bhītova tiţţhasī’ ti.


‘Sattadhā me phale muddhā, jīvanto na sukhaŋ labhe.


Buddhagāthābhigītomhi, no ce muñceyya sūriyan’ ti.

Paţhamo vaggo.

Tassuddānaŋ–

Dve kassapā ca māgho ca, māgadho dāmali kāmado;

Pañcālacaņđo tāyano, candimasūriyena te dasāti.

2. Anāthapiņđikavaggo

1. Candimasasuttaŋ
92. Sāvatthinidānaŋ Atha kho candimaso devaputto abhikkantāya rattiyā abhikkantavaņņo kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi (p. 1.050) Ekamantaŋ ţhito kho candimaso devaputto bhagavato santike imaŋ gāthaŋ abhāsi–


‘Te hi sotthiŋ gamissanti, kacche vāmakase magā;


Jhānāni upasampajja, ekodi nipakā satā’ ti.


‘Te hi pāraŋ gamissanti, chetvā jālaŋva ambujo;


Jhānāni upasampajja, appamattā raņañjahā’ ti.

2. Veņđusuttaŋ
93. Ekamantaŋ ţhito kho veņđu devaputto bhagavato santike imaŋ gāthaŋ abhāsi–


‘Sukhitāva te manujā, sugataŋ payirupāsiya;


Yuñjaŋ gotamasāsane, appamattā nu sikkhare’ ti.


‘Ye me pavutte siţţhipade (veņđūti bhagavā),


Anusikkhanti jhāyino.


Kāle te appamajjantā,


Na maccuvasagā siyun’ ti.

3. Dīghalaţţhisuttaŋ
94. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Atha kho dīghalaţţhi devaputto abhikkantāya rattiyā abhikkantavaņņo kevalakappaŋ veļuvanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhito kho dīghalaţţhi devaputto bhagavato santike imaŋ gāthaŋ abhāsi–


‘Bhikkhu siyā jhāyī vimuttacitto,


Ākankhe ce hadayassānupattiŋ.


Lokassa ñatvā udayabbayañca,


Sucetaso anissito tadānisaŋso’ ti.

4. Nandanasuttaŋ
95. Ekamantaŋ (p. 1.051) ţhito kho nandano devaputto bhagavantaŋ gāthāya ajjhabhāsi–


‘Pucchāmi taŋ gotama bhūripañña,


Anāvaţaŋ bhagavato ñāņadassanaŋ.


Kathaŋvidhaŋ sīlavantaŋ vadanti,


Kathaŋvidhaŋ paññavantaŋ vadanti.


Kathaŋvidho dukkhamaticca iriyati,


Kathaŋvidhaŋ devatā pūjayantī’ ti.


‘Yo sīlavā paññavā bhāvitatto,


Samāhito jhānarato satīmā.


Sabbassa sokā vigatā pahīnā,


Khīņāsavo antimadehadhārī.


‘Tathāvidhaŋ sīlavantaŋ vadanti,


Tathāvidhaŋ paññavantaŋ vadanti.


Tathāvidho dukkhamaticca iriyati,


Tathāvidhaŋ devatā pūjayantī’ ti.

5. Candanasuttaŋ
96. Ekamantaŋ ţhito kho candano devaputto bhagavantaŋ gāthāya ajjhabhāsi–


‘Kathaŋsu tarati oghaŋ, rattindivamatandito;


Appatiţţhe anālambe, ko gambhīre na sīdatī’ ti.


‘Sabbadā sīlasampanno, paññavā susamāhito;


Āraddhavīriyo pahitatto, oghaŋ tarati duttaraŋ.


‘Virato kāmasaññāya, rūpasaŋyojanātigo;


Nandīrāgaparikkhīņo, so gambhīre na sīdatī’ ti.

6. Vāsudattasuttaŋ
97. Ekamantaŋ (p. 1.052) ţhito kho vāsudatto devaputto bhagavato santike imaŋ gāthaŋ abhāsi–


‘Sattiyā viya omaţţho, đayhamānova matthake;


Kāmarāgappahānāya, sato bhikkhu paribbaje’ ti.


‘Sattiyā viya omaţţho, đayhamānova matthake;


Sakkāyadiţţhippahānāya, sato bhikkhu paribbaje’ ti.

7. Subrahmasuttaŋ
98. Ekamantaŋ ţhito kho subrahmā devaputto bhagavantaŋ gāthāya ajjhabhāsi–


‘Niccaŋ utrastamidaŋ cittaŋ, niccaŋ ubbiggamidaŋ mano.


Anuppannesu kicchesu, atho uppatitesu ca.


Sace atthi anutrastaŋ, taŋ me akkhāhi pucchito’ ti.


‘Nāññatra bojjhā tapasā, nāññatrindriyasaŋvarā;


Nāññatra sabbanissaggā, sotthiŋ passāmi pāņinan’ ti.

‘Idamavoca …pe… tatthevantaradhāyī’ ti.

8. Kakudhasuttaŋ
99. Evaŋ me sutaŋ– ekaŋ samayaŋ bhagavā sākete viharati añjanavane migadāye. Atha kho kakudho devaputto abhikkantāya rattiyā abhikkantavaņņo kevalakappaŋ añjanavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhito kho kakudho devaputto bhagavantaŋ etadavoca– ‘nandasi, samaņā’ ti? ‘Kiŋ laddhā, āvuso’ ti? ‘Tena hi, samaņa, socasī’ ti? ‘Kiŋ jīyittha, āvuso’ ti? ‘Tena hi, samaņa, neva nandasi na ca socasī’ ti? ‘Evamāvuso’ ti.


‘Kacci (p. 1.053) tvaŋ anagho bhikkhu, kacci nandī na vijjati.


Kacci taŋ ekamāsīnaŋ, aratī nābhikīratī’ ti.


‘Anagho ve ahaŋ yakkha, atho nandī na vijjati;


Atho maŋ ekamāsīnaŋ, aratī nābhikīratī’ ti.


‘Kathaŋ tvaŋ anagho bhikkhu, kathaŋ nandī na vijjati;


Kathaŋ taŋ ekamāsīnaŋ, aratī nābhikīratī’ ti.


‘Aghajātassa ve nandī, nandījātassa ve aghaŋ;


Anandī anagho bhikkhu, evaŋ jānāhi āvuso’ ti.


‘Cirassaŋ vata passāmi, brāhmaņaŋ parinibbutaŋ;


Anandiŋ anaghaŋ bhikkhuŋ, tiņņaŋ loke visattikan’tntti.

9. Uttarasuttaŋ
100. Rājagahanidānaŋ Ekamantaŋ ţhito kho uttaro devaputto bhagavato santike imaŋ gāthaŋ abhāsi–


‘Upanīyati jīvitamappamāyu,


Jarūpanītassa na santi tāņā.


Etaŋ bhayaŋ maraņe pekkhamāno,


Puññāni kayirātha sukhāvahānī’ ti.


‘Upanīyati jīvitamappamāyu,


Jarūpanītassa na santi tāņā.


Etaŋ bhayaŋ maraņe pekkhamāno,


Lokāmisaŋ pajahe santipekkho’ ti.

10. Anāthapiņđikasuttaŋ
101. Ekamantaŋ ţhito kho anāthapiņđiko devaputto bhagavato santike imā gāthāyo abhāsi–


‘Idañhi taŋ jetavanaŋ, isisanghanisevitaŋ;


Āvutthaŋ dhammarājena, pītisañjananaŋ mama.


‘Kammaŋ (p. 1.054) vijjā ca dhammo ca, sīlaŋ jīvitamuttamaŋ.


Etena maccā sujjhanti, na gottena dhanena vā.


‘Tasmā hi paņđito poso, sampassaŋ atthamattano;


Yoniso vicine dhammaŋ, evaŋ tattha visujjhati.


‘Sāriputtova paññāya, sīlena upasamena ca;


Yopi pārangato bhikkhu, etāvaparamo siyā’ ti.

Idamavoca anāthapiņđiko devaputto. Idaŋ vatvā bhagavantaŋ abhivādetvā padakkhiņaŋ katvā tatthevantaradhāyīti.

Atha kho bhagavā tassā rattiyā accayena bhikkhū āmantesi– ‘imaŋ, bhikkhave, rattiŋ aññataro devaputto abhikkantāya rattiyā abhikkantavaņņo kevalakappaŋ jetavanaŋ obhāsetvā yenāhaŋ tenupasankami; upasankamitvā maŋ abhivādetvā ekamantaŋ aţţhāsi. Ekamantaŋ ţhito kho, bhikkhave, so devaputto mama santike imā gāthāyo abhāsi–


‘Idañhi taŋ jetavanaŋ, isisanghanisevitaŋ;


Āvutthaŋ dhammarājena, pītisañjananaŋ mama.


‘Kammaŋ vijjā ca dhammo ca, sīlaŋ jīvitamuttamaŋ;


Etena maccā sujjhanti, na gottena dhanena vā.


‘Tasmā hi paņđito poso, sampassaŋ atthamattano;


Yoniso vicine dhammaŋ, evaŋ tattha visujjhati.


‘Sāriputtova paññāya, sīlena upasamena ca;


Yopi pārangato bhikkhu, etāvaparamo siyā’ ti.

‘Idamavoca, bhikkhave, so devaputto. Idaŋ vatvā maŋ abhivādetvā padakkhiņaŋ katvā tatthevantaradhāyī’ ti.

Evaŋ vutte, āyasmā ānando bhagavantaŋ etadavoca– ‘so hi nūna, bhante, anāthapiņđiko devaputto bhavissati. Anāthapiņđiko gahapati āyasmante sāriputte abhippasanno ahosī’ ti. ‘Sādhu (p. 1.055) sādhu, ānanda, yāvatakaŋ kho, ānanda, takkāya pattabbaŋ anuppattaŋ taŋ tayā. Anāthapiņđiko hi so, ānanda, devaputto’ ti.

Anāthapiņđikavaggo dutiyo.

Tassuddānaŋ–

Candimaso ca veņđu ca, dīghalaţţhi ca nandano.

Candano vāsudatto ca, subrahmā kakudhena ca.

Uttaro navamo vutto, dasamo anāthapiņđikoti.

3. Nānātitthiyavaggo

1. Sivasuttaŋ
102. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho sivo devaputto abhikkantāya rattiyā abhikkantavaņņo kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhito kho sivo devaputto bhagavato santike imā gāthāyo abhāsi–


‘Sabbhireva samāsetha, sabbhi kubbetha santhavaŋ;


Sataŋ saddhammamaññāya, seyyo hoti na pāpiyo.


‘Sabbhireva samāsetha, sabbhi kubbetha santhavaŋ;


Sataŋ saddhammamaññāya, paññā labbhati nāññato.


‘Sabbhireva samāsetha, sabbhi kubbetha santhavaŋ;


Sataŋ saddhammamaññāya, sokamajjhe na socati.


‘Sabbhireva samāsetha, sabbhi kubbetha santhavaŋ;


Sataŋ saddhammamaññāya, ñātimajjhe virocati.


‘Sabbhireva (p. 1.056) samāsetha, sabbhi kubbetha santhavaŋ.


Sataŋ saddhammamaññāya, sattā gacchanti suggatiŋ.


‘Sabbhireva samāsetha, sabbhi kubbetha santhavaŋ;


Sataŋ saddhammamaññāya, sattā tiţţhanti sātatan’ ti.

Atha kho bhagavā sivaŋ devaputtaŋ gāthāya paccabhāsi–


‘Sabbhireva samāsetha, sabbhi kubbetha santhavaŋ;


Sataŋ saddhammamaññāya, sabbadukkhā pamuccatī’ ti.

2. Khemasuttaŋ
103. Ekamantaŋ ţhito kho khemo devaputto bhagavato santike imā gāthāyo abhāsi–


‘Caranti bālā dummedhā, amitteneva attanā;


Karontā pāpakaŋ kammaŋ, yaŋ hoti kaţukapphalaŋ.


‘Na taŋ kammaŋ kataŋ sādhu, yaŋ katvā anutappati;


Yassa assumukho rodaŋ, vipākaŋ paţisevati.


‘Tañca kammaŋ kataŋ sādhu, yaŋ katvā nānutappati;


Yassa patīto sumano, vipākaŋ paţisevati.


‘Paţikacceva taŋ kayirā, yaŋ jaññā hitamattano;


Na sākaţikacintāya, mantā dhīro parakkame.


‘Yathā sākaţiko maţţhaŋ, samaŋ hitvā mahāpathaŋ;


Visamaŋ maggamāruyha, akkhacchinnova jhāyati.


‘Evaŋ dhammā apakkamma, adhammamanuvattiya;


Mando maccumukhaŋ patto, akkhacchinnova jhāyatī’ ti.

3. Serīsuttaŋ
104. Ekamantaŋ ţhito kho serī devaputto bhagavantaŋ gāthāya ajjhabhāsi–


‘Annamevābhinandanti (p. 1.057) ubhaye devamānusā;


Atha ko nāma so yakkho, yaŋ annaŋ nābhinandatī’ ti.


‘Ye naŋ dadanti saddhāya, vippasannena cetasā;


Tameva annaŋ bhajati, asmiŋ loke paramhi ca.


‘Tasmā vineyya maccheraŋ, dajjā dānaŋ malābhibhū;


Puññāni paralokasmiŋ, patiţţhā honti pāņinan’ ti.

‘Acchariyaŋ bhante, abbhutaŋ, bhante! Yāvasubhāsitamidaŋ, bhante, bhagavatā–


‘Ye naŋ dadanti saddhāya, vippasannena cetasā;


Tameva annaŋ bhajati, asmiŋ loke paramhi ca.


‘Tasmā vineyya maccheraŋ, dajjā dānaŋ malābhibhū;


Puññāni paralokasmiŋ, patiţţhā honti pāņinan’ ti.

‘Bhūtapubbāhaŋ, bhante, sirī nāma rājā ahosiŋ dāyako dānapati dānassa vaņņavādī. Tassa mayhaŋ, bhante, catūsu dvāresu dānaŋ dīyittha samaņa-brāhmaņa-kapaņaddhika-vanibbakayācakānaŋ. Atha kho maŋ, bhante, itthāgāraŋ upasankamitvā etadavoca – “devassa kho dānaŋ dīyati; amhākaŋ dānaŋ na dīyati. Sādhu mayampi devaŋ nissāya dānāni dadeyyāma, puññāni kareyyāmā” ti. Tassa mayhaŋ, bhante, etadahosi– “ahaŋ khosmi dāyako dānapati dānassa vaņņavādī. Dānaŋ dassāmāti vadante kinti vadeyyan” ti? So khvāhaŋ, bhante, paţhamaŋ dvāraŋ itthāgārassa adāsiŋ. Tattha itthāgārassa dānaŋ dīyittha; mama dānaŋ paţikkami.

‘Atha kho maŋ, bhante, khattiyā anuyantā upasankamitvā etadavocuŋ– “devassa kho dānaŋ dīyati; itthāgārassa dānaŋ dīyati; amhākaŋ dānaŋ na dīyati. Sādhu mayampi devaŋ nissāya dānāni dadeyyāma, puññāni kareyyāmā” ti Tassa mayhaŋ, bhante, etadahosi– “ahaŋ khosmi dāyako dānapati dānassa vaņņavādī. Dānaŋ dassāmāti vadante kinti vadeyyan” ti (p. 1.058) So khvāhaŋ, bhante, dutiyaŋ dvāraŋ khattiyānaŋ anuyantānaŋ adāsiŋ. Tattha khattiyānaŋ anuyantānaŋ dānaŋ dīyittha, mama dānaŋ paţikkami.

‘Atha kho maŋ, bhante, balakāyo upasankamitvā etadavoca– “devassa kho dānaŋ dīyati; itthāgārassa dānaŋ dīyati; khattiyānaŋ anuyantānaŋ dānaŋ dīyati; amhākaŋ dānaŋ na dīyati. Sādhu mayampi devaŋ nissāya dānāni dadeyyāma, puññāni kareyyāmā” ti. Tassa mayhaŋ, bhante, etadahosi– “ahaŋ khosmi dāyako dānapati dānassa vaņņavādī. Dānaŋ dassāmāti vadante kinti vadeyyan” ti? So khvāhaŋ bhante, tatiyaŋ dvāraŋ balakāyassa adāsiŋ. Tattha balakāyassa dānaŋ dīyittha, mama dānaŋ paţikkami.

‘Atha kho maŋ, bhante, brāhmaņagahapatikā upasankamitvā etadavocuŋ– “devassa kho dānaŋ dīyati; itthāgārassa dānaŋ dīyati; khattiyānaŋ anuyantānaŋ dānaŋ dīyati; balakāyassa dānaŋ dīyati; amhākaŋ dānaŋ na dīyati. Sādhu mayampi devaŋ nissāya dānāni dadeyyāma, puññāni kareyyāmā” ti. Tassa mayhaŋ, bhante, etadahosi – “ahaŋ khosmi dāyako dānapati dānassa vaņņavādī. Dānaŋ dassāmāti vadante kinti vadeyyan” ti? So khvāhaŋ, bhante, catutthaŋ dvāraŋ brāhmaņagahapatikānaŋ adāsiŋ. Tattha brāhmaņagahapatikānaŋ dānaŋ dīyittha, mama dānaŋ paţikkami.

‘Atha kho maŋ, bhante, purisā upasankamitvā etadavocuŋ– “na kho dāni devassa koci dānaŋ dīyatī” ti. Evaŋ vuttāhaŋ, bhante, te purise etadavocaŋ– “tena hi, bhaņe, yo bāhiresu janapadesu āyo sañjāyati tato upađđhaŋ antepure pavesetha, upađđhaŋ tattheva dānaŋ detha samaņa-brāhmaņa-kapaņaddhika-vanibbaka-yācakānan” ti So khvāhaŋ, bhante, evaŋ dīgharattaŋ katānaŋ puññānaŋ evaŋ dīgharattaŋ katānaŋ kusalānaŋ dhammānaŋ pariyantaŋ nādhigacchāmi– ettakaŋ puññanti vā ettako puññavipākoti vā ettakaŋ sagge ţhātabbanti vāti. Acchariyaŋ, bhante, abbhutaŋ, bhante! Yāvasubhāsitamidaŋ, bhante, bhagavatā –


‘Ye naŋ dadanti saddhāya, vippasannena cetasā;


Tameva annaŋ bhajati, asmiŋ loke paramhi ca.


‘Tasmā vineyya maccheraŋ, dajjā dānaŋ malābhibhū;


Puññāni paralokasmiŋ, patiţţhā honti pāņinan’ ti.

4. Ghaţīkārasuttaŋ
105. Ekamantaŋ (p. 1.059) ţhito kho ghaţīkāro devaputto bhagavato santike imaŋ gāthaŋ abhāsi–


‘Avihaŋ upapannāse, vimuttā satta bhikkhavo;


Rāgadosaparikkhīņā, tiņņā loke visattikan’ ti.


‘Ke ca te ataruŋ pankaŋ, maccudheyyaŋ suduttaraŋ;


Ke hitvā mānusaŋ dehaŋ, dibbayogaŋ upaccagun’ ti.


‘Upako palagaņđo ca, pukkusāti ca te tayo;


Bhaddiyo khaņđadevo ca, bāhuraggi ca sangiyo .


Te hitvā mānusaŋ dehaŋ, dibbayogaŋ upaccagun’ ti.


‘Kusalī bhāsasī tesaŋ, mārapāsappahāyinaŋ;


Kassa te dhammamaññāya, acchiduŋ bhavabandhanan’ ti.


‘Na aññatra bhagavatā, nāññatra tava sāsanā;


Yassa te dhammamaññāya, acchiduŋ bhavabandhanaŋ.


‘Yattha nāmañca rūpañca, asesaŋ uparujjhati;


Taŋ te dhammaŋ idhaññāya, acchiduŋ bhavabandhanan’ ti.


‘Gambhīraŋ bhāsasī vācaŋ, dubbijānaŋ sudubbudhaŋ;


Kassa tvaŋ dhammamaññāya, vācaŋ bhāsasi īdisan’ ti.


‘Kumbhakāro pure āsiŋ, vekaļinge ghaţīkaro;


Mātāpettibharo āsiŋ, kassapassa upāsako.


‘Virato methunā dhammā, brahmacārī nirāmiso;


Ahuvā te sagāmeyyo, ahuvā te pure sakhā.


‘Sohamete pajānāmi, vimutte satta bhikkhavo;


Rāgadosaparikkhīņe, tiņņe loke visattikan’ ti.


‘Evametaŋ tadā āsi, yathā bhāsasi bhaggava;


Kumbhakāro pure āsi, vekaļinge ghaţīkaro.


‘Mātāpettibharo (p. 1.060) āsi, kassapassa upāsako;


Virato methunā dhammā, brahmacārī nirāmiso.


Ahuvā me sagāmeyyo, ahuvā me pure sakhā’ ti.


‘Evametaŋ purāņānaŋ, sahāyānaŋ ahu sangamo;


Ubhinnaŋ bhāvitattānaŋ, sarīrantimadhārinan’ ti.

5. Jantusuttaŋ
106. Evaŋ me sutaŋ– ekaŋ samayaŋ sambahulā bhikkhū, kosalesu viharanti himavantapasse araññakuţikāya uddhatā unnaļā capalā mukharā vikiņņavācā muţţhassatino asampajānā asamāhitā vibbhantacittā pākatindriyā.

Atha kho jantu devaputto tadahuposathe pannarase yena te bhikkhū tenupasankami; upasankamitvā te bhikkhū gāthāhi ajjhabhāsi–


‘Sukhajīvino pure āsuŋ, bhikkhū gotamasāvakā;


Anicchā piņđamesanā, anicchā sayanāsanaŋ.


Loke aniccataŋ ñatvā, dukkhassantaŋ akaŋsu te.


‘Dupposaŋ katvā attānaŋ, gāme gāmaņikā viya;


Bhutvā bhutvā nipajjanti, parāgāresu mucchitā.


‘Sanghassa añjaliŋ katvā, idhekacce vadāmahaŋ;


Apaviddhā anāthā te, yathā petā tatheva te .


‘Ye kho pamattā viharanti, te me sandhāya bhāsitaŋ;


Ye appamattā viharanti, namo tesaŋ karomahan’ ti.

6. Rohitassasuttaŋ
107. Sāvatthinidānaŋ. Ekamantaŋ ţhito kho rohitasso devaputto bhagavantaŋ etadavoca– ‘yattha nu kho, bhante, na jāyati na jīyati na mīyati na cavati na upapajjati, sakkā nu kho so, bhante, gamanena lokassa (p. 1.061) anto ñātuŋ vā daţţhuŋ vā pāpuņituŋ vā’ ti? ‘Yattha kho, āvuso, na jāyati na jīyati na mīyati na cavati na upapajjati, nāhaŋ taŋ gamanena lokassa antaŋ ñāteyyaŋ daţţheyyaŋ patteyyanti vadāmī’ ti.

‘Acchariyaŋ, bhante, abbhutaŋ, bhante! Yāvasubhāsitamidaŋ, bhante, bhagavatā– “yattha kho, āvuso, na jāyati na jīyati na mīyati na cavati na upapajjati, nāhaŋ taŋ gamanena lokassa antaŋ ñāteyyaŋ daţţheyyaŋ patteyyanti vadāmī” ti.

‘Bhūtapubbāhaŋ, bhante, rohitasso nāma isi ahosiŋ bhojaputto iddhimā vehāsangamo. Tassa mayhaŋ, bhante, evarūpo javo ahosi; seyyathāpi nāma daļhadhammā dhanuggaho susikkhito katahattho katayoggo katūpāsano lahukena asanena appakasireneva tiriyaŋ tālacchāyaŋ atipāteyya. Tassa mayhaŋ, bhante, evarūpo padavītihāro ahosi; seyyathāpi nāma puratthimā samuddā pacchimo samuddo. Tassa mayhaŋ, bhante, evarūpaŋ icchāgataŋ uppajji– “ahaŋ gamanena lokassa antaŋ pāpuņissāmī” ti. So khvāhaŋ, bhante, evarūpena javena samannāgato evarūpena ca padavītihārena aññatreva asita-pīta-khāyita-sāyitā aññatra uccāra-passāvakammā aññatra niddākilamathapaţivinodanā vassasatāyuko vassasatajīvī vassasataŋ gantvā appatvāva lokassa antaŋ antarāva kālankato.

‘Acchariyaŋ, bhante, abbhutaŋ, bhante! Yāvasubhāsitamidaŋ, bhante, bhagavatā– “yattha kho, āvuso, na jāyati na jīyati na mīyati na cavati na upapajjati, nāhaŋ taŋ gamanena lokassa antaŋ ñāteyyaŋ daţţheyyaŋ patteyyanti vadāmī”’ ti.

‘Na kho panāhaŋ, āvuso, appatvā lokassa antaŋ dukkhassa antakiriyaŋ vadāmi. Api ca khvāhaŋ, āvuso, imasmiŋyeva byāmamatte kaļevare sasaññimhi samanake lokañca paññapemi lokasamudayañca lokanirodhañca lokanirodhagāminiñca paţipadanti.


‘Gamanena na pattabbo, lokassanto kudācanaŋ;


Na ca appatvā lokantaŋ, dukkhā atthi pamocanaŋ.


‘Tasmā (p. 1.062) have lokavidū sumedho,


Lokantagū vusitabrahmacariyo.


Lokassa antaŋ samitāvi ñatvā,


Nāsīsati lokamimaŋ parañcā’ ti.

7. Nandasuttaŋ
108. Ekamantaŋ ţhito kho nando devaputto bhagavato santike imaŋ gāthaŋ abhāsi–


‘Accenti kālā tarayanti rattiyo,


Vayoguņā anupubbaŋ jahanti.


Etaŋ bhayaŋ maraņe pekkhamāno,


Puññāni kayirātha sukhāvahānī’ ti.


‘Accenti kālā tarayanti rattiyo,


Vayoguņā anupubbaŋ jahanti.


Etaŋ bhayaŋ maraņe pekkhamāno,


Lokāmisaŋ pajahe santipekkho’ ti.

8. Nandivisālasuttaŋ
109. Ekamantaŋ ţhito kho nandivisālo devaputto bhagavantaŋ gāthāya ajjhabhāsi–


‘Catucakkaŋ navadvāraŋ, puņņaŋ lobhena saŋyutaŋ;


Pankajātaŋ mahāvīra, kathaŋ yātrā bhavissatī’ ti.


‘Chetvā naddhiŋ varattañca, icchālobhañca pāpakaŋ;


Samūlaŋ taņhamabbuyha, evaŋ yātrā bhavissatī’ ti.

9. Susimasuttaŋ
110. Sāvatthinidānaŋ Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ ānandaŋ bhagavā etadavoca– ‘tuyhampi no, ānanda, sāriputto ruccatī’ ti?

‘Kassa (p. 1.063) hi nāma, bhante, abālassa aduţţhassa amūļhassa avipallatthacittassa āyasmā sāriputto na rucceyya? Paņđito, bhante, āyasmā sāriputto Mahāpañño, bhante, āyasmā sāriputto. Puthupañño, bhante, āyasmā sāriputto. Hāsapañño, bhante, āyasmā sāriputto. Javanapañño, bhante, āyasmā sāriputto. Tikkhapañño, bhante, āyasmā sāriputto. Nibbedhikapañño, bhante, āyasmā sāriputto. Appiccho, bhante, āyasmā sāriputto. Santuţţho, bhante, āyasmā sāriputto. Pavivitto, bhante, āyasmā sāriputto. Asaŋsaţţho, bhante, āyasmā sāriputto. Āraddhavīriyo, bhante, āyasmā sāriputto. Vattā, bhante, āyasmā sāriputto. Vacanakkhamo, bhante, āyasmā sāriputto. Codako, bhante, āyasmā sāriputto. Pāpagarahī, bhante, āyasmā sāriputto. Kassa hi nāma, bhante, abālassa aduţţhassa amūļhassa avipallatthacittassa āyasmā sāriputto na rucceyyā’ ti?

‘Evametaŋ ānanda, evametaŋ, ānanda! Kassa hi nāma, ānanda, abālassa aduţţhassa amūļhassa avipallatthacittassa sāriputto na rucceyya? Paņđito, ānanda, sāriputto. Mahāpañño, ānanda, sāriputto. Puthupañño, ānanda, sāriputto. Hāsapañño, ānanda, sāriputto. Javanapañño, ānanda, sāriputto. Tikkhapañño, ānanda, sāriputto. Nibbedhikapañño, ānanda, sāriputto. Appiccho, ānanda, sāriputto. Santuţţho, ānanda, sāriputto. Pavivitto, ānanda, sāriputto. Asaŋsaţţho, ānanda, sāriputto. Āraddhavīriyo, ānanda, sāriputto. Vattā, ānanda, sāriputto. Vacanakkhamo, ānanda, sāriputto Codako, ānanda, sāriputto. Pāpagarahī, ānanda, sāriputto. Kassa hi nāma, ānanda, abālassa aduţţhassa amūļhassa avipallatthacittassa sāriputto na rucceyyā’ ti?

Atha kho susimo devaputto āyasmato sāriputtassa vaņņe bhaññamāne mahatiyā devaputtaparisāya parivuto yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhito kho susimo devaputto bhagavantaŋ etadavoca–

‘Evametaŋ (p. 1.064) bhagavā, evametaŋ, sugata. Kassa hi nāma, bhante, abālassa aduţţhassa amūļhassa avipallatthacittassa āyasmā sāriputto na rucceyya? Paņđito, bhante, āyasmā sāriputto. Mahāpañño, bhante, puthupañño, bhante, hāsapañño, bhante, javanapañño, bhante, tikkhapañño, bhante, nibbedhikapañño, bhante, appiccho, bhante, santuţţho, bhante, pavivitto, bhante, asaŋsaţţho, bhante, āraddhavīriyo, bhante, vattā, bhante, vacanakkhamo, bhante, codako, bhante, pāpagarahī, bhante, āyasmā sāriputto. Kassa hi nāma, bhante, abālassa aduţţhassa amūļhassa avipallatthacittassa āyasmā sāriputto na rucceyya?

‘Ahampi hi, bhante, yaññadeva devaputtaparisaŋ upasankamiŋ, etadeva bahulaŋ saddaŋ suņāmi– “paņđito āyasmā sāriputto; mahāpañño āyasmā, puthupañño āyasmā, hāsapañño āyasmā, javanapañño āyasmā, tikkhapañño āyasmā, nibbedhikapañño āyasmā, appiccho āyasmā, santuţţho āyasmā, pavivitto āyasmā, asaŋsaţţho āyasmā, āraddhavīriyo āyasmā, vattā āyasmā, vacanakkhamo āyasmā, codako āyasmā, pāpagarahī āyasmā sāriputto” ti Kassa hi nāma, bhante, abālassa aduţţhassa amūļhassa avipallatthacittassa āyasmā sāriputto na rucceyyā’ ti?

Atha kho susimassa devaputtassa devaputtaparisā āyasmato sāriputtassa vaņņe bhaññamāne attamanā pamuditā pītisomanassajātā uccāvacā vaņņanibhā upadaŋseti.

‘Seyyathāpi nāma maņi veļuriyo subho jātimā aţţhaŋso suparikammakato paņđukambale nikkhitto bhāsate ca tapate ca virocati ca; evamevaŋ susimassa devaputtassa devaputtaparisā āyasmato sāriputtassa vaņņe bhaññamāne attamanā pamuditā pītisomanassajātā uccāvacā vaņņanibhā upadaŋseti.

‘Seyyathāpi nāma nikkhaŋ jambonadaŋ dakkhakammāraputta-ukkāmukhasukusalasampahaţţhaŋ paņđukambale nikkhittaŋ bhāsate ca tapate ca virocati ca; evamevaŋ susimassa devaputtassa devaputtaparisā āyasmato sāriputtassa vaņņe bhaññamāne attamanā pamuditā pītisomanassajātā uccāvacā vaņņanibhā upadaŋseti.

‘Seyyathāpi (p. 1.065) nāma saradasamaye viddhe vigatavalāhake deve rattiyā paccūsasamayaŋ osadhitārakā bhāsate ca tapate ca virocati ca; evamevaŋ susimassa devaputtassa devaputtaparisā āyasmato sāriputtassa vaņņe bhaññamāne attamanā pamuditā pītisomanassajātā uccāvacā vaņņanibhā upadaŋseti.

‘Seyyathāpi nāma saradasamaye viddhe vigatavalāhake deve ādicco nabhaŋ abbhussakkamāno sabbaŋ ākāsagataŋ tamagataŋ abhivihacca bhāsate ca tapate ca virocati ca; evamevaŋ susimassa devaputtassa devaputtaparisā āyasmato sāriputtassa vaņņe bhaññamāne attamanā pamuditā pītisomanassajātā uccāvacā vaņņanibhā upadaŋseti.

Atha kho susimo devaputto āyasmantaŋ sāriputtaŋ ārabbha bhagavato santike imaŋ gāthaŋ abhāsi–


‘Paņđitoti samaññāto, sāriputto akodhano;


Appiccho sorato danto, satthuvaņņābhato isī’ ti.

Atha kho bhagavā āyasmantaŋ sāriputtaŋ ārabbha susimaŋ devaputtaŋ gāthāya paccabhāsi–


‘Paņđitoti samaññāto, sāriputto akodhano;


Appiccho sorato danto, kālaŋ kankhati sudanto’ ti.

10. Nānātitthiyasāvakasuttaŋ
111. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Atha kho sambahulā nānātitthiyasāvakā devaputtā asamo ca sahali ca nīko ca ākoţako ca vegabbhari ca māņavagāmiyo ca abhikkantāya rattiyā abhikkantavaņņā kevalakappaŋ veļuvanaŋ obhāsetvā yena bhagavā tenupasankamiŋsu; upasankamitvā bhagavantaŋ abhivādetvā (p. 1.066) ekamantaŋ aţţhaŋsu. Ekamantaŋ ţhito kho asamo devaputto pūraņaŋ kassapaŋ ārabbha bhagavato santike imaŋ gāthaŋ abhāsi –


‘Idha chinditamārite, hatajānīsu kassapo;


Na pāpaŋ samanupassati, puññaŋ vā pana attano.


Sa ve vissāsamācikkhi, satthā arahati mānanan’ ti.

Atha kho sahali devaputto makkhaliŋ gosālaŋ ārabbha bhagavato santike imaŋ gāthaŋ abhāsi–


‘Tapojigucchāya susaŋvutatto,


Vācaŋ pahāya kalahaŋ janena.


Samosavajjā virato saccavādī,


Na hi nūna tādisaŋ karoti pāpan’ ti.

Atha kho nīko devaputto nigaņţhaŋ nāţaputtaŋ ārabbha bhagavato santike imaŋ gāthaŋ abhāsi–


‘Jegucchī nipako bhikkhu, cātuyāmasusaŋvuto;


Diţţhaŋ sutañca ācikkhaŋ, na hi nūna kibbisī siyā’ ti.

Atha kho ākoţako devaputto nānātitthiye ārabbha bhagavato santike imaŋ gāthaŋ abhāsi–


‘Pakudhako kātiyāno nigaņţho,


Ye cāpime makkhalipūraņāse.


Gaņassa satthāro sāmaññappattā,


Na hi nūna te sappurisehi dūre’ ti.

Atha kho vegabbhari devaputto ākoţakaŋ devaputtaŋ gāthāya paccabhāsi–


‘Sahācaritena chavo sigālo,


Na kotthuko sīhasamo kadāci.


Naggo musāvādī gaņassa satthā,


Sankassarācāro na sataŋ sarikkho’ ti.

Atha (p. 1.067) kho māro pāpimā begabbhariŋ devaputtaŋ anvāvisitvā bhagavato santike imaŋ gāthaŋ abhāsi–


‘Tapojigucchāya āyuttā, pālayaŋ pavivekiyaŋ;


Rūpe ca ye niviţţhāse, devalokābhinandino.


Te ve sammānusāsanti, paralokāya mātiyā’ ti.

Atha kho bhagavā, “māro ayaŋ pāpimā” iti viditvā, māraŋ pāpimantaŋ gāthāya paccabhāsi–


‘Ye keci rūpā idha vā huraŋ vā,


Ye cantalikkhasmiŋ pabhāsavaņņā.


Sabbeva te te namucippasatthā,


Āmisaŋva macchānaŋ vadhāya khittā’ ti.

Atha kho māņavagāmiyo devaputto bhagavantaŋ ārabbha bhagavato santike imā gāthāyo abhāsi–


‘Vipulo rājagahīyānaŋ, giriseţţho pavuccati;


Seto himavataŋ seţţho, ādicco aghagāminaŋ.


‘Samuddo udadhinaŋ seţţho, nakkhattānañca candimā .


Sadevakassa lokassa, buddho aggo pavuccatī’ ti.

Nānātitthiyavaggo tatiyo.

Tassuddānaŋ–

Sivo khemo ca serī ca, ghaţī jantu ca rohito;

Nando nandivisālo ca, susimo nānātitthiyena te dasāti.

Devaputtasaŋyuttaŋ samattaŋ.

3. Kosalasaŋyuttaŋ

1. Paţhamavaggo

1. Daharasuttaŋ
112. Evaŋ (p. 1.068) me sutaŋ – ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho rājā pasenadi kosalo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho rājā pasenadi kosalo bhagavantaŋ etadavoca– ‘bhavampi no gotamo anuttaraŋ sammāsambodhiŋ abhisambuddhoti paţijānātī’ ti? ‘Yañhi taŋ, mahārāja, sammā vadamāno vadeyya “anuttaraŋ sammāsambodhiŋ abhisambuddho” ti, mameva taŋ sammā vadamāno vadeyya. Ahañhi, mahārāja, anuttaraŋ sammāsambodhiŋ abhisambuddho’ ti.

‘Yepi te, bho gotama, samaņabrāhmaņā sanghino gaņino gaņācariyā ñātā yasassino titthakarā sādhusammatā bahujanassa, seyyathidaŋ– pūraņo kassapo, makkhali gosālo, nigaņţho nāţaputto, sañcayo belaţţhaputto, pakudho kaccāyano, ajito kesakambalo; tepi mayā “anuttaraŋ sammāsambodhiŋ abhisambuddhoti paţijānāthā” ti puţţhā samānā anuttaraŋ sammāsambodhiŋ abhisambuddhoti na paţijānanti. Kiŋ pana bhavaŋ gotamo daharo ceva jātiyā navo ca pabbajjāyā’ ti?

‘Cattāro kho me, mahārāja, daharāti na uññātabbā, daharāti na paribhotabbā. Katame cattāro? Khattiyo kho, mahārāja, daharoti na uññātabbo, daharoti na paribhotabbo. Urago kho, mahārāja, daharoti na uññātabbo, daharoti na paribhotabbo. Aggi kho, mahārāja, daharoti na uññātabbo, daharoti na paribhotabbo. Bhikkhu, kho, mahārāja, daharoti na uññātabbo, daharoti na paribhotabbo. Ime kho, mahārāja, cattāro daharāti na uññātabbā, daharāti na paribhotabbā’ ti.

Idamavoca (p. 1.069) bhagavā. Idaŋ vatvāna sugato athāparaŋ etadavoca satthā–


‘Khattiyaŋ jātisampannaŋ, abhijātaŋ yasassinaŋ;


Daharoti nāvajāneyya, na naŋ paribhave naro.


‘Ṭhānañhi so manujindo, rajjaŋ laddhāna khattiyo;


So kuddho rājadaņđena, tasmiŋ pakkamate bhusaŋ.


Tasmā taŋ parivajjeyya, rakkhaŋ jīvitamattano.


‘Gāme vā yadi vā raññe, yattha passe bhujangamaŋ;


Daharoti nāvajāneyya, na naŋ paribhave naro.


‘Uccāvacehi vaņņehi, urago carati tejasī .


So āsajja đaŋse bālaŋ, naraŋ nāriñca ekadā.


Tasmā taŋ parivajjeyya, rakkhaŋ jīvitamattano.


‘Pahūtabhakkhaŋ jālinaŋ, pāvakaŋ kaņhavattaniŋ;


Daharoti nāvajāneyya, na naŋ paribhave naro.


‘Laddhā hi so upādānaŋ, mahā hutvāna pāvako;


So āsajja đahe bālaŋ, naraŋ nāriñca ekadā.


Tasmā taŋ parivajjeyya, rakkhaŋ jīvitamattano.


‘Vanaŋ yadaggi đahati, pāvako kaņhavattanī;


Jāyanti tattha pārohā, ahorattānamaccaye.


‘Yañca kho sīlasampanno, bhikkhu đahati tejasā.


Na tassa puttā pasavo, dāyādā vindare dhanaŋ.


Anapaccā adāyādā, tālāvatthū bhavanti te.


‘Tasmā hi paņđito poso, sampassaŋ atthamattano.


Bhujangamaŋ pāvakañca, khattiyañca yasassinaŋ.


Bhikkhuñca sīlasampannaŋ, sammadeva samācare’ ti.

Evaŋ vutte, rājā pasenadi kosalo bhagavantaŋ etadavoca– ‘abhikkantaŋ, bhante, abhikkantaŋ, bhante! Seyyathāpi bhante, nikkujjitaŋ vā ukkujjeyya (p. 1.070) paţicchannaŋ vā vivareyya, mūļhassa vā maggaŋ ācikkheyya andhakāre vā telapajjotaŋ dhāreyya– “cakkhumanto rūpāni dakkhantī” ti; evamevaŋ bhagavatā anekapariyāyena dhammo pakāsito. Esāhaŋ, bhante, bhagavantaŋ saraņaŋ gacchāmi dhammañca bhikkhusanghañca. Upāsakaŋ maŋ, bhante, bhagavā dhāretu ajjatagge pāņupetaŋ saraņaŋ gatan’ ti.

2. Purisasuttaŋ
113. Sāvatthinidānaŋ. Atha kho rājā pasenadi kosalo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho rājā pasenadi kosalo bhagavantaŋ etadavoca– ‘kati nu kho, bhante, purisassa dhammā ajjhattaŋ uppajjamānā uppajjanti ahitāya dukkhāya aphāsuvihārāyā’ ti?

‘Tayo kho, mahārāja, purisassa dhammā ajjhattaŋ uppajjamānā uppajjanti ahitāya dukkhāya aphāsuvihārāya. Katame tayo? Lobho kho, mahārāja, purisassa dhammo ajjhattaŋ uppajjamāno uppajjati ahitāya dukkhāya aphāsuvihārāya. Doso kho, mahārāja, purisassa dhammo ajjhattaŋ uppajjamāno uppajjati ahitāya dukkhāya aphāsuvihārāya. Moho kho, mahārāja, purisassa dhammo ajjhattaŋ uppajjamāno uppajjati ahitāya dukkhāya aphāsuvihārāya Ime kho, mahārāja, tayo purisassa dhammā ajjhattaŋ uppajjamānā uppajjanti ahitāya dukkhāya aphāsuvihārāyā’ ti. Idamavoca …pe…


‘Lobho doso ca moho ca, purisaŋ pāpacetasaŋ;


Hiŋsanti attasambhūtā, tacasāraŋva samphalan’ ti .

3. Jarāmaraņasuttaŋ
114. Sāvatthinidānaŋ Ekamantaŋ nisinno kho rājā pasenadi kosalo bhagavantaŋ etadavoca– ‘atthi nu kho, bhante, jātassa aññatra jarāmaraņā’ ti? ‘Natthi kho, mahārāja, jātassa aññatra jarāmaraņā. Yepi te, mahārāja, khattiyamahāsālā ađđhā mahaddhanā mahābhogā pahūtajātarūparajatā (p. 1.071) pahūtavittūpakaraņā pahūtadhanadhaññā, tesampi jātānaŋ natthi aññatra jarāmaraņā. Yepi te, mahārāja, brāhmaņamahāsālā …pe… gahapatimahāsālā ađđhā mahaddhanā mahābhogā pahūtajātarūparajatā pahūtavittūpakaraņā pahūtadhanadhaññā, tesampi jātānaŋ natthi aññatra jarāmaraņā. Yepi te, mahārāja, bhikkhū arahanto khīņāsavā vusitavanto katakaraņīyā ohitabhārā anuppattasadatthā parikkhīņabhavasaŋyojanā sammadaññāvimuttā, tesaŋ pāyaŋ kāyo bhedanadhammo nikkhepanadhammo’ ti. Idamavoca …pe…


‘Jīranti ve rājarathā sucittā,


Atho sarīrampi jaraŋ upeti.


Satañca dhammo na jaraŋ upeti,


Santo have sabbhi pavedayantī’ ti.

4. Piyasuttaŋ
115. Sāvatthinidānaŋ Ekamantaŋ nisinno kho rājā pasenadi kosalo bhagavantaŋ etadavoca ‘idha mayhaŋ, bhante, rahogatassa paţisallīnassa evaŋ cetaso parivitakko udapādi– “kesaŋ nu kho piyo attā, kesaŋ appiyo attā” ti? Tassa mayhaŋ, bhante, etadahosi– “ye ca kho keci kāyena duccaritaŋ caranti, vācāya duccaritaŋ caranti, manasā duccaritaŋ caranti; tesaŋ appiyo attā”. Kiñcāpi te evaŋ vadeyyuŋ– “piyo no attā” ti, atha kho tesaŋ appiyo attā. Taŋ kissa hetu? Yañhi appiyo appiyassa kareyya, taŋ te attanāva attano karonti; tasmā tesaŋ appiyo attā. Ye ca kho keci kāyena sucaritaŋ caranti, vācāya sucaritaŋ caranti, manasā sucaritaŋ caranti; tesaŋ piyo attā. Kiñcāpi te evaŋ vadeyyuŋ– “appiyo no attā” ti; atha kho tesaŋ piyo attā. Taŋ kissa hetu? Yañhi piyo piyassa kareyya, taŋ te attanāva attano karonti; tasmā tesaŋ piyo attā’ ti.

‘Evametaŋ, mahārāja, evametaŋ, mahārāja! Ye hi keci, mahārāja, kāyena duccaritaŋ caranti, vācāya duccaritaŋ caranti, manasā duccaritaŋ caranti; tesaŋ appiyo attā. Kiñcāpi te evaŋ vadeyyuŋ– “piyo no attā” ti, atha kho tesaŋ appiyo attā. Taŋ kissa hetu? Yañhi, mahārāja, appiyo appiyassa kareyya, taŋ te attanāva attano karonti; tasmā tesaŋ appiyo attā. Ye ca kho keci, mahārāja kāyena (p. 1.072) sucaritaŋ caranti, vācāya sucaritaŋ caranti, manasā sucaritaŋ caranti; tesaŋ piyo attā. Kiñcāpi te evaŋ vadeyyuŋ– “appiyo no attā” ti; atha kho tesaŋ piyo attā. Taŋ kissa hetu? Yañhi mahārāja, piyo piyassa kareyya, taŋ te attanāva attano karonti; tasmā tesaŋ piyo attā’ ti. Idamavoca …pe…


‘Attānañce piyaŋ jaññā, na naŋ pāpena saŋyuje;


Na hi taŋ sulabhaŋ hoti, sukhaŋ dukkaţakārinā.


‘Antakenādhipannassa, jahato mānusaŋ bhavaŋ;


Kiñhi tassa sakaŋ hoti, kiñca ādāya gacchati.


Kiñcassa anugaŋ hoti, chāyāva anapāyinī .


‘Ubho puññañca pāpañca, yaŋ macco kurute idha;


Tañhi tassa sakaŋ hoti, tañca ādāya gacchati.


Tañcassa anugaŋ hoti, chāyāva anapāyinī.


‘Tasmā kareyya kalyāņaŋ, nicayaŋ samparāyikaŋ;


Puññāni paralokasmiŋ, patiţţhā honti pāņinan’tntti.

5. Attarakkhitasuttaŋ
116. Sāvatthinidānaŋ. Ekamantaŋ nisinno kho rājā pasenadi kosalo bhagavantaŋ etadavoca– ‘idha mayhaŋ, bhante, rahogatassa paţisallīnassa evaŋ cetaso parivitakko udapādi– “kesaŋ nu kho rakkhito attā, kesaŋ arakkhito attā” ti? Tassa mayhaŋ, bhante, etadahosi– “ye kho keci kāyena duccaritaŋ caranti, vācāya duccaritaŋ caranti, manasā duccaritaŋ caranti; tesaŋ arakkhito attā. Kiñcāpi te hatthikāyo vā rakkheyya, assakāyo vā rakkheyya, rathakāyo vā rakkheyya, pattikāyo vā rakkheyya; atha kho tesaŋ arakkhito attā. Taŋ kissa hetu? Bāhirā hesā rakkhā, nesā rakkhā ajjhattikā; tasmā tesaŋ arakkhito attā. Ye ca kho keci kāyena sucaritaŋ caranti, vācāya sucaritaŋ caranti, manasā sucaritaŋ caranti; tesaŋ rakkhito attā. Kiñcāpi te neva hatthikāyo rakkheyya, na assakāyo rakkheyya, na rathakāyo rakkheyya (p. 1.073) na pattikāyo rakkheyya; atha kho tesaŋ rakkhito attā. Taŋ kissa hetu? Ajjhattikā hesā rakkhā, nesā rakkhā bāhirā; tasmā tesaŋ rakkhito attā”’ ti.

‘Evametaŋ, mahārāja, evametaŋ, mahārāja! Ye hi keci, mahārāja, kāyena duccaritaŋ caranti …pe… tesaŋ arakkhito attā. Taŋ kissa hetu? Bāhirā hesā, mahārāja, rakkhā, nesā rakkhā ajjhattikā; tasmā tesaŋ arakkhito attā. Ye ca kho keci, mahārāja, kāyena sucaritaŋ caranti, vācāya sucaritaŋ caranti, manasā sucaritaŋ caranti; tesaŋ rakkhito attā. Kiñcāpi te neva hatthikāyo rakkheyya, na assakāyo rakkheyya, na rathakāyo rakkheyya, na pattikāyo rakkheyya; atha kho tesaŋ rakkhito attā. Taŋ kissa hetu? Ajjhattikā hesā, mahārāja, rakkhā, nesā rakkhā bāhirā; tasmā tesaŋ rakkhito attā’ ti. Idamavoca …pe…


‘Kāyena saŋvaro sādhu, sādhu vācāya saŋvaro;


Manasā saŋvaro sādhu, sādhu sabbattha saŋvaro.


Sabbattha saŋvuto lajjī, rakkhitoti pavuccatī’ ti.

6. Appakasuttaŋ
117. Sāvatthinidānaŋ. Ekamantaŋ nisinno kho rājā pasenadi kosalo bhagavantaŋ etadavoca– ‘idha mayhaŋ, bhante, rahogatassa paţisallīnassa evaŋ cetaso parivitakko udapādi– “appakā te sattā lokasmiŋ ye uļāre uļāre bhoge labhitvā na ceva majjanti, na ca pamajjanti, na ca kāmesu gedhaŋ āpajjanti, na ca sattesu vippaţipajjanti. Atha kho eteva bahutarā sattā lokasmiŋ ye uļāre uļāre bhoge labhitvā majjanti ceva pamajjanti ca kāmesu ca gedhaŋ āpajjanti, sattesu ca vippaţipajjantī”’ ti.

‘Evametaŋ, mahārāja, evametaŋ, mahārāja! Appakā te, mahārāja, sattā lokasmiŋ, ye uļāre uļāre bhoge labhitvā na ceva majjanti, na ca pamajjanti, na ca kāmesu gedhaŋ āpajjanti, na ca sattesu vippaţipajjanti. Atha kho eteva bahutarā sattā lokasmiŋ, ye uļāre uļāre bhoge labhitvā (p. 1.074) majjanti ceva pamajjanti ca kāmesu ca gedhaŋ āpajjanti, sattesu ca vippaţipajjantī’ ti. Idamavoca …pe…


‘Sārattā kāmabhogesu, giddhā kāmesu mucchitā;


Atisāraŋ na bujjhanti, migā kūţaŋva ođđitaŋ.


Pacchāsaŋ kaţukaŋ hoti, vipāko hissa pāpako’ ti.

7. Ađđakaraņasuttaŋ
118. Sāvatthinidānaŋ Ekamantaŋ nisinno kho rājā pasenadi kosalo bhagavantaŋ etadavoca– ‘idhāhaŋ, bhante, ađđakaraņe nisinno passāmi khattiyamahāsālepi brāhmaņamahāsālepi gahapatimahāsālepi ađđhe mahaddhane mahābhoge pahūtajātarūparajate pahūtavittūpakaraņe pahūtadhanadhaññe kāmahetu kāmanidānaŋ kāmādhikaraņaŋ sampajānamusā bhāsante. Tassa mayhaŋ, bhante, etadahosi– “alaŋ dāni me ađđakaraņena, bhadramukho dāni ađđakaraņena paññāyissatī”’ ti.

‘(Evametaŋ, mahārāja, evametaŋ mahārāja!) Yepi te, mahārāja, khattiyamahāsālā brāhmaņamahāsālā gahapatimahāsālā ađđhā mahaddhanā mahābhogā pahūtajātarūparajatā pahūtavittūpakaraņā pahūtadhanadhaññā kāmahetu kāmanidānaŋ kāmādhikaraņaŋ sampajānamusā bhāsanti; tesaŋ taŋ bhavissati dīgharattaŋ ahitāya dukkhāyā’ ti. Idamavoca …pe…


‘Sārattā kāmabhogesu, giddhā kāmesu mucchitā;


Atisāraŋ na bujjhanti, macchā khippaŋva ođđitaŋ.


Pacchāsaŋ kaţukaŋ hoti, vipāko hissa pāpako’ ti.

8. Mallikāsuttaŋ
119. Sāvatthinidānaŋ Tena kho pana samayena rājā pasenadi kosalo mallikāya deviyā saddhiŋ uparipāsādavaragato hoti. Atha kho rājā pasenadi kosalo mallikaŋ deviŋ etadavoca– ‘atthi nu kho te, mallike, kocañño attanā piyataro’ ti? ‘Natthi kho me, mahārāja, kocañño attanā piyataro. Tuyhaŋ pana, mahārāja, atthañño (p. 1.075) koci attanā piyataro’ ti? ‘Mayhampi kho, mallike, natthañño koci attanā piyataro’ ti.

Atha kho rājā pasenadi kosalo pāsādā orohitvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho rājā pasenadi kosalo bhagavantaŋ etadavoca– ‘idhāhaŋ, bhante, mallikāya deviyā saddhiŋ uparipāsādavaragato mallikaŋ deviŋ etadavocaŋ– “atthi nu kho te, mallike, kocañño attanā piyataro” ti? Evaŋ vutte, bhante, mallikā devī maŋ etadavoca– “natthi kho me, mahārāja, kocañño attanā piyataro. Tuyhaŋ pana, mahārāja, atthañño koci attanā piyataro” ti? Evaŋ vuttāhaŋ, bhante, mallikaŋ deviŋ etadavocaŋ– “mayhampi kho, mallike, natthañño koci attanā piyataro’ ti.

Atha kho bhagavā etamatthaŋ viditvā tāyaŋ velāyaŋ imaŋ gāthaŋ abhāsi–


‘Sabbā disā anuparigamma cetasā,


Nevajjhagā piyataramattanā kvaci.


Evaŋ piyo puthu attā paresaŋ,


Tasmā na hiŋse paramattakāmo’ ti.

9. Yaññasuttaŋ
120. Sāvatthinidānaŋ. Tena kho pana samayena rañño pasenadissa kosalassa mahāyañño paccupaţţhito hoti, pañca ca usabhasatāni pañca ca vacchatarasatāni pañca ca vacchatarisatāni pañca ca ajasatāni pañca ca urabbhasatāni thūņūpanītāni honti yaññatthāya. Yepissa te honti dāsāti vā pessāti vā kammakarāti vā, tepi daņđatajjitā bhayatajjitā assumukhā rudamānā parikammāni karonti.

Atha kho sambahulā bhikkhū pubbaņhasamayaŋ nivāsetvā pattacīvaramādāya sāvatthiŋ piņđāya pavisiŋsu. Sāvatthiyaŋ piņđāya caritvā pacchābhattaŋ piņđapātapaţikkantā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinno kho te bhikkhū bhagavantaŋ etadavocuŋ– ‘idha, bhante, rañño pasenadissa kosalassa mahāyañño paccupaţţhito (p. 1.076) hoti, pañca ca usabhasatāni pañca ca vacchatarasatāni pañca ca vacchatarisatāni pañca ca ajasatāni pañca ca urabbhasatāni thūņūpanītāni honti yaññatthāya Yepissa te honti dāsāti vā pessāti vā kammakarāti vā, tepi daņđatajjitā bhayatajjitā assumukhā rudamānā parikammāni karontī’ ti.

Atha kho bhagavā etamatthaŋ viditvā tāyaŋ velāyaŋ imā gāthāyo abhāsi–


‘Assamedhaŋ purisamedhaŋ, sammāpāsaŋ vājapeyyaŋ niraggaļhaŋ;


Mahāyaññā mahārambhā, na te honti mahapphalā.


‘Ajeļakā ca gāvo ca, vividhā yattha haññare;


Na taŋ sammaggatā yaññaŋ, upayanti mahesino.


‘Ye ca yaññā nirārambhā, yajanti anukulaŋ sadā;


Ajeļakā ca gāvo ca, vividhā nettha haññare.


Etaŋ sammaggatā yaññaŋ, upayanti mahesino.


‘Etaŋ yajetha medhāvī, eso yañño mahapphalo;


Etañhi yajamānassa, seyyo hoti na pāpiyo.


Yañño ca vipulo hoti, pasīdanti ca devatā’ ti.

10. Bandhanasuttaŋ
121. Tena kho pana samayena raññā pasenadinā kosalena mahājanakāyo bandhāpito hoti, appekacce rajjūhi appekacce andūhi appekacce sankhalikāhi.

Atha kho sambahulā bhikkhū pubbaņhasamayaŋ nivāsetvā pattacīvaramādāya sāvatthiŋ piņđāya pavisiŋsu. Sāvatthiyaŋ piņđāya caritvā pacchābhattaŋ piņđapātapaţikkantā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ – ‘idha, bhante, raññā pasenadinā kosalena mahājanakāyo bandhāpito, appekacce rajjūhi appekacce andūhi appekacce sankhalikāhī’ ti.

Atha (p. 1.077) kho bhagavā etamatthaŋ viditvā tāyaŋ velāyaŋ imā gāthāyo abhāsi–


‘Na taŋ daļhaŋ bandhanamāhu dhīrā,


Yadāyasaŋ dārujaŋ pabbajañca.


Sārattarattā maņikuņđalesu,


Puttesu dāresu ca yā apekkhā.


‘Etaŋ daļhaŋ bandhanamāhu dhīrā,


Ohārinaŋ sithilaŋ duppamuñcaŋ.


Etampi chetvāna paribbajanti,


Anapekkhino kāmasukhaŋ pahāyā’ ti.

Paţhamo vaggo.

Tassuddānaŋ–

Daharo puriso jarā, piyaŋ attānarakkhito;

Appakā ađđakaraņaŋ, mallikā yaññabandhananti.

2. Dutiyavaggo

1. Sattajaţilasuttaŋ
122. Ekaŋ samayaŋ bhagavā sāvatthiyaŋ viharati pubbārāme migāramātupāsāde. Tena kho pana samayena bhagavā sāyanhasamayaŋ paţisallānā vuţţhito bahidvārakoţţhake nisinno hoti. Atha kho rājā pasenadi kosalo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi.

Tena kho pana samayena satta ca jaţilā satta ca nigaņţhā satta ca acelakā satta ca ekasāţakā satta ca paribbājakā parūļhakacchanakhalomā khārivividhamādāya bhagavato avidūre atikkamanti. Atha kho rājā pasenadi kosalo uţţhāyāsanā ekaŋsaŋ uttarāsangaŋ karitvā dakkhiņajāņumaņđalaŋ (p. 1.078) pathaviyaŋ nihantvā yena te satta ca jaţilā satta ca nigaņţhā satta ca acelakā satta ca ekasāţakā satta ca paribbājakā tenañjaliŋ paņāmetvā tikkhattuŋ nāmaŋ sāvesi– ‘rājāhaŋ, bhante, pasenadi kosalo …pe… rājāhaŋ, bhante, pasenadi kosalo’ ti.

Atha kho rājā pasenadi kosalo acirapakkantesu tesu sattasu ca jaţilesu sattasu ca nigaņţhesu sattasu ca acelakesu sattasu ca ekasāţakesu sattasu ca paribbājakesu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho rājā pasenadi kosalo bhagavantaŋ etadavoca– ‘ye te, bhante, loke arahanto vā arahattamaggaŋ vā samāpannā ete tesaŋ aññatarā’ ti.

‘Dujjānaŋ kho etaŋ, mahārāja, tayā gihinā kāmabhoginā puttasambādhasayanaŋ ajjhāvasantena kāsikacandanaŋ paccanubhontena mālāgandhavilepanaŋ dhārayantena jātarūparajataŋ sādiyantena– “ime vā arahanto, ime vā arahattamaggaŋ samāpannā”’ ti.

‘Saŋvāsena kho, mahārāja, sīlaŋ veditabbaŋ. Tañca kho dīghena addhunā, na ittaraŋ; manasikarotā, no amanasikarotā; paññavatā, no duppaññena. Saŋvohārena kho, mahārāja, soceyyaŋ veditabbaŋ. Tañca kho dīghena addhunā, na ittaraŋ; manasikarotā, no amanasikarotā; paññavatā, no duppaññena. Āpadāsu kho, mahārāja, thāmo veditabbo. So ca kho dīghena addhunā, na ittaraŋ; manasikarotā, no amanasikarotā; paññavatā, no duppaññena. Sākacchāya kho, mahārāja, paññā veditabbā. Sā ca kho dīghena addhunā, na ittaraŋ; manasikarotā, no amanasikarotā; paññavatā, no duppaññenā’ ti.

‘Acchariyaŋ bhante, abbhutaŋ bhante! Yāva subhāsitamidaŋ, bhante, bhagavatā– “dujjānaŋ kho etaŋ, mahārāja, tayā gihinā kāmabhoginā puttasambādhasayanaŋ ajjhāvasantena kāsikacandanaŋ paccanubhontena mālāgandhavilepanaŋ dhārayantena jātarūparajataŋ sādiyantena – ime vā arahanto, ime vā arahattamaggaŋ samāpannā” ti. Saŋvāsena kho, mahārāja, sīlaŋ veditabbaŋ. Tañca kho dīghena addhunā, na ittaraŋ; manasikarotā, no amanasikarotā; paññavatā, no duppaññena. Saŋvohārena kho mahārāja (p. 1.079) soceyyaŋ veditabbaŋ. Tañca kho dīghena addhunā, na ittaraŋ; manasikarotā, no amanasikarotā; paññavatā, no duppaññena. Āpadāsu kho, mahārāja, thāmo veditabbo. So ca kho dīghena addhunā, na ittaraŋ; manasikarotā, no amanasikarotā; paññavatā, no duppaññena. Sākacchāya kho, mahārāja, paññā veditabbā. Sā ca kho dīghena addhunā, na ittaraŋ; manasikarotā, no amanasikarotā; paññavatā, no duppaññenā’ ti.

‘Ete, bhante, mama purisā carā ocarakā janapadaŋ ocaritvā āgacchanti. Tehi paţhamaŋ ociņņaŋ ahaŋ pacchā osāpayissāmi . Idāni te, bhante, taŋ rajojallaŋ pavāhetvā sunhātā suvilittā kappitakesamassū odātavatthā pañcahi kāmaguņehi samappitā samangībhūtā paricāressantī’ ti.

Atha kho bhagavā etamatthaŋ viditvā tāyaŋ velāyaŋ imā gāthāyo abhāsi–


‘Na vaņņarūpena naro sujāno,


Na vissase ittaradassanena.


Susaññatānañhi viyañjanena,


Asaññatā lokamimaŋ caranti.


‘Patirūpako mattikākuņđalova,


Lohađđhamāsova suvaņņachanno.


Caranti loke parivārachannā,


Anto asuddhā bahi sobhamānā’ ti.

2. Pañcarājasuttaŋ
123. Sāvatthinidānaŋ Tena kho pana samayena pañcannaŋ rājūnaŋ pasenadipamukhānaŋ pañcahi kāmaguņehi samappitānaŋ samangībhūtānaŋ paricārayamānānaŋ ayamantarākathā udapādi – ‘kiŋ nu kho kāmānaŋ aggan’ ti? Tatrekacce evamāhaŋsu– ‘rūpā kāmānaŋ aggan’ ti. Ekacce evamāhaŋsu (p. 1.080) ‘saddā kāmānaŋ aggan’ ti. Ekacce evamāhaŋsu– ‘gandhā kāmānaŋ aggan’ ti. Ekacce evamāhaŋsu– ‘rasā kāmānaŋ aggan’ ti. Ekacce evamāhaŋsu ‘phoţţhabbā kāmānaŋ aggan’ ti. Yato kho te rājāno nāsakkhiŋsu aññamaññaŋ saññāpetuŋ.

Atha kho rājā pasenadi kosalo te rājāno etadavoca– ‘āyāma, mārisā, yena bhagavā tenupasankamissāma; upasankamitvā bhagavantaŋ etamatthaŋ paţipucchissāma. Yathā no bhagavā byākarissati tathā naŋ dhāressāmā’ ti . ‘Evaŋ, mārisā’ ti kho te rājāno rañño pasenadissa kosalassa paccassosuŋ.

Atha kho te pañca rājāno pasenadipamukhā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinno kho rājā pasenadi kosalo bhagavantaŋ etadavoca ‘idha, bhante, amhākaŋ pañcannaŋ rājūnaŋ pañcahi kāmaguņehi samappitānaŋ samangībhūtānaŋ paricārayamānānaŋ ayamantarākathā udapādi– “kiŋ nu kho kāmānaŋ aggan” ti? Ekacce evamāhaŋsu– “rūpā kāmānaŋ aggan” ti. Ekacce evamāhaŋsu – “saddā kāmānaŋ aggan” ti. Ekacce evamāhaŋsu– “gandhā kāmānaŋ aggan” ti. Ekacce evamāhaŋsu– “rasā kāmānaŋ aggan” ti. Ekacce evamāhaŋsu– “phoţţhabbā kāmānaŋ aggan” ti. Kiŋ nu kho, bhante, kāmānaŋ aggan’ ti?

‘Manāpapariyantaŋ khvāhaŋ, mahārāja, pañcasu kāmaguņesu agganti vadāmi. Teva, mahārāja, rūpā ekaccassa manāpā honti, teva rūpā ekaccassa amanāpā honti. Yehi ca yo rūpehi attamano hoti paripuņņasankappo, so tehi rūpehi aññaŋ rūpaŋ uttaritaraŋ vā paņītataraŋ vā na pattheti. Te tassa rūpā paramā honti. Te tassa rūpā anuttarā honti.

‘Teva mahārāja, saddā ekaccassa manāpā honti, teva saddā ekaccassa amanāpā honti. Yehi ca yo saddehi attamano hoti paripuņņasankappo, so tehi saddehi aññaŋ saddaŋ uttaritaraŋ vā (p. 1.081) paņītataraŋ vā na pattheti. Te tassa saddā paramā honti. Te tassa saddā anuttarā honti.

‘Teva, mahārāja, gandhā ekaccassa manāpā honti, teva gandhā ekaccassa amanāpā honti. Yehi ca yo gandhehi attamano hoti paripuņņasankappo, so tehi gandhehi aññaŋ gandhaŋ uttaritaraŋ vā paņītataraŋ vā na pattheti. Te tassa gandhā paramā honti. Te tassa gandhā anuttarā honti.

‘Teva, mahārāja, rasā ekaccassa manāpā honti, teva rasā ekaccassa amanāpā honti. Yehi ca yo rasehi attamano hoti paripuņņasankappo, so tehi rasehi aññaŋ rasaŋ uttaritaraŋ vā paņītataraŋ vā na pattheti. Te tassa rasā paramā honti. Te tassa rasā anuttarā honti.

‘Teva, mahārāja, phoţţhabbā ekaccassa manāpā honti, teva phoţţhabbā ekaccassa amanāpā honti. Yehi ca yo phoţţhabbehi attamano hoti paripuņņasankappo, so tehi phoţţhabbehi aññaŋ phoţţhabbaŋ uttaritaraŋ vā paņītataraŋ vā na pattheti. Te tassa phoţţhabbā paramā honti. Te tassa phoţţhabbā anuttarā hontī’ ti.

Tena kho pana samayena candanangaliko upāsako tassaŋ parisāyaŋ nisinno hoti. Atha kho candanangaliko upāsako uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘paţibhāti maŋ bhagavā, paţibhāti maŋ sugatā’ ti. ‘Paţibhātu taŋ candanangalikā’ ti bhagavā avoca.

Atha kho candanangaliko upāsako bhagavato sammukhā tadanurūpāya gāthāya abhitthavi–


‘Padumaŋ yathā kokanadaŋ sugandhaŋ,


Pāto siyā phullamavītagandhaŋ.


Angīrasaŋ passa virocamānaŋ,


Tapantamādiccamivantalikkhe’ ti.

Atha (p. 1.082) kho te pañca rājāno candanangalikaŋ upāsakaŋ pañcahi uttarāsangehi acchādesuŋ. Atha kho candanangaliko upāsako tehi pañcahi uttarāsangehi bhagavantaŋ acchādesīti.

3. Doņapākasuttaŋ
124 . Sāvatthinidānaŋ. Tena kho pana samayena rājā pasenadi kosalo doņapākakuraŋ bhuñjati. Atha kho rājā pasenadi kosalo bhuttāvī mahassāsī yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi.

Atha kho bhagavā rājānaŋ pasenadiŋ kosalaŋ bhuttāviŋ mahassāsiŋ viditvā tāyaŋ velāyaŋ imaŋ gāthaŋ abhāsi–


‘Manujassa sadā satīmato,


Mattaŋ jānato laddhabhojane.


Tanukassa bhavanti vedanā,


Saņikaŋ jīrati āyupālayan’ ti.

Tena kho pana samayena sudassano māņavo rañño pasenadissa kosalassa piţţhito ţhito hoti. Atha kho rājā pasenadi kosalo sudassanaŋ māņavaŋ āmantesi– ‘ehi tvaŋ, tāta sudassana, bhagavato santike imaŋ gāthaŋ pariyāpuņitvā mama bhattābhihāre (bhattābhihāre) bhāsa. Ahañca te devasikaŋ kahāpaņasataŋ (kahāpaņasataŋ) niccaŋ bhikkhaŋ pavattayissāmī’ ti. ‘Evaŋ devā’ ti kho sudassano māņavo rañño pasenadissa kosalassa paţissutvā bhagavato santike imaŋ gāthaŋ pariyāpuņitvā rañño pasenadissa kosalassa bhattābhihāre sudaŋ bhāsati–


‘Manujassa sadā satīmato,


Mattaŋ jānato laddhabhojane.


Tanukassa bhavanti vedanā,


Saņikaŋ jīrati āyupālayan’ ti.

Atha (p. 1.083) kho rājā pasenadi kosalo anupubbena nāļikodanaparamatāya saņţhāsi. Atha kho rājā pasenadi kosalo aparena samayena susallikhitagatto pāņinā gattāni anumajjanto tāyaŋ velāyaŋ imaŋ udānaŋ udānesi– ‘ubhayena vata maŋ so bhagavā atthena anukampi– diţţhadhammikena ceva atthena samparāyikena cā’ ti.

4. Paţhamasangāmasuttaŋ
125. Sāvatthinidānaŋ. Atha kho rājā māgadho ajātasattu vedehiputto caturanginiŋ senaŋ sannayhitvā rājānaŋ pasenadiŋ kosalaŋ abbhuyyāsi yena kāsi. Assosi kho rājā pasenadi kosalo– ‘rājā kira māgadho ajātasattu vedehiputto caturanginiŋ senaŋ sannayhitvā mamaŋ abbhuyyāto yena kāsī’ ti. Atha kho rājā pasenadi kosalo caturanginiŋ senaŋ sannayhitvā rājānaŋ māgadhaŋ ajātasattuŋ vedehiputtaŋ paccuyyāsi yena kāsi. Atha kho rājā ca māgadho ajātasattu vedehiputto rājā ca pasenadi kosalo sangāmesuŋ. Tasmiŋ kho pana sangāme rājā māgadho ajātasattu vedehiputto rājānaŋ pasenadiŋ kosalaŋ parājesi. Parājito ca rājā pasenadi kosalo sakameva rājadhāniŋ sāvatthiŋ paccuyyāsi .

Atha kho sambahulā bhikkhū pubbaņhasamayaŋ nivāsetvā pattacīvaramādāya sāvatthiŋ piņđāya pavisiŋsu. Sāvatthiyaŋ piņđāya caritvā pacchābhattaŋ piņđapātapaţikkantā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ–

‘Idha, bhante, rājā māgadho ajātasattu vedehiputto caturanginiŋ senaŋ sannayhitvā rājānaŋ pasenadiŋ kosalaŋ abbhuyyāsi yena kāsi. Assosi kho, bhante, rājā pasenadi kosalo– “rājā kira māgadho ajātasattu vedehiputto caturanginiŋ senaŋ sannayhitvā mamaŋ abbhuyyāto yena kāsī” ti. Atha kho, bhante, rājā pasenadi kosalo (p. 1.084) caturanginiŋ senaŋ sannayhitvā rājānaŋ māgadhaŋ ajātasattuŋ vedehiputtaŋ paccuyyāsi yena kāsi. Atha kho, bhante, rājā ca māgadho ajātasattu vedehiputto rājā ca pasenadi kosalo sangāmesuŋ. Tasmiŋ kho pana, bhante, sangāme rājā māgadho ajātasattu vedehiputto rājānaŋ pasenadiŋ kosalaŋ parājesi. Parājito ca, bhante, rājā pasenadi kosalo sakameva rājadhāniŋ sāvatthiŋ paccuyyāsī’ ti.

‘Rājā, bhikkhave, māgadho ajātasattu vedehiputto pāpamitto pāpasahāyo pāpasampavanko; rājā ca kho, bhikkhave, pasenadi kosalo kalyāņamitto kalyāņasahāyo kalyāņasampavanko. Ajjeva, bhikkhave rājā pasenadi kosalo imaŋ rattiŋ dukkhaŋ seti parājito’ ti. Idamavoca …pe…


‘Jayaŋ veraŋ pasavati, dukkhaŋ seti parājito;


Upasanto sukhaŋ seti, hitvā jayaparājayan’ ti.

5. Dutiyasangāmasuttaŋ
126. Atha kho rājā māgadho ajātasattu vedehiputto caturanginiŋ senaŋ sannayhitvā rājānaŋ pasenadiŋ kosalaŋ abbhuyyāsi yena kāsi. Assosi kho rājā pasenadi kosalo– ‘rājā kira māgadho ajātasattu vedehiputto caturanginiŋ senaŋ sannayhitvā mamaŋ abbhuyyāto yena kāsī’ ti. Atha kho rājā pasenadi kosalo caturanginiŋ senaŋ sannayhitvā rājānaŋ māgadhaŋ ajātasattuŋ vedehiputtaŋ paccuyyāsi yena kāsi. Atha kho rājā ca māgadho ajātasattu vedehiputto rājā ca pasenadi kosalo sangāmesuŋ. Tasmiŋ kho pana sangāme rājā pasenadi kosalo rājānaŋ māgadhaŋ ajātasattuŋ vedehiputtaŋ parājesi, jīvaggāhañca naŋ aggahesi. Atha kho rañño pasenadissa kosalassa etadahosi– ‘kiñcāpi kho myāyaŋ (p. 1.085) rājā māgadho ajātasattu vedehiputto adubbhantassa dubbhati, atha ca pana me bhāgineyyo hoti. Yaŋnūnāhaŋ rañño māgadhassa ajātasattuno vedehiputtassa sabbaŋ hatthikāyaŋ pariyādiyitvā sabbaŋ assakāyaŋ pariyādiyitvā sabbaŋ rathakāyaŋ pariyādiyitvā sabbaŋ pattikāyaŋ pariyādiyitvā jīvantameva naŋ osajjeyyan’ ti .

Atha kho rājā pasenadi kosalo rañño māgadhassa ajātasattuno vedehiputtassa sabbaŋ hatthikāyaŋ pariyādiyitvā sabbaŋ assakāyaŋ pariyādiyitvā sabbaŋ rathakāyaŋ pariyādiyitvā sabbaŋ pattikāyaŋ pariyādiyitvā jīvantameva naŋ osajji .

Atha kho sambahulā bhikkhū pubbaņhasamayaŋ nivāsetvā pattacīvaramādāya sāvatthiŋ piņđāya pavisiŋsu. Sāvatthiyaŋ piņđāya caritvā pacchābhattaŋ piņđapātapaţikkantā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ–

‘Idha bhante, rājā māgadho ajātasattu vedehiputto caturanginiŋ senaŋ sannayhitvā rājānaŋ pasenadiŋ kosalaŋ abbhuyyāsi yena kāsi. Assosi kho, bhante, rājā pasenadi kosalo– “rājā kira māgadho ajātasattu vedehiputto caturanginiŋ senaŋ sannayhitvā mamaŋ abbhuyyāto yena kāsī” ti. Atha kho, bhante, rājā pasenadi kosalo caturanginiŋ senaŋ sannayhitvā rājānaŋ māgadhaŋ ajātasattuŋ vedehiputtaŋ paccuyyāsi yena kāsi. Atha kho, bhante, rājā ca māgadho ajātasattu vedehiputto rājā ca pasenadi kosalo sangāmesuŋ. Tasmiŋ kho pana, bhante, sangāme rājā pasenadi kosalo rājānaŋ māgadhaŋ ajātasattuŋ vedehiputtaŋ parājesi, jīvaggāhañca naŋ aggahesi. Atha kho, bhante, rañño pasenadissa kosalassa etadahosi– “kiñcāpi kho myāyaŋ rājā māgadho ajātasattu vedehiputto adubbhantassa dubbhati, atha ca pana me bhāgineyyo hoti. Yaŋnūnāhaŋ rañño māgadhassa ajātasattuno vedehiputtassa sabbaŋ hatthikāyaŋ pariyādiyitvā sabbaŋ assakāyaŋ sabbaŋ rathakāyaŋ sabbaŋ pattikāyaŋ pariyādiyitvā jīvantameva naŋ osajjeyyan”’ ti.

‘Atha (p. 1.086) kho, bhante, rājā pasenadi kosalo rañño māgadhassa ajātasattuno vedehiputtassa sabbaŋ hatthikāyaŋ pariyādiyitvā sabbaŋ assakāyaŋ pariyādiyitvā sabbaŋ rathakāyaŋ pariyādiyitvā sabbaŋ pattikāyaŋ pariyādiyitvā jīvantameva naŋ osajjī’ ti. Atha kho bhagavā etamatthaŋ viditvā tāyaŋ velāyaŋ imā gāthāyo abhāsi–


‘Vilumpateva puriso, yāvassa upakappati;


Yadā caññe vilumpanti, so vilutto viluppati .


‘Ṭhānañhi maññati bālo, yāva pāpaŋ na paccati;


Yadā ca paccati pāpaŋ, atha dukkhaŋ nigacchati.


‘Hantā labhati hantāraŋ, jetāraŋ labhate jayaŋ;


Akkosako ca akkosaŋ, rosetārañca rosako.


Atha kammavivaţţena, so vilutto viluppatī’ ti.

6. Mallikāsuttaŋ
127. Sāvatthinidānaŋ Atha kho rājā pasenadi kosalo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Atha kho aññataro puriso yena rājā pasenadi kosalo tenupasankami; upasankamitvā rañño pasenadissa kosalassa upakaņņake ārocesi– ‘mallikā, deva, devī dhītaraŋ vijātā’ ti. Evaŋ vutte, rājā pasenadi kosalo anattamano ahosi.

Atha kho bhagavā rājānaŋ pasenadiŋ kosalaŋ anattamanataŋ viditvā tāyaŋ velāyaŋ imā gāthāyo abhāsi–


‘Itthīpi hi ekacciyā, seyyā posa janādhipa;


Medhāvinī sīlavatī, sassudevā patibbatā.


‘Tassā yo jāyati poso, sūro hoti disampati.


Tādisā subhagiyā putto, rajjampi anusāsatī’ ti.

7. Appamādasuttaŋ
128. Sāvatthinidānaŋ (p. 1.087) Ekamantaŋ nisīdi. Ekamantaŋ nisinno kho rājā pasenadi kosalo bhagavantaŋ etadavoca – ‘atthi nu kho, bhante, eko dhammo yo ubho atthe samadhiggayha tiţţhati– diţţhadhammikañceva atthaŋ samparāyikañcā’ ti?

‘Atthi kho, mahārāja, eko dhammo yo ubho atthe samadhiggayha tiţţhati– diţţhadhammikañceva atthaŋ samparāyikañcā’ ti.

‘Katamo pana, bhante, eko dhammo, yo ubho atthe samadhiggayha tiţţhati– diţţhadhammikañceva atthaŋ samparāyikañcā’ ti?

‘Appamādo kho, mahārāja, eko dhammo, yo ubho atthe samadhiggayha tiţţhati– diţţhadhammikañceva atthaŋ samparāyikañcāti. Seyyathāpi, mahārāja, yāni kānici jangalānaŋ pāņānaŋ padajātāni, sabbāni tāni hatthipade samodhānaŋ gacchanti, hatthipadaŋ tesaŋ aggamakkhāyati– yadidaŋ mahantattena; evameva kho, mahārāja, appamādo eko dhammo, yo ubho atthe samadhiggayha tiţţhati– diţţhadhammikañceva atthaŋ samparāyikañcā’ ti. Idamavoca …pe…


‘Āyuŋ arogiyaŋ vaņņaŋ, saggaŋ uccākulīnataŋ;


Ratiyo patthayantena, uļārā aparāparā.


‘Appamādaŋ pasaŋsanti, puññakiriyāsu paņđitā;


Appamatto ubho atthe, adhiggaņhāti paņđito.


‘Diţţhe dhamme ca yo attho, yo cattho samparāyiko.


Atthābhisamayā dhīro, paņđitoti pavuccatī’ ti.

8. Kalyāņamittasuttaŋ
129. Sāvatthinidānaŋ. Ekamantaŋ nisinno kho rājā pasenadi kosalo bhagavantaŋ etadavoca– ‘idha mayhaŋ bhante, rahogatassa paţisallīnassa evaŋ cetaso parivitakko udapādi– “svākkhāto bhagavatā dhammo, so ca kho kalyāņamittassa kalyāņasahāyassa kalyāņasampavankassa, no pāpamittassa no pāpasahāyassa no pāpasampavankassā”’ ti.

‘Evametaŋ, mahārāja, evametaŋ, mahārāja! Svākkhāto (p. 1.088) mahārāja, mayā dhammo. So ca kho kalyāņamittassa kalyāņasahāyassa kalyāņasampavankassa, no pāpamittassa no pāpasahāyassa no pāpasampavankassāti.

‘Ekamidāhaŋ, mahārāja, samayaŋ sakkesu viharāmi nagarakaŋ nāma sakyānaŋ nigamo. Atha kho, mahārāja, ānando bhikkhu yenāhaŋ tenupasankami; upasankamitvā maŋ abhivādetvā ekamantaŋ nisīdi. Ekamantaŋ nisinno kho, mahārāja, ānando bhikkhu maŋ etadavoca– “upađđhamidaŋ, bhante, brahmacariyassa– yadidaŋ kalyāņamittatā kalyāņasahāyatā kalyāņasampavankatā”’ ti.

‘Evaŋ vuttāhaŋ, mahārāja, ānandaŋ bhikkhuŋ etadavocaŋ– “mā hevaŋ, ānanda, mā hevaŋ, ānanda! Sakalameva hidaŋ, ānanda, brahmacariyaŋ– yadidaŋ kalyāņamittatā kalyāņasahāyatā kalyāņasampavankatā. Kalyāņamittassetaŋ, ānanda, bhikkhuno pāţikankhaŋ kalyāņasahāyassa kalyāņasampavankassa ariyaŋ aţţhangikaŋ maggaŋ bhāvessati ariyaŋ aţţhangikaŋ maggaŋ bahulīkarissati”’.

‘Kathañca, ānanda, bhikkhu kalyāņamitto kalyāņasahāyo kalyāņasampavanko ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti? Idhānanda, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ, sammāsankappaŋ bhāveti …pe… sammāvācaŋ bhāveti …pe… sammākammantaŋ bhāveti …pe… sammā-ājīvaŋ bhāveti …pe… sammāvāyāmaŋ bhāveti …pe… sammāsatiŋ bhāveti …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, ānanda, bhikkhu kalyāņamitto kalyāņasahāyo kalyāņasampavanko ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti. Tadamināpetaŋ, ānanda, pariyāyena veditabbaŋ yathā sakalamevidaŋ brahmacariyaŋ– yadidaŋ kalyāņamittatā kalyāņasahāyatā kalyāņasampavankatā’ ti.

‘Mamañhi, ānanda, kalyāņamittaŋ āgamma jātidhammā sattā jātiyā parimuccanti, jarādhammā sattā jarāya parimuccanti, byādhidhammā sattā byādhito parimuccanti, maraņadhammā sattā maraņena parimuccanti, sokaparidevadukkhadomanassupāyāsadhammā sattā sokaparidevadukkhadomanassupāyāsehi parimuccanti. Iminā kho etaŋ, ānanda, pariyāyena veditabbaŋ yathā sakalamevidaŋ (p. 1.089) brahmacariyaŋ– yadidaŋ kalyāņamittatā kalyāņasahāyatā kalyāņasampavankatā’ ti.

‘Tasmātiha te, mahārāja, evaŋ sikkhitabbaŋ– “kalyāņamitto bhavissāmi kalyāņasahāyo kalyāņasampavanko” ti. Evañhi te mahārāja, sikkhitabbaŋ.

‘Kalyāņamittassa te, mahārāja, kalyāņasahāyassa kalyāņasampavankassa ayaŋ eko dhammo upanissāya vihātabbo– appamādo kusalesu dhammesu.

‘Appamattassa te, mahārāja, viharato appamādaŋ upanissāya, itthāgārassa anuyantassa evaŋ bhavissati– “rājā kho appamatto viharati, appamādaŋ upanissāya. Handa, mayampi appamattā viharāma, appamādaŋ upanissāyā”’ ti.

‘Appamattassa te, mahārāja, viharato appamādaŋ upanissāya, khattiyānampi anuyantānaŋ evaŋ bhavissati– “rājā kho appamatto viharati appamādaŋ upanissāya. Handa, mayampi appamattā viharāma, appamādaŋ upanissāyā”’ ti.

‘Appamattassa te, mahārāja, viharato appamādaŋ upanissāya, balakāyassapi evaŋ bhavissati– “rājā kho appamatto viharati appamādaŋ upanissāya. Handa, mayampi appamattā viharāma, appamādaŋ upanissāyā”’ ti.

‘Appamattassa te, mahārāja, viharato appamādaŋ upanissāya, negamajānapadassapi evaŋ bhavissati– “rājā kho appamatto viharati, appamādaŋ upanissāya. Handa, mayampi appamattā viharāma, appamādaŋ upanissāyā”’ ti?

‘Appamattassa te, mahārāja, viharato appamādaŋ upanissāya, attāpi gutto rakkhito bhavissati– itthāgārampi guttaŋ rakkhitaŋ bhavissati, kosakoţţhāgārampi guttaŋ rakkhitaŋ bhavissatī’ ti. Idamavoca …pe…


‘Bhoge patthayamānena, uļāre aparāpare;


Appamādaŋ pasaŋsanti, puññakiriyāsu paņđitā.


‘Appamatto ubho atthe, adhiggaņhāti paņđito;


Diţţhe (p. 1.090) dhamme ca yo attho, yo cattho samparāyiko.


Atthābhisamayā dhīro, paņđitoti pavuccatī’ ti.

9. Paţhama-aputtakasuttaŋ
130. Sāvatthinidānaŋ. Atha kho rājā pasenadi kosalo divā divassa yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho rājānaŋ pasenadiŋ kosalaŋ bhagavā etadavoca– ‘handa, kuto nu tvaŋ, mahārāja, āgacchasi divā divassā’ ti?

‘Idha, bhante, sāvatthiyaŋ seţţhi gahapati kālankato. Tamahaŋ aputtakaŋ sāpateyyaŋ rājantepuraŋ atiharitvā āgacchāmi. Asīti, bhante, satasahassāni hiraññasseva, ko pana vādo rūpiyassa Tassa kho pana, bhante, seţţhissa gahapatissa evarūpo bhattabhogo ahosi– kaņājakaŋ bhuñjati bilangadutiyaŋ. Evarūpo vatthabhogo ahosi– sāņaŋ dhāreti tipakkhavasanaŋ. Evarūpo yānabhogo ahosi– jajjararathakena yāti paņņachattakena dhāriyamānenā’ ti.

‘Evametaŋ, mahārāja, evametaŋ, mahārāja! Asappuriso kho, mahārāja, uļāre bhoge labhitvā nevattānaŋ sukheti pīņeti, na mātāpitaro sukheti pīņeti, na puttadāraŋ sukheti pīņeti, na dāsakammakaraporise sukheti pīņeti, na mittāmacce sukheti pīņeti, na samaņabrāhmaņesu uddhaggikaŋ dakkhiņaŋ patiţţhāpeti sovaggikaŋ sukhavipākaŋ saggasaŋvattanikaŋ. Tassa te bhoge evaŋ sammā aparibhuñjiyamāne rājāno vā haranti corā vā haranti aggi vā đahati udakaŋ vā vahati appiyā vā dāyādā haranti. Evaŋsa te, mahārāja, bhogā sammā aparibhuñjiyamānā parikkhayaŋ gacchanti, no paribhogaŋ.

‘Seyyathāpi, mahārāja, amanussaţţhāne pokkharaņī acchodakā sītodakā sātodakā setodakā supatitthā ramaņīyā. Taŋ jano neva hareyya na piveyya na nahāyeyya na yathāpaccayaŋ vā kareyya. Evañhi taŋ, mahārāja, udakaŋ sammā aparibhuñjiyamānaŋ parikkhayaŋ gaccheyya (p. 1.091) no paribhogaŋ. Evameva kho, mahārāja, asappuriso uļāre bhoge labhitvā nevattānaŋ sukheti pīņeti, na mātāpitaro sukheti pīņeti, na puttadāraŋ sukheti pīņeti, na dāsakammakaraporise sukheti pīņeti, na mittāmacce sukheti pīņeti, na samaņabrāhmaņesu uddhaggikaŋ dakkhiņaŋ patiţţhāpeti sovaggikaŋ sukhavipākaŋ saggasaŋvattanikaŋ. Tassa te bhoge evaŋ sammā aparibhuñjiyamāne rājāno vā haranti corā vā haranti aggi vā đahati udakaŋ vā vahati appiyā vā dāyādā haranti. Evaŋsa te, mahārāja, bhogā sammā aparibhuñjiyamānā parikkhayaŋ gacchanti, no paribhogaŋ.

‘Sappuriso ca kho, mahārāja, uļāre bhoge labhitvā attānaŋ sukheti pīņeti, mātāpitaro sukheti pīņeti, puttadāraŋ sukheti pīņeti, dāsakammakaraporise sukheti pīņeti, mittāmacce sukheti pīņeti, samaņabrāhmaņesu uddhaggikaŋ dakkhiņaŋ patiţţhāpeti sovaggikaŋ sukhavipākaŋ saggasaŋvattanikaŋ. Tassa te bhoge evaŋ sammā paribhuñjiyamāne neva rājāno haranti na corā haranti, na aggi đahati, na udakaŋ vahati, na appiyā dāyādā haranti. Evaŋsa te, mahārāja, bhogā sammā paribhuñjiyamānā paribhogaŋ gacchanti, no parikkhayaŋ.

‘Seyyathāpi, mahārāja, gāmassa vā nigamassa vā avidūre pokkharaņī acchodakā sītodakā sātodakā setodakā supatitthā ramaņīyā. Tañca udakaŋ jano hareyyapi piveyyapi nahāyeyyapi yathāpaccayampi kareyya. Evañhi taŋ, mahārāja, udakaŋ sammā paribhuñjiyamānaŋ paribhogaŋ gaccheyya, no parikkhayaŋ. Evameva kho, mahārāja, sappuriso uļāre bhoge labhitvā attānaŋ sukheti pīņeti, mātāpitaro sukheti pīņeti, puttadāraŋ sukheti pīņeti, dāsakammakaraporise sukheti pīņeti, mittāmacce sukheti pīņeti, samaņabrāhmaņesu uddhaggikaŋ dakkhiņaŋ patiţţhāpeti sovaggikaŋ sukhavipākaŋ saggasaŋvattanikaŋ. Tassa te bhoge evaŋ sammā paribhuñjiyamāne neva rājāno haranti, na corā haranti, na aggi đahati, na udakaŋ vahati, na appiyā dāyādā haranti. Evaŋsa te, mahārāja, bhogā sammā paribhuñjiyamānā paribhogaŋ gacchanti, no parikkhayan’ ti.


‘Amanussaţţhāne (p. 1.092) udakaŋva sītaŋ,


Tadapeyyamānaŋ parisosameti.


Evaŋ dhanaŋ kāpuriso labhitvā,


Nevattanā bhuñjati no dadāti.


Dhīro ca viññū adhigamma bhoge,


So bhuñjati kiccakaro ca hoti.


So ñātisanghaŋ nisabho bharitvā,


Anindito saggamupeti ţhānan’ ti.

10. Dutiya-aputtakasuttaŋ
131. Atha kho rājā pasenadi kosalo divā divassa yena bhagavā tenupasankami; upasankamitvā ekamantaŋ nisinnaŋ kho rājānaŋ pasenadiŋ kosalaŋ bhagavā etadavoca– ‘handa, kuto nu tvaŋ, mahārāja, āgacchasi divā divassā’ ti?

‘Idha, bhante, sāvatthiyaŋ seţţhi gahapati kālankato. Tamahaŋ aputtakaŋ sāpateyyaŋ rājantepuraŋ atiharitvā āgacchāmi. Sataŋ, bhante, satasahassāni hiraññasseva, ko pana vādo rūpiyassa! Tassa kho pana, bhante, seţţhissa gahapatissa evarūpo bhattabhogo ahosi– kaņājakaŋ bhuñjati bilangadutiyaŋ. Evarūpo vatthabhogo ahosi– sāņaŋ dhāreti tipakkhavasanaŋ Evarūpo yānabhogo ahosi– jajjararathakena yāti paņņachattakena dhāriyamānenā’ ti.

‘Evametaŋ, mahārāja, evametaŋ, mahārāja! Bhūtapubbaŋ so, mahārāja, seţţhi gahapati taggarasikhiŋ nāma paccekasambuddhaŋ piņđapātena paţipādesi. “Detha samaņassa piņđan” ti vatvā uţţhāyāsanā pakkāmi. Datvā ca pana pacchā vippaţisārī ahosi– “varametaŋ piņđapātaŋ dāsā vā kammakarā vā bhuñjeyyun” ti. Bhātu ca pana ekaputtakaŋ sāpateyyassa kāraņā jīvitā voropesi.

‘Yaŋ kho so, mahārāja, seţţhi gahapati taggarasikhiŋ paccekasambuddhaŋ piņđapātena paţipādesi, tassa kammassa vipākena sattakkhattuŋ sugatiŋ saggaŋ lokaŋ upapajji. Tasseva kammassa vipākāvasesena imissāyeva sāvatthiyā (p. 1.093) sattakkhattuŋ seţţhittaŋ kāresi. Yaŋ kho so, mahārāja, seţţhi gahapati datvā pacchā vippaţisārī ahosi– “varametaŋ piņđapātaŋ dāsā vā kammakarā vā bhuñjeyyun” ti, tassa kammassa vipākena nāssuļārāya bhattabhogāya cittaŋ namati, nāssuļārāya vatthabhogāya cittaŋ namati, nāssuļārāya yānabhogāya cittaŋ namati, nāssuļārānaŋ pañcannaŋ kāmaguņānaŋ bhogāya cittaŋ namati. Yaŋ kho so, mahārāja, seţţhi gahapati bhātu ca pana ekaputtakaŋ sāpateyyassa kāraņā jīvitā voropesi, tassa kammassa vipākena bahūni vassāni bahūni vassasatāni bahūni vassasahassāni bahūni vassasatasahassāni niraye paccittha. Tasseva kammassa vipākāvasesena idaŋ sattamaŋ aputtakaŋ sāpateyyaŋ rājakosaŋ paveseti. Tassa kho, mahārāja, seţţhissa gahapatissa purāņañca puññaŋ parikkhīņaŋ, navañca puññaŋ anupacitaŋ. Ajja pana, mahārāja, seţţhi gahapati mahāroruve niraye paccatī’ ti ‘Evaŋ, bhante, seţţhi gahapati mahāroruvaŋ nirayaŋ upapanno’ ti. ‘Evaŋ mahārāja, seţţhi gahapati mahāroruvaŋ nirayaŋ upapanno’ ti. Idamavoca …pe….


‘Dhaññaŋ dhanaŋ rajataŋ jātarūpaŋ, pariggahaŋ vāpi yadatthi kiñci.


Dāsā kammakarā pessā, ye cassa anujīvino.


‘Sabbaŋ nādāya gantabbaŋ, sabbaŋ nikkhippagāminaŋ .


Yañca karoti kāyena, vācāya uda cetasā.


‘Tañhi tassa sakaŋ hoti, tañca ādāya gacchati;


Tañcassa anugaŋ hoti, chāyāva anapāyinī.


‘Tasmā kareyya kalyāņaŋ, nicayaŋ samparāyikaŋ;


Puññāni paralokasmiŋ, patiţţhā honti pāņinan’tntti.

Dutiyo vaggo.

Tassuddānaŋ–

Jaţilā pañca rājāno, doņapākakurena ca;

Sangāmena dve vuttāni, mallikā dve appamādena ca.

Aputtakena dve vuttā, vaggo tena pavuccatīti.

3. Tatiyavaggo

1. Puggalasuttaŋ
132. Sāvatthinidānaŋ (p. 1.094) Atha kho rājā pasenadi kosalo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho rājānaŋ pasenadiŋ kosalaŋ bhagavā etadavoca– ‘cattārome, mahārāja, puggalā santo saŋvijjamānā lokasmiŋ. Katame cattāro? Tamotamaparāyano, tamojotiparāyano, jotitamaparāyano, jotijotiparāyano’.

‘Kathañca, mahārāja puggalo tamotamaparāyano hoti? Idha, mahārāja, ekacco puggalo nīce kule paccājāto hoti, caņđālakule vā venakule vā nesādakule vā rathakārakule vā pukkusakule vā dalidde appannapānabhojane kasiravuttike yattha kasirena ghāsacchādo labbhati. So ca hoti dubbaņņo duddasiko okoţimako bavhābādho kāņo vā kuņī vā khañjo vā pakkhahato vā, na lābhī annassa pānassa vatthassa yānassa mālāgandhavilepanassa seyyāvasathapadīpeyyassa. So kāyena duccaritaŋ carati, vācāya duccaritaŋ carati, manasā duccaritaŋ carati. So kāyena duccaritaŋ caritvā vācāya duccaritaŋ caritvā manasā duccaritaŋ caritvā, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati.

‘Seyyathāpi, mahārāja puriso andhakārā vā andhakāraŋ gaccheyya, tamā vā tamaŋ gaccheyya, lohitamalā vā lohitamalaŋ gaccheyya. Tathūpamāhaŋ, mahārāja, imaŋ puggalaŋ vadāmi. Evaŋ kho, mahārāja, puggalo tamotamaparāyano hoti.

‘Kathañca, mahārāja, puggalo tamojotiparāyano hoti? Idha, mahārāja, ekacco puggalo nīce kule paccājāto hoti, caņđālakule vā venakule vā nesādakule vā rathakārakule vā pukkusakule vā dalidde appannapānabhojane kasiravuttike, yattha kasirena ghāsacchādo labbhati. So ca kho hoti dubbaņņo duddasiko (p. 1.095) okoţimako bavhābādho, kāņo vā kuņī vā khañjo vā pakkhahato vā, na lābhī annassa pānassa vatthassa yānassa mālāgandhavilepanassa seyyāvasathapadīpeyyassa. So kāyena sucaritaŋ carati, vācāya sucaritaŋ carati, manasā sucaritaŋ carati. So kāyena sucaritaŋ caritvā vācāya sucaritaŋ caritvā manasā sucaritaŋ caritvā, kāyassa bhedā paraŋ maraņā sugatiŋ saggaŋ lokaŋ upapajjati.

‘Seyyathāpi, mahārāja, puriso pathaviyā vā pallankaŋ āroheyya, pallankā vā assapiţţhiŋ āroheyya, assapiţţhiyā vā hatthikkhandhaŋ āroheyya, hatthikkhandhā vā pāsādaŋ āroheyya. Tathūpamāhaŋ, mahārāja, imaŋ puggalaŋ vadāmi. Evaŋ kho, mahārāja, puggalo tamojotiparāyano hoti.

‘Kathañca, mahārāja, puggalo jotitamaparāyano hoti? Idha mahārāja, ekacco puggalo ucce kule paccājāto hoti, khattiyamahāsālakule vā brāhmaņamahāsālakule vā gahapatimahāsālakule vā, ađđhe mahaddhane mahābhoge pahūtajātarūparajate pahūtavittūpakaraņe pahūtadhanadhaññe. So ca hoti abhirūpo dassanīyo pāsādiko, paramāya vaņņapokkharatāya samannāgato, lābhī annassa pānassa vatthassa yānassa mālāgandhavilepanassa seyyāvasathapadīpeyyassa. So kāyena duccaritaŋ carati, vācāya duccaritaŋ carati, manasā duccaritaŋ carati. So kāyena duccaritaŋ caritvā vācāya duccaritaŋ caritvā manasā duccaritaŋ caritvā, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati.

‘Seyyathāpi, mahārāja, puriso pāsādā vā hatthikkhandhaŋ oroheyya, hatthikkhandhā vā assapiţţhiŋ oroheyya, assapiţţhiyā vā pallankaŋ oroheyya, pallankā vā pathaviŋ oroheyya, pathaviyā vā andhakāraŋ paviseyya. Tathūpamāhaŋ, mahārāja, imaŋ puggalaŋ vadāmi. Evaŋ kho, mahārāja, puggalo jotitamaparāyano hoti.

‘Kathañca, mahārāja, puggalo jotijotiparāyano hoti? Idha, mahārāja, ekacco puggalo ucce kule paccājāto hoti, khattiyamahāsālakule vā brāhmaņamahāsālakule vā gahapatimahāsālakule (p. 1.096) vā, ađđhe mahaddhane mahābhoge pahūtajātarūparajate pahūtavittūpakaraņe pahūtadhanadhaññe. So ca hoti abhirūpo dassanīyo pāsādiko, paramāya vaņņapokkharatāya samannāgato lābhī annassa pānassa vatthassa yānassa mālāgandhavilepanassa seyyāvasathapadīpeyyassa. So kāyena sucaritaŋ carati, vācāya sucaritaŋ carati, manasā sucaritaŋ carati. So kāyena sucaritaŋ caritvā vācāya sucaritaŋ caritvā manasā sucaritaŋ caritvā, kāyassa bhedā paraŋ maraņā sugatiŋ saggaŋ lokaŋ upapajjati.

‘Seyyathāpi, mahārāja, puriso pallankā vā pallankaŋ sankameyya, assapiţţhiyā vā assapiţţhiŋ sankameyya, hatthikkhandhā vā hatthikkhandhaŋ sankameyya, pāsādā vā pāsādaŋ sankameyya. Tathūpamāhaŋ, mahārāja, imaŋ puggalaŋ vadāmi. Evaŋ kho, mahārāja, puggalo jotijotiparāyano hoti. Ime kho, mahārāja, cattāro puggalā santo saŋvijjamānā lokasmin’ ti. Idamavoca …pe…


‘Daliddo puriso rāja, assaddho hoti maccharī;


Kadariyo pāpasankappo, micchādiţţhi anādaro.


‘Samaņe brāhmaņe vāpi, aññe vāpi vanibbake;


Akkosati paribhāsati, natthiko hoti rosako.


‘Dadamānaŋ nivāreti, yācamānāna bhojanaŋ;


Tādiso puriso rāja, mīyamāno janādhipa.


Upeti nirayaŋ ghoraŋ, tamotamaparāyano.


‘Daliddo puriso rāja, saddho hoti amaccharī;


Dadāti seţţhasankappo, abyaggamanaso naro.


‘Samaņe brāhmaņe vāpi, aññe vāpi vanibbake;


Uţţhāya abhivādeti, samacariyāya sikkhati.


‘Dadamānaŋ na vāreti, yācamānāna bhojanaŋ;


Tādiso puriso rāja, mīyamāno janādhipa.


Upeti tidivaŋ ţhānaŋ, tamojotiparāyano.


‘Ađđho (p. 1.097) ce puriso rāja, assaddho hoti maccharī.


Kadariyo pāpasankappo, micchādiţţhi anādaro.


‘Samaņe brāhmaņe vāpi, aññe vāpi vanibbake;


Akkosati paribhāsati, natthiko hoti rosako.


‘Dadamānaŋ nivāreti, yācamānāna bhojanaŋ;


Tādiso puriso rāja, mīyamāno janādhipa.


Upeti nirayaŋ ghoraŋ, jotitamaparāyano.


‘Ađđho ce puriso rāja, saddho hoti amaccharī;


Dadāti seţţhasankappo, abyaggamanaso naro.


‘Samaņe brāhmaņe vāpi, aññe vāpi vanibbake;


Uţţhāya abhivādeti, samacariyāya sikkhati.


‘Dadamānaŋ na vāreti, yācamānāna bhojanaŋ;


Tādiso puriso rāja, mīyamāno janādhipa.


Upeti tidivaŋ ţhānaŋ, jotijotiparāyano’ ti.

2. Ayyikāsuttaŋ
133. Sāvatthinidānaŋ Ekamantaŋ nisinnaŋ kho rājānaŋ pasenadiŋ kosalaŋ bhagavā etadavoca– ‘handa, kuto nu tvaŋ, mahārāja, āgacchasi divādivassā’ ti?

‘Ayyikā me, bhante, kālankatā jiņņā vuđđhā mahallikā addhagatā vayo-anuppattā vīsavassasatikā jātiyā. Ayyikā kho pana me, bhante, piyā hoti manāpā. Hatthiratanena cepāhaŋ, bhante, labheyyaŋ “mā me ayyikā kālamakāsī” ti, hatthiratanampāhaŋ dadeyyaŋ– “mā me ayyikā kālamakāsī” ti. Assaratanena cepāhaŋ, bhante, labheyyaŋ “mā me ayyikā kālamakāsī” ti, assaratanampāhaŋ dadeyyaŋ– “mā me ayyikā kālamakāsī” ti. Gāmavarena cepāhaŋ bhante, labheyyaŋ “mā me ayyikā kālamakāsī” ti, gāmavarampāhaŋ dadeyyaŋ– “mā me ayyikā kālamakāsī” ti. Janapadapadesena cepāhaŋ, bhante, labheyyaŋ (p. 1.098) “mā me ayyikā kālamakāsī” ti, janapadapadesampāhaŋ dadeyyaŋ– “mā me ayyikā kālamakāsī” ti. “Sabbe sattā, mahārāja, maraņadhammā maraņapariyosānā maraņaŋ anatītā” ti. “Acchariyaŋ, bhante, abbhutaŋ, bhante! Yāvasubhāsitamidaŋ, bhante, bhagavatā– sabbe sattā maraņadhammā maraņapariyosānā maraņaŋ anatītā”’ ti.

‘Evametaŋ, mahārāja, evametaŋ, mahārāja! Sabbe sattā maraņadhammā maraņapariyosānā maraņaŋ anatītā. Seyyathāpi, mahārāja, yāni kānici kumbhakārabhājanāni āmakāni ceva pakkāni ca sabbāni tāni bhedanadhammāni bhedanapariyosānāni bhedanaŋ anatītāni; evameva kho, mahārāja, sabbe sattā maraņadhammā maraņapariyosānā maraņaŋ anatītā’ ti. Idamavoca …pe…


‘Sabbe sattā marissanti, maraņantañhi jīvitaŋ;


Yathākammaŋ gamissanti, puññapāpaphalūpagā.


Nirayaŋ pāpakammantā, puññakammā ca suggatiŋ.


‘Tasmā kareyya kalyāņaŋ, nicayaŋ samparāyikaŋ;


Puññāni paralokasmiŋ, patiţţhā honti pāņinan’ ti.

3. Lokasuttaŋ
134. Sāvatthinidānaŋ Ekamantaŋ nisinno kho rājā pasenadi kosalo bhagavantaŋ etadavoca – ‘kati nu kho, bhante, lokassa dhammā uppajjamānā uppajjanti ahitāya dukkhāya aphāsuvihārāyā’ ti? ‘Tayo kho, mahārāja, lokassa dhammā uppajjamānā uppajjanti ahitāya dukkhāya aphāsuvihārāya. Katame tayo? Lobho kho, mahārāja, lokassa dhammo, uppajjamāno uppajjati ahitāya dukkhāya aphāsuvihārāya. Doso kho, mahārāja, lokassa dhammo, uppajjamāno uppajjati ahitāya dukkhāya aphāsuvihārāya. Moho kho, mahārāja, lokassa dhammo, uppajjamāno uppajjati ahitāya dukkhāya aphāsuvihārāya. Ime kho, mahārāja, tayo lokassa dhammā uppajjamānā uppajjanti ahitāya dukkhāya aphāsuvihārāyā’ ti. Idamavoca …pe…


‘Lobho (p. 1.099) doso ca moho ca, purisaŋ pāpacetasaŋ;


Hiŋsanti attasambhūtā, tacasāraŋva samphalan’ ti.

4. Issattasuttaŋ
135. Sāvatthinidānaŋ. Ekamantaŋ nisinno kho rājā pasenadi kosalo bhagavantaŋ etadavoca– ‘kattha nu kho, bhante, dānaŋ dātabban’ ti? ‘Yattha kho, mahārāja, cittaŋ pasīdatī’ ti. ‘Kattha pana, bhante, dinnaŋ mahapphalan’ ti? ‘Aññaŋ kho etaŋ, mahārāja, kattha dānaŋ dātabbaŋ, aññaŋ panetaŋ kattha dinnaŋ mahapphalanti? Sīlavato kho, mahārāja, dinnaŋ mahapphalaŋ, no tathā dussīle. Tena hi, mahārāja, taññevettha paţipucchissāmi. Yathā, te khameyya, tathā naŋ byākareyyāsi. Taŋ kiŋ maññasi, mahārāja, idha tyassa yuddhaŋ paccupaţţhitaŋ sangāmo samupabyūļho . Atha āgaccheyya khattiyakumāro asikkhito akatahattho akatayoggo akatūpāsano bhīru chambhī utrāsī palāyī. Bhareyyāsi taŋ purisaŋ, attho ca te tādisena purisenā’ ti? ‘Nāhaŋ, bhante, bhareyyaŋ taŋ purisaŋ, na ca me attho tādisena purisenā’ ti. ‘Atha āgaccheyya brāhmaņakumāro asikkhito …pe… atha āgaccheyya vessakumāro asikkhito …pe… atha āgaccheyya suddakumāro asikkhito …pe… na ca me attho tādisena purisenā’ ti.

‘Taŋ kiŋ maññasi, mahārāja, idha tyassa yuddhaŋ paccupaţţhitaŋ sangāmo samupabyūļho. Atha āgaccheyya khattiyakumāro susikkhito katahattho katayoggo katūpāsano abhīru acchambhī anutrāsī apalāyī. Bhareyyāsi taŋ purisaŋ, attho ca te tādisena purisenā’ ti? ‘Bhareyyāhaŋ, bhante taŋ purisaŋ, attho ca me tādisena purisenā’ ti. ‘Atha āgaccheyya brāhmaņakumāro …pe… atha āgaccheyya vessakumāro …pe… atha āgaccheyya suddakumāro susikkhito katahattho katayoggo katūpāsano abhīru acchambhī anutrāsī apalāyī. Bhareyyāsi taŋ purisaŋ, attho ca te tādisena purisenā’ ti? ‘Bhareyyāhaŋ, bhante, taŋ purisaŋ, attho ca me tādisena purisenā’ ti.

‘Evameva kho, mahārāja, yasmā kasmā cepi kulā agārasmā anagāriyaŋ pabbajito hoti, so ca hoti pañcangavippahīno pañcangasamannāgato, tasmiŋ (p. 1.100) dinnaŋ mahapphalaŋ hoti. Katamāni pañcangāni pahīnāni honti? Kāmacchando pahīno hoti, byāpādo pahīno hoti, thinamiddhaŋ pahīnaŋ hoti, uddhaccakukkuccaŋ pahīnaŋ hoti, vicikicchā pahīnā hoti. Imāni pañcangāni pahīnāni honti. Katamehi pañcahangehi samannāgato hoti? Asekkhena sīlakkhandhena samannāgato hoti, asekkhena samādhikkhandhena samannāgato hoti, asekkhena paññākkhandhena samannāgato hoti, asekkhena vimuttikkhandhena samannāgato hoti, asekkhena vimuttiñāņadassanakkhandhena samannāgato hoti. Imehi pañcahangehi samannāgato hoti. Iti pañcangavippahīne pañcangasamannāgate dinnaŋ mahapphalan’ ti. Idamavoca bhagavā …pe… satthā–


‘Issattaŋ balavīriyañca, yasmiŋ vijjetha māņave.


Taŋ yuddhattho bhare rājā, nāsūraŋ jātipaccayā.


‘Tatheva khantisoraccaŋ, dhammā yasmiŋ patiţţhitā;


Ariyavuttiŋ medhāviŋ, hīnajaccampi pūjaye.


‘Kāraye assame ramme, vāsayettha bahussute;


Papañca vivane kayirā, dugge sankamanāni ca.


‘Annaŋ pānaŋ khādanīyaŋ, vatthasenāsanāni ca;


Dadeyya ujubhūtesu, vippasannena cetasā.


‘Yathā hi megho thanayaŋ, vijjumālī satakkaku;


Thalaŋ ninnañca pūreti, abhivassaŋ vasundharaŋ.


‘Tatheva saddho sutavā, abhisankhacca bhojanaŋ;


Vanibbake tappayati, annapānena paņđito.


‘Āmodamāno pakireti, detha dethāti bhāsati;


Taŋ hissa gajjitaŋ hoti, devasseva pavassato.


Sā puññadhārā vipulā, dātāraŋ abhivassatī’ ti.

5. Pabbatūpamasuttaŋ
136. Sāvatthinidānaŋ (p. 1.101) Ekamantaŋ nisinnaŋ kho rājānaŋ pasenadiŋ kosalaŋ bhagavā etadavoca– ‘handa, kuto nu tvaŋ, mahārāja, āgacchasi divā divassā’ ti? ‘Yāni tāni, bhante, raññaŋ khattiyānaŋ muddhāvasittānaŋ issariyamadamattānaŋ kāmagedhapariyuţţhitānaŋ janapadatthāvariyappattānaŋ mahantaŋ pathavimaņđalaŋ abhivijiya ajjhāvasantānaŋ rājakaraņīyāni bhavanti, tesu khvāhaŋ, etarahi ussukkamāpanno’ ti.

‘Taŋ kiŋ maññasi, mahārāja, idha te puriso āgaccheyya puratthimāya disāya saddhāyiko paccayiko. So taŋ upasankamitvā evaŋ vadeyya– “yagghe, mahārāja, jāneyyāsi, ahaŋ āgacchāmi puratthimāya disāya. Tatthaddasaŋ mahantaŋ pabbataŋ abbhasamaŋ sabbe pāņe nippothento āgacchati. Yaŋ te, mahārāja, karaņīyaŋ, taŋ karohī” ti. Atha dutiyo puriso āgaccheyya pacchimāya disāya …pe… atha tatiyo puriso āgaccheyya uttarāya disāya …pe… atha catuttho puriso āgaccheyya dakkhiņāya disāya saddhāyiko paccayiko. So taŋ upasankamitvā evaŋ vadeyya– “yagghe mahārāja, jāneyyāsi, ahaŋ āgacchāmi dakkhiņāya disāya. Tatthaddasaŋ mahantaŋ pabbataŋ abbhasamaŋ sabbe pāņe nippothento āgacchati. Yaŋ te, mahārāja, karaņīyaŋ taŋ karohī” ti. Evarūpe te, mahārāja, mahati mahabbhaye samuppanne dāruņe manussakkhaye dullabhe manussatte kimassa karaņīyan’ ti?

‘Evarūpe me, bhante, mahati mahabbhaye samuppanne dāruņe manussakkhaye dullabhe manussatte kimassa karaņīyaŋ aññatra dhammacariyāya aññatra samacariyāya aññatra kusalakiriyāya aññatra puññakiriyāyā’ ti?

‘Ārocemi kho te, mahārāja, paţivedemi kho te, mahārāja, adhivattati kho taŋ, mahārāja, jarāmaraņaŋ. Adhivattamāne ce te, mahārāja, jarāmaraņe kimassa karaņīyan’ ti? ‘Adhivattamāne ca me, bhante, jarāmaraņe kimassa karaņīyaŋ aññatra dhammacariyāya samacariyāya kusalakiriyāya puññakiriyāya? Yāni tāni, bhante, raññaŋ khattiyānaŋ muddhāvasittānaŋ issariyamadamattānaŋ (p. 1.102) kāmagedhapariyuţţhitānaŋ janapadatthāvariyappattānaŋ mahantaŋ pathavimaņđalaŋ abhivijiya ajjhāvasantānaŋ hatthiyuddhāni bhavanti; tesampi, bhante, hatthiyuddhānaŋ natthi gati natthi visayo adhivattamāne jarāmaraņe. Yānipi tāni, bhante, raññaŋ khattiyānaŋ muddhāvasittānaŋ …pe… ajjhāvasantānaŋ assayuddhāni bhavanti …pe… rathayuddhāni bhavanti …pe… pattiyuddhāni bhavanti; tesampi bhante, pattiyuddhānaŋ natthi gati natthi visayo adhivattamāne jarāmaraņe. Santi kho pana, bhante, imasmiŋ rājakule mantino mahāmattā, ye pahonti āgate paccatthike mantehi bhedayituŋ. Tesampi, bhante, mantayuddhānaŋ natthi gati natthi visayo adhivattamāne jarāmaraņe. Saŋvijjati kho pana, bhante, imasmiŋ rājakule pahūtaŋ hiraññasuvaņņaŋ bhūmigatañceva vehāsaţţhañca, yena mayaŋ pahoma āgate paccatthike dhanena upalāpetuŋ. Tesampi, bhante, dhanayuddhānaŋ natthi gati natthi visayo adhivattamāne jarāmaraņe. Adhivattamāne ca me, bhante, jarāmaraņe kimassa karaņīyaŋ aññatra dhammacariyāya samacariyāya kusalakiriyāya puññakiriyāyā’ ti?

‘Evametaŋ, mahārāja, evametaŋ, mahārāja! Adhivattamāne jarāmaraņe kimassa karaņīyaŋ aññatra dhammacariyāya samacariyāya kusalakiriyāya puññakiriyāyā’ ti? Idamavoca bhagavā …pe… satthā–


‘Yathāpi selā vipulā, nabhaŋ āhacca pabbatā;


Samantānupariyāyeyyuŋ, nippothento catuddisā.


‘Evaŋ jarā ca maccu ca, adhivattanti pāņine .


Khattiye brāhmaņe vesse, sudde caņđālapukkuse.


Na kiñci parivajjeti, sabbamevābhimaddati.


‘Na tattha hatthīnaŋ bhūmi, na rathānaŋ na pattiyā;


Na cāpi mantayuddhena, sakkā jetuŋ dhanena vā.


‘Tasmā hi paņđito poso, sampassaŋ atthamattano;


Buddhe dhamme ca sanghe ca, dhīro saddhaŋ nivesaye.


‘Yo (p. 1.103) dhammaŋ cari kāyena, vācāya uda cetasā;


Idheva naŋ pasaŋsanti, pecca sagge pamodatī’ ti.

Tatiyo vaggo.

Tassuddānaŋ–

Puggalo ayyikā loko, issattaŋ pabbatūpamā;

Desitaŋ buddhaseţţhena, imaŋ kosalapañcakanti.

Kosalasaŋyuttaŋ samattaŋ.

4. Mārasaŋyuttaŋ

1. Paţhamavaggo

1. Tapokammasuttaŋ
137. Evaŋ (p. 1.104) me sutaŋ– ekaŋ samayaŋ bhagavā uruvelāyaŋ viharati najjā nerañjarāya tīre ajapālanigrodhamūle paţhamābhisambuddho. Atha kho bhagavato rahogatassa paţisallīnassa evaŋ cetaso parivitakko udapādi– ‘mutto vatamhi tāya dukkarakārikāya. Sādhu mutto vatamhi tāya anatthasaŋhitāya dukkarakārikāya. Sādhu vatamhi mutto bodhiŋ samajjhagan’ ti .

Atha kho māro pāpimā bhagavato cetasā cetoparivitakkamaññāya yena bhagavā tenupasankami; upasankamitvā bhagavantaŋ gāthāya ajjhabhāsi –


‘Tapokammā apakkamma, yena na sujjhanti māņavā;


Asuddho maññasi suddho, suddhimaggā aparaddho’ ti.

Atha kho bhagavā ‘māro ayaŋ pāpimā’ iti viditvā māraŋ pāpimantaŋ gāthāhi ajjhabhāsi–


‘Anatthasaŋhitaŋ ñatvā, yaŋ kiñci amaraŋ tapaŋ;


Sabbaŋ natthāvahaŋ hoti, phiyārittaŋva dhammani .


‘Sīlaŋ samādhi paññañca, maggaŋ bodhāya bhāvayaŋ;


Pattosmi paramaŋ suddhiŋ, nihato tvamasi antakā’ ti.

Atha kho māro pāpimā ‘jānāti maŋ bhagavā, jānāti maŋ sugato’ ti, dukkhī dummano tatthevantaradhāyīti.

2. Hatthirājavaņņasuttaŋ
138. Evaŋ (p. 1.105) me sutaŋ– ekaŋ samayaŋ bhagavā uruvelāyaŋ viharati najjā nerañjarāya tīre ajapālanigrodhamūle paţhamābhisambuddho Tena kho pana samayena bhagavā rattandhakāratimisāyaŋ abbhokāse nisinno hoti, devo ca ekamekaŋ phusāyati. Atha kho māro pāpimā bhagavato bhayaŋ chambhitattaŋ lomahaŋsaŋ uppādetukāmo mahantaŋ hatthirājavaņņaŋ abhinimminitvā yena bhagavā tenupasankami. Seyyathāpi nāma mahā-ariţţhako maņi, evamassa sīsaŋ hoti. Seyyathāpi nāma suddhaŋ rūpiyaŋ, evamassa dantā honti. Seyyathāpi nāma mahatī nangalīsā, evamassa soņđo hoti. Atha kho bhagavā ‘māro ayaŋ pāpimā’ iti viditvā māraŋ pāpimantaŋ gāthāya ajjhabhāsi–


‘Saŋsaraŋ dīghamaddhānaŋ, vaņņaŋ katvā subhāsubhaŋ;


Alaŋ te tena pāpima, nihato tvamasi antakā’ ti.

Atha kho māro pāpimā ‘jānāti maŋ bhagavā, jānāti maŋ sugato’ ti dukkhī dummano tatthevantaradhāyīti.

3. Subhasuttaŋ
139. Evaŋ me sutaŋ– ekaŋ samayaŋ bhagavā uruvelāyaŋ viharati najjā nerañjarāya tīre ajapālanigrodhamūle paţhamābhisambuddho. Tena kho pana samayena bhagavā rattandhakāratimisāyaŋ abbhokāse nisinno hoti, devo ca ekamekaŋ phusāyati. Atha kho māro pāpimā, bhagavato bhayaŋ chambhitattaŋ lomahaŋsaŋ uppādetukāmo, yena bhagavā tenupasankami; upasankamitvā bhagavato avidūre uccāvacā vaņņanibhā upadaŋseti, subhā ceva asubhā ca. Atha kho bhagavā ‘māro ayaŋ pāpimā’ iti viditvā māraŋ pāpimantaŋ gāthāhi ajjhabhāsi–


‘Saŋsaraŋ dīghamaddhānaŋ, vaņņaŋ katvā subhāsubhaŋ;


Alaŋ te tena pāpima, nihato tvamasi antaka.


‘Ye (p. 1.106) ca kāyena vācāya, manasā ca susaŋvutā;


Na te māravasānugā, na te mārassa baddhagū’ ti.

Atha kho māro …pe… tatthevantaradhāyīti.

4. Paţhamamārapāsasuttaŋ
140. Evaŋ me sutaŋ– ekaŋ samayaŋ bhagavā bārāņasiyaŋ viharati isipatane migadāye. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Mayhaŋ kho, bhikkhave, yoniso manasikārā yoniso sammappadhānā anuttarā vimutti anuppattā, anuttarā vimutti sacchikatā. Tumhepi, bhikkhave, yoniso manasikārā yoniso sammappadhānā anuttaraŋ vimuttiŋ anupāpuņātha, anuttaraŋ vimuttiŋ sacchikarothā’ ti. Atha kho māro pāpimā yena bhagavā tenupasankami; upasankamitvā bhagavantaŋ gāthāya ajjhabhāsi–


‘Baddhosi mārapāsena, ye dibbā ye ca mānusā;


Mārabandhanabaddhosi, na me samaņa mokkhasī’ ti.


‘Muttāhaŋ mārapāsena, ye dibbā ye ca mānusā;


Mārabandhanamuttomhi, nihato tvamasi antakā’ ti.

Atha kho māro pāpimā …pe… tatthevantaradhāyīti.

5. Dutiyamārapāsasuttaŋ
141. Ekaŋ samayaŋ bhagavā bārāņasiyaŋ viharati isipatane migadāye. Tatra kho bhagavā bhikkhū āmantesi – ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Muttāhaŋ, bhikkhave, sabbapāsehi ye dibbā ye ca mānusā. Tumhepi, bhikkhave, muttā sabbapāsehi ye dibbā ye ca mānusā. Caratha, bhikkhave, cārikaŋ bahujanahitāya bahujanasukhāya lokānukampāya atthāya hitāya sukhāya devamanussānaŋ. Mā ekena dve agamittha. Desetha, bhikkhave, dhammaŋ ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ (p. 1.107) kevalaparipuņņaŋ parisuddhaŋ brahmacariyaŋ pakāsetha. Santi sattā apparajakkhajātikā, assavanatā dhammassa parihāyanti. Bhavissanti dhammassa aññātāro. Ahampi, bhikkhave, yena uruvelā senānigamo tenupasankamissāmi dhammadesanāyā’ ti. Atha kho māro pāpimā yena bhagavā tenupasankami; upasankamitvā bhagavantaŋ gāthāya ajjhabhāsi–


‘Baddhosi sabbapāsehi, ye dibbā ye ca mānusā;


Mahābandhanabaddhosi, na me samaņa mokkhasī’ ti.


‘Muttāhaŋ sabbapāsehi, ye dibbā ye ca mānusā;


Mahābandhanamuttomhi, nihato tvamasi antakā’ ti.

Atha kho māro pāpimā …pe… tatthevantaradhāyīti.

6. Sappasuttaŋ
142. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena bhagavā rattandhakāratimisāyaŋ abbhokāse nisinno hoti, devo ca ekamekaŋ phusāyati.

Atha kho māro pāpimā bhagavato bhayaŋ chambhitattaŋ lomahaŋsaŋ uppādetukāmo mahantaŋ sapparājavaņņaŋ abhinimminitvā yena bhagavā tenupasankami. Seyyathāpi nāma mahatī ekarukkhikā nāvā, evamassa kāyo hoti. Seyyathāpi nāma mahantaŋ soņđikākiļañjaŋ, evamassa phaņo hoti. Seyyathāpi nāma mahatī kosalikā kaŋsapāti, evamassa akkhīni bhavanti. Seyyathāpi nāma deve gaļagaļāyante vijjullatā niccharanti, evamassa mukhato jivhā niccharati. Seyyathāpi nāma kammāragaggariyā dhamamānāya saddo hoti, evamassa assāsapassāsānaŋ saddo hoti.

Atha kho bhagavā ‘māro ayaŋ pāpimā’ iti viditvā māraŋ pāpimantaŋ gāthāhi ajjhabhāsi–


‘Yo suññagehāni sevati,


Seyyo so muni attasaññato.


Vossajja careyya tattha so,


Patirūpañhi tathāvidhassa taŋ.


‘Carakā (p. 1.108) bahū bheravā bahū,


Atho đaŋsasarīsapā bahū.


Lomampi na tattha iñjaye,


Suññāgāragato mahāmuni.


‘Nabhaŋ phaleyya pathavī caleyya,


Sabbepi pāņā uda santaseyyuŋ.


Sallampi ce urasi pakappayeyyuŋ,


Upadhīsu tāņaŋ na karonti buddhā’ ti.

Atha kho māro pāpimā ‘jānāti maŋ bhagavā, jānāti maŋ sugato’ ti dukkhī dummano tatthevantaradhāyīti.

7. Supatisuttaŋ
143. Ekaŋ samayaŋ bhagavā rājagahe viharati veļuvane kalandakanivāpe. Atha kho bhagavā bahudevarattiŋ abbhokāse cankamitvā rattiyā paccūsasamayaŋ pāde pakkhāletvā vihāraŋ pavisitvā dakkhiņena passena sīhaseyyaŋ kappesi pāde pādaŋ accādhāya sato sampajāno uţţhānasaññaŋ manasi karitvā. Atha kho māro pāpimā yena bhagavā tenupasankami; upasankamitvā bhagavantaŋ gāthāya ajjhabhāsi –


‘Kiŋ soppasi kiŋ nu soppasi,


Kimidaŋ soppasi dubbhago viya.


Suññamagāranti soppasi,


Kimidaŋ soppasi sūriye uggate’ ti.


‘Yassa jālinī visattikā,


Taņhā natthi kuhiñci netave.


Sabbūpadhiparikkhayā buddho,


Soppati kiŋ tavettha mārā’ ti.

Atha kho māro pāpimā …pe… tatthevantaradhāyīti.

8. Nandatisuttaŋ
144. Evaŋ (p. 1.109) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho māro pāpimā yena bhagavā tenupasankami; upasankamitvā bhagavato santike imaŋ gāthaŋ abhāsi–


‘Nandati puttehi puttimā, gomā gobhi tatheva nandati;


Upadhīhi narassa nandanā, na hi so nandati yo nirūpadhī’ ti.


‘Socati puttehi puttimā, gomā gobhi tatheva socati.


Upadhīhi narassa socanā, na hi so socati yo nirūpadhī’ ti.

Atha kho māro pāpimā ‘jānāti maŋ bhagavā, jānāti maŋ sugato’ ti dukkhī dummano tatthevantaradhāyīti.

9. Paţhama-āyusuttaŋ
145. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Appamidaŋ, bhikkhave, manussānaŋ āyu. Gamanīyo samparāyo, kattabbaŋ kusalaŋ, caritabbaŋ brahmacariyaŋ. Natthi jātassa amaraņaŋ. Yo, bhikkhave, ciraŋ jīvati, so vassasataŋ appaŋ vā bhiyyo’ ti.

Atha kho māro pāpimā yena bhagavā tenupasankami; upasankamitvā bhagavantaŋ gāthāya ajjhabhāsi–


‘Dīghamāyu manussānaŋ, na naŋ hīļe suporiso;


Careyya khīramattova, natthi maccussa āgamo’ ti.


‘Appamāyu manussānaŋ, hīļeyya naŋ suporiso;


Careyyādittasīsova, natthi maccussa nāgamo’ ti.

Atha kho māro …pe… tatthevantaradhāyīti.

10. Dutiya-āyusuttaŋ
146. Evaŋ (p. 1.110) me sutaŋ– ekaŋ samayaŋ bhagavā rājagahe viharati veļuvane kalandakanivāpe. Tatra kho bhagavā …pe… etadavoca–

‘Appamidaŋ, bhikkhave, manussānaŋ āyu. Gamanīyo samparāyo, kattabbaŋ kusalaŋ, caritabbaŋ brahmacariyaŋ. Natthi jātassa amaraņaŋ. Yo, bhikkhave, ciraŋ jīvati, so vassasataŋ appaŋ vā bhiyyo’ ti.

Atha kho māro pāpimā yena bhagavā tenupasankami; upasankamitvā bhagavantaŋ gāthāya ajjhabhāsi–


‘Nāccayanti ahorattā, jīvitaŋ nūparujjhati.


Āyu anupariyāyati, maccānaŋ nemīva rathakubbaran’ ti.


‘Accayanti ahorattā, jīvitaŋ uparujjhati;


Āyu khīyati maccānaŋ, kunnadīnaŋva odakan’ ti.

Atha kho māro pāpimā ‘jānāti maŋ bhagavā, jānāti maŋ sugato’ ti dukkhī dummano tatthevantaradhāyīti.

Paţhamo vaggo.

Tassuddānaŋ–

Tapokammañca nāgo ca, subhaŋ pāsena te duve;

Sappo supati nandanaŋ, āyunā apare duveti.

2. Dutiyavaggo

1. Pāsāņasuttaŋ
147. Ekaŋ samayaŋ bhagavā rājagahe viharati gijjhakūţe pabbate. Tena kho pana samayena bhagavā rattandhakāratimisāyaŋ abbhokāse nisinno hoti, devo ca ekamekaŋ phusāyati. Atha kho māro pāpimā bhagavato bhayaŋ chambhitattaŋ lomahaŋsaŋ uppādetukāmo yena bhagavā (p. 1.111) tenupasankami; upasankamitvā bhagavato avidūre mahante pāsāņe padālesi.

Atha kho bhagavā ‘māro ayaŋ pāpimā’ iti viditvā māraŋ pāpimantaŋ gāthāya ajjhabhāsi–


‘Sacepi kevalaŋ sabbaŋ, gijjhakūţaŋ calessasi .


Neva sammāvimuttānaŋ, buddhānaŋ atthi iñjitan’tntti.

Atha kho māro pāpimā ‘jānāti maŋ bhagavā, jānāti maŋ sugato’ ti dukkhī dummano tatthevantaradhāyīti.

2. Kinnusīhasuttaŋ
148. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena bhagavā mahatiyā parisāya parivuto dhammaŋ deseti.

Atha kho mārassa pāpimato etadahosi– ‘ayaŋ kho samaņo gotamo mahatiyā parisāya parivuto dhammaŋ deseti. Yaŋnūnāhaŋ yena samaņo gotamo tenupasankameyyaŋ vicakkhukammāyā’ ti. Atha kho māro pāpimā yena bhagavā tenupasankami; upasankamitvā bhagavantaŋ gāthāya ajjhabhāsi–


‘Kinnu sīhova nadasi, parisāyaŋ visārado;


Paţimallo hi te atthi, vijitāvī nu maññasī’ ti.


‘Nadanti ve mahāvīrā, parisāsu visāradā;


Tathāgatā balappattā, tiņņā loke visattikan’ ti.

Atha kho māro pāpimā ‘jānāti maŋ bhagavā, jānāti maŋ sugato’ ti dukkhī dummano tatthevantaradhāyīti.

3. Sakalikasuttaŋ
149. Evaŋ me sutaŋ– ekaŋ samayaŋ bhagavā rājagahe viharati maddakucchismiŋ migadāye. Tena kho pana samayena bhagavato pādo sakalikāya (p. 1.112) khato hoti, bhusā sudaŋ bhagavato vedanā vattanti sārīrikā dukkhā tibbā kharā kaţukā asātā amanāpā. Tā sudaŋ bhagavā sato sampajāno adhivāseti avihaññamāno. Atha kho bhagavā catugguņaŋ sanghāţiŋ paññapetvā dakkhiņena passena sīhaseyyaŋ kappesi pāde pādaŋ accādhāya sato sampajāno. Atha kho māro pāpimā yena bhagavā tenupasankami; upasankamitvā bhagavantaŋ gāthāya ajjhabhāsi–


‘Mandiyā nu kho sesi udāhu kāveyyamatto,


Atthā nu te sampacurā na santi.


Eko vivitte sayanāsanamhi,


Niddāmukho kimidaŋ soppase vā’ ti.


‘Na mandiyā sayāmi nāpi kāveyyamatto,


Atthaŋ sameccāhamapetasoko.


Eko vivitte sayanāsanamhi,


Sayāmahaŋ sabbabhūtānukampī.


‘Yesampi sallaŋ urasi paviţţhaŋ,


Muhuŋ muhuŋ hadayaŋ vedhamānaŋ.


Tepīdha soppaŋ labhare sasallā,


Tasmā ahaŋ na supe vītasallo.


‘Jaggaŋ na sanke napi bhemi sottuŋ,


Rattindivā nānutapanti māmaŋ.


Hāniŋ na passāmi kuhiñci loke,


Tasmā supe sabbabhūtānukampī’ ti.

Atha kho māro pāpimā ‘jānāti maŋ bhagavā, jānāti maŋ sugato’ ti dukkhī dummano tatthevantaradhāyīti.

4. Patirūpasuttaŋ
150. Ekaŋ samayaŋ bhagavā kosalesu viharati ekasālāyaŋ brāhmaņagāme. Tena kho pana samayena bhagavā mahatiyā gihiparisāya parivuto dhammaŋ deseti.

Atha (p. 1.113) kho mārassa pāpimato etadahosi– ‘ayaŋ kho samaņo gotamo mahatiyā gihiparisāya parivuto dhammaŋ deseti. Yaŋnūnāhaŋ yena samaņo gotamo tenupasankameyyaŋ vicakkhukammāyā’ ti. Atha kho māro pāpimā yena bhagavā tenupasankami; upasankamitvā bhagavantaŋ gāthāya ajjhabhāsi–


‘Netaŋ tava patirūpaŋ, yadaññamanusāsasi;


Anurodhavirodhesu, mā sajjittho tadācaran’ ti.


‘Hitānukampī sambuddho, yadaññamanusāsati;


Anurodhavirodhehi, vippamutto tathāgato’ ti.

Atha kho māro pāpimā ‘jānāti maŋ bhagavā, jānāti maŋ sugato’ ti dukkhī dummano tatthevantaradhāyīti.

5. Mānasasuttaŋ
151. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho māro pāpimā yena bhagavā tenupasankami; upasankamitvā bhagavantaŋ gāthāya ajjhabhāsi –


‘Antalikkhacaro pāso, yvāyaŋ carati mānaso;


Tena taŋ bādhayissāmi, na me samaņa mokkhasī’ ti.


‘Rūpā saddā rasā gandhā, phoţţhabbā ca manoramā;


Ettha me vigato chando, nihato tvamasi antakā’ ti.

Atha kho māro pāpimā ‘jānāti maŋ bhagavā, jānāti maŋ sugato’ ti dukkhī dummano tatthevantaradhāyīti.

6. Pattasuttaŋ
152. Sāvatthinidānaŋ Tena kho pana samayena bhagavā pañcannaŋ upādānakkhandhānaŋ upādāya bhikkhūnaŋ dhammiyā kathāya sandasseti samādapeti samuttejeti sampahaŋseti. Te ca bhikkhū aţţhiŋ katvā manasi (p. 1.114) katvā sabbacetasā samannāharitvā ohitasotā dhammaŋ suņanti.

Atha kho mārassa pāpimato etadahosi– ‘ayaŋ kho samaņo gotamo pañcannaŋ upādānakkhandhānaŋ upādāya bhikkhūnaŋ dhammiyā kathāya sandasseti samādapeti samuttejeti sampahaŋseti. Te ca bhikkhū aţţhiŋ katvā manasi katvā sabbacetasā samannāharitvā ohitasotā dhammaŋ suņanti. Yaŋnūnāhaŋ yena samaņo gotamo tenupasankameyyaŋ vicakkhukammāyā’ ti.

Tena kho pana samayena sambahulā pattā abbhokāse nikkhittā honti. Atha kho māro pāpimā balībaddavaņņaŋ abhinimminitvā yena te pattā tenupasankami. Atha kho aññataro bhikkhu aññataraŋ bhikkhuŋ etadavoca– ‘bhikkhu, bhikkhu, eso balībaddo patte bhindeyyā’ ti. Evaŋ vutte bhagavā taŋ bhikkhuŋ etadavoca– ‘na so, bhikkhu, balībaddo. Māro eso pāpimā tumhākaŋ vicakkhukammāya āgato’ ti. Atha kho bhagavā ‘māro ayaŋ pāpimā’ iti viditvā māraŋ pāpimantaŋ gāthāya ajjhabhāsi–


‘Rūpaŋ vedayitaŋ saññā, viññāņaŋ yañca sankhataŋ;


Nesohamasmi netaŋ me, evaŋ tattha virajjati.


‘Evaŋ virattaŋ khemattaŋ, sabbasaŋyojanātigaŋ;


Anvesaŋ sabbaţţhānesu, mārasenāpi nājjhagā’ ti.

Atha kho māro pāpimā …pe… tatthevantaradhāyīti.

7. Chaphassāyatanasuttaŋ
153. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Tena kho pana samayena bhagavā channaŋ phassāyatanānaŋ upādāya bhikkhūnaŋ dhammiyā kathāya sandasseti samādapeti samuttejeti sampahaŋseti. Te ca bhikkhū aţţhiŋ katvā manasi katvā sabbacetasā samannāharitvā ohitasotā dhammaŋ suņanti.

Atha (p. 1.115) kho mārassa pāpimato etadahosi– ‘ayaŋ kho samaņo gotamo channaŋ phassāyatanānaŋ upādāya bhikkhūnaŋ dhammiyā kathāya sandasseti samādapeti samuttejeti sappahaŋseti Te ca bhikkhū aţţhiŋ katvā manasi katvā sabbacetasā samannāharitvā ohitasotā dhammaŋ suņanti. Yaŋnūnāhaŋ yena samaņo gotamo tenupasankameyyaŋ vicakkhukammāyā’ ti. Atha kho māro pāpimā yena bhagavā tenupasankami; upasankamitvā bhagavato avidūre mahantaŋ bhayabheravaŋ saddamakāsi, apissudaŋ pathavī maññe undrīyati . Atha kho aññataro bhikkhu aññataraŋ bhikkhuŋ etadavoca– ‘bhikkhu, bhikkhu, esā pathavī maññe undrīyatī’ ti. Evaŋ vutte, bhagavā taŋ bhikkhuŋ etadavoca – ‘nesā bhikkhu pathavī undrīyati. Māro eso pāpimā tumhākaŋ vicakkhukammāya āgato’ ti. Atha kho bhagavā ‘māro ayaŋ pāpimā’ iti viditvā māraŋ pāpimantaŋ gāthāya ajjhabhāsi–


‘Rūpā saddā rasā gandhā, phassā dhammā ca kevalā;


Etaŋ lokāmisaŋ ghoraŋ, ettha loko vimucchito.


‘Etañca samatikkamma, sato buddhassa sāvako;


Māradheyyaŋ atikkamma, ādiccova virocatī’ ti.

Atha kho māro pāpimā …pe… tatthevantaradhāyīti.

8. Piņđasuttaŋ
154. Ekaŋ samayaŋ bhagavā magadhesu viharati pañcasālāyaŋ brāhmaņagāme. Tena kho pana samayena pañcasālāyaŋ brāhmaņagāme kumārikānaŋ pāhunakāni bhavanti. Atha kho bhagavā pubbaņhasamayaŋ nivāsetvā pattacīvaramādāya pañcasālaŋ brāhmaņagāmaŋ piņđāya pāvisi. Tena kho pana samayena pañcasāleyyakā brāhmaņagahapatikā mārena pāpimatā anvāviţţhā bhavanti – mā samaņo gotamo piņđamalatthāti.

Atha kho bhagavā yathādhotena pattena pañcasālaŋ brāhmaņagāmaŋ piņđāya pāvisi tathādhotena pattena paţikkami. Atha kho māro pāpimā yena bhagavā tenupasankami; upasankamitvā bhagavantaŋ etadavoca – ‘api (p. 1.116) tvaŋ, samaņa, piņđamalatthā’ ti? ‘Tathā nu tvaŋ, pāpima, akāsi yathāhaŋ piņđaŋ na labheyyan’ ti. ‘Tena hi, bhante, bhagavā dutiyampi pañcasālaŋ brāhmaņagāmaŋ piņđāya pavisatu. Tathāhaŋ karissāmi yathā bhagavā piņđaŋ lacchatī’ ti.


‘Apuññaŋ pasavi māro, āsajja naŋ tathāgataŋ;


Kiŋ nu maññasi pāpima, na me pāpaŋ vipaccati.


‘Susukhaŋ vata jīvāma, yesaŋ no natthi kiñcanaŋ;


Pītibhakkhā bhavissāma, devā ābhassarā yathā’ ti.

Atha kho māro pāpimā ‘jānāti maŋ bhagavā, jānāti maŋ sugato’ ti dukkhī dummano tatthevantaradhāyīti.

9. Kassakasuttaŋ
155. Sāvatthinidānaŋ. Tena kho pana samayena bhagavā bhikkhūnaŋ nibbānapaţisaŋyuttāya dhammiyā kathāya sandasseti samādapeti samuttejeti sampahaŋseti Te ca bhikkhū aţţhiŋ katvā manasi katvā sabbacetasā samannāharitvā ohitasotā dhammaŋ suņanti.

Atha kho mārassa pāpimato etadahosi– ‘ayaŋ kho samaņo gotamo bhikkhūnaŋ nibbānapaţisaŋyuttāya dhammiyā kathāya …pe… yaŋnūnāhaŋ yena samaņo gotamo tenupasankameyyaŋ vicakkhukammāyā’ ti. Atha kho māro pāpimā kassakavaņņaŋ abhinimminitvā mahantaŋ nangalaŋ khandhe karitvā dīghapācanayaţţhiŋ gahetvā haţahaţakeso sāņasāţinivattho kaddamamakkhitehi pādehi yena bhagavā tenupasankami; upasankamitvā bhagavantaŋ etadavoca– ‘api, samaņa, balībadde addasā’ ti? ‘Kiŋ pana, pāpima, te balībaddehī’ ti? ‘Mameva, samaņa, cakkhu, mama rūpā, mama cakkhusamphassaviññāņāyatanaŋ. Kuhiŋ me, samaņa, gantvā mokkhasi? Mameva, samaņa, sotaŋ, mama saddā …pe… mameva, samaņa, ghānaŋ, mama gandhā; mameva, samaņa, jivhā, mama rasā; mameva, samaņa, kāyo, mama phoţţhabbā; mameva, samaņa, mano, mama dhammā, mama manosamphassaviññāņāyatanaŋ. Kuhiŋ me, samaņa, gantvā mokkhasī’ ti?

‘Taveva (p. 1.117) pāpima, cakkhu, tava rūpā, tava cakkhusamphassaviññāņāyatanaŋ. Yattha ca kho, pāpima, natthi cakkhu, natthi rūpā, natthi cakkhusamphassaviññāņāyatanaŋ, agati tava tattha, pāpima. Taveva, pāpima sotaŋ, tava saddā, tava sotasamphassaviññāņāyatanaŋ. Yattha ca kho, pāpima, natthi sotaŋ, natthi saddā, natthi sotasamphassaviññāņāyatanaŋ, agati tava tattha, pāpima. Taveva pāpima, ghānaŋ, tava gandhā, tava ghānasamphassaviññāņāyatanaŋ. Yattha ca kho, pāpima, natthi ghānaŋ, natthi gandhā, natthi ghānasamphassaviññāņāyatanaŋ, agati tava tattha, pāpima. Taveva, pāpima, jivhā, tava rasā, tava jivhāsamphassaviññāņāyatanaŋ …pe… taveva, pāpima, kāyo, tava phoţţhabbā, tava kāyasamphassaviññāņāyatanaŋ …pe… taveva, pāpima, mano, tava dhammā, tava manosamphassaviññāņāyatanaŋ. Yattha ca kho, pāpima, natthi mano, natthi dhammā, natthi manosamphassaviññāņāyatanaŋ, agati tava tattha, pāpimā’ ti.


‘Yaŋ vadanti mama yidanti, ye vadanti mamanti ca;


Ettha ce te mano atthi, na me samaņa mokkhasī’ ti.


‘Yaŋ vadanti na taŋ mayhaŋ, ye vadanti na te ahaŋ;


Evaŋ pāpima jānāhi, na me maggampi dakkhasī’ ti.

Atha kho māro pāpimā …pe… tatthevantaradhāyīti.

10. Rajjasuttaŋ
156. Ekaŋ samayaŋ bhagavā kosalesu viharati himavantapadese araññakuţikāyaŋ. Atha kho bhagavato rahogatassa paţisallīnassa evaŋ cetaso parivitakko udapādi– ‘sakkā nu kho rajjaŋ kāretuŋ ahanaŋ aghātayaŋ ajinaŋ ajāpayaŋ asocaŋ asocāpayaŋ dhammenā’ ti?

Atha kho māro pāpimā bhagavato cetasā cetoparivitakkamaññāya yena bhagavā tenupasankami; upasankamitvā bhagavantaŋ etadavoca– ‘kāretu, bhante, bhagavā rajjaŋ, kāretu, sugato, rajjaŋ ahanaŋ aghātayaŋ ajinaŋ ajāpayaŋ asocaŋ asocāpayaŋ dhammenā’ ti. ‘Kiŋ pana me tvaŋ, pāpima, passasi yaŋ maŋ tvaŋ evaŋ vadesi– “kāretu, bhante, bhagavā rajjaŋ, kāretu sugato rajjaŋ ahanaŋ aghātayaŋ ajinaŋ ajāpayaŋ asocaŋ asocāpayaŋ (p. 1.118) dhammenā”’ ti? ‘Bhagavatā kho, bhante, cattāro iddhipādā bhāvitā bahulīkatā yānīkatā vatthukatā anuţţhitā paricitā susamāraddhā. Ākankhamāno ca, bhante, bhagavā himavantaŋ pabbatarājaŋ suvaņņaŋ tveva adhimucceyya suvaņņañca panassā’ ti .


‘Pabbatassa suvaņņassa, jātarūpassa kevalo.


Dvittāva nālamekassa, iti vidvā samañcare.


‘Yo dukkhamaddakkhi yatonidānaŋ,


Kāmesu so jantu kathaŋ nameyya.


Upadhiŋ viditvā sangoti loke,


Tasseva jantu vinayāya sikkhe’ ti.

Atha kho māro pāpimā ‘jānāti maŋ bhagavā, jānāti maŋ sugato’ ti dukkhī dummano tatthevantaradhāyīti.

Dutiyo vaggo.

Tassuddānaŋ–

Pāsāņo sīho sakalikaŋ, patirūpañca mānasaŋ;

Pattaŋ āyatanaŋ piņđaŋ, kassakaŋ rajjena te dasāti.

3. Tatiyavaggo

1. Sambahulasuttaŋ
157. Evaŋ me sutaŋ– ekaŋ samayaŋ bhagavā sakkesu viharati silāvatiyaŋ. Tena kho pana samayena sambahulā bhikkhū bhagavato avidūre appamattā ātāpino pahitattā viharanti. Atha kho māro pāpimā brāhmaņavaņņaŋ abhinimminitvā mahantena jaţaņđuvena ajinakkhipanivattho jiņņo gopānasivanko ghurughurupassāsī udumbaradaņđaŋ gahetvā yena te bhikkhū tenupasankami; upasankamitvā te bhikkhū etadavoca– ‘daharā bhavanto (p. 1.119) pabbajitā susū kāļakesā bhadrena yobbanena samannāgatā paţhamena vayasā anikkīļitāvino kāmesu. Bhuñjantu bhavanto mānusake kāme. Mā sandiţţhikaŋ hitvā kālikaŋ anudhāvitthā’ ti. ‘Na kho mayaŋ, brāhmaņa, sandiţţhikaŋ hitvā kālikaŋ anudhāvāma. Kālikañca kho mayaŋ, brāhmaņa, hitvā sandiţţhikaŋ anudhāvāma. Kālikā hi, brāhmaņa, kāmā vuttā bhagavatā bahudukkhā bahupāyāsā, ādīnavo ettha bhiyyo. Sandiţţhiko ayaŋ dhammo akāliko ehipassiko opaneyyiko paccattaŋ veditabbo viññūhī’ ti. Evaŋ vutte, māro pāpimā sīsaŋ okampetvā jivhaŋ nillāletvā tivisākhaŋ nalāţe nalāţikaŋ vuţţhāpetvā daņđamolubbha pakkāmi.

Atha kho te bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘idha mayaŋ, bhante, bhagavato avidūre appamattā ātāpino pahitattā viharāma. Atha kho, bhante, aññataro brāhmaņo mahantena jaţaņđuvena ajinakkhipanivattho jiņņo gopānasivanko ghurughurupassāsī udumbaradaņđaŋ gahetvā yena mayaŋ tenupasankami; upasankamitvā amhe etadavoca– “daharā bhavanto pabbajitā susū kāļakesā bhadrena yobbanena samannāgatā paţhamena vayasā anikkīļitāvino kāmesu. Bhuñjantu bhavanto mānusake kāme. Mā sandiţţhikaŋ hitvā kālikaŋ anudhāvitthā” ti. Evaŋ vutte, mayaŋ, bhante, taŋ brāhmaņaŋ etadavocumha– “na kho mayaŋ, brāhmaņa, sandiţţhikaŋ hitvā kālikaŋ anudhāvāma. Kālikañca kho mayaŋ, brāhmaņa, hitvā sandiţţhikaŋ anudhāvāma. Kālikā hi, brāhmaņa, kāmā vuttā bhagavatā bahudukkhā bahupāyāsā, ādīnavo ettha bhiyyo. Sandiţţhiko ayaŋ dhammo akāliko ehipassiko opaneyyiko paccattaŋ veditabbo viññūhī” ti. Evaŋ vutte, bhante, so brāhmaņo sīsaŋ okampetvā jivhaŋ nillāletvā tivisākhaŋ nalāţe nalāţikaŋ vuţţhāpetvā daņđamolubbha pakkanto’ ti.

‘Neso, bhikkhave, brāhmaņo. Māro eso pāpimā tumhākaŋ vicakkhukammāya āgato’ ti. Atha kho bhagavā etamatthaŋ viditvā tāyaŋ velāyaŋ imaŋ gāthaŋ abhāsi–


‘Yo (p. 1.120) dukkhamaddakkhi yatonidānaŋ,


Kāmesu so jantu kathaŋ nameyya.


Upadhiŋ viditvā sangoti loke,


Tasseva jantu vinayāya sikkhe’ ti.

2. Samiddhisuttaŋ
158. Ekaŋ samayaŋ bhagavā sakkesu viharati silāvatiyaŋ. Tena kho pana samayena āyasmā samiddhi bhagavato avidūre appamatto ātāpī pahitatto viharati. Atha kho āyasmato samiddhissa rahogatassa paţisallīnassa evaŋ cetaso parivitakko udapādi– ‘lābhā vata me, suladdhaŋ vata me, yassa me satthā arahaŋ sammāsambuddho. Lābhā vata me, suladdhaŋ vata me, yvāhaŋ evaŋ svākkhāte dhammavinaye pabbajito. Lābhā vata me, suladdhaŋ vata me, yassa me sabrahmacārino sīlavanto kalyāņadhammā’ ti. Atha kho māro pāpimā āyasmato samiddhissa cetasā cetoparivitakkamaññāya yenāyasmā samiddhi tenupasankami; upasankamitvā āyasmato samiddhissa avidūre mahantaŋ bhayabheravaŋ saddamakāsi, apissudaŋ pathavī maññe undrīyati.

Atha kho āyasmā samiddhi yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno āyasmā samiddhi bhagavantaŋ etadavoca– ‘idhāhaŋ, bhante, bhagavato avidūre appamatto ātāpī pahitatto viharāmi. Tassa mayhaŋ, bhante, rahogatassa paţisallīnassa evaŋ cetaso parivitakko udapādi– “lābhā vata me, suladdhaŋ vata me, yassa me satthā arahaŋ sammāsambuddho. Lābhā vata me, suladdhaŋ vata me, yvāhaŋ evaŋ svākkhāte dhammavinaye pabbajito. Lābhā vata me, suladdhaŋ vata me, yassa me sabrahmacārino sīlavanto kalyāņadhammā” ti. Tassa mayhaŋ, bhante, avidūre mahābhayabheravasaddo ahosi, apissudaŋ pathavī maññe undrīyatī’ ti.

‘Nesā, samiddhi, pathavī undrīyati. Māro eso pāpimā tuyhaŋ vicakkhukammāya āgato. Gaccha tvaŋ, samiddhi, tattheva appamatto ātāpī pahitatto viharāhī’ ti. ‘Evaŋ, bhante’ ti kho āyasmā samiddhi bhagavato paţissutvā (p. 1.121) uţţhāyāsanā bhagavantaŋ abhivādetvā padakkhiņaŋ katvā pakkāmi. Dutiyampi kho āyasmā samiddhi tattheva appamatto ātāpī pahitatto vihāsi. Dutiyampi kho āyasmato samiddhissa rahogatassa paţisallīnassa …pe… dutiyampi kho māro pāpimā āyasmato samiddhissa cetasā cetoparivitakkamaññāya …pe… apissudaŋ pathavī maññe undrīyati. Atha kho āyasmā samiddhi māraŋ pāpimantaŋ gāthāya ajjhabhāsi–


‘Saddhāyāhaŋ pabbajito, agārasmā anagāriyaŋ;


Sati paññā ca me buddhā, cittañca susamāhitaŋ.


Kāmaŋ karassu rūpāni, neva maŋ byādhayissasī’ ti.

Atha kho māro pāpimā ‘jānāti maŋ samiddhi bhikkhū’ ti dukkhī dummano tatthevantaradhāyīti.

3. Godhikasuttaŋ
159. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena āyasmā godhiko isigilipasse viharati kāļasilāyaŋ. Atha kho āyasmā godhiko appamatto ātāpī pahitatto viharanto sāmayikaŋ cetovimuttiŋ phusi. Atha kho āyasmā godhiko tamhā sāmayikāya cetovimuttiyā parihāyi Dutiyampi kho āyasmā godhiko appamatto ātāpī pahitatto viharanto sāmayikaŋ cetovimuttiŋ phusi. Dutiyampi kho āyasmā godhiko tamhā sāmayikāya cetovimuttiyā parihāyi. Tatiyampi kho āyasmā godhiko appamatto ātāpī pahitatto viharanto sāmayikaŋ cetovimuttiŋ phusi. Tatiyampi kho āyasmā godhiko tamhā …pe… parihāyi. Catutthampi kho āyasmā godhiko appamatto …pe… vimuttiŋ phusi Catutthampi kho āyasmā godhiko tamhā …pe… parihāyi. Pañcamampi kho āyasmā godhiko …pe… cetovimuttiŋ phusi. Pañcamampi kho āyasmā …pe… vimuttiyā parihāyi. Chaţţhampi kho āyasmā godhiko appamatto ātāpī pahitatto viharanto sāmayikaŋ cetovimuttiŋ phusi. Chaţţhampi kho āyasmā godhiko tamhā sāmayikāya cetovimuttiyā parihāyi. Sattamampi (p. 1.122) kho āyasmā godhiko appamatto ātāpī pahitatto viharanto sāmayikaŋ cetovimuttiŋ phusi.

Atha kho āyasmato godhikassa etadahosi– ‘yāva chaţţhaŋ khvāhaŋ sāmayikāya cetovimuttiyā parihīno. Yaŋnūnāhaŋ satthaŋ āhareyyan’ ti. Atha kho māro pāpimā āyasmato godhikassa cetasā cetoparivitakkamaññāya yena bhagavā tenupasankami; upasankamitvā bhagavantaŋ gāthāhi ajjhabhāsi–


‘Mahāvīra mahāpañña, iddhiyā yasasā jala;


Sabbaverabhayātīta, pāde vandāmi cakkhuma.


‘Sāvako te mahāvīra, maraņaŋ maraņābhibhū;


Ākankhati cetayati, taŋ nisedha jutindhara.


‘Kathañhi bhagavā tuyhaŋ, sāvako sāsane rato;


Appattamānaso sekkho, kālaŋ kayirā janesutā’ ti.

Tena kho pana samayena āyasmato godhikena satthaŋ āharitaŋ hoti. Atha kho bhagavā ‘māro ayaŋ pāpimā’ iti viditvā māraŋ pāpimantaŋ gāthāya ajjhabhāsi–


‘Evañhi dhīrā kubbanti, nāvakankhanti jīvitaŋ.


Samūlaŋ taņhamabbuyha, godhiko parinibbuto’ ti.

Atha kho bhagavā bhikkhū āmantesi– ‘āyāma, bhikkhave, yena isigilipassaŋ kāļasilā tenupasankamissāma yattha godhikena kulaputtena satthaŋ āharitan’ ti. ‘Evaŋ, bhante’ ti kho te bhikkhū bhagavato paccassosuŋ.

Atha kho bhagavā sambahulehi bhikkhūhi saddhiŋ yena isigilipassaŋ kāļasilā tenupasankami. Addasā kho bhagavā āyasmantaŋ godhikaŋ dūratova mañcake vivattakkhandhaŋ semānaŋ . Tena kho pana samayena dhūmāyitattaŋ timirāyitattaŋ gacchateva purimaŋ disaŋ, gacchati pacchimaŋ disaŋ, gacchati uttaraŋ disaŋ, gacchati dakkhiņaŋ disaŋ, gacchati uddhaŋ, gacchati adho, gacchati anudisaŋ.

Atha (p. 1.123) kho bhagavā bhikkhū āmantesi– ‘passatha no tumhe, bhikkhave, etaŋ dhūmāyitattaŋ timirāyitattaŋ gacchateva purimaŋ disaŋ, gacchati pacchimaŋ disaŋ, gacchati uttaraŋ disaŋ, gacchati dakkhiņaŋ disaŋ, gacchati uddhaŋ, gacchati adho, gacchati anudisan’ ti? ‘Evaŋ, bhante’. ‘Eso kho, bhikkhave, māro pāpimā godhikassa kulaputtassa viññāņaŋ samanvesati– “kattha godhikassa kulaputtassa viññāņaŋ patiţţhitan” ti? Appatiţţhitena ca, bhikkhave, viññāņena godhiko kulaputto parinibbuto’ ti. Atha kho māro pāpimā beluvapaņđuvīņaŋ ādāya yena bhagavā tenupasankami; upasankamitvā bhagavantaŋ gāthāya ajjhabhāsi–


‘Uddhaŋ adho ca tiriyaŋ, disā anudisā svahaŋ;


Anvesaŋ nādhigacchāmi, godhiko so kuhiŋ gato’ ti.


‘Yo dhīro dhitisampanno, jhāyī jhānarato sadā;


Ahorattaŋ anuyuñjaŋ, jīvitaŋ anikāmayaŋ.


‘Jetvāna maccuno senaŋ, anāgantvā punabbhavaŋ;


Samūlaŋ taņhamabbuyha, godhiko parinibbuto’ ti.


‘Tassa sokaparetassa, vīņā kacchā abhassatha;


Tato so dummano yakkho, tatthevantaradhāyathā’ ti .

4. Sattavassānubandhasuttaŋ
160. Evaŋ me sutaŋ– ekaŋ samayaŋ bhagavā uruvelāyaŋ viharati najjā nerañjarāya tīre ajapālanigrodhe. Tena kho pana samayena māro pāpimā sattavassāni bhagavantaŋ anubandho hoti otārāpekkho otāraŋ alabhamāno. Atha kho māro pāpimā yena bhagavā tenupasankami; upasankamitvā bhagavantaŋ gāthāya ajjhabhāsi–


‘Sokāvatiņņo nu vanamhi jhāyasi,


Vittaŋ nu jīno uda patthayāno.


Āguŋ nu gāmasmimakāsi kiñci,


Kasmā janena na karosi sakkhiŋ.


Sakkhī na sampajjati kenaci te’ ti.


‘Sokassa (p. 1.124) mūlaŋ palikhāya sabbaŋ,


Anāgu jhāyāmi asocamāno.


Chetvāna sabbaŋ bhavalobhajappaŋ,


Anāsavo jhāyāmi pamattabandhū’ ti.


‘Yaŋ vadanti mama yidanti, ye vadanti mamanti ca;


Ettha ce te mano atthi, na me samaņa mokkhasī’ ti.


‘Yaŋ vadanti na taŋ mayhaŋ, ye vadanti na te ahaŋ.


Evaŋ pāpima jānāhi, na me maggampi dakkhasī’ ti.


‘Sace maggaŋ anubuddhaŋ, khemaŋ amatagāminaŋ;


Apehi gaccha tvameveko, kimaññamanusāsasī’ ti.


‘Amaccudheyyaŋ pucchanti, ye janā pāragāmino;


Tesāhaŋ puţţho akkhāmi, yaŋ saccaŋ taŋ nirūpadhin’ ti.

‘Seyyathāpi, bhante, gāmassa vā nigamassa vā avidūre pokkharaņī. Tatrassa kakkaţako. Atha kho, bhante, sambahulā kumārakā vā kumārikāyo vā tamhā gāmā vā nigamā vā nikkhamitvā yena sā pokkharaņī tenupasankameyyuŋ; upasankamitvā taŋ kakkaţakaŋ udakā uddharitvā thale patiţţhapeyyuŋ. Yaŋ yadeva hi so, bhante, kakkaţako aļaŋ abhininnāmeyya taŋ tadeva te kumārakā vā kumārikāyo vā kaţţhena vā kathalāya vā sañchindeyyuŋ sambhañjeyyuŋ sampalibhañjeyyuŋ. Evañhi so, bhante, kakkaţako sabbehi aļehi sañchinnehi sambhaggehi sampalibhaggehi abhabbo taŋ pokkharaņiŋ otarituŋ. Evameva kho, bhante, yāni kānici visūkāyikāni visevitāni vipphanditāni, sabbāni tāni bhagavatā sañchinnāni sambhaggāni sampalibhaggāni. Abhabbo dānāhaŋ, bhante, puna bhagavantaŋ upasankamituŋ yadidaŋ otārāpekkho’ ti. Atha kho māro pāpimā bhagavato santike imā nibbejanīyā gāthāyo abhāsi–


‘Medavaņņañca pāsāņaŋ, vāyaso anupariyagā;


Apettha muduŋ vindema, api assādanā siyā.


‘Aladdhā (p. 1.125) tattha assādaŋ, vāyasetto apakkame;


Kākova selamāsajja, nibbijjāpema gotamā’ ti.

5. Māradhītusuttaŋ
161. Atha kho māro pāpimā bhagavato santike imā nibbejanīyā gāthāyo abhāsitvā tamhā ţhānā apakkamma bhagavato avidūre pathaviyaŋ pallankena nisīdi tuņhībhūto mankubhūto pattakkhandho adhomukho pajjhāyanto appaţibhāno kaţţhena bhūmiŋ vilikhanto. Atha kho taņhā ca arati ca ragā ca māradhītaro yena māro pāpimā tenupasankamiŋsu; upasankamitvā māraŋ pāpimantaŋ gāthāya ajjhabhāsiŋsu–


‘Kenāsi dummano tāta, purisaŋ kaŋ nu socasi;


Mayaŋ taŋ rāgapāsena, āraññamiva kuñjaraŋ.


Bandhitvā ānayissāma, vasago te bhavissatī’ ti.


‘Arahaŋ sugato loke, na rāgena suvānayo;


Māradheyyaŋ atikkanto, tasmā socāmahaŋ bhusan’ ti.

Atha kho taņhā ca arati ca ragā ca māradhītaro yena bhagavā tenupasankamiŋsu; upasankamitvā bhagavantaŋ etadavocuŋ– ‘pāde te, samaņa, paricāremā’ ti. Atha kho bhagavā na manasākāsi, yathā taŋ anuttare upadhisankhaye vimutto.

Atha kho taņhā ca arati ca ragā ca māradhītaro ekamantaŋ apakkamma evaŋ samacintesuŋ– ‘uccāvacā kho purisānaŋ adhippāyā. Yaŋnūna mayaŋ ekasataŋ ekasataŋ kumārivaņņasataŋ abhinimmineyyāmā’ ti. Atha kho taņhā ca arati ca ragā ca māradhītaro ekasataŋ ekasataŋ kumārivaņņasataŋ abhinimminitvā yena bhagavā tenupasankamiŋsu; upasankamitvā bhagavantaŋ etadavocuŋ– ‘pāde te, samaņa, paricāremā’ ti. Tampi bhagavā na manasākāsi, yathā taŋ anuttare upadhisankhaye vimutto.

Atha kho taņhā ca arati ca ragā ca māradhītaro ekamantaŋ apakkamma evaŋ samacintesuŋ– ‘uccāvacā kho purisānaŋ adhippāyā Yaŋnūna mayaŋ ekasataŋ ekasataŋ avijātavaņņasataŋ abhinimmineyyāmā’ ti. Atha kho taņhā ca arati ca ragā ca māradhītaro ekasataŋ ekasataŋ (p. 1.126) avijātavaņņasataŋ abhinimminitvā yena bhagavā tenupasankamiŋsu; upasankamitvā bhagavantaŋ etadavocuŋ– ‘pāde te, samaņa, paricāremā’ ti. Tampi bhagavā na manasākāsi, yathā taŋ anuttare upadhisankhaye vimutto.

Atha kho taņhā ca …pe… yaŋnūna mayaŋ ekasataŋ ekasataŋ sakiŋ vijātavaņņasataŋ abhinimmineyyāmāti. Atha kho taņhā ca …pe… sakiŋ vijātavaņņasataŋ abhinimminitvā yena bhagavā tenupasankamiŋsu; upasankamitvā bhagavantaŋ etadavocuŋ– ‘pāde te, samaņa, paricāremā’ ti. Tampi bhagavā na manasākāsi, yathā taŋ anuttare upadhisankhaye vimutto.

Atha kho taņhā ca …pe… yaŋnūna mayaŋ ekasataŋ ekasataŋ duvijātavaņņasataŋ abhinimmineyyāmāti. Atha kho taņhā ca …pe… duvijātavaņņasataŋ abhinimminitvā yena bhagavā …pe… yathā taŋ anuttare upadhisankhaye vimutto. Atha kho taņhā ca …pe… majjhimitthivaņņasataŋ abhinimmineyyāmāti. Atha kho taņhā ca …pe… majjhimitthivaņņasataŋ abhinimminitvā …pe… anuttare upadhisankhaye vimutto.

Atha kho taņhā ca …pe… mahitthivaņņasataŋ abhinimmineyyāmāti Atha kho taņhā ca …pe… mahitthivaņņasataŋ abhinimminitvā yena bhagavā …pe… anuttare upadhisankhaye vimutto. Atha kho taņhā ca arati ca ragā ca māradhītaro ekamantaŋ apakkamma etadavocuŋ– saccaŋ kira no pitā avoca–


‘Arahaŋ sugato loke, na rāgena suvānayo;


Māradheyyaŋ atikkanto, tasmā socāmahaŋ bhusan’ ti.

‘Yañhi mayaŋ samaņaŋ vā brāhmaņaŋ vā avītarāgaŋ iminā upakkamena upakkameyyāma hadayaŋ vāssa phaleyya, uņhaŋ lohitaŋ vā mukhato uggaccheyya, ummādaŋ vā pāpuņeyya cittakkhepaŋ vā. Seyyathā vā pana naļo harito luto ussussati visussati milāyati; evameva ussusseyya visusseyya milāyeyyā’ ti.

Atha (p. 1.127) kho taņhā ca arati ca ragā ca māradhītaro yena bhagavā tenupasankamiŋsu; upasankamitvā ekamantaŋ aţţhaŋsu. Ekamantaŋ ţhitā kho taņhā māradhītā bhagavantaŋ gāthāya ajjhabhāsi–


‘Sokāvatiņņo nu vanamhi jhāyasi,


Vittaŋ nu jīno uda patthayāno.


Āguŋ nu gāmasmimakāsi kiñci,


Kasmā janena na karosi sakkhiŋ.


Sakkhī na sampajjati kenaci te’ ti.


‘Atthassa pattiŋ hadayassa santiŋ,


Jetvāna senaŋ piyasātarūpaŋ.


Ekohaŋ jhāyaŋ sukhamanubodhiŋ,


Tasmā janena na karomi sakkhiŋ.


Sakkhī na sampajjati kenaci me’ ti.

Atha kho arati māradhītā bhagavantaŋ gāthāya ajjhabhāsi–


‘Kathaŋ vihārībahulodha bhikkhu,


Pañcoghatiņņo atarīdha chaţţhaŋ.


Kathaŋ jhāyiŋ bahulaŋ kāmasaññā,


Paribāhirā honti aladdha yo tan’ ti.


‘Passaddhakāyo suvimuttacitto,


Asankharāno satimā anoko.


Aññāya dhammaŋ avitakkajhāyī,


Na kuppati na sarati na thino .


‘Evaŋvihārībahulodha bhikkhu,


Pañcoghatiņņo atarīdha chaţţhaŋ.


Evaŋ jhāyiŋ bahulaŋ kāmasaññā,


Paribāhirā honti aladdha yo tan’ ti.

Atha (p. 1.128) kho ragā māradhītā bhagavato santike gāthāya ajjhabhāsi–


‘Acchejja taņhaŋ gaņasanghacārī,


Addhā carissanti bahū ca saddhā.


Bahuŋ vatāyaŋ janataŋ anoko,


Acchejja nessati maccurājassa pāran’ ti.


‘Nayanti ve mahāvīrā, saddhammena tathāgatā;


Dhammena nayamānānaŋ, kā usūyā vijānatan’ ti.

Atha kho taņhā ca arati ca ragā ca māradhītaro yena māro pāpimā tenupasankamiŋsu. Addasā kho māro pāpimā taņhañca aratiñca ragañca māradhītaro dūratova āgacchantiyo. Disvāna gāthāhi ajjhabhāsi–


‘Bālā kumudanāļehi, pabbataŋ abhimatthatha;


Giriŋ nakhena khanatha, ayo dantehi khādatha.


‘Selaŋva sirasūhacca, pātāle gādhamesatha.


Khāņuŋva urasāsajja, nibbijjāpetha gotamā’ ti.


‘Daddallamānā āgañchuŋ, taņhā ca aratī ragā;


Tā tattha panudī satthā, tūlaŋ bhaţţhaŋva māluto’ ti.

Tatiyo vaggo.

Tassuddānaŋ–

Sambahulā samiddhi ca, godhikaŋ sattavassāni;

Dhītaraŋ desitaŋ buddha, seţţhena imaŋ mārapañcakanti.

Mārasaŋyuttaŋ samattaŋ.

5. Bhikkhunīsaŋyuttaŋ

1. Āļavikāsuttaŋ
162. Evaŋ (p. 1.129) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho āļavikā bhikkhunī pubbaņhasamayaŋ nivāsetvā pattacīvaramādāya sāvatthiŋ piņđāya pāvisi. Sāvatthiyaŋ piņđāya caritvā pacchābhattaŋ piņđapātapaţikkantā yena andhavanaŋ tenupasankami vivekatthinī. Atha kho māro pāpimā āļavikāya bhikkhuniyā bhayaŋ chambhitattaŋ lomahaŋsaŋ uppādetukāmo vivekamhā cāvetukāmo yena āļavikā bhikkhunī tenupasankami; upasankamitvā āļavikaŋ bhikkhuniŋ gāthāya ajjhabhāsi–


‘Natthi nissaraņaŋ loke, kiŋ vivekena kāhasi;


Bhuñjassu kāmaratiyo, māhu pacchānutāpinī’ ti.

Atha kho āļavikāya bhikkhuniyā etadahosi– ‘ko nu khvāyaŋ manusso vā amanusso vā gāthaŋ bhāsatī’ ti? Atha kho āļavikāya bhikkhuniyā etadahosi– ‘māro kho ayaŋ pāpimā mama bhayaŋ chambhitattaŋ lomahaŋsaŋ uppādetukāmo vivekamhā cāvetukāmo gāthaŋ bhāsatī’ ti. Atha kho āļavikā bhikkhunī ‘māro ayaŋ pāpimā’ iti viditvā māraŋ pāpimantaŋ gāthāhi paccabhāsi–


‘Atthi nissaraņaŋ loke, paññāya me suphussitaŋ .


Pamattabandhu pāpima, na tvaŋ jānāsi taŋ padaŋ.


‘Sattisūlūpamā kāmā, khandhāsaŋ adhikuţţanā;


Yaŋ tvaŋ kāmaratiŋ brūsi, arati mayha sā ahū’ ti.

Atha kho māro pāpimā ‘jānāti maŋ āļavikā bhikkhunī’ ti dukkhī dummano tatthevantaradhāyīti.

2. Somāsuttaŋ
163. Sāvatthinidānaŋ (p. 1.130) Atha kho somā bhikkhunī pubbaņhasamayaŋ nivāsetvā pattacīvaramādāya sāvatthiŋ piņđāya pāvisi. Sāvatthiyaŋ piņđāya caritvā pacchābhattaŋ piņđapātapaţikkantā yena andhavanaŋ tenupasankami divāvihārāya. Andhavanaŋ ajjhogāhetvā aññatarasmiŋ rukkhamūle divāvihāraŋ nisīdi. Atha kho māro pāpimā somāya bhikkhuniyā bhayaŋ chambhitattaŋ lomahaŋsaŋ uppādetukāmo samādhimhā cāvetukāmo yena somā bhikkhunī tenupasankami; upasankamitvā somaŋ bhikkhuniŋ gāthāya ajjhabhāsi–


‘Yaŋ taŋ isīhi pattabbaŋ, ţhānaŋ durabhisambhavaŋ;


Na taŋ dvangulapaññāya, sakkā pappotumitthiyā’ ti.

Atha kho somāya bhikkhuniyā etadahosi– ‘ko nu khvāyaŋ manusso vā amanusso vā gāthaŋ bhāsatī’ ti? Atha kho somāya bhikkhuniyā etadahosi– ‘māro kho ayaŋ pāpimā mama bhayaŋ chambhitattaŋ lomahaŋsaŋ uppādetukāmo samādhimhā cāvetukāmo gāthaŋ bhāsatī’ ti. Atha kho somā bhikkhunī ‘māro ayaŋ pāpimā’ iti viditvā māraŋ pāpimantaŋ gāthāhi paccabhāsi–


‘Itthibhāvo kiŋ kayirā, cittamhi susamāhite;


Ñāņamhi vattamānamhi, sammā dhammaŋ vipassato.


‘Yassa nūna siyā evaŋ, itthāhaŋ purisoti vā.


Kiñci vā pana aññasmi, taŋ māro vattumarahatī’ ti.

Atha kho māro pāpimā ‘jānāti maŋ somā bhikkhunī’ ti dukkhī dummano tatthevantaradhāyīti.

3. Kisāgotamīsuttaŋ
164. Sāvatthinidānaŋ. Atha kho kisāgotamī bhikkhunī pubbaņhasamayaŋ nivāsetvā pattacīvaramādāya sāvatthiŋ piņđāya pāvisi. Sāvatthiyaŋ piņđāya caritvā pacchābhattaŋ piņđapātapaţikkantā yena andhavanaŋ tenupasankami (p. 1.131) divāvihārāya. Andhavanaŋ ajjhogāhetvā aññatarasmiŋ rukkhamūle divāvihāraŋ nisīdi. Atha kho māro pāpimā kisāgotamiyā bhikkhuniyā bhayaŋ chambhitattaŋ lomahaŋsaŋ uppādetukāmo samādhimhā cāvetukāmo yena kisāgotamī bhikkhunī tenupasankami; upasankamitvā kisāgotamiŋ bhikkhuniŋ gāthāya ajjhabhāsi–


‘Kiŋ nu tvaŋ mataputtāva, ekamāsi rudammukhī;


Vanamajjhagatā ekā, purisaŋ nu gavesasī’ ti.

Atha kho kisāgotamiyā bhikkhuniyā etadahosi– ‘ko nu khvāyaŋ manusso vā amanusso vā gāthaŋ bhāsatī’ ti? Atha kho kisāgotamiyā bhikkhuniyā etadahosi– ‘māro kho ayaŋ pāpimā mama bhayaŋ chambhitattaŋ lomahaŋsaŋ uppādetukāmo samādhimhā cāvetukāmo gāthaŋ bhāsatī’ ti.

Atha kho kisāgotamī bhikkhunī ‘māro ayaŋ pāpimā’ iti viditvā māraŋ pāpimantaŋ gāthāhi paccabhāsi–


‘Accantaŋ mataputtāmhi, purisā etadantikā;


Na socāmi na rodāmi, na taŋ bhāyāmi āvuso.


‘Sabbattha vihatā nandī, tamokkhandho padālito;


Jetvāna maccuno senaŋ, viharāmi anāsavā’ ti.

Atha kho māro pāpimā ‘jānāti maŋ kisāgotamī bhikkhunī’ ti dukkhī dummano tatthevantaradhāyīti.

4. Vijayāsuttaŋ
165. Sāvatthinidānaŋ. Atha kho vijayā bhikkhunī pubbaņhasamayaŋ nivāsetvā …pe… aññatarasmiŋ rukkhamūle divāvihāraŋ nisīdi. Atha kho māro pāpimā vijayāya bhikkhuniyā bhayaŋ chambhitattaŋ lomahaŋsaŋ uppādetukāmo samādhimhā cāvetukāmo yena vijayā bhikkhunī tenupasankami; upasankamitvā vijayaŋ bhikkhuniŋ gāthāya ajjhabhāsi–


‘Daharā (p. 1.132) tvaŋ rūpavatī, ahañca daharo susu.


Pañcangikena turiyena, ehayyebhiramāmase’ ti .

Atha kho vijayāya bhikkhuniyā etadahosi– ‘ko nu khvāyaŋ manusso vā amanusso vā gāthaŋ bhāsatī’ ti? Atha kho vijayāya bhikkhuniyā etadahosi– ‘māro kho ayaŋ pāpimā mama bhayaŋ chambhitattaŋ lomahaŋsaŋ uppādetukāmo samādhimhā cāvetukāmo gāthaŋ bhāsatī’ ti. Atha kho vijayā bhikkhunī ‘māro ayaŋ pāpimā’ iti viditvā māraŋ pāpimantaŋ gāthāhi paccabhāsi–


‘Rūpā saddā rasā gandhā, phoţţhabbā ca manoramā;


Niyyātayāmi tuyheva, māra nāhaŋ tenatthikā.


‘Iminā pūtikāyena, bhindanena pabhangunā;


Aţţīyāmi harāyāmi, kāmataņhā samūhatā.


‘Ye ca rūpūpagā sattā, ye ca arūpaţţhāyino .


Yā ca santā samāpatti, sabbattha vihato tamo’ ti.

Atha kho māro pāpimā ‘jānāti maŋ vijayā bhikkhunī’ ti dukkhī dummano tatthevantaradhāyīti.

5. Uppalavaņņāsuttaŋ
166. Sāvatthinidānaŋ. Atha kho uppalavaņņā bhikkhunī pubbaņhasamayaŋ nivāsetvā …pe… aññatarasmiŋ supupphitasālarukkhamūle aţţhāsi. Atha kho māro pāpimā uppalavaņņāya bhikkhuniyā bhayaŋ chambhitattaŋ lomahaŋsaŋ uppādetukāmo samādhimhā cāvetukāmo yena uppalavaņņā bhikkhunī tenupasankami; upasankamitvā uppalavaņņaŋ bhikkhuniŋ gāthāya ajjhabhāsi–


‘Supupphitaggaŋ upagamma bhikkhuni,


Ekā tuvaŋ tiţţhasi sālamūle.


Na catthi te dutiyā vaņņadhātu,


Bāle na tvaŋ bhāyasi dhuttakānan’ ti.

Atha (p. 1.133) kho uppalavaņņāya bhikkhuniyā etadahosi– ‘ko nu khvāyaŋ manusso vā amanusso vā gāthaŋ bhāsatī’ ti? Atha kho uppalavaņņāya bhikkhuniyā etadahosi– ‘māro kho ayaŋ pāpimā mama bhayaŋ chambhitattaŋ lomahaŋsaŋ uppādetukāmo samādhimhā cāvetukāmo gāthaŋ bhāsatī’ ti. Atha kho uppalavaņņā bhikkhunī ‘māro ayaŋ pāpimā’ iti viditvā māraŋ pāpimantaŋ gāthāhi paccabhāsi–


‘Sataŋ sahassānipi dhuttakānaŋ,


Idhāgatā tādisakā bhaveyyuŋ.


Lomaŋ na iñjāmi na santasāmi,


Na māra bhāyāmi tamekikāpi.


‘Esā antaradhāyāmi, kucchiŋ vā pavisāmi te;


Pakhumantarikāyampi, tiţţhantiŋ maŋ na dakkhasi.


‘Cittasmiŋ vasībhūtāmhi, iddhipādā subhāvitā;


Sabbabandhanamuttāmhi, na taŋ bhāyāmi āvuso’ ti.

Atha kho māro pāpimā ‘jānāti maŋ uppalavaņņā bhikkhunī’ ti dukkhī dummano tatthevantaradhāyīti.

6. Cālāsuttaŋ
167. Sāvatthinidānaŋ. Atha kho cālā bhikkhunī pubbaņhasamayaŋ nivāsetvā …pe… aññatarasmiŋ rukkhamūle divāvihāraŋ nisīdi. Atha kho māro pāpimā yena cālā bhikkhunī tenupasankami; upasankamitvā cālaŋ bhikkhuniŋ etadavoca– ‘kiŋ nu tvaŋ, bhikkhuni, na rocesī’ ti? ‘Jātiŋ khvāhaŋ, āvuso, na rocemī’ ti.


‘Kiŋ nu jātiŋ na rocesi, jāto kāmāni bhuñjati;


Ko nu taŋ idamādapayi, jātiŋ mā roca bhikkhunī’ ti.


‘Jātassa maraņaŋ hoti, jāto dukkhāni phussati .


Bandhaŋ vadhaŋ pariklesaŋ, tasmā jātiŋ na rocaye.


‘Buddho (p. 1.134) dhammamadesesi, jātiyā samatikkamaŋ;


Sabbadukkhappahānāya, so maŋ sacce nivesayi.


‘Ye ca rūpūpagā sattā, ye ca arūpaţţhāyino.


Nirodhaŋ appajānantā, āgantāro punabbhavan’ ti.

Atha kho māro pāpimā ‘jānāti maŋ cālā bhikkhunī’ ti dukkhī dummano tatthevantaradhāyīti.

7. Upacālāsuttaŋ
168. Sāvatthinidānaŋ Atha kho upacālā bhikkhunī pubbaņhasamayaŋ nivāsetvā …pe… aññatarasmiŋ rukkhamūle divāvihāraŋ nisīdi. Atha kho māro pāpimā yena upacālā bhikkhunī tenupasankami; upasankamitvā upacālaŋ bhikkhuniŋ etadavoca – ‘kattha nu tvaŋ, bhikkhuni, uppajjitukāmā’ ti? ‘Na khvāhaŋ, āvuso, katthaci uppajjitukāmā’ ti.


‘Tāvatiŋsā ca yāmā ca, tusitā cāpi devatā;


Nimmānaratino devā, ye devā vasavattino.


Tattha cittaŋ paņidhehi, ratiŋ paccanubhossasī’ ti.


‘Tāvatiŋsā ca yāmā ca, tusitā cāpi devatā;


Nimmānaratino devā, ye devā vasavattino.


Kāmabandhanabaddhā te, enti māravasaŋ puna.


‘Sabbo ādīpito loko, sabbo loko padhūpito;


Sabbo pajjalito loko, sabbo loko pakampito.


‘Akampitaŋ apajjalitaŋ, aputhujjanasevitaŋ;


Agati yattha mārassa, tattha me nirato mano’ ti.

Atha kho māro pāpimā ‘jānāti maŋ upacālā bhikkhunī’ ti dukkhī dummano tatthevantaradhāyīti.

8. Sīsupacālāsuttaŋ
169. Sāvatthinidānaŋ (p. 1.135) Atha kho sīsupacālā bhikkhunī pubbaņhasamayaŋ nivāsetvā …pe… aññatarasmiŋ rukkhamūle divāvihāraŋ nisīdi. Atha kho māro pāpimā yena sīsupacālā bhikkhunī tenupasankami; upasankamitvā sīsupacālaŋ bhikkhuniŋ etadavoca– ‘kassa nu tvaŋ, bhikkhuni, pāsaņđaŋ rocesī’ ti? ‘Na khvāhaŋ, āvuso, kassaci pāsaņđaŋ rocemī’ ti.


‘Kaŋ nu uddissa muņđāsi, samaņī viya dissasi;


Na ca rocesi pāsaņđaŋ, kimiva carasi momūhā’ ti.


‘Ito bahiddhā pāsaņđā, diţţhīsu pasīdanti te;


Na tesaŋ dhammaŋ rocemi, te dhammassa akovidā.


‘Atthtththi sakyakule jāto, buddho appaţipuggalo.


Sabbābhibhū māranudo, sabbatthamaparājito.


‘Sabbattha mutto asito, sabbaŋ passati cakkhumā;


Sabbakammakkhayaŋ patto, vimutto upadhisankhaye.


So mayhaŋ bhagavā satthā, tassa rocemi sāsanan’ ti.

Atha kho māro pāpimā ‘jānāti maŋ sīsupacālā bhikkhunī’ ti dukkhī dummano tatthevantaradhāyīti.

9. Selāsuttaŋ
170. Sāvatthinidānaŋ Atha kho selā bhikkhunī pubbaņhasamayaŋ nivāsetvā …pe… aññatarasmiŋ rukkhamūle divāvihāraŋ nisīdi. Atha kho māro pāpimā selāya bhikkhuniyā bhayaŋ chambhitattaŋ lomahaŋsaŋ uppādetukāmo …pe… selaŋ bhikkhuniŋ gāthāya ajjhabhāsi–


‘Kenidaŋ pakataŋ bimbaŋ, kvanu bimbassa kārako.


Kvanu bimbaŋ samuppannaŋ, kvanu bimbaŋ nirujjhatī’ ti.

Atha kho selāya bhikkhuniyā etadahosi– ‘ko nu khvāyaŋ manusso vā amanusso vā gāthaŋ bhāsatī’ ti? Atha kho selāya bhikkhuniyā (p. 1.136) etadahosi– ‘māro kho ayaŋ pāpimā mama bhayaŋ chambhitattaŋ lomahaŋsaŋ uppādetukāmo samādhimhā cāvetukāmo gāthaŋ bhāsatī’ ti. Atha kho selā bhikkhunī ‘māro ayaŋ pāpimā’ iti viditvā māraŋ pāpimantaŋ gāthāhi paccabhāsi–


‘Nayidaŋ attakataŋ bimbaŋ, nayidaŋ parakataŋ aghaŋ.


Hetuŋ paţicca sambhūtaŋ, hetubhangā nirujjhati.


‘Yathā aññataraŋ bījaŋ, khette vuttaŋ virūhati;


Pathavīrasañcāgamma, sinehañca tadūbhayaŋ.


‘Evaŋ khandhā ca dhātuyo, cha ca āyatanā ime;


Hetuŋ paţicca sambhūtā, hetubhangā nirujjhare’ ti.

Atha kho māro pāpimā ‘jānāti maŋ selā bhikkhunī’ ti dukkhī dummano tatthevantaradhāyīti.

10. Vajirāsuttaŋ
171. Sāvatthinidānaŋ Atha kho vajirā bhikkhunī pubbaņhasamayaŋ nivāsetvā pattacīvaramādāya sāvatthiŋ piņđāya pāvisi. Sāvatthiyaŋ piņđāya caritvā pacchābhattaŋ piņđapātapaţikkantā yena andhavanaŋ tenupasankami divāvihārāya. Andhavanaŋ ajjhogāhetvā aññatarasmiŋ rukkhamūle divāvihāraŋ nisīdi. Atha kho māro pāpimā vajirāya bhikkhuniyā bhayaŋ chambhitattaŋ lomahaŋsaŋ uppādetukāmo samādhimhā cāvetukāmo yena vajirā bhikkhunī tenupasankami; upasankamitvā vajiraŋ bhikkhuniŋ gāthāya ajjhabhāsi–


‘Kenāyaŋ pakato satto, kuvaŋ sattassa kārako;


Kuvaŋ satto samuppanno, kuvaŋ satto nirujjhatī’ ti.

Atha kho vajirāya bhikkhuniyā etadahosi– ‘ko nu khvāyaŋ manusso vā amanusso vā gāthaŋ bhāsatī’ ti? Atha kho vajirāya bhikkhuniyā etadahosi– ‘māro kho ayaŋ pāpimā mama bhayaŋ chambhitattaŋ lomahaŋsaŋ uppādetukāmo samādhimhā cāvetukāmo gāthaŋ bhāsatī’ ti. Atha kho (p. 1.137) vajirā bhikkhunī ‘māro ayaŋ pāpimā’ iti viditvā, māraŋ pāpimantaŋ gāthāhi paccabhāsi–


‘Kiŋ nu sattoti paccesi, māra diţţhigataŋ nu te;


Suddhasankhārapuñjoyaŋ, nayidha sattupalabbhati.


‘Yathā hi angasambhārā, hoti saddo ratho iti;


Evaŋ khandhesu santesu, hoti sattoti sammuti .


‘Dukkhameva hi sambhoti, dukkhaŋ tiţţhati veti ca;


Nāññatra dukkhā sambhoti, nāññaŋ dukkhā nirujjhatī’ ti.

Atha kho māro pāpimā ‘jānāti maŋ vajirā bhikkhunī’ ti dukkhī dummano tatthevantaradhāyīti.

Bhikkhunīsaŋyuttaŋ samattaŋ.

Tassuddānaŋ–

Āļavikā ca somā ca, gotamī vijayā saha;

Uppalavaņņā ca cālā, upacālā sīsupacālā ca;

Selā vajirāya te dasāti.

6. Brahmasaŋyuttaŋ

1. Paţhamavaggo

1. Brahmāyācanasuttaŋ
172. Evaŋ (p. 1.138) me sutaŋ– ekaŋ samayaŋ bhagavā uruvelāyaŋ viharati najjā nerañjarāya tīre ajapālanigrodhamūle paţhamābhisambuddho. Atha kho bhagavato rahogatassa paţisallīnassa evaŋ cetaso parivitakko udapādi– ‘adhigato kho myāyaŋ dhammo gambhīro duddaso duranubodho santo paņīto atakkāvacaro nipuņo paņđitavedanīyo. Ālayarāmā kho panāyaŋ pajā ālayaratā ālayasammuditā. Ālayarāmāya kho pana pajāya ālayaratāya ālayasammuditāya duddasaŋ idaŋ ţhānaŋ yadidaŋ idappaccayatāpaţiccasamuppādo. Idampi kho ţhānaŋ duddasaŋ yadidaŋ sabbasankhārasamatho sabbūpadhipaţinissaggo taņhākkhayo virāgo nirodho nibbānaŋ. Ahañceva kho pana dhammaŋ deseyyaŋ; pare ca me na ājāneyyuŋ; so mamassa kilamatho, sā mamassa vihesā’ ti. Apissu bhagavantaŋ imā anacchariyā gāthāyo paţibhaŋsu pubbe assutapubbā–


‘Kicchena me adhigataŋ, halaŋ dāni pakāsituŋ;


Rāgadosaparetehi, nāyaŋ dhammo susambudho.


‘Paţisotagāmiŋ nipuņaŋ, gambhīraŋ duddasaŋ aņuŋ;


Rāgarattā na dakkhanti, tamokhandhena āvuţā’ ti .

Itiha bhagavato paţisañcikkhato appossukkatāya cittaŋ namati, no dhammadesanāya.

Atha kho brahmuno sahampatissa bhagavato cetasā cetoparivitakkamaññāya etadahosi– ‘nassati vata bho loko, vinassati vata bho loko, yatra hi nāma tathāgatassa arahato sammāsambuddhassa appossukkatāya cittaŋ namati, no dhammadesanāyā’ ti. Atha (p. 1.139) kho brahmā sahampati– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya evameva– brahmaloke antarahito bhagavato purato pāturahosi. Atha kho brahmā sahampati ekaŋsaŋ uttarāsangaŋ karitvā dakkhiņajāņumaņđalaŋ pathaviyaŋ nihantvā yena bhagavā tenañjaliŋ paņāmetvā bhagavantaŋ etadavoca – ‘desetu, bhante, bhagavā dhammaŋ, desetu sugato dhammaŋ. Santi sattā apparajakkhajātikā, assavanatā dhammassa parihāyanti. Bhavissanti dhammassa aññātāro’ ti. Idamavoca brahmā sahampati, idaŋ vatvā athāparaŋ etadavoca–


‘Pāturahosi magadhesu pubbe,


Dhammo asuddho samalehi cintito.


Apāpuretaŋ amatassa dvāraŋ,


Suņantu dhammaŋ vimalenānubuddhaŋ.


‘Sele yathā pabbatamuddhaniţţhito,


Yathāpi passe janataŋ samantato.


Tathūpamaŋ dhammamayaŋ sumedha,


Pāsādamāruyha samantacakkhu.


Sokāvatiņņaŋ janatamapetasoko,


Avekkhassu jātijarābhibhūtaŋ.


‘Uţţhehi vīra vijitasangāma,


Satthavāha anaņa vicara loke.


Desassu bhagavā dhammaŋ,


Aññātāro bhavissantī’ ti.

Atha kho bhagavā brahmuno ca ajjhesanaŋ viditvā sattesu ca kāruññataŋ paţicca buddhacakkhunā lokaŋ volokesi. Addasā kho bhagavā buddhacakkhunā lokaŋ volokento satte apparajakkhe mahārajakkhe tikkhindriye mudindriye svākāre dvākāre suviññāpaye duviññāpaye, appekacce paralokavajjabhayadassāvine viharante, appekacce na paralokavajjabhayadassāvine (p. 1.140) viharante. Seyyathāpi nāma uppaliniyaŋ vā paduminiyaŋ vā puņđarīkiniyaŋ vā appekaccāni uppalāni vā padumāni vā puņđarīkāni vā udake jātāni udake saŋvađđhāni udakānuggatāni anto nimuggaposīni, appekaccāni uppalāni vā padumāni vā puņđarīkāni vā udake jātāni udake saŋvađđhāni samodakaŋ ţhitāni, appekaccāni uppalāni vā padumāni vā puņđarīkāni vā udake jātāni udake saŋvađđhāni udakā accuggamma ţhitāni anupalittāni udakena; evameva bhagavā buddhacakkhunā lokaŋ volokento addasa satte apparajakkhe mahārajakkhe tikkhindriye mudindriye svākāre dvākāre suviññāpaye duviññāpaye, appekacce paralokavajjabhayadassāvine viharante, appekacce na paralokavajjabhayadassāvine viharante. Disvāna brahmānaŋ sahampatiŋ gāthāya paccabhāsi–


‘Apārutā tesaŋ amatassa dvārā,


Ye sotavanto pamuñcantu saddhaŋ.


Vihiŋsasaññī paguņaŋ na bhāsiŋ,


Dhammaŋ paņītaŋ manujesu brahme’ ti.

Atha kho brahmā sahampati ‘katāvakāso khomhi bhagavatā dhammadesanāyā’ ti bhagavantaŋ abhivādetvā padakkhiņaŋ katvā tatthevantaradhāyīti.

2. Gāravasuttaŋ
173. Evaŋ me sutaŋ– ekaŋ samayaŋ bhagavā uruvelāyaŋ viharati najjā nerañjarāya tīre ajapālanigrodhamūle paţhamābhisambuddho. Atha kho bhagavato rahogatassa paţisallīnassa evaŋ cetaso parivitakko udapādi– ‘dukkhaŋ kho agāravo viharati appatisso, kaŋ nu khvāhaŋ samaņaŋ vā brāhmaņaŋ vā sakkatvā garuŋ katvā upanissāya vihareyyan’ ti?

Atha (p. 1.141) kho bhagavato etadahosi– ‘aparipuņņassa kho sīlakkhandhassa pāripūriyā aññaŋ samaņaŋ vā brāhmaņaŋ vā sakkatvā garuŋ katvā upanissāya vihareyyaŋ Na kho panāhaŋ passāmi sadevake loke samārake sabrahmake sassamaņabrāhmaņiyā pajāya sadevamanussāya attanā sīlasampannataraŋ aññaŋ samaņaŋ vā brāhmaņaŋ vā, yamahaŋ sakkatvā garuŋ katvā upanissāya vihareyyaŋ.

‘Aparipuņņassa kho samādhikkhandhassa pāripūriyā aññaŋ samaņaŋ vā brāhmaņaŋ vā sakkatvā garuŋ katvā upanissāya vihareyyaŋ. Na kho panāhaŋ passāmi sadevake loke …pe… attanā samādhisampannataraŋ aññaŋ samaņaŋ vā brāhmaņaŋ vā, yamahaŋ sakkatvā garuŋ katvā upanissāya vihareyyaŋ.

‘Aparipuņņassa paññākkhandhassa pāripūriyā aññaŋ samaņaŋ vā brāhmaņaŋ vā sakkatvā garuŋ katvā upanissāya vihareyyaŋ. Na kho panāhaŋ passāmi sadevake …pe… attanā paññāsampannataraŋ aññaŋ samaņaŋ vā brāhmaņaŋ vā, yamahaŋ sakkatvā garuŋ katvā upanissāya vihareyyaŋ.

‘Aparipuņņassa kho vimuttikkhandhassa pāripūriyā aññaŋ samaņaŋ vā brāhmaņaŋ vā sakkatvā garuŋ katvā upanissāya vihareyyaŋ. Na kho panāhaŋ passāmi sadevake …pe… attanā vimuttisampannataraŋ aññaŋ samaņaŋ vā brāhmaņaŋ vā, yamahaŋ sakkatvā garuŋ katvā upanissāya vihareyyaŋ.

‘Aparipuņņassa kho vimuttiñāņadassanakkhandhassa pāripūriyā aññaŋ samaņaŋ vā brāhmaņaŋ vā sakkatvā garuŋ katvā upanissāya vihareyyaŋ. Na kho panāhaŋ passāmi sadevake loke samārake sabrahmake sassamaņabrāhmaņiyā pajāya sadevamanussāya attanā vimuttiñāņadassanasampannataraŋ aññaŋ samaņaŋ vā brāhmaņaŋ vā, yamahaŋ sakkatvā garuŋ katvā upanissāya vihareyyaŋ. Yaŋnūnāhaŋ yvāyaŋ dhammo mayā abhisambuddho tameva dhammaŋ sakkatvā garuŋ katvā upanissāya vihareyyan’ ti.

Atha kho brahmā sahampati bhagavato cetasā cetoparivitakkamaññāya– seyyathāpi nāma balavā puriso samiñjitaŋ vā bāhaŋ pasāreyya pasāritaŋ vā bāhaŋ samiñjeyya evameva– brahmaloke antarahito bhagavato purato pāturahosi. Atha kho brahmā sahampati ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘evametaŋ bhagavā, evametaŋ, sugata! Yepi te, bhante, ahesuŋ atītamaddhānaŋ arahanto sammāsambuddhā, tepi (p. 1.142) bhagavanto dhammaññeva sakkatvā garuŋ katvā upanissāya vihariŋsu; yepi te, bhante, bhavissanti anāgatamaddhānaŋ arahanto sammāsambuddhā tepi bhagavanto dhammaññeva sakkatvā garuŋ katvā upanissāya viharissanti. Bhagavāpi, bhante, etarahi arahaŋ sammāsambuddho dhammaññeva sakkatvā garuŋ katvā upanissāya viharatū’ ti. Idamavoca brahmā sahampati, idaŋ vatvā athāparaŋ etadavoca–


‘Ye ca atītā sambuddhā, ye ca buddhā anāgatā;


Yo cetarahi sambuddho, bahūnaŋ sokanāsano.


‘Sabbe saddhammagaruno, vihaŋsu viharanti ca;


Tathāpi viharissanti, esā buddhāna dhammatā.


‘Tasmā hi attakāmena, mahattamabhikankhatā;


Saddhammo garukātabbo, saraŋ buddhāna sāsanan’ ti.

3. Brahmadevasuttaŋ
174. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena aññatarissā brāhmaņiyā brahmadevo nāma putto bhagavato santike agārasmā anagāriyaŋ pabbajito hoti.

Atha kho āyasmā brahmadevo eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti, tadanuttaraŋ brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi. ‘Khīņā jāti vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro ca panāyasmā brahmadevo arahataŋ ahosi.

Atha kho āyasmā brahmadevo pubbaņhasamayaŋ nivāsetvā pattacīvaramādāya sāvatthiŋ piņđāya pāvisi. Sāvatthiyaŋ sapadānaŋ piņđāya caramāno yena sakamātu nivesanaŋ tenupasankami. Tena kho pana samayena āyasmato brahmadevassa mātā brāhmaņī brahmuno āhutiŋ niccaŋ paggaņhāti (p. 1.143) Atha kho brahmuno sahampatissa etadahosi– ‘ayaŋ kho āyasmato brahmadevassa mātā brāhmaņī brahmuno āhutiŋ niccaŋ paggaņhāti. Yaŋnūnāhaŋ taŋ upasankamitvā saŋvejeyyan’ ti. Atha kho brahmā sahampati – seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya evameva– brahmaloke antarahito āyasmato brahmadevassa mātu nivesane pāturahosi. Atha kho brahmā sahampati vehāsaŋ ţhito āyasmato brahmadevassa mātaraŋ brāhmaņiŋ gāthāya ajjhabhāsi–


‘Dūre ito brāhmaņi brahmaloko,


Yassāhutiŋ paggaņhāsi niccaŋ.


Netādiso brāhmaņi brahmabhakkho,


Kiŋ jappasi brahmapathaŋ ajānaŋ .


‘Eso hi te brāhmaņi brahmadevo,


Nirūpadhiko atidevapatto.


Akiñcano bhikkhu anaññaposī,


Yo te so piņđāya gharaŋ paviţţho.


‘Āhuneyyo vedagu bhāvitatto,


Narānaŋ devānañca dakkhiņeyyo.


Bāhitvā pāpāni anūpalitto,


Ghāsesanaŋ iriyati sītibhūto.


‘Na tassa pacchā na puratthamatthi,


Santo vidhūmo anigho nirāso.


Nikkhittadaņđo tasathāvaresu,


So tyāhutiŋ bhuñjatu aggapiņđaŋ.


‘Visenibhūto upasantacitto,


Nāgova danto carati anejo.


Bhikkhu susīlo suvimuttacitto,


So tyāhutiŋ bhuñjatu aggapiņđaŋ.


‘Tasmiŋ (p. 1.144) pasannā avikampamānā,


Patiţţhapehi dakkhiņaŋ dakkhiņeyye.


Karohi puññaŋ sukhamāyatikaŋ,


Disvā muniŋ brāhmaņi oghatiņņan’ ti.


‘Tasmiŋ pasannā avikampamānā,


Patiţţhapesi dakkhiņaŋ dakkhiņeyye.


Akāsi puññaŋ sukhamāyatikaŋ,


Disvā muniŋ brāhmaņī oghatiņņan’ ti.

4. Bakabrahmasuttaŋ
175. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena bakassa brahmuno evarūpaŋ pāpakaŋ diţţhigataŋ uppannaŋ hoti– ‘idaŋ niccaŋ, idaŋ dhuvaŋ, idaŋ sassataŋ, idaŋ kevalaŋ, idaŋ acavanadhammaŋ, idañhi na jāyati na jīyati na mīyati na cavati na upapajjati, ito ca panaññaŋ uttariŋ nissaraņaŋ natthī’ ti.

Atha kho bhagavā bakassa brahmuno cetasā cetoparivitakkamaññāya– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya evameva– jetavane antarahito tasmiŋ brahmaloke pāturahosi. Addasā kho bako brahmā bhagavantaŋ dūratova āgacchantaŋ. Disvāna bhagavantaŋ etadavoca– ‘ehi kho mārisa, svāgataŋ te, mārisa! Cirassaŋ kho mārisa! Imaŋ pariyāyamakāsi yadidaŋ idhāgamanāya. Idañhi, mārisa, niccaŋ, idaŋ dhuvaŋ, idaŋ sassataŋ, idaŋ kevalaŋ, idaŋ acavanadhammaŋ, idañhi na jāyati na jīyati na mīyati na cavati na upapajjati. Ito ca panaññaŋ uttari nissaraņaŋ natthī’ ti.

Evaŋ vutte, bhagavā bakaŋ brahmānaŋ etadavoca– ‘avijjāgato vata, bho, bako brahmā; avijjāgato vata, bho, bako brahmā. Yatra (p. 1.145) hi nāma aniccaŋyeva samānaŋ niccanti vakkhati, adhuvaŋyeva samānaŋ dhuvanti vakkhati, asassataŋyeva samānaŋ sassatanti vakkhati, akevalaŋyeva samānaŋ kevalanti vakkhati, cavanadhammaŋyeva samānaŋ acavanadhammanti vakkhati. Yattha ca pana jāyati ca jīyati ca mīyati ca cavati ca upapajjati ca, tañca tathā vakkhati– “idañhi na jāyati na jīyati na mīyati na cavati na upapajjati”. Santañca panaññaŋ uttari nissaraņaŋ, “natthaññaŋ uttari nissaraņan” ti vakkhatī’ ti.


‘Dvāsattati gotama puññakammā,


Vasavattino jātijaraŋ atītā.


Ayamantimā vedagū brahmupapatti,


Asmābhijappanti janā anekā’ ti.


‘Appañhi etaŋ na hi dīghamāyu,


Yaŋ tvaŋ baka maññasi dīghamāyuŋ.


Sataŋ sahassānaŋ nirabbudānaŋ,


Āyuŋ pajānāmi tavāhaŋ brahme’ ti.


‘Anantadassī bhagavāhamasmi,


Jātijaraŋ sokamupātivatto.


Kiŋ me purāņaŋ vatasīlavattaŋ,


Ācikkha me taŋ yamahaŋ vijaññā’ ti.


‘Yaŋ tvaŋ apāyesi bahū manusse,


Pipāsite ghammani samparete.


Taŋ te purāņaŋ vatasīlavattaŋ,


Suttappabuddhova anussarāmi.


‘Yaŋ eņikūlasmiŋ janaŋ gahītaŋ,


Amocayī gayhakaŋ nīyamānaŋ.


Taŋ te purāņaŋ vatasīlavattaŋ,


Suttappabuddhova anussarāmi.


‘Gangāya (p. 1.146) sotasmiŋ gahītanāvaŋ,


Luddena nāgena manussakamyā.


Pamocayittha balasā pasayha,


Taŋ te purāņaŋ vatasīlavattaŋ,


Suttappabuddhova anussarāmi.


‘Kappo ca te baddhacaro ahosiŋ,


Sambuddhimantaŋ vatinaŋ amaññi.


Taŋ te purāņaŋ vatasīlavattaŋ,


Suttappabuddhova anussarāmī’ ti.


‘Addhā pajānāsi mametamāyuŋ,


Aññepi jānāsi tathā hi buddho.


Tathā hi tyāyaŋ jalitānubhāvo,


Obhāsayaŋ tiţţhati brahmalokan’ ti.

5. Aññatarabrahmasuttaŋ
176. Sāvatthinidānaŋ Tena kho pana samayena aññatarassa brahmuno evarūpaŋ pāpakaŋ diţţhigataŋ uppannaŋ hoti– ‘natthi so samaņo vā brāhmaņo vā yo idha āgaccheyyā’ ti. Atha kho bhagavā tassa brahmuno cetasā cetoparivitakkamaññāya– seyyathāpi nāma balavā puriso …pe… tasmiŋ brahmaloke pāturahosi. Atha kho bhagavā tassa brahmuno upari vehāsaŋ pallankena nisīdi tejodhātuŋ samāpajjitvā.

Atha kho āyasmato mahāmoggallānassa etadahosi– ‘kahaŋ nu kho bhagavā etarahi viharatī’ ti? Addasā kho āyasmā mahāmoggallāno bhagavantaŋ dibbena cakkhunā visuddhena atikkantamānusakena tassa brahmuno upari vehāsaŋ pallankena nisinnaŋ tejodhātuŋ samāpannaŋ. Disvāna– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya evameva – jetavane antarahito tasmiŋ brahmaloke pāturahosi. Atha kho āyasmā mahāmoggallāno (p. 1.147) puratthimaŋ disaŋ nissāya tassa brahmuno upari vehāsaŋ pallankena nisīdi tejodhātuŋ samāpajjitvā nīcataraŋ bhagavato.

Atha kho āyasmato mahākassapassa etadahosi– ‘kahaŋ nu kho bhagavā etarahi viharatī’ ti? Addasā kho āyasmā mahākassapo bhagavantaŋ dibbena cakkhunā …pe… disvāna– seyyathāpi nāma balavā puriso …pe… evameva– jetavane antarahito tasmiŋ brahmaloke pāturahosi. Atha kho āyasmā mahākassapo dakkhiņaŋ disaŋ nissāya tassa brahmuno upari vehāsaŋ pallankena nisīdi tejodhātuŋ samāpajjitvā nīcataraŋ bhagavato.

Atha kho āyasmato mahākappinassa etadahosi– ‘kahaŋ nu kho bhagavā etarahi viharatī’ ti? Addasā kho āyasmā mahākappino bhagavantaŋ dibbena cakkhunā …pe… tejodhātuŋ samāpannaŋ. Disvāna– seyyathāpi nāma balavā puriso …pe… evameva– jetavane antarahito tasmiŋ brahmaloke pāturahosi. Atha kho āyasmā mahākappino pacchimaŋ disaŋ nissāya tassa brahmuno upari vehāsaŋ pallankena nisīdi tejodhātuŋ samāpajjitvā nīcataraŋ bhagavato.

Atha kho āyasmato anuruddhassa etadahosi– ‘kahaŋ nu kho bhagavā etarahi viharatī’ ti? Addasā kho āyasmā anuruddho …pe… tejodhātuŋ samāpannaŋ. Disvāna– seyyathāpi nāma balavā puriso …pe… tasmiŋ brahmaloke pāturahosi. Atha kho āyasmā anuruddho uttaraŋ disaŋ nissāya tassa brahmuno upari vehāsaŋ pallankena nisīdi tejodhātuŋ samāpajjitvā nīcataraŋ bhagavato.

Atha kho āyasmā mahāmoggallāno taŋ brahmānaŋ gāthāya ajjhabhāsi–


‘Ajjāpi te āvuso sā diţţhi, yā te diţţhi pure ahu.


Passasi vītivattantaŋ, brahmaloke pabhassaran’ ti.


‘Na me mārisa sā diţţhi, yā me diţţhi pure ahu;


Passāmi vītivattantaŋ, brahmaloke pabhassaraŋ.


Svāhaŋ ajja kathaŋ vajjaŋ, ahaŋ niccomhi sassato’ ti.

Atha (p. 1.148) kho bhagavā taŋ brahmānaŋ saŋvejetvā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya evameva– tasmiŋ brahmaloke antarahito jetavane pāturahosi. Atha kho so brahmā aññataraŋ brahmapārisajjaŋ āmantesi – ‘ehi tvaŋ, mārisa, yenāyasmā mahāmoggallāno tenupasankama; upasankamitvā āyasmantaŋ mahāmoggallānaŋ evaŋ vadehi– “atthi nu kho, mārisa moggallāna, aññepi tassa bhagavato sāvakā evaŋmahiddhikā evaŋmahānubhāvā seyyathāpi bhavaŋ moggallāno kassapo kappino anuruddho”’ ti? ‘Evaŋ, mārisā’ ti kho so brahmapārisajjo tassa brahmuno paţissutvā yenāyasmā mahāmoggallāno tenupasankami; upasankamitvā āyasmantaŋ mahāmoggallānaŋ etadavoca– ‘atthi nu kho, mārisa moggallāna, aññepi tassa bhagavato sāvakā evaŋmahiddhikā evaŋmahānubhāvā; seyyathāpi bhavaŋ moggallāno kassapo kappino anuruddho’ ti? Atha kho āyasmā mahāmoggallāno taŋ brahmapārisajjaŋ gāthāya ajjhabhāsi–


‘Tevijjā iddhipattā ca, cetopariyāyakovidā;


Khīņāsavā arahanto, bahū buddhassa sāvakā’ ti.

Atha kho so brahmapārisajjo āyasmato mahāmoggallānassa bhāsitaŋ abhinanditvā anumoditvā yena so brahmā tenupasankami; upasankamitvā taŋ brahmānaŋ etadavoca– ‘āyasmā mārisa, mahāmoggallāno evamāha–


‘Tevijjā iddhipattā ca, cetopariyāyakovidā;


Khīņāsavā arahanto, bahū buddhassa sāvakā’ ti.

Idamavoca so brahmapārisajjo. Attamano ca so brahmā tassa brahmapārisajjassa bhāsitaŋ abhinandīti.

6. Brahmalokasuttaŋ
177. Sāvatthinidānaŋ. Tena kho pana samayena bhagavā divāvihāragato hoti paţisallīno. Atha kho subrahmā ca paccekabrahmā suddhāvāso (p. 1.149) ca paccekabrahmā yena bhagavā tenupasankamiŋsu; upasankamitvā paccekaŋ dvārabāhaŋ upanissāya aţţhaŋsu. Atha kho subrahmā paccekabrahmā suddhāvāsaŋ paccekabrahmānaŋ etadavoca– ‘akālo kho tāva, mārisa, bhagavantaŋ payirupāsituŋ; divāvihāragato bhagavā paţisallīno ca. Asuko ca brahmaloko iddho ceva phīto ca, brahmā ca tatra pamādavihāraŋ viharati. Āyāma, mārisa, yena so brahmaloko tenupasankamissāma; upasankamitvā taŋ brahmānaŋ saŋvejeyyāmā’ ti. ‘Evaŋ mārisā’ ti kho suddhāvāso paccekabrahmā subrahmuno paccekabrahmuno paccassosi.

Atha kho subrahmā ca paccekabrahmā suddhāvāso ca paccekabrahmā– seyyathāpi nāma balavā puriso …pe… evameva– bhagavato purato antarahitā tasmiŋ brahmaloke pāturahesuŋ. Addasā kho so brahmā te brahmāno dūratova āgacchante. Disvāna te brahmāno etadavoca– ‘handa kuto nu tumhe, mārisā, āgacchathā’ ti? ‘Āgatā kho mayaŋ, mārisa, amha tassa bhagavato santikā arahato sammāsambuddhassa. Gaccheyyāsi pana tvaŋ, mārisa, tassa bhagavato upaţţhānaŋ arahato sammāsambuddhassā’ ti?

Evaŋ vutto kho so brahmā taŋ vacanaŋ anadhivāsento sahassakkhattuŋ attānaŋ abhinimminitvā subrahmānaŋ paccekabrahmānaŋ etadavoca– ‘passasi me no tvaŋ, mārisa, evarūpaŋ iddhānubhāvan’ ti? ‘Passāmi kho tyāhaŋ, mārisa, evarūpaŋ iddhānubhāvan’ ti. ‘So khvāhaŋ, mārisa, evaŋmahiddhiko evaŋmahānubhāvo kassa aññassa samaņassa vā brāhmaņassa vā upaţţhānaŋ gamissāmī’ ti?

Atha kho subrahmā paccekabrahmā dvisahassakkhattuŋ attānaŋ abhinimminitvā taŋ brahmānaŋ etadavoca– ‘passasi me no tvaŋ, mārisa, evarūpaŋ iddhānubhāvan’ ti? ‘Passāmi kho tyāhaŋ, mārisa, evarūpaŋ iddhānubhāvan’ ti. ‘Tayā ca kho, mārisa, mayā ca sveva bhagavā mahiddhikataro ceva mahānubhāvataro ca. Gaccheyyāsi tvaŋ, mārisa, tassa bhagavato upaţţhānaŋ arahato sammāsambuddhassā’ ti? Atha kho so brahmā subrahmānaŋ paccekabrahmānaŋ gāthāya ajjhabhāsi–


‘Tayo (p. 1.150) supaņņā caturo ca haŋsā,


Byagghīnisā pañcasatā ca jhāyino.


Tayidaŋ vimānaŋ jalate ca brahme,


Obhāsayaŋ uttarassaŋ disāyan’ ti.


‘Kiñcāpi te taŋ jalate vimānaŋ,


Obhāsayaŋ uttarassaŋ disāyaŋ.


Rūpe raņaŋ disvā sadā pavedhitaŋ,


Tasmā na rūpe ramatī sumedho’ ti.

Atha kho subrahmā ca paccekabrahmā suddhāvāso ca paccekabrahmā taŋ brahmānaŋ saŋvejetvā tatthevantaradhāyiŋsu Agamāsi ca kho so brahmā aparena samayena bhagavato upaţţhānaŋ arahato sammāsambuddhassāti.

7. Kokālikasuttaŋ
178. Sāvatthinidānaŋ. Tena kho pana samayena bhagavā divāvihāragato hoti paţisallīno. Atha kho subrahmā ca paccekabrahmā suddhāvāso ca paccekabrahmā yena bhagavā tenupasankamiŋsu; upasankamitvā paccekaŋ dvārabāhaŋ nissāya aţţhaŋsu. Atha kho subrahmā paccekabrahmā kokālikaŋ bhikkhuŋ ārabbha bhagavato santike imaŋ gāthaŋ abhāsi–


‘Appameyyaŋ paminanto, kodha vidvā vikappaye;


Appameyyaŋ pamāyinaŋ, nivutaŋ taŋ maññe puthujjanan’ ti.

8. Katamodakatissasuttaŋ
179. Sāvatthinidānaŋ. Tena kho pana samayena bhagavā divāvihāragato hoti paţisallīno. Atha kho subrahmā ca paccekabrahmā suddhāvāso ca paccekabrahmā yena bhagavā tenupasankamiŋsu; upasankamitvā paccekaŋ dvārabāhaŋ nissāya aţţhaŋsu. Atha kho suddhāvāso paccekabrahmā katamodakatissakaŋ bhikkhuŋ ārabbha bhagavato santike imaŋ gāthaŋ abhāsi–


‘Appameyyaŋ (p. 1.151) paminanto, kodha vidvā vikappaye.


Appameyyaŋ pamāyinaŋ, nivutaŋ taŋ maññe akissavan’ ti.

9. Turūbrahmasuttaŋ
180. Sāvatthinidānaŋ. Tena kho pana samayena kokāliko bhikkhu ābādhiko hoti dukkhito bāļhagilāno. Atha kho turū paccekabrahmā abhikkantāya rattiyā abhikkantavaņņo kevalakappaŋ jetavanaŋ obhāsetvā yena kokāliko bhikkhu tenupasankami; upasankamitvā vehāsaŋ ţhito kokālikaŋ bhikkhuŋ etadavoca – ‘pasādehi, kokālika, sāriputtamoggallānesu cittaŋ. Pesalā sāriputtamoggallānā’ ti. ‘Kosi tvaŋ, āvuso’ ti? ‘Ahaŋ turū paccekabrahmā’ ti. ‘Nanu tvaŋ, āvuso, bhagavatā anāgāmī byākato, atha kiñcarahi idhāgato? Passa, yāvañca te idaŋ aparaddhan’ ti.


‘Purisassa hi jātassa, kuţhārī jāyate mukhe;


Yāya chindati attānaŋ, bālo dubbhāsitaŋ bhaņaŋ.


‘Yo nindiyaŋ pasaŋsati,


Taŋ vā nindati yo pasaŋsiyo.


Vicināti mukhena so kaliŋ,


Kalinā tena sukhaŋ na vindati.


‘Appamattako ayaŋ kali,


Yo akkhesu dhanaparājayo.


Sabbassāpi sahāpi attanā,


Ayameva mahantataro kali.


Yo sugatesu manaŋ padosaye.


‘Sataŋ sahassānaŋ nirabbudānaŋ,


Chattiŋsati pañca ca abbudāni.


Yamariyagarahī nirayaŋ upeti,


Vācaŋ manañca paņidhāya pāpakan’ ti.

10. Kokālikasuttaŋ
181. Sāvatthinidānaŋ (p. 1.152) Atha kho kokāliko bhikkhu yena bhagavā tenupasankami upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho kokāliko bhikkhu bhagavantaŋ etadavoca– ‘pāpicchā, bhante, sāriputtamoggallānā pāpikānaŋ icchānaŋ vasaŋ gatā’ ti. Evaŋ vutte, bhagavā kokālikaŋ bhikkhuŋ etadavoca– ‘mā hevaŋ, kokālika, avaca; mā hevaŋ, kokālika, avaca. Pasādehi, kokālika, sāriputtamoggallānesu cittaŋ. Pesalā sāriputtamoggallānā’ ti. Dutiyampi kho kokāliko bhikkhu bhagavantaŋ etadavoca– ‘kiñcāpi me, bhante, bhagavā saddhāyiko paccayiko; atha kho pāpicchāva bhante, sāriputtamoggallānā pāpikānaŋ icchānaŋ vasaŋ gatā’ ti. Dutiyampi kho bhagavā kokālikaŋ bhikkhuŋ etadavoca– ‘mā hevaŋ, kokālika, avaca; mā hevaŋ, kokālika, avaca. Pasādehi, kokālika, sāriputtamoggallānesu cittaŋ. Pesalā sāriputtamoggallānā’ ti. Tatiyampi kho kokāliko bhikkhu bhagavantaŋ etadavoca– ‘kiñcāpi …pe… icchānaŋ vasaŋ gatā’ ti. Tatiyampi kho bhagavā kokālikaŋ bhikkhuŋ etadavoca– ‘mā hevaŋ …pe… pesalā sāriputtamoggallānā’ ti.

Atha kho kokāliko bhikkhu uţţhāyāsanā bhagavantaŋ abhivādetvā padakkhiņaŋ katvā pakkāmi. Acirapakkantassa ca kokālikassa bhikkhuno sāsapamattīhi pīļakāhi sabbo kāyo phuţo ahosi. Sāsapamattiyo hutvā muggamattiyo ahesuŋ, muggamattiyo hutvā kalāyamattiyo ahesuŋ, kalāyamattiyo hutvā kolaţţhimattiyo ahesuŋ, kolaţţhimattiyo hutvā kolamattiyo ahesuŋ, kolamattiyo hutvā āmalakamattiyo ahesuŋ, āmalakamattiyo hutvā beluvasalāţukamattiyo ahesuŋ, beluvasalāţukamattiyo hutvā billamattiyo ahesuŋ, billamattiyo hutvā pabhijjiŋsu. Pubbañca lohitañca pagghariŋsu. Atha kho kokāliko bhikkhu teneva ābādhena kālamakāsi Kālankato ca kokāliko bhikkhu padumaŋ nirayaŋ upapajji sāriputtamoggallānesu cittaŋ āghātetvā.

Atha (p. 1.153) kho brahmā sahampati abhikkantāya rattiyā abhikkantavaņņo kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhito kho brahmā sahampati bhagavantaŋ etadavoca– ‘kokāliko, bhante, bhikkhu kālankato. Kālankato ca, bhante, kokāliko bhikkhu padumaŋ nirayaŋ upapanno sāriputtamoggallānesu cittaŋ āghātetvā’ ti. Idamavoca brahmā sahampati, idaŋ vatvā bhagavantaŋ abhivādetvā padakkhiņaŋ katvā tatthevantaradhāyīti.

Atha kho bhagavā tassā rattiyā accayena bhikkhū āmantesi– ‘imaŋ, bhikkhave, rattiŋ brahmā sahampati abhikkantāya rattiyā abhikkantavaņņo kevalakappaŋ jetavanaŋ obhāsetvā yenāhaŋ tenupasankami; upasankamitvā maŋ abhivādetvā ekamantaŋ aţţhāsi. Ekamantaŋ ţhito kho, bhikkhave, brahmā sahampati maŋ etadavoca– “kokāliko, bhante, bhikkhu kālankato. Kālankato ca, bhante, kokāliko bhikkhu padumaŋ nirayaŋ upapanno sāriputtamoggallānesu cittaŋ āghātetvā” ti. Idamavoca, bhikkhave brahmā sahampati, idaŋ vatvā maŋ abhivādetvā padakkhiņaŋ katvā tatthevantaradhāyī’ ti.

Evaŋ vutte, aññataro bhikkhu bhagavantaŋ etadavoca– ‘kīvadīghaŋ nu kho, bhante, padume niraye āyuppamāņan’ ti? ‘Dīghaŋ kho, bhikkhu, padume niraye āyuppamāņaŋ. Taŋ na sukaraŋ sankhātuŋ– ettakāni vassāni iti vā, ettakāni vassasatāni iti vā, ettakāni vassasahassāni iti vā, ettakāni vassasatasahassāni iti vā’ ti. ‘Sakkā pana, bhante, upamaŋ kātun’ ti? ‘Sakkā bhikkhū’ ti bhagavā avoca –

‘Seyyathāpi, bhikkhu vīsatikhāriko kosalako tilavāho. Tato puriso vassasatassa vassasatassa accayena ekamekaŋ tilaŋ uddhareyya; khippataraŋ kho so, bhikkhu, vīsatikhāriko kosalako tilavāho iminā upakkamena parikkhayaŋ pariyādānaŋ gaccheyya, na tveva eko abbudo nirayo. Seyyathāpi, bhikkhu, vīsati abbudā nirayā, evameko nirabbudanirayo. Seyyathāpi, bhikkhu, vīsati nirabbudā nirayā, evameko ababo nirayo. Seyyathāpi, bhikkhu, vīsati ababā nirayā, evameko (p. 1.154) aţaţo nirayo. Seyyathāpi, bhikkhu, vīsati aţaţā nirayā, evameko ahaho nirayo. Seyyathāpi, bhikkhu, vīsati ahahā nirayā, evameko kumudo nirayo. Seyyathāpi, bhikkhu, vīsati kumudā nirayā, evameko sogandhiko nirayo. Seyyathāpi, bhikkhu, vīsati sogandhikā nirayā, evameko uppalanirayo. Seyyathāpi, bhikkhu, vīsati uppalā nirayā, evameko puņđariko nirayo. Seyyathāpi bhikkhu, vīsati puņđarikā nirayā, evameko padumo nirayo. Padume pana, bhikkhu, niraye kokāliko bhikkhu upapanno sāriputtamoggallānesu cittaŋ āghātetvā’ ti. Idamavoca bhagavā, idaŋ vatvāna sugato athāparaŋ etadavoca satthā–


‘Purisassa hi jātassa,


Kuţhārī jāyate mukhe.


Yāya chindati attānaŋ,


Bālo dubbhāsitaŋ bhaņaŋ.


‘Yo nindiyaŋ pasaŋsati,


Taŋ vā nindati yo pasaŋsiyo.


Vicināti mukhena so kaliŋ,


Kalinā tena sukhaŋ na vindati.


‘Appamattako ayaŋ kali,


Yo akkhesu dhanaparājayo.


Sabbassāpi sahāpi attanā,


Ayameva mahantaro kali.


Yo sugatesu manaŋ padosaye.


‘Sataŋ sahassānaŋ nirabbudānaŋ,


Chattiŋsati pañca ca abbudāni.


Yamariyagarahī nirayaŋ upeti,


Vācaŋ manañca paņidhāya pāpakan’ ti.

Paţhamo vaggo.

Tassuddānaŋ–

Āyācanaŋ (p. 1.155) gāravo brahmadevo,

Bako ca brahmā aparā ca diţţhi.

Pamādakokālikatissako ca,

Turū ca brahmā aparo ca kokālikoti.

2. Dutiyavaggo

1. Sanankumārasuttaŋ
182. Evaŋ me sutaŋ– ekaŋ samayaŋ bhagavā rājagahe viharati sappinītīre. Atha kho brahmā sanankumāro abhikkantāya rattiyā abhikkantavaņņo kevalakappaŋ sappinītīraŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhito kho brahmā sanankumāro bhagavato santike imaŋ gāthaŋ abhāsi–


‘Khattiyo seţţho janetasmiŋ, ye gottapaţisārino;


Vijjācaraņasampanno, so seţţho devamānuse’ ti.

Idamavoca brahmā sanankumāro. Samanuñño satthā ahosi. Atha kho brahmā sanankumāro ‘samanuñño me satthā’ ti bhagavantaŋ abhivādetvā padakkhiņaŋ katvā tatthevantaradhāyīti.

2. Devadattasuttaŋ
183. Evaŋ me sutaŋ– ekaŋ samayaŋ bhagavā rājagahe viharati gijjhakūţe pabbate acirapakkante devadatte. Atha kho brahmā sahampati abhikkantāya rattiyā abhikkantavaņņo kevalakappaŋ gijjhakūţaŋ pabbataŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhito kho brahmā sahampati devadattaŋ ārabbha bhagavato santike imaŋ gāthaŋ abhāsi–


‘Phalaŋ (p. 1.156) ve kadaliŋ hanti, phalaŋ veļuŋ phalaŋ naļaŋ.


Sakkāro kāpurisaŋ hanti, gabbho assatariŋ yathā’ ti.

3. Andhakavindasuttaŋ
184. Ekaŋ samayaŋ bhagavā māgadhesu viharati andhakavinde. Tena kho pana samayena bhagavā rattandhakāratimisāyaŋ abbhokāse nisinno hoti, devo ca ekamekaŋ phusāyati. Atha kho brahmā sahampati abhikkantāya rattiyā abhikkantavaņņo kevalakappaŋ andhakavindaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhito kho brahmā sahampati bhagavato santike imā gāthāyo abhāsi–


‘Sevetha pantāni senāsanāni,


Careyya saŋyojanavippamokkhā.


Sace ratiŋ nādhigaccheyya tattha,


Sanghe vase rakkhitatto satīmā.


‘Kulākulaŋ piņđikāya caranto,


Indriyagutto nipako satīmā.


Sevetha pantāni senāsanāni,


Bhayā pamutto abhaye vimutto.


‘Yattha bheravā sarīsapā,


Vijju sañcarati thanayati devo.


Andhakāratimisāya rattiyā,


Nisīdi tattha bhikkhu vigatalomahaŋso.


‘Idañhi jātu me diţţhaŋ, nayidaŋ itihītihaŋ;


Ekasmiŋ brahmacariyasmiŋ, sahassaŋ maccuhāyinaŋ.


‘Bhiyyo pañcasatā sekkhā, dasā ca dasadhā dasa;


Sabbe sotasamāpannā, atiracchānagāmino.


‘Athāyaŋ (p. 1.157) itarā pajā, puññabhāgāti me mano.


Sankhātuŋ nopi sakkomi, musāvādassa ottapan’ ti .

4. Aruņavatīsuttaŋ
185. Evaŋ me sutaŋ– ekaŋ samayaŋ bhagavā sāvatthiyaŋ viharati …pe… tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Bhūtapubbaŋ, bhikkhave, rājā ahosi aruņavā nāma. Rañño kho pana, bhikkhave, aruņavato aruņavatī nāma rājadhānī ahosi. Aruņavatiŋ kho pana, bhikkhave, rājadhāniŋ sikhī bhagavā arahaŋ sammāsambuddho upanissāya vihāsi. Sikhissa kho pana, bhikkhave, bhagavato arahato sammāsambuddhassa abhibhūsambhavaŋ nāma sāvakayugaŋ ahosi aggaŋ bhaddayugaŋ. Atha kho, bhikkhave, sikhī bhagavā arahaŋ sammāsambuddho abhibhuŋ bhikkhuŋ āmantesi– “āyāma, brāhmaņa, yena aññataro brahmaloko tenupasankamissāma, yāva bhattassa kālo bhavissatī” ti. “Evaŋ, bhante” ti kho bhikkhave, abhibhū bhikkhu sikhissa bhagavato arahato sammāsambuddhassa paccassosi. Atha kho, bhikkhave, sikhī bhagavā arahaŋ sammāsambuddho abhibhū ca bhikkhu– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya evameva– aruņavatiyā rājadhāniyā antarahitā tasmiŋ brahmaloke pāturahesuŋ.

‘Atha kho, bhikkhave, sikhī bhagavā arahaŋ sammāsambuddho abhibhuŋ bhikkhuŋ āmantesi– “paţibhātu, brāhmaņa, taŋ brahmuno ca brahmaparisāya ca brahmapārisajjānañca dhammī kathā” ti. “Evaŋ, bhante” ti kho, bhikkhave, abhibhū bhikkhu sikhissa bhagavato arahato sammāsambuddhassa paţissutvā, brahmānañca brahmaparisañca brahmapārisajje ca dhammiyā kathāya sandassesi samādapesi samuttejesi sampahaŋsesi. Tatra sudaŋ, bhikkhave, brahmā ca brahmaparisā ca brahmapārisajjā ca ujjhāyanti khiyyanti vipācenti– “acchariyaŋ vata (p. 1.158) bho, abbhutaŋ vata bho, kathañhi nāma satthari sammukhībhūte sāvako dhammaŋ desessatī”’ ti

‘Atha kho, bhikkhave, sikhī bhagavā arahaŋ sammāsambuddho abhibhuŋ bhikkhuŋ āmantesi– “ujjhāyanti kho te, brāhmaņa, brahmā ca brahmaparisā ca brahmapārisajjā ca– acchariyaŋ vata, bho, abbhutaŋ vata, bho, kathañhi nāma satthari sammukhībhūte sāvako dhammaŋ desessatīti! Tena hi tvaŋ brāhmaņa, bhiyyosomattāya brahmānañca brahmaparisañca brahmapārisajje ca saŋvejehī” ti. “Evaŋ, bhante” ti kho, bhikkhave, abhibhū bhikkhu sikhissa bhagavato arahato sammāsambuddhassa paţissutvā dissamānenapi kāyena dhammaŋ desesi, adissamānenapi kāyena dhammaŋ desesi, dissamānenapi heţţhimena upađđhakāyena adissamānena uparimena upađđhakāyena dhammaŋ desesi, dissamānenapi uparimena upađđhakāyena adissamānena heţţhimena upađđhakāyena dhammaŋ desesi. Tatra sudaŋ, bhikkhave, brahmā ca brahmaparisā ca brahmapārisajjā ca acchariyabbhutacittajātā ahesuŋ– “acchariyaŋ vata, bho, abbhutaŋ vata, bho, samaņassa mahiddhikatā mahānubhāvatā”’ ti!

‘Atha kho abhibhū bhikkhu sikhiŋ bhagavantaŋ arahantaŋ sammāsambuddhaŋ etadavoca– “abhijānāmi khvāhaŋ, bhante, bhikkhusanghassa majjhe evarūpiŋ vācaŋ bhāsitā– pahomi khvāhaŋ āvuso, brahmaloke ţhito sahassilokadhātuŋ sarena viññāpetun” ti. “Etassa, brāhmaņa, kālo, etassa, brāhmaņa, kālo; yaŋ tvaŋ, brāhmaņa, brahmaloke ţhito sahassilokadhātuŋ sarena viññāpeyyāsī” ti. “Evaŋ, bhante” ti kho, bhikkhave, abhibhū bhikkhu sikhissa bhagavato arahato sammāsambuddhassa paţissutvā brahmaloke ţhito imā gāthāyo abhāsi–


‘Ārambhatha nikkamatha, yuñjatha buddhasāsane;


Dhunātha maccuno senaŋ, naļāgāraŋva kuñjaro.


‘Yo imasmiŋ dhammavinaye, appamatto vihassati.


Pahāya jātisaŋsāraŋ, dukkhassantaŋ karissatī’ ti.

‘Atha (p. 1.159) kho, bhikkhave, sikhī ca bhagavā arahaŋ sammāsambuddho abhibhū ca bhikkhu brahmānañca brahmaparisañca brahmapārisajje ca saŋvejetvā– seyyathāpi nāma …pe… tasmiŋ brahmaloke antarahitā aruņavatiyā rājadhāniyā pāturahesuŋ. Atha kho, bhikkhave, sikhī bhagavā arahaŋ sammāsambuddho bhikkhū āmantesi– “assuttha no, tumhe, bhikkhave, abhibhussa bhikkhuno brahmaloke ţhitassa gāthāyo bhāsamānassā” ti? “Assumha kho mayaŋ, bhante, abhibhussa bhikkhuno brahmaloke ţhitassa gāthāyo bhāsamānassā” ti. “Yathā kathaŋ pana tumhe, bhikkhave, assuttha abhibhussa bhikkhuno brahmaloke ţhitassa gāthāyo bhāsamānassā”’ ti? Evaŋ kho mayaŋ, bhante, assumha abhibhussa bhikkhuno brahmaloke ţhitassa gāthāyo bhāsamānassa–


‘Ārambhatha nikkamatha, yuñjatha buddhasāsane;


Dhunātha maccuno senaŋ, naļāgāraŋva kuñjaro.


‘Yo imasmiŋ dhammavinaye, appamatto vihassati;


Pahāya jātisaŋsāraŋ, dukkhassantaŋ karissatī’ ti.

‘“Evaŋ kho mayaŋ, bhante, assumha abhibhussa bhikkhuno brahmaloke ţhitassa gāthāyo bhāsamānassā” ti. “Sādhu sādhu, bhikkhave; sādhu kho tumhe, bhikkhave! Assuttha abhibhussa bhikkhuno brahmaloke ţhitassa gāthāyo bhāsamānassā”’ ti.

Idamavoca bhagavā, attamanā te bhikkhū bhagavato bhāsitaŋ abhinandunti.

5. Parinibbānasuttaŋ
186. Ekaŋ samayaŋ bhagavā kusinārāyaŋ viharati upavattane mallānaŋ sālavane antarena yamakasālānaŋ parinibbānasamaye. Atha kho bhagavā bhikkhū āmantesi– ‘handa dāni, bhikkhave āmantayāmi vo– “vayadhammā sankhārā, appamādena sampādethā” ti. Ayaŋ tathāgatassa pacchimā vācā’.

Atha (p. 1.160) kho bhagavā paţhamaŋ jhānaŋ samāpajji. Paţhamā jhānā vuţţhahitvā dutiyaŋ jhānaŋ samāpajji. Dutiyā jhānā vuţţhahitvā tatiyaŋ jhānaŋ samāpajji. Tatiyā jhānā vuţţhahitvā catutthaŋ jhānaŋ samāpajji. Catutthā jhānā vuţţhahitvā ākāsānañcāyatanaŋ samāpajji. Ākāsānañcāyatanā vuţţhahitvā viññāņañcāyatanaŋ samāpajji. Viññāņañcāyatanā vuţţhahitvā ākiñcaññāyatanaŋ samāpajji. Ākiñcaññāyatanā vuţţhahitvā nevasaññānāsaññāyatanaŋ samāpajji. Nevasaññānāsaññāyatanā vuţţhahitvā saññāvedayitanirodhaŋ samāpajji.

Saññāvedayitanirodhā vuţţhahitvā nevasaññānāsaññāyatanaŋ samāpajji. Nevasaññānāsaññāyatanā vuţţhahitvā ākiñcaññāyatanaŋ samāpajji. Ākiñcaññāyatanā vuţţhahitvā viññāņañcāyatanaŋ samāpajji. Viññāņañcāyatanā vuţţhahitvā ākāsānañcāyatanaŋ samāpajji. Ākāsānañcāyatanā vuţţhahitvā catutthaŋ jhānaŋ samāpajji. Catutthā jhānā vuţţhahitvā tatiyaŋ jhānaŋ samāpajji. Tatiyā jhānā vuţţhahitvā dutiyaŋ jhānaŋ samāpajji. Dutiyā jhānā vuţţhahitvā paţhamaŋ jhānaŋ samāpajji. Paţhamā jhānā vuţţhahitvā dutiyaŋ jhānaŋ samāpajji. Dutiyā jhānā vuţţhahitvā tatiyaŋ jhānaŋ samāpajji. Tatiyā jhānā vuţţhahitvā catutthaŋ jhānaŋ samāpajji. Catutthā jhānā vuţţhahitvā samanantaraŋ bhagavā parinibbāyi. Parinibbute bhagavati saha parinibbānā brahmā sahampati imaŋ gāthaŋ abhāsi–


‘Sabbeva nikkhipissanti, bhūtā loke samussayaŋ;


Yattha etādiso satthā, loke appaţipuggalo.


Tathāgato balappatto, sambuddho parinibbuto’ ti.

Parinibbute bhagavati saha parinibbānā sakko devānamindo imaŋ gāthaŋ abhāsi–


‘Aniccā vata sankhārā, uppādavayadhammino;


Uppajjitvā nirujjhanti, tesaŋ vūpasamo sukho’ ti.

Parinibbute (p. 1.161) bhagavati saha parinibbānā āyasmā ānando imaŋ gāthaŋ abhāsi–


‘Tadāsi yaŋ bhiŋsanakaŋ, tadāsi lomahaŋsanaŋ;


Sabbākāravarūpete, sambuddhe parinibbute’ ti.

Parinibbute bhagavati saha parinibbānā āyasmā anuruddho imā gāthāyo abhāsi–


‘Nāhu assāsapassāso, ţhitacittassa tādino;


Anejo santimārabbha, cakkhumā parinibbuto .


‘Asallīnena cittena, vedanaŋ ajjhavāsayi;


Pajjotasseva nibbānaŋ, vimokkho cetaso ahū’ ti.

Dutiyo vaggo.

Tassuddānaŋ–

Brahmāsanaŋ devadatto, andhakavindo aruņavatī;

Parinibbānena ca desitaŋ, idaŋ brahmapañcakanti.

Brahmasaŋyuttaŋ samattaŋ.

7. Brāhmaņasaŋyuttaŋ

1. Arahantavaggo

1. Dhanañjānīsuttaŋ
187. Evaŋ (p. 1.162) me sutaŋ– ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena aññatarassa bhāradvājagottassa brāhmaņassa dhanañjānī nāma brāhmaņī abhippasannā hoti buddhe ca dhamme ca sanghe ca. Atha kho dhanañjānī brāhmaņī bhāradvājagottassa brāhmaņassa bhattaŋ upasaŋharantī upakkhalitvā tikkhattuŋ udānaŋ udānesi–


‘Namo tassa bhagavato arahato sammāsambuddhassa;


Namo tassa bhagavato arahato sammāsambuddhassa;


Namo tassa bhagavato arahato sammāsambuddhassā’ ti

Evaŋ vutte, bhāradvājagotto brāhmaņo dhanañjāniŋ brāhmaņiŋ etadavoca– ‘evamevaŋ panāyaŋ vasalī yasmiŋ vā tasmiŋ vā tassa muņđakassa samaņassa vaņņaŋ bhāsati. Idāni tyāhaŋ, vasali, tassa satthuno vādaŋ āropessāmī’ ti. ‘Na khvāhaŋ taŋ, brāhmaņa, passāmi sadevake loke samārake sabrahmake sassamaņabrāhmaņiyā pajāya sadevamanussāya, yo tassa bhagavato vādaŋ āropeyya arahato sammāsambuddhassa. Api ca tvaŋ, brāhmaņa, gaccha, gantvā vijānissasī’ ti .

Atha kho bhāradvājagotto brāhmaņo kupito anattamano yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho bhāradvājagotto brāhmaņo bhagavantaŋ gāthāya ajjhabhāsi–


‘Kiŋsu chetvā sukhaŋ seti, kiŋsu chetvā na socati.


Kissassu ekadhammassa, vadhaŋ rocesi gotamā’ ti.


‘Kodhaŋ (p. 1.163) chetvā sukhaŋ seti, kodhaŋ chetvā na socati.


Kodhassa visamūlassa, madhuraggassa brāhmaņa.


Vadhaŋ ariyā pasaŋsanti, tañhi chetvā na socatī’ ti.

Evaŋ vutte, bhāradvājagotto brāhmaņo bhagavantaŋ etadavoca– ‘abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paţicchannaŋ vā vivareyya, mūļhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti; evamevaŋ bhotā gotamena anekapariyāyena dhammo pakāsito. Esāhaŋ, bhante, bhagavantaŋ gotamaŋ saraņaŋ gacchāmi dhammañca bhikkhusanghañca. Labheyyāhaŋ bhoto gotamassa santike pabbajjaŋ, labheyyaŋ upasampadan’ ti.

Alattha kho bhāradvājagotto brāhmaņo bhagavato santike pabbajjaŋ, alattha upasampadaŋ. Acirūpasampanno kho panāyasmā bhāradvājo eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi. ‘Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro ca panāyasmā bhāradvājo arahataŋ ahosīti.

2. Akkosasuttaŋ
188. Ekaŋ samayaŋ bhagavā rājagahe viharati veļuvane kalandakanivāpe. Assosi kho akkosakabhāradvājo brāhmaņo– ‘bhāradvājagotto kira brāhmaņo samaņassa gotamassa santike agārasmā anagāriyaŋ pabbajito’ ti kupito anattamano yena bhagavā tenupasankami; upasankamitvā bhagavantaŋ asabbhāhi pharusāhi vācāhi akkosati paribhāsati.

Evaŋ vutte, bhagavā akkosakabhāradvājaŋ brāhmaņaŋ etadavoca– ‘taŋ kiŋ maññasi, brāhmaņa, api nu kho te āgacchanti mittāmaccā ñātisālohitā atithiyo ‘ ti? ‘Appekadā me, bho gotama, āgacchanti mittāmaccā (p. 1.164) ñātisālohitā atithiyo’ ti. ‘“Taŋ kiŋ maññasi, brāhmaņa, api nu tesaŋ anuppadesi khādanīyaŋ vā bhojanīyaŋ vā sāyanīyaŋ vā”’ ti? ‘“Appekadā nesāhaŋ, bho gotama, anuppademi khādanīyaŋ vā bhojanīyaŋ vā sāyanīyaŋ vā”’ ti. ‘“Sace kho pana te, brāhmaņa, nappaţiggaņhanti kassa taŋ hotī”’ ti? ‘“Sace te, bho gotama, nappaţiggaņhanti, amhākameva taŋ hotī”’ ti. ‘Evameva kho, brāhmaņa, yaŋ tvaŋ amhe anakkosante akkosasi, arosente rosesi, abhaņđante bhaņđasi, taŋ te mayaŋ nappaţiggaņhāma. Tavevetaŋ, brāhmaņa, hoti; tavevetaŋ, brāhmaņa, hoti’.

‘Yo kho, brāhmaņa, akkosantaŋ paccakkosati, rosentaŋ paţiroseti, bhaņđantaŋ paţibhaņđati, ayaŋ vuccati, brāhmaņa, sambhuñjati vītiharatīti. Te mayaŋ tayā neva sambhuñjāma na vītiharāma. Tavevetaŋ, brāhmaņa, hoti; tavevetaŋ, brāhmaņa, hotī’ ti. ‘Bhavantaŋ kho gotamaŋ sarājikā parisā evaŋ jānāti– “arahaŋ samaņo gotamo” ti. Atha ca pana bhavaŋ gotamo kujjhatī’ ti.


‘Akkodhassa kuto kodho, dantassa samajīvino;


Sammadaññā vimuttassa, upasantassa tādino.


‘Tasseva tena pāpiyo, yo kuddhaŋ paţikujjhati;


Kuddhaŋ appaţikujjhanto, sangāmaŋ jeti dujjayaŋ.


‘Ubhinnamatthaŋ carati, attano ca parassa ca;


Paraŋ sankupitaŋ ñatvā, yo sato upasammati.


‘Ubhinnaŋ tikicchantānaŋ, attano ca parassa ca;


Janā maññanti bāloti, ye dhammassa akovidā’ ti.

Evaŋ vutte, akkosakabhāradvājo brāhmaņo bhagavantaŋ etadavoca– ‘abhikkantaŋ, bho gotama …pe… esāhaŋ bhavantaŋ gotamaŋ saraņaŋ gacchāmi dhammañca bhikkhusanghañca. Labheyyāhaŋ, bhante, bhoto gotamassa santike pabbajjaŋ, labheyyaŋ upasampadan’ ti.

Alattha kho akkosakabhāradvājo brāhmaņo bhagavato santike pabbajjaŋ, alattha upasampadaŋ. Acirūpasampanno kho panāyasmā akkosakabhāradvājo eko vūpakaţţho appamatto ātāpī pahitatto viharanto (p. 1.165) nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi. ‘Khīņā jāti, vusitaŋ brahmacariyaŋ, kataŋ karaņīyaŋ nāparaŋ itthattāyā’ ti abbhaññāsi. Aññataro ca panāyasmā bhāradvājo arahataŋ ahosīti.

3. Asurindakasuttaŋ
189. Ekaŋ samayaŋ bhagavā rājagahe viharati veļuvane kalandakanivāpe. Assosi kho asurindakabhāradvājo brāhmaņo– ‘bhāradvājagotto brāhmaņo kira samaņassa gotamassa santike agārasmā anagāriyaŋ pabbajito’ ti kupito anattamano yena bhagavā tenupasankami; upasankamitvā bhagavantaŋ asabbhāhi pharusāhi vācāhi akkosati paribhāsati. Evaŋ vutte, bhagavā tuņhī ahosi. Atha kho asurindakabhāradvājo brāhmaņo bhagavantaŋ etadavoca– ‘jitosi, samaņa, jitosi, samaņā’ ti.


‘Jayaŋ ve maññati bālo, vācāya pharusaŋ bhaņaŋ;


Jayañcevassa taŋ hoti, yā titikkhā vijānato.


‘Tasseva tena pāpiyo, yo kuddhaŋ paţikujjhati;


Kuddhaŋ appaţikujjhanto, sangāmaŋ jeti dujjayaŋ.


‘Ubhinnamatthaŋ carati, attano ca parassa ca;


Paraŋ sankupitaŋ ñatvā, yo sato upasammati.


‘Ubhinnaŋ tikicchantānaŋ, attano ca parassa ca.


Janā maññanti bāloti, ye dhammassa akovidā’ ti.

Evaŋ vutte, asurindakabhāradvājo brāhmaņo bhagavantaŋ etadavoca– ‘abhikkantaŋ, bho gotama …pe… abbhaññāsi. Aññataro ca panāyasmā bhāradvājo arahataŋ ahosī’ ti.

4. Bilangikasuttaŋ
190. Ekaŋ (p. 1.166) samayaŋ bhagavā rājagahe viharati veļuvane kalandakanivāpe. Assosi kho bilangikabhāradvājo brāhmaņo – ‘bhāradvājagotto kira brāhmaņo samaņassa gotamassa santike agārasmā anagāriyaŋ pabbajito’ ti kupito anattamano yena bhagavā tenupasankami; upasankamitvā tuņhībhūto ekamantaŋ aţţhāsi. Atha kho bhagavā bilangikassa bhāradvājassa brāhmaņassa cetasā cetoparivitakkamaññāya bilangikaŋ bhāradvājaŋ brāhmaņaŋ gāthāya ajjhabhāsi


‘Yo appaduţţhassa narassa dussati,


Suddhassa posassa anangaņassa.


Tameva bālaŋ pacceti pāpaŋ,


Sukhumo rajo paţivātaŋva khitto’ ti.

Evaŋ vutte, vilangikabhāradvājo brāhmaņo bhagavantaŋ etadavoca– ‘abhikkantaŋ, bho gotama …pe… abbhaññāsi. Aññataro ca panāyasmā bhāradvājo arahataŋ ahosī’ ti.

5. Ahiŋsakasuttaŋ
191. Sāvatthinidānaŋ. Atha kho ahiŋsakabhāradvājo brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho ahiŋsakabhāradvājo brāhmaņo bhagavantaŋ etadavoca– ‘ahiŋsakāhaŋ, bho gotama, ahiŋsakāhaŋ, bho gotamā’ ti.


‘Yathā nāmaŋ tathā cassa, siyā kho tvaŋ ahiŋsako.


Yo ca kāyena vācāya, manasā ca na hiŋsati.


Sa ve ahiŋsako hoti, yo paraŋ na vihiŋsatī’ ti.

Evaŋ vutte, ahiŋsakabhāradvājo brāhmaņo bhagavantaŋ etadavoca– ‘abhikkantaŋ, bho gotama …pe… abbhaññāsi. Aññataro ca panāyasmā ahiŋsakabhāradvājo arahataŋ ahosī’ ti.

6. Jaţāsuttaŋ
192. Sāvatthinidānaŋ (p. 1.167) Atha kho jaţābhāradvājo brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho jaţābhāradvājo brāhmaņo bhagavantaŋ gāthāya ajjhabhāsi–


‘Antojaţā bahijaţā, jaţāya jaţitā pajā;


Taŋ taŋ gotama pucchāmi, ko imaŋ vijaţaye jaţan’ ti.


‘Sīle patiţţhāya naro sapañño, cittaŋ paññañca bhāvayaŋ;


Ātāpī nipako bhikkhu, so imaŋ vijaţaye jaţaŋ.


‘Yesaŋ rāgo ca doso ca, avijjā ca virājitā;


Khīņāsavā arahanto, tesaŋ vijaţitā jaţā.


‘Yattha nāmañca rūpañca, asesaŋ uparujjhati;


Paţighaŋ rūpasaññā ca, etthesā chijjate jaţā’ ti.

Evaŋ vutte, jaţābhāradvājo bhagavantaŋ etadavoca– ‘abhikkantaŋ, bho gotama …pe… aññataro ca panāyasmā bhāradvājo arahataŋ ahosī’ ti.

7. Suddhikasuttaŋ
193. Sāvatthinidānaŋ Atha kho suddhikabhāradvājo brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho suddhikabhāradvājo brāhmaņo bhagavato santike imaŋ gāthaŋ ajjhabhāsi–


‘Na brāhmaņo sujjhati koci, loke sīlavāpi tapokaraŋ.


Vijjācaraņasampanno, so sujjhati na aññā itarā pajā’ ti.


‘Bahumpi palapaŋ jappaŋ, na jaccā hoti brāhmaņo;


Antokasambu sankiliţţho, kuhanaŋ upanissito.


‘Khattiyo (p. 1.168) brāhmaņo vesso, suddo caņđālapukkuso.


Āraddhavīriyo pahitatto, niccaŋ daļhaparakkamo.


Pappoti paramaŋ suddhiŋ, evaŋ jānāhi brāhmaņā’ ti.

Evaŋ vutte, suddhikabhāradvājo brāhmaņo bhagavantaŋ etadavoca– ‘abhikkantaŋ, bho gotama …pe… aññataro ca panāyasmā bhāradvājo arahataŋ ahosī’ ti.

8. Aggikasuttaŋ
194. Ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena aggikabhāradvājassa brāhmaņassa sappinā pāyaso sannihito hoti– ‘aggiŋ juhissāmi, aggihuttaŋ paricarissāmī’ ti.

Atha kho bhagavā pubbaņhasamayaŋ nivāsetvā pattacīvaramādāya rājagahaŋ piņđāya pāvisi. Rājagahe sapadānaŋ piņđāya caramāno yena aggikabhāradvājassa brāhmaņassa nivesanaŋ tenupasankami upasankamitvā ekamantaŋ aţţhāsi. Addasā kho aggikabhāradvājo brāhmaņo bhagavantaŋ piņđāya ţhitaŋ. Disvāna bhagavantaŋ gāthāya ajjhabhāsi–


‘Tīhi vijjāhi sampanno, jātimā sutavā bahū;


Vijjācaraņasampanno, somaŋ bhuñjeyya pāyasan’ ti.


‘Bahumpi palapaŋ jappaŋ, na jaccā hoti brāhmaņo;


Antokasambu sankiliţţho, kuhanāparivārito.


‘Pubbenivāsaŋ yo vedī, saggāpāyañca passati.


Atho jātikkhayaŋ patto, abhiññāvosito muni.


‘Etāhi tīhi vijjāhi, tevijjo hoti brāhmaņo;


Vijjācaraņasampanno, somaŋ bhuñjeyya pāyasan’ ti.

‘Bhuñjatu bhavaŋ gotamo. Brāhmaņo bhavan’ ti.


‘Gāthābhigītaŋ (p. 1.169) me abhojaneyyaŋ,


Sampassataŋ brāhmaņa nesa dhammo.


Gāthābhigītaŋ panudanti buddhā,


Dhamme sati brāhmaņa vuttiresā.


‘Aññena ca kevalinaŋ mahesiŋ,


Khīņāsavaŋ kukkuccavūpasantaŋ.


Annena pānena upaţţhahassu,


Khettañhi taŋ puññapekkhassa hotī’ ti.

Evaŋ vutte, aggikabhāradvājo brāhmaņo bhagavantaŋ etadavoca– ‘abhikkantaŋ, bho gotama …pe… aññataro ca panāyasmā aggikabhāradvājo arahataŋ ahosī’ ti.

9. Sundarikasuttaŋ
195. Ekaŋ samayaŋ bhagavā kosalesu viharati sundarikāya nadiyā tīre. Tena kho pana samayena sundarikabhāradvājo brāhmaņo sundarikāya nadiyā tīre aggiŋ juhati, aggihuttaŋ paricarati. Atha kho sundarikabhāradvājo brāhmaņo aggiŋ juhitvā aggihuttaŋ paricaritvā uţţhāyāsanā samantā catuddisā anuvilokesi– ‘ko nu kho imaŋ habyasesaŋ bhuñjeyyā’ ti? Addasā kho sundarikabhāradvājo brāhmaņo bhagavantaŋ aññatarasmiŋ rukkhamūle sasīsaŋ pārutaŋ nisinnaŋ. Disvāna vāmena hatthena habyasesaŋ gahetvā dakkhiņena hatthena kamaņđaluŋ gahetvā yena bhagavā tenupasankami. Atha kho bhagavā sundarikabhāradvājassa brāhmaņassa padasaddena sīsaŋ vivari. Atha kho sundarikabhāradvājo brāhmaņo “muņđo ayaŋ bhavaŋ, muņđako ayaŋ bhavan” ti tatova puna nivattitukāmo ahosi. Atha kho sundarikabhāradvājassa brāhmaņassa etadahosi– “muņđāpi hi idhekacce brāhmaņā bhavanti; yaŋnūnāhaŋ taŋ upasankamitvā jātiŋ puccheyyan” ti.

Atha kho sundarikabhāradvājo brāhmaņo yena bhagavā tenupasankami; upasankamitvā bhagavantaŋ etadavoca– “kiŋjacco bhavan” ti?


‘Mā (p. 1.170) jātiŋ puccha caraņañca puccha,


Kaţţhā have jāyati jātavedo.


Nīcākulīnopi muni dhitimā,


Ājānīyo hoti hirīnisedho.


‘Saccena danto damasā upeto,


Vedantagū vusitabrahmacariyo.


Yaññopanīto tamupavhayetha,


Kālena so juhati dakkhiņeyye’ ti.


‘Addhā suyiţţhaŋ suhutaŋ mama yidaŋ,


Yaŋ tādisaŋ vedagumaddasāmi.


Tumhādisānañhi adassanena,


Añño jano bhuñjati habyasesan’ ti.

‘Bhuñjatu bhavaŋ gotamo. Brāhmaņo bhavan’ ti.


‘Gāthābhigītaŋ me abhojaneyyaŋ,


Sampassataŋ brāhmaņa nesa dhammo.


Gāthābhigītaŋ panudanti buddhā,


Dhamme sati brāhmaņa vuttiresā.


‘Aññena ca kevalinaŋ mahesiŋ,


Khīņāsavaŋ kukkuccavūpasantaŋ.


Annena pānena upaţţhahassu,


Khettañhi taŋ puññapekkhassa hotī’ ti.

‘Atha kassa cāhaŋ, bho gotama, imaŋ habyasesaŋ dammī’ ti? ‘Na khvāhaŋ, brāhmaņa, passāmi sadevake loke samārake sabrahmake sassamaņabrāhmaņiyā pajāya sadevamanussāya yasseso habyaseso bhutto sammā pariņāmaŋ gaccheyya aññatra, brāhmaņa, tathāgatassa vā tathāgatasāvakassa vā. Tena hi tvaŋ, brāhmaņa, taŋ habyasesaŋ appaharite vā chađđehi appāņake vā udake opilāpehī’ ti.

Atha kho sundarikabhāradvājo brāhmaņo taŋ habyasesaŋ appāņake udake opilāpesi. Atha kho so habyaseso udake pakkhitto cicciţāyati (p. 1.171) ciţiciţāyati sandhūpāyati sampadhūpāyati Seyyathāpi nāma phālo divasaŋsantatto udake pakkhitto cicciţāyati ciţiciţāyati sandhūpāyati sampadhūpāyati; evameva so habyaseso udake pakkhitto cicciţāyati ciţiciţāyati sandhūpāyati sampadhūpāyati.

Atha kho sundarikabhāradvājo brāhmaņo saŋviggo lomahaţţhajāto yena bhagavā tenupasankami; upasankamitvā ekamantaŋ aţţhāsi. Ekamantaŋ ţhitaŋ kho sundarikabhāradvājaŋ brāhmaņaŋ bhagavā gāthāhi ajjhabhāsi–


‘Mā brāhmaņa dāru samādahāno,


Suddhiŋ amaññi bahiddhā hi etaŋ.


Na hi tena suddhiŋ kusalā vadanti,


Yo bāhirena parisuddhimicche.


‘Hitvā ahaŋ brāhmaņa dārudāhaŋ


Ajjhattamevujjalayāmi jotiŋ.


Niccagginī niccasamāhitatto,


Arahaŋ ahaŋ brahmacariyaŋ carāmi.


‘Māno hi te brāhmaņa khāribhāro,


Kodho dhumo bhasmani mosavajjaŋ.


Jivhā sujā hadayaŋ jotiţhānaŋ,


Attā sudanto purisassa joti.


‘Dhammo rahado brāhmaņa sīlatittho,


Anāvilo sabbhi sataŋ pasattho.


Yattha have vedaguno sinātā,


Anallagattāva taranti pāraŋ.


‘Saccaŋ dhammo saŋyamo brahmacariyaŋ,


Majjhe sitā brāhmaņa brahmapatti.


Sa tujjubhūtesu namo karohi,


Tamahaŋ naraŋ dhammasārīti brūmī’ ti.

Evaŋ (p. 1.172) vutte, sundarikabhāradvājo brāhmaņo bhagavantaŋ etadavoca– ‘abhikkantaŋ, bho gotama …pe… aññataro ca panāyasmā bhāradvājo arahataŋ ahosī’ ti.

10. Bahudhītarasuttaŋ
196. Ekaŋ samayaŋ bhagavā kosalesu viharati aññatarasmiŋ vanasaņđe. Tena kho pana samayena aññatarassa bhāradvājagottassa brāhmaņassa catuddasa balībaddā naţţhā honti. Atha kho bhāradvājagotto brāhmaņo te balībadde gavesanto yena so vanasaņđo tenupasankami; upasankamitvā addasa bhagavantaŋ tasmiŋ vanasaņđe nisinnaŋ pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. Disvāna yena bhagavā tenupasankami; upasankamitvā bhagavato santike imā gāthāyo abhāsi–


‘Na hi nūnimassa samaņassa, balībaddā catuddasa;


Ajjasaţţhiŋ na dissanti, tenāyaŋ samaņo sukhī.


‘Na hi nūnimassa samaņassa, tilākhettasmi pāpakā;


Ekapaņņā dupaņņā ca, tenāyaŋ samaņo sukhī.


‘Na hi nūnimassa samaņassa, tucchakoţţhasmi mūsikā;


Ussoļhikāya naccanti, tenāyaŋ samaņo sukhī.


‘Na hi nūnimassa samaņassa, santhāro sattamāsiko;


Uppāţakehi sañchanno, tenāyaŋ samaņo sukhī.


‘Na hi nūnimassa samaņassa, vidhavā satta dhītaro.


Ekaputtā duputtā ca, tenāyaŋ samaņo sukhī.


‘Na hi nūnimassa samaņassa, pingalā tilakāhatā;


Sottaŋ pādena bodheti, tenāyaŋ samaņo sukhī.


‘Na hi nūnimassa samaņassa, paccūsamhi iņāyikā;


Detha dethāti codenti, tenāyaŋ samaņo sukhī’ ti.


‘Na (p. 1.173) hi mayhaŋ brāhmaņa, balībaddā catuddasa;


Ajjasaţţhiŋ na dissanti, tenāhaŋ brāhmaņā sukhī.


‘Na hi mayhaŋ brāhmaņa, tilākhettasmi pāpakā.


Ekapaņņā dupaņņā ca, tenāhaŋ brāhmaņā sukhī.


‘Na hi mayhaŋ brāhmaņa, tucchakoţţhasmi mūsikā;


Ussoļhikāya naccanti, tenāhaŋ brāhmaņā sukhī.


‘Na hi mayhaŋ brāhmaņa, santhāro sattamāsiko;


Uppāţakehi sañchanno, tenāhaŋ brāhmaņā sukhī.


‘Na hi mayhaŋ brāhmaņa, vidhavā satta dhītaro;


Ekaputtā duputtā ca, tenāhaŋ brāhmaņā sukhī.


‘Na hi mayhaŋ brāhmaņa, pingalā tilakāhatā;


Sottaŋ pādena bodheti, tenāhaŋ brāhmaņā sukhī.


‘Na hi mayhaŋ brāhmaņa, paccūsamhi iņāyikā;


Detha dethāti codenti, tenāhaŋ brāhmaņā sukhī’ ti.

Evaŋ vutte, bhāradvājagotto brāhmaņo bhagavantaŋ etadavoca– ‘abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paţicchannaŋ vā vivareyya, mūļhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti; evameva bhotā gotamena anekapariyāyena dhammo pakāsito. Esāhaŋ bhavantaŋ gotamaŋ saraņaŋ gacchāmi dhammañca bhikkhusanghañca. Labheyyāhaŋ bhoto gotamassa santike pabbajjaŋ, labheyyaŋ upasampadan’ ti.

Alattha kho bhāradvājagotto brāhmaņo bhagavato santike pabbajjaŋ, alattha upasampadaŋ. Acirūpasampanno panāyasmā bhāradvājo eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti, tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi. ‘Khīņā jāti, vusitaŋ brahmacariyaŋ, kataŋ karaņīyaŋ, nāparaŋ (p. 1.174) itthattāyā’ ti abbhaññāsi. Aññataro ca panāyasmā bhāradvājo arahataŋ ahosīti.

Arahantavaggo paţhamo.

Tassuddānaŋ–

Dhanañjānī ca akkosaŋ, asurindaŋ bilangikaŋ;

Ahiŋsakaŋ jaţā ceva, suddhikañceva aggikā.

Sundarikaŋ bahudhītarena ca te dasāti.

2. Upāsakavaggo

1. Kasibhāradvājasuttaŋ
197. Evaŋ me sutaŋ– ekaŋ samayaŋ bhagavā magadhesu viharati dakkhiņāgirismiŋ ekanāļāyaŋ brāhmaņagāme. Tena kho pana samayena kasibhāradvājassa brāhmaņassa pañcamattāni nangalasatāni payuttāni honti vappakāle. Atha kho bhagavā pubbaņhasamayaŋ nivāsetvā pattacīvaramādāya yena kasibhāradvājassa brāhmaņassa kammanto tenupasankami.

Tena kho pana samayena kasibhāradvājassa brāhmaņassa parivesanā vattati. Atha kho bhagavā yena parivesanā tenupasankami; upasankamitvā ekamantaŋ aţţhāsi. Addasā kho kasibhāradvājo brāhmaņo bhagavantaŋ piņđāya ţhitaŋ. Disvā bhagavantaŋ etadavoca– ‘ahaŋ kho, samaņa, kasāmi ca vapāmi ca, kasitvā ca vapitvā ca bhuñjāmi. Tvampi, samaņa, kasassu ca vapassu ca, kasitvā ca vapitvā ca bhuñjassū’ ti. ‘Ahampi kho, brāhmaņa, kasāmi ca vapāmi ca, kasitvā ca vapitvā ca bhuñjāmī’ ti. Na kho mayaŋ passāma bhoto gotamassa yugaŋ vā nangalaŋ vā phālaŋ vā pācanaŋ vā balībadde vā, atha ca pana bhavaŋ gotamo evamāha– ‘ahampi kho, brāhmaņa, kasāmi ca vapāmi ca, kasitvā ca vapitvā ca bhuñjāmī’ ti (p. 1.175) Atha kho kasibhāradvājo brāhmaņo bhagavantaŋ gāthāya ajjhabhāsi–


‘Kassako paţijānāsi, na ca passāmi te kasiŋ;


Kassako pucchito brūhi, kathaŋ jānemu taŋ kasin’ ti.


‘Saddhā bījaŋ tapo vuţţhi, paññā me yuganangalaŋ;


Hirī īsā mano yottaŋ, sati me phālapācanaŋ.


‘Kāyagutto vacīgutto, āhāre udare yato;


Saccaŋ karomi niddānaŋ, soraccaŋ me pamocanaŋ.


‘Vīriyaŋ me dhuradhorayhaŋ, yogakkhemādhivāhanaŋ.


Gacchati anivattantaŋ, yattha gantvā na socati.


‘Evamesā kasī kaţţhā, sā hoti amatapphalā;


Etaŋ kasiŋ kasitvāna, sabbadukkhā pamuccatī’ ti.

‘Bhuñjatu bhavaŋ gotamo. Kassako bhavaŋ. Yañhi bhavaŋ gotamo amatapphalampi kasiŋ kasatī’ ti .


‘Gāthābhigītaŋ me abhojaneyyaŋ,


Sampassataŋ brāhmaņa nesa dhammo.


Gāthābhigītaŋ panudanti buddhā,


Dhamme sati brāhmaņa vuttiresā.


‘Aññena ca kevalinaŋ mahesiŋ,


Khīņāsavaŋ kukkuccavūpasantaŋ.


Annena pānena upaţţhahassu,


Khettañhi taŋ puññapekkhassa hotī’ ti.

Evaŋ vutte, kasibhāradvājo brāhmaņo bhagavantaŋ etadavoca– ‘abhikkantaŋ, bho gotama …pe… ajjatagge pāņupetaŋ saraņaŋ gatan’ ti.

2. Udayasuttaŋ
198. Sāvatthinidānaŋ. Atha kho bhagavā pubbaņhasamayaŋ nivāsetvā pattacīvaramādāya yena udayassa brāhmaņassa nivesanaŋ tenupasankami. Atha (p. 1.176) kho udayo brāhmaņo bhagavato pattaŋ odanena pūresi. Dutiyampi kho bhagavā pubbaņhasamayaŋ nivāsetvā pattacīvaramādāya yena udayassa brāhmaņassa nivesanaŋ tenupasankami …pe… tatiyampi kho udayo brāhmaņo bhagavato pattaŋ odanena pūretvā bhagavantaŋ etadavoca – ‘pakaţţhakoyaŋ samaņo gotamo punappunaŋ āgacchatī’ ti.


‘Punappunañceva vapanti bījaŋ, punappunaŋ vassati devarājā.


Punappunaŋ khettaŋ kasanti kassakā, punappunaŋ dhaññamupeti raţţhaŋ.


‘Punappunaŋ yācakā yācayanti, punappunaŋ dānapatī dadanti.


Punappunaŋ dānapatī daditvā, punappunaŋ saggamupenti ţhānaŋ.


‘Punappunaŋ khīranikā duhanti, punappunaŋ vaccho upeti mātaraŋ.


Punappunaŋ kilamati phandati ca, punappunaŋ gabbhamupeti mando.


‘Punappunaŋ jāyati mīyati ca, punappunaŋ sivathikaŋ haranti.


Maggañca laddhā apunabbhavāya, na punappunaŋ jāyati bhūripañño’ ti .

Evaŋ vutte, udayo brāhmaņo bhagavantaŋ etadavoca– ‘abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti.

3. Devahitasuttaŋ
199. Sāvatthinidānaŋ Tena kho pana samayena bhagavā vātehābādhiko hoti; āyasmā ca upavāņo bhagavato upaţţhāko hoti. Atha kho bhagavā āyasmantaŋ upavāņaŋ āmantesi– ‘ingha me tvaŋ, upavāņa, uņhodakaŋ jānāhī’ ti. ‘Evaŋ, bhante’ ti kho āyasmā upavāņo bhagavato paţissutvā nivāsetvā pattacīvaramādāya yena devahitassa brāhmaņassa nivesanaŋ tenupasankami; upasankamitvā tuņhībhūto ekamantaŋ aţţhāsi. Addasā kho devahito brāhmaņo āyasmantaŋ upavāņaŋ tuņhībhūtaŋ ekamantaŋ ţhitaŋ. Disvāna āyasmantaŋ upavāņaŋ gāthāya ajjhabhāsi–


‘Tuņhībhūto (p. 1.177) bhavaŋ tiţţhaŋ, muņđo sanghāţipāruto.


Kiŋ patthayāno kiŋ esaŋ, kiŋ nu yācitumāgato’ ti.


‘Arahaŋ sugato loke, vātehābādhiko muni;


Sace uņhodakaŋ atthi, munino dehi brāhmaņa.


‘Pūjito pūjaneyyānaŋ, sakkareyyāna sakkato;


Apacito apaceyyānaŋ, tassa icchāmi hātave’ ti.

Atha kho devahito brāhmaņo uņhodakassa kājaŋ purisena gāhāpetvā phāņitassa ca puţaŋ āyasmato upavāņassa pādāsi. Atha kho āyasmā upavāņo yena bhagavā tenupasankami; upasankamitvā bhagavantaŋ uņhodakena nhāpetvā uņhodakena phāņitaŋ āloletvā bhagavato pādāsi. Atha kho bhagavato ābādho paţippassambhi.

Atha kho devahito brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho devahito brāhmaņo bhagavantaŋ gāthāya ajjhabhāsi–


‘Kattha dajjā deyyadhammaŋ, kattha dinnaŋ mahapphalaŋ;


Kathañhi yajamānassa, kathaŋ ijjhati dakkhiņā’ ti.


‘Pubbenivāsaŋ yo vedī, saggāpāyañca passati;


Atho jātikkhayaŋ patto, abhiññāvosito muni.


‘Ettha dajjā deyyadhammaŋ, ettha dinnaŋ mahapphalaŋ.


Evañhi yajamānassa, evaŋ ijjhati dakkhiņā’ ti.

Evaŋ vutte, devahito brāhmaņo bhagavantaŋ etadavoca– ‘abhikkantaŋ bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti.

4. Mahāsālasuttaŋ
200. Sāvatthinidānaŋ (p. 1.178) Atha kho aññataro brāhmaņamahāsālo lūkho lūkhapāvuraņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinnaŋ kho taŋ brāhmaņamahāsālaŋ bhagavā etadavoca– ‘kinnu tvaŋ, brāhmaņa, lūkho lūkhapāvuraņo’ ti? ‘Idha me, bho gotama, cattāro puttā. Te maŋ dārehi saŋpuccha gharā nikkhāmentī’ ti. ‘Tena hi tvaŋ, brāhmaņa, imā gāthāyo pariyāpuņitvā sabhāyaŋ mahājanakāye sannipatite puttesu ca sannisinnesu bhāsassu–


‘Yehi jātehi nandissaŋ, yesañca bhavamicchisaŋ;


Te maŋ dārehi saŋpuccha, sāva vārenti sūkaraŋ.


‘Asantā kira maŋ jammā, tāta tātāti bhāsare;


Rakkhasā puttarūpena, te jahanti vayogataŋ.


‘Assova jiņņo nibbhogo, khādanā apanīyati;


Bālakānaŋ pitā thero, parāgāresu bhikkhati.


‘Daņđova kira me seyyo, yañce puttā anassavā;


Caņđampi goņaŋ vāreti, atho caņđampi kukkuraŋ.


‘Andhakāre pure hoti, gambhīre gādhamedhati;


Daņđassa ānubhāvena, khalitvā patitiţţhatī’ ti.

Atha kho so brāhmaņamahāsālo bhagavato santike imā gāthāyo pariyāpuņitvā sabhāyaŋ mahājanakāye sannipatite puttesu ca sannisinnesu abhāsi–


‘Yehi jātehi nandissaŋ, yesañca bhavamicchisaŋ;


Te maŋ dārehi saŋpuccha, sāva vārenti sūkaraŋ.


‘Asantā kira maŋ jammā, tāta tātāti bhāsare;


Rakkhasā puttarūpena, te jahanti vayogataŋ.


‘Assova (p. 1.179) jiņņo nibbhogo, khādanā apanīyati.


Bālakānaŋ pitā thero, parāgāresu bhikkhati.


‘Daņđova kira me seyyo, yañce puttā anassavā;


Caņđampi goņaŋ vāreti, atho caņđampi kukkuraŋ.


‘Andhakāre pure hoti, gambhīre gādhamedhati;


Daņđassa ānubhāvena, khalitvā patitiţţhatī’ ti.

Atha kho naŋ brāhmaņamahāsālaŋ puttā gharaŋ netvā nhāpetvā paccekaŋ dussayugena acchādesuŋ. Atha kho so brāhmaņamahāsālo ekaŋ dussayugaŋ ādāya yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho brāhmaņamahāsālo bhagavantaŋ etadavoca– ‘mayaŋ, bho gotama, brāhmaņā nāma ācariyassa ācariyadhanaŋ pariyesāma. Paţiggaņhatu me bhavaŋ gotamo ācariyadhanan’ ti. Paţiggahesi bhagavā anukampaŋ upādāya. Atha kho so brāhmaņamahāsālo bhagavantaŋ etadavoca– ‘abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti.

5. Mānatthaddhasuttaŋ
201. Sāvatthinidānaŋ Tena kho pana samayena mānatthaddho nāma brāhmaņo sāvatthiyaŋ paţivasati. So neva mātaraŋ abhivādeti, na pitaraŋ abhivādeti, na ācariyaŋ abhivādeti, na jeţţhabhātaraŋ abhivādeti. Tena kho pana samayena bhagavā mahatiyā parisāya parivuto dhammaŋ deseti. Atha kho mānatthaddhassa brāhmaņassa etadahosi– ‘ayaŋ kho samaņo gotamo mahatiyā parisāya parivuto dhammaŋ deseti. Yaŋnūnāhaŋ yena samaņo gotamo tenupasankameyyaŋ. Sace maŋ samaņo gotamo ālapissati, ahampi taŋ ālapissāmi. No ce maŋ samaņo gotamo ālapissati, ahampi nālapissāmī’ ti. Atha kho mānatthaddho brāhmaņo yena bhagavā tenupasankami; upasankamitvā tuņhībhūto ekamantaŋ aţţhāsi. Atha kho bhagavā taŋ nālapi. Atha kho mānatthaddho brāhmaņo– “nāyaŋ samaņo (p. 1.180) gotamo kiñci jānātī” ti tatova puna nivattitukāmo ahosi. Atha kho bhagavā mānatthaddhassa brāhmaņassa cetasā cetoparivitakkamaññāya mānatthaddhaŋ brāhmaņaŋ gāthāya ajjhabhāsi–


‘Na mānaŋ brāhmaņa sādhu, atthikassīdha brāhmaņa;


Yena atthena āgacchi, tamevamanubrūhaye’ ti.

Atha kho mānatthaddho brāhmaņo– ‘cittaŋ me samaņo gotamo jānātī’ ti tattheva bhagavato pādesu sirasā nipatitvā bhagavato pādāni mukhena ca paricumbati pāņīhi ca parisambāhati, nāmañca sāveti– ‘mānatthaddhāhaŋ, bho gotama, mānatthaddhāhaŋ, bho gotamā’ ti. Atha kho sā parisā abbhutacittajātā ahosi– “acchariyaŋ vata bho, abbhutaŋ vata bho! Ayañhi mānatthaddho brāhmaņo neva mātaraŋ abhivādeti, na pitaraŋ abhivādeti, na ācariyaŋ abhivādeti, na jeţţhabhātaraŋ abhivādeti; atha ca pana samaņe gotame evarūpaŋ paramanipaccakāraŋ karotī” ti. Atha kho bhagavā mānatthaddhaŋ brāhmaņaŋ etadavoca– ‘alaŋ, brāhmaņa uţţhehi, sake āsane nisīda. Yato te mayi cittaŋ pasannan’ ti. Atha kho mānatthaddho brāhmaņo sake āsane nisīditvā bhagavantaŋ gāthāya ajjhabhāsi–


‘Kesu na mānaŋ kayirātha, kesu cassa sagāravo;


Kyassa apacitā assu, kyassu sādhu supūjitā’ ti.


‘Mātari pitari cāpi, atho jeţţhamhi bhātari;


Ācariye catutthamhi,


Tesu na mānaŋ kayirātha.


Tesu assa sagāravo,


Tyassa apacitā assu.


Tyassu sādhu supūjitā.


‘Arahante sītībhūte, katakicce anāsave;


Nihacca mānaŋ athaddho, te namasse anuttare’ ti.

Evaŋ (p. 1.181) vutte, mānatthaddho brāhmaņo bhagavantaŋ etadavoca– ‘abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti.

6. Paccanīkasuttaŋ
202. Sāvatthinidānaŋ Tena kho pana samayena paccanīkasāto nāma brāhmaņo sāvatthiyaŋ paţivasati. Atha kho paccanīkasātassa brāhmaņassa etadahosi– ‘yaŋnūnāhaŋ yena samaņo gotamo tenupasankameyyaŋ. Yaŋ yadeva samaņo gotamo bhāsissati taŋ tadevassāhaŋ paccanīkāssan’ ti . Tena kho pana samayena bhagavā abbhokāse cankamati. Atha kho paccanīkasāto brāhmaņo yena bhagavā tenupasankami; upasankamitvā bhagavantaŋ cankamantaŋ etadavoca– “bhaņa samaņadhamman” ti.


‘Na paccanīkasātena, suvijānaŋ subhāsitaŋ;


Upakkiliţţhacittena, sārambhabahulena ca.


‘Yo ca vineyya sārambhaŋ, appasādañca cetaso;


Āghātaŋ paţinissajja, sa ve jaññā subhāsitan’ ti.

Evaŋ vutte, paccanīkasāto brāhmaņo bhagavantaŋ etadavoca– ‘abhikkantaŋ, bho gotama, abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti.

7. Navakammikasuttaŋ
203. Ekaŋ samayaŋ bhagavā kosalesu viharati aññatarasmiŋ vanasaņđe Tena kho pana samayena navakammikabhāradvājo brāhmaņo tasmiŋ vanasaņđe kammantaŋ kārāpeti. Addasā kho navakammikabhāradvājo brāhmaņo bhagavantaŋ aññatarasmiŋ sālarukkhamūle nisinnaŋ pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. Disvānassa etadahosi– ‘ahaŋ kho imasmiŋ vanasaņđe kammantaŋ kārāpento ramāmi. Ayaŋ samaņo gotamo kiŋ kārāpento ramatī’ ti? Atha (p. 1.182) kho navakammikabhāradvājo brāhmaņo yena bhagavā tenupasankami. Upasankamitvā bhagavantaŋ gāthāya ajjhabhāsi–


‘Ke nu kammantā karīyanti, bhikkhu sālavane tava;


Yadekako araññasmiŋ, ratiŋ vindati gotamo’ ti.


‘Na me vanasmiŋ karaņīyamatthi,


Ucchinnamūlaŋ me vanaŋ visūkaŋ.


Svāhaŋ vane nibbanatho visallo,


Eko rame aratiŋ vippahāyā’ ti.

Evaŋ vutte, navakammikabhāradvājo brāhmaņo bhagavantaŋ etadavoca– ‘abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti.

8. Kaţţhahārasuttaŋ
204. Ekaŋ samayaŋ bhagavā kosalesu viharati aññatarasmiŋ vanasaņđe. Tena kho pana samayena aññatarassa bhāradvājagottassa brāhmaņassa sambahulā antevāsikā kaţţhahārakā māņavakā yena vanasaņđo tenupasankamiŋsu; upasankamitvā addasaŋsu bhagavantaŋ tasmiŋ vanasaņđe nisinnaŋ pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. Disvāna yena bhāradvājagotto brāhmaņo tenupasankamiŋsu; upasankamitvā bhāradvājagottaŋ brāhmaņaŋ etadavocuŋ – ‘yagghe, bhavaŋ jāneyyāsi! Asukasmiŋ vanasaņđe samaņo nisinno pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā’. Atha kho bhāradvājagotto brāhmaņo tehi māņavakehi saddhiŋ yena so vanasaņđo tenupasankami. Addasā kho bhagavantaŋ tasmiŋ vanasaņđe nisinnaŋ pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. Disvāna yena bhagavā tenupasankami; upasankamitvā bhagavantaŋ gāthāya ajjhabhāsi–


‘Gambhīrarūpe bahubherave vane,


Suññaŋ araññaŋ vijanaŋ vigāhiya.


Aniñjamānena ţhitena vaggunā,


Sucārurūpaŋ vata bhikkhu jhāyasi.


‘Na (p. 1.183) yattha gītaŋ napi yattha vāditaŋ,


Eko araññe vanavassito muni.


Accherarūpaŋ paţibhāti maŋ idaŋ,


Yadekako pītimano vane vase.


‘Maññāmahaŋ lokādhipatisahabyataŋ,


Ākankhamāno tidivaŋ anuttaraŋ.


Kasmā bhavaŋ vijanamaraññamassito,


Tapo idha kubbasi brahmapattiyā’ ti.


‘Yā kāci kankhā abhinandanā vā,


Anekadhātūsu puthū sadāsitā.


Aññāņamūlappabhavā pajappitā,


Sabbā mayā byantikatā samūlikā.


‘Svāhaŋ akankho asito anūpayo,


Sabbesu dhammesu visuddhadassano.


Pappuyya sambodhimanuttaraŋ sivaŋ,


Jhāyāmahaŋ brahma raho visārado’ ti.

Evaŋ vutte, bhāradvājagotto brāhmaņo bhagavantaŋ etadavoca– ‘abhikkantaŋ, bho gotama abhikkantaŋ, bho gotama …pe… ajjatagge pāņupetaŋ saraņaŋ gatan’ ti.

9. Mātuposakasuttaŋ
205. Sāvatthinidānaŋ. Atha kho mātuposako brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho mātuposako brāhmaņo bhagavantaŋ etadavoca– ‘ahañhi, bho gotama, dhammena bhikkhaŋ pariyesāmi, dhammena bhikkhaŋ pariyesitvā mātāpitaro posemi. Kaccāhaŋ, bho gotama, evankārī kiccakārī homī’ ti? ‘Taggha tvaŋ, brāhmaņa, evankārī kiccakārī hosi. Yo kho, brāhmaņa, dhammena bhikkhaŋ pariyesati, dhammena bhikkhaŋ pariyesitvā mātāpitaro poseti, bahuŋ so puññaŋ pasavatī’ ti.


‘Yo (p. 1.184) mātaraŋ pitaraŋ vā, macco dhammena posati.


Tāya naŋ pāricariyāya, mātāpitūsu paņđitā.


Idheva naŋ pasaŋsanti, pecca sagge pamodatī’ ti.

Evaŋ vutte, mātuposako brāhmaņo bhagavantaŋ etadavoca– ‘abhikkantaŋ bho gotama, abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti.

10. Bhikkhakasuttaŋ
206. Sāvatthinidānaŋ. Atha kho bhikkhako brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho bhikkhako brāhmaņo bhagavantaŋ etadavoca– ‘ahampi kho, bho gotama, bhikkhako, bhavampi bhikkhako, idha no kiŋ nānākaraņan’ ti?


‘Na tena bhikkhako hoti, yāvatā bhikkhate pare;


Vissaŋ dhammaŋ samādāya, bhikkhu hoti na tāvatā.


‘Yodha puññañca pāpañca, bāhitvā brahmacariyaŋ;


Sankhāya loke carati, sa ve bhikkhūti vuccatī’ ti.

Evaŋ vutte, bhikkhako brāhmaņo bhagavantaŋ etadavoca– ‘abhikkantaŋ, bho gotama, abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti.

11. Sangāravasuttaŋ
207. Sāvatthinidānaŋ. Tena kho pana samayena sangāravo nāma brāhmaņo sāvatthiyaŋ paţivasati udakasuddhiko, udakena parisuddhiŋ pacceti, sāyaŋ pātaŋ udakorohanānuyogamanuyutto viharati. Atha kho āyasmā ānando pubbaņhasamayaŋ nivāsetvā pattacīvaramādāya sāvatthiŋ piņđāya pāvisi. Sāvatthiyaŋ piņđāya caritvā pacchābhattaŋ piņđapātapaţikkanto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘idha, bhante, sangāravo nāma brāhmaņo sāvatthiyaŋ paţivasati udakasuddhiko (p. 1.185) udakena suddhiŋ pacceti, sāyaŋ pātaŋ udakorohanānuyogamanuyutto viharati. Sādhu, bhante, bhagavā yena sangāravassa brāhmaņassa nivesanaŋ tenupasankamatu anukampaŋ upādāyā’ ti. Adhivāsesi bhagavā tuņhībhāvena.

Atha kho bhagavā pubbaņhasamayaŋ nivāsetvā pattacīvaramādāya yena sangāravassa brāhmaņassa nivesanaŋ tenupasankami upasankamitvā paññatte āsane nisīdi. Atha kho sangāravo brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinnaŋ kho sangāravaŋ brāhmaņaŋ bhagavā etadavoca– ‘saccaŋ kira tvaŋ, brāhmaņa, udakasuddhiko, udakena suddhiŋ paccesi, sāyaŋ pātaŋ udakorohanānuyogamanuyutto viharasī’ ti? ‘Evaŋ, bho gotama’. ‘Kiŋ pana tvaŋ, brāhmaņa, atthavasaŋ sampassamāno udakasuddhiko, udakasuddhiŋ paccesi, sāyaŋ pātaŋ udakorohanānuyogamanuyutto viharasī’ ti? ‘Idha me, bho gotama, yaŋ divā pāpakammaŋ kataŋ hoti, taŋ sāyaŋ nhānena pavāhemi, yaŋ rattiŋ pāpakammaŋ kataŋ hoti taŋ pātaŋ nhānena pavāhemi. Imaŋ khvāhaŋ, bho gotama, atthavasaŋ sampassamāno udakasuddhiko, udakena suddhiŋ paccemi, sāyaŋ pātaŋ udakorohanānuyogamanuyutto viharāmī’ ti.


‘Dhammo rahado brāhmaņa sīlatittho,


Anāvilo sabbhi sataŋ pasattho.


Yattha have vedaguno sinātā,


Anallagattāva taranti pāran’ ti.

Evaŋ vutte, sangāravo brāhmaņo bhagavantaŋ etadavoca– ‘abhikkantaŋ, bho gotama, abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti.

12. Khomadussasuttaŋ
208. Evaŋ me sutaŋ– ekaŋ samayaŋ bhagavā sakkesu viharati khomadussaŋ nāmaŋ sakyānaŋ nigamo. Atha kho bhagavā pubbaņhasamayaŋ nivāsetvā (p. 1.186) pattacīvaramādāya khomadussaŋ nigamaŋ piņđāya pāvisi. Tena kho pana samayena khomadussakā brāhmaņagahapatikā sabhāyaŋ sannipatitā honti kenacideva karaņīyena, devo ca ekamekaŋ phusāyati. Atha kho bhagavā yena sā sabhā tenupasankami. Addasaŋsu khomadussakā brāhmaņagahapatikā bhagavantaŋ dūratova āgacchantaŋ. Disvāna etadavocuŋ– ‘ke ca muņđakā samaņakā, ke ca sabhādhammaŋ jānissantī’ ti? Atha kho bhagavā khomadussake brāhmaņagahapatike gāthāya ajjhabhāsi–


‘Nesā sabhā yattha na santi santo,


Santo na te ye na vadanti dhammaŋ.


Rāgañca dosañca pahāya mohaŋ,


Dhammaŋ vadantā ca bhavanti santo’ ti.

Evaŋ vutte, khomadussakā brāhmaņagahapatikā bhagavantaŋ etadavocuŋ– ‘abhikkantaŋ, bho gotama, abhikkantaŋ, bho gotama; seyyathāpi, bho gotama, nikkujjitaŋ vā ukkujjeyya, paţicchannaŋ vā vivareyya, mūļhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti, evamevaŋ bhotā gotamena anekapariyāyena dhammo pakāsito. Ete mayaŋ bhavantaŋ gotamaŋ saraņaŋ gacchāma dhammañca bhikkhusanghañca. Upāsake no bhavaŋ gotamo dhāretu ajjatagge pāņupete saraņaŋ gate’ ti.

Upāsakavaggo dutiyo.

Tassuddānaŋ–

Kasi udayo devahito, aññataramahāsālaŋ;

Mānathaddhaŋ paccanīkaŋ, navakammikakaţţhahāraŋ.

Mātuposakaŋ bhikkhako, sangāravo ca khomadussena dvādasāti.

Brāhmaņasaŋyuttaŋ samattaŋ.

8. Vangīsasaŋyuttaŋ

1. Nikkhantasuttaŋ
209. Evaŋ (p. 1.187) me sutaŋ– ekaŋ samayaŋ āyasmā vangīso āļaviyaŋ viharati aggāļave cetiye āyasmatā nigrodhakappena upajjhāyena saddhiŋ. Tena kho pana samayena āyasmā vangīso navako hoti acirapabbajito ohiyyako vihārapālo. Atha kho sambahulā itthiyo samalankaritvā yena aggāļavako ārāmo tenupasankamiŋsu vihārapekkhikāyo. Atha kho āyasmato vangīsassa tā itthiyo disvā anabhirati uppajjati, rāgo cittaŋ anuddhaŋseti. Atha kho āyasmato vangīsassa etadahosi – ‘alābhā vata me, na vata me lābhā; dulladdhaŋ vata me, na vata me suladdhaŋ; yassa me anabhirati uppannā, rāgo cittaŋ anuddhaŋseti, taŋ kutettha labbhā, yaŋ me paro anabhiratiŋ vinodetvā abhiratiŋ uppādeyya. Yaŋnūnāhaŋ attanāva attano anabhiratiŋ vinodetvā abhiratiŋ uppādeyyan’ ti. Atha kho āyasmā vangīso attanāva attano anabhiratiŋ vinodetvā abhiratiŋ uppādetvā tāyaŋ velāyaŋ imā gāthāyo abhāsi–


‘Nikkhantaŋ vata maŋ santaŋ, agārasmānagāriyaŋ;


Vitakkā upadhāvanti, pagabbhā kaņhato ime.


‘Uggaputtā mahissāsā, sikkhitā daļhadhammino;


Samantā parikireyyuŋ, sahassaŋ apalāyinaŋ.


‘Sacepi etato bhiyyo, āgamissanti itthiyo;


Neva maŋ byādhayissanti, dhamme samhi patiţţhitaŋ.


‘Sakkhī hi me sutaŋ etaŋ, buddhassādiccabandhuno.


Nibbānagamanaŋ maggaŋ, tattha me nirato mano.


‘Evañce maŋ viharantaŋ, pāpima upagacchasi;


Tathā maccu karissāmi, na me maggampi dakkhasī’ ti.

2. Aratisuttaŋ
210. Ekaŋ (p. 1.188) samayaŋ …pe… āyasmā vangīso āļaviyaŋ viharati aggāļave cetiye āyasmatā nigrodhakappena upajjhāyena saddhiŋ. Tena kho pana samayena āyasmā nigrodhakappo pacchābhattaŋ piņđapātapaţikkanto vihāraŋ pavisati, sāyaŋ vā nikkhamati aparajju vā kāle. Tena kho pana samayena āyasmato vangīsassa anabhirati uppannā hoti, rāgo cittaŋ anuddhaŋseti. Atha kho āyasmato vangīsassa etadahosi– ‘alābhā vata me, na vata me lābhā; dulladdhaŋ vata me, na vata me suladdhaŋ; yassa me anabhirati uppannā, rāgo cittaŋ anuddhaŋseti; taŋ kutettha labbhā, yaŋ me paro anabhiratiŋ vinodetvā abhiratiŋ uppādeyya. Yaŋnūnāhaŋ attanāva attano anabhiratiŋ vinodetvā abhiratiŋ uppādeyyan’ ti. Atha kho āyasmā vangīso attanāva attano anabhiratiŋ vinodetvā abhiratiŋ uppādetvā tāyaŋ velāyaŋ imā gāthāyo abhāsi–


‘Aratiñca ratiñca pahāya, sabbaso gehasitañca vitakkaŋ.


Vanathaŋ na kareyya kuhiñci, nibbanatho arato sa hi bhikkhu .


‘Yamidha pathaviñca vehāsaŋ, rūpagatañca jagatogadhaŋ;


Kiñci parijīyati sabbamaniccaŋ, evaŋ samecca caranti mutattā.


‘Upadhīsu janā gadhitāse, diţţhasute paţighe ca mute ca;


Ettha vinodaya chandamanejo, yo ettha na limpati taŋ munimāhu.


‘Atha saţţhinissitā savitakkā, puthū janatāya adhammā niviţţhā.


Na ca vaggagatassa kuhiñci, no pana duţţhullabhāņī sa bhikkhu.


‘Dabbo cirarattasamāhito, akuhako nipako apihālu;


Santaŋ padaŋ ajjhagamā muni paţicca, parinibbuto kankhati kālan’tntti.

3. Pesalasuttaŋ
211. Ekaŋ samayaŋ āyasmā vangīso āļaviyaŋ viharati aggāļave cetiye āyasmatā nigrodhakappena upajjhāyena saddhiŋ. Tena kho pana samayena (p. 1.189) āyasmā vangīso attano paţibhānena aññe pesale bhikkhū atimaññati. Atha kho āyasmato vangīsassa etadahosi– ‘alābhā vata me, na vata me lābhā; dulladdhaŋ vata me, na vata me suladdhaŋ; yvāhaŋ attano paţibhānena aññe pesale bhikkhū atimaññāmī’ ti. Atha kho āyasmā vangīso attanāva attano vippaţisāraŋ uppādetvā tāyaŋ velāyaŋ imā gāthāyo abhāsi–


‘Mānaŋ pajahassu gotama, mānapathañca pajahassu;


Asesaŋ mānapathasmiŋ, samucchito vippaţisārīhuvā cirarattaŋ.


‘Makkhena makkhitā pajā, mānahatā nirayaŋ papatanti;


Socanti janā cirarattaŋ, mānahatā nirayaŋ upapannā.


‘Na hi socati bhikkhu kadāci, maggajino sammāpaţipanno.


Kittiñca sukhañca anubhoti, dhammadasoti tamāhu pahitattaŋ.


‘Tasmā akhilodha padhānavā, nīvaraņāni pahāya visuddho.


Mānañca pahāya asesaŋ, vijjāyantakaro samitāvī’ ti.

4. Ānandasuttaŋ
212. Ekaŋ samayaŋ āyasmā ānando sāvatthiyaŋ viharati jetavane anāthapiņđikassa ārāme. Atha kho āyasmā ānando pubbaņhasamayaŋ nivāsetvā pattacīvaramādāya sāvatthiŋ piņđāya pāvisi āyasmatā vangīsena pacchāsamaņena. Tena kho pana samayena āyasmato vangīsassa anabhirati uppannā hoti, rāgo cittaŋ anuddhaŋseti. Atha kho āyasmā vangīso āyasmantaŋ ānandaŋ gāthāya ajjhabhāsi–


‘Kāmarāgena đayhāmi, cittaŋ me pariđayhati;


Sādhu nibbāpanaŋ brūhi, anukampāya gotamā’ ti.


‘Saññāya vipariyesā, cittaŋ te pariđayhati;


Nimittaŋ parivajjehi, subhaŋ rāgūpasaŋhitaŋ.


‘Sankhāre parato passa, dukkhato mā ca attato;


Nibbāpehi mahārāgaŋ, mā đayhittho punappunaŋ.


‘Asubhāya (p. 1.190) cittaŋ bhāvehi, ekaggaŋ susamāhitaŋ;


Sati kāyagatā tyatthu, nibbidābahulo bha.


‘Animittañca bhāvehi, mānānusayamujjaha;


Tato mānābhisamayā, upasanto carissasī’ ti.

5. Subhāsitasuttaŋ
213. Sāvatthinidānaŋ. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Catūhi, bhikkhave, angehi samannāgatā vācā subhāsitā hoti, no dubbhāsitā; anavajjā ca ananuvajjā ca viññūnaŋ. Katamehi catūhi? Idha, bhikkhave, bhikkhu subhāsitaŋyeva bhāsati no dubbhāsitaŋ, dhammaŋyeva bhāsati no adhammaŋ, piyaŋyeva bhāsati no appiyaŋ, saccaŋyeva bhāsati no alikaŋ. Imehi kho, bhikkhave, catūhi angehi samannāgatā vācā subhāsitā hoti, no dubbhāsitā, anavajjā ca ananuvajjā ca viññūnan’ ti. Idamavoca bhagavā, idaŋ vatvāna sugato athāparaŋ etadavoca satthā–


‘Subhāsitaŋ uttamamāhu santo,


Dhammaŋ bhaņe nādhammaŋ taŋ dutiyaŋ.


Piyaŋ bhaņe nāppiyaŋ taŋ tatiyaŋ,


Saccaŋ bhaņe nālikaŋ taŋ catutthan’ ti.

Atha kho āyasmā vangīso uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘paţibhāti maŋ bhagavā, paţibhāti maŋ sugatā’ ti. ‘Paţibhātu taŋ vangīsā’ ti bhagavā avoca. Atha kho āyasmā vangīso bhagavantaŋ sammukhā sāruppāhi gāthāhi abhitthavi–


‘Tameva vācaŋ bhāseyya, yāyattānaŋ na tāpaye;


Pare ca na vihiŋseyya, sā ve vācā subhāsitā.


‘Piyavācaŋva bhāseyya, yā vācā paţinanditā;


Yaŋ anādāya pāpāni, paresaŋ bhāsate piyaŋ.


‘Saccaŋ (p. 1.191) ve amatā vācā, esa dhammo sanantano.


Sacce atthe ca dhamme ca, āhu santo patiţţhitā.


‘Yaŋ buddho bhāsate vācaŋ, khemaŋ nibbānapattiyā;


Dukkhassantakiriyāya, sā ve vācānamuttamā’ ti.

6. Sāriputtasuttaŋ
214. Ekaŋ samayaŋ āyasmā sāriputto sāvatthiyaŋ viharati jetavane anāthapiņđikassa ārāme. Tena kho pana samayena āyasmā sāriputto bhikkhū dhammiyā kathāya sandasseti samādapeti samuttejeti sampahaŋseti poriyā vācāya vissaţţhāya anelagalāya atthassa viññāpaniyā. Te ca bhikkhū aţţhiŋ katvā manasi katvā sabbacetasā samannāharitvā ohitasotā dhammaŋ suņanti. Atha kho āyasmato vangīsassa etadahosi– ‘ayaŋ kho āyasmā sāriputto bhikkhū dhammiyā kathāya sandasseti samādapeti samuttejeti sampahaŋseti poriyā vācāya vissaţţhāya anelagalāya atthassa viññāpaniyā. Te ca bhikkhū aţţhiŋ katvā manasi katvā sabbacetasā samannāharitvā ohitasotā dhammaŋ suņanti. Yaŋnūnāhaŋ āyasmantaŋ sāriputtaŋ sammukhā sāruppāhi gāthāhi abhitthaveyyan’ ti.

Atha kho āyasmā vangīso uţţhāyāsanā ekaŋsaŋ uttarāsangaŋ karitvā yenāyasmā sāriputto tenañjaliŋ paņāmetvā āyasmantaŋ sāriputtaŋ etadavoca– ‘paţibhāti maŋ, āvuso sāriputta, paţibhāti maŋ, āvuso sāriputtā’ ti. ‘Paţibhātu taŋ, āvuso vangīsā’ ti. Atha kho āyasmā vangīso āyasmantaŋ sāriputtaŋ sammukhā sāruppāhi gāthāhi abhitthavi–


‘Gambhīrapañño medhāvī, maggāmaggassa kovido;


Sāriputto mahāpañño, dhammaŋ deseti bhikkhunaŋ.


‘Sankhittenapi deseti, vitthārenapi bhāsati;


Sāļikāyiva nigghoso, paţibhānaŋ udīrayi .


‘Tassa (p. 1.192) taŋ desayantassa, suņanti madhuraŋ giraŋ;


Sarena rajanīyena, savanīyena vaggunā.


Udaggacittā muditā, sotaŋ odhenti bhikkhavo’ ti.

7. Pavāraņāsuttaŋ
215. Ekaŋ samayaŋ bhagavā sāvatthiyaŋ viharati pubbārāme migāramātupāsāde mahatā bhikkhusanghena saddhiŋ pañcamattehi bhikkhusatehi sabbeheva arahantehi. Tena kho pana samayena bhagavā tadahuposathe pannarase pavāraņāya bhikkhusanghaparivuto abbhokāse nisinno hoti. Atha kho bhagavā tuņhībhūtaŋ bhikkhusanghaŋ anuviloketvā bhikkhū āmantesi– ‘handa dāni, bhikkhave, pavāremi vo. Na ca me kiñci garahatha kāyikaŋ vā vācasikaŋ vā’ ti.

Evaŋ vutte, āyasmā sāriputto uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘na kho mayaŋ, bhante, bhagavato kiñci garahāma kāyikaŋ vā vācasikaŋ vā. Bhagavā hi bhante, anuppannassa maggassa uppādetā, asañjātassa maggassa sañjanetā, anakkhātassa maggassa akkhātā, maggaññū maggavidū maggakovido. Maggānugā ca, bhante, etarahi sāvakā viharanti pacchā samannāgatā; ahañca kho, bhante, bhagavantaŋ pavāremi. Na ca me bhagavā kiñci garahati kāyikaŋ vā vācasikaŋ vā’ ti.

‘Na khvāhaŋ te, sāriputta, kiñci garahāmi kāyikaŋ vā vācasikaŋ vā. Paņđito tvaŋ, sāriputta, mahāpañño tvaŋ, sāriputta puthupañño tvaŋ, sāriputta, hāsapañño tvaŋ, sāriputta, javanapañño tvaŋ, sāriputta, tikkhapañño tvaŋ, sāriputta, nibbedhikapañño tvaŋ, sāriputta. Seyyathāpi, sāriputta, rañño cakkavattissa jeţţhaputto pitarā pavattitaŋ cakkaŋ sammadeva anuppavatteti; evameva kho tvaŋ, sāriputta, mayā anuttaraŋ dhammacakkaŋ pavattitaŋ sammadeva anuppavattesī’ ti.

‘No ce kira me, bhante, bhagavā kiñci garahati kāyikaŋ vā vācasikaŋ vā. Imesaŋ pana, bhante, bhagavā pañcannaŋ bhikkhusatānaŋ na kiñci garahati kāyikaŋ vā vācasikaŋ vā’ ti. ‘Imesampi khvāhaŋ, sāriputta, pañcannaŋ bhikkhusatānaŋ na (p. 1.193) kiñci garahāmi kāyikaŋ vā vācasikaŋ vā. Imesañhi, sāriputta, pañcannaŋ bhikkhusatānaŋ saţţhi bhikkhū tevijjā, saţţhi bhikkhū chaļabhiññā, saţţhi bhikkhū ubhatobhāgavimuttā, atha itare paññāvimuttā’ ti.

Atha kho āyasmā vangīso uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘paţibhāti maŋ bhagavā, paţibhāti maŋ sugatā’ ti. ‘Paţibhātu taŋ, vangīsā’ ti bhagavā avoca. Atha kho āyasmā vangīso bhagavantaŋ sammukhā sāruppāhi gāthāhi abhitthavi–


‘Ajja pannarase visuddhiyā, bhikkhū pañcasatā samāgatā.


Saŋyojanabandhanacchidā anīghā khīņapunabbhavā isī.


‘Cakkavattī yathā rājā, amaccaparivārito.


Samantā anupariyeti, sāgarantaŋ mahiŋ imaŋ.


‘Evaŋ vijitasangāmaŋ, satthavāhaŋ anuttaraŋ;


Sāvakā payirupāsanti, tevijjā maccuhāyino.


‘Sabbe bhagavato puttā, palāpettha na vijjati;


Taņhāsallassa hantāraŋ, vande ādiccabandhunan’ ti.

8. Parosahassasuttaŋ
216. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme mahatā bhikkhusanghena saddhiŋ ađđhatelasehi bhikkhusatehi. Tena kho pana samayena bhagavā bhikkhū nibbānapaţisaŋyuttāya dhammiyā kathāya sandasseti samādapeti samuttejeti sampahaŋseti. Te ca bhikkhū aţţhiŋ katvā manasi katvā sabbacetasā samannāharitvā ohitasotā dhammaŋ suņanti. Atha kho āyasmato vangīsassa etadahosi– ‘ayaŋ kho bhagavā bhikkhū nibbānapaţisaŋyuttāya dhammiyā kathāya sandasseti samādapeti samuttejeti sampahaŋseti. Te ca bhikkhū aţţhiŋ katvā manasi katvā sabbacetasā samannāharitvā ohitasotā dhammaŋ suņanti. Yaŋnūnāhaŋ bhagavantaŋ sammukhā sāruppāhi gāthāhi abhitthaveyyan’ ti.

Atha (p. 1.194) kho āyasmā vangīso uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘paţibhāti maŋ bhagavā, paţibhāti maŋ sugatā’ ti. ‘Paţibhātu taŋ, vangīsā’ ti bhagavā avoca. Atha kho āyasmā vangīso bhagavantaŋ sammukhā sāruppāhi gāthāhi abhitthavi–


‘Parosahassaŋ bhikkhūnaŋ, sugataŋ payirupāsati;


Desentaŋ virajaŋ dhammaŋ, nibbānaŋ akutobhayaŋ.


‘Suņanti dhammaŋ vimalaŋ, sammāsambuddhadesitaŋ;


Sobhati vata sambuddho, bhikkhusanghapurakkhato.


‘Nāganāmosi bhagavā, isīnaŋ isisattamo;


Mahāmeghova hutvāna, sāvake abhivassati.


‘Divāvihārā nikkhamma, satthudassanakamyatā .


Sāvako te mahāvīra, pāde vandati vangīso’ ti.

‘Kiŋ nu te, vangīsa, imā gāthāyo pubbe parivitakkitā, udāhu ţhānasova taŋ paţibhantī’ ti? “Na kho me, bhante, imā gāthāyo pubbe parivitakkitā, atha kho ţhānasova maŋ paţibhantī” ti. “Tena hi taŋ, vangīsa, bhiyyosomattāya pubbe aparivitakkitā gāthāyo paţibhantū” ti. “Evaŋ, bhante” ti kho āyasmā vangīso bhagavato paţissutvā bhiyyosomattāya bhagavantaŋ pubbe aparivitakkitāhi gāthāhi abhitthavi–


‘Ummaggapathaŋ mārassa abhibhuyya, carati pabhijja khilāni.


Taŋ passatha bandhapamuñcakaraŋ, asitaŋ bhāgaso pavibhajaŋ.


‘Oghassa nittharaņatthaŋ, anekavihitaŋ maggaŋ akkhāsi;


Tasmiñce amate akkhāte, dhammaddasā ţhitā asaŋhīrā.


‘Pajjotakaro ativijjha, sabbaţţhitīnaŋ atikkamamaddasa.


Ñatvā ca sacchikatvā ca, aggaŋ so desayi dasaddhānaŋ.


‘Evaŋ (p. 1.195) sudesite dhamme,


Ko pamādo vijānataŋ dhammaŋ .


Tasmā hi tassa bhagavato sāsane.


Appamatto sadā namassamanusikkhe’ ti.

9. Koņđaññasuttaŋ
217. Ekaŋ samayaŋ bhagavā rājagahe viharati veļuvane kalandakanivāpe. Atha kho āyasmā aññāsikoņđañño sucirasseva yena bhagavā tenupasankami; upasankamitvā bhagavato pādesu sirasā nipatitvā bhagavato pādāni mukhena ca paricumbati, pāņīhi ca parisambāhati, nāmañca sāveti– ‘koņđaññohaŋ, bhagavā, koņđaññohaŋ, sugatā’ ti. Atha kho āyasmato vangīsassa etadahosi– ‘ayaŋ kho āyasmā aññāsikoņđañño sucirasseva yena bhagavā tenupasankami; upasankamitvā bhagavato pādesu sirasā nipatitvā bhagavato pādāni mukhena ca paricumbati, pāņīhi ca parisambāhati, nāmañca sāveti– “koņđaññohaŋ, bhagavā, koņđaññohaŋ, sugatā” ti. Yaŋnūnāhaŋ āyasmantaŋ aññāsikoņđaññaŋ bhagavato sammukhā sāruppāhi gāthāhi abhitthaveyyan’ ti.

Atha kho āyasmā vangīso uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘paţibhāti maŋ, bhagavā, paţibhāti maŋ, sugatā’ ti. ‘Paţibhātu taŋ, vangīsā’ ti bhagavā avoca. Atha kho āyasmā vangīso āyasmantaŋ aññāsikoņđaññaŋ bhagavato sammukhā sāruppāhi gāthāhi abhitthavi–


‘Buddhānubuddho so thero, koņđañño tibbanikkamo;


Lābhī sukhavihārānaŋ, vivekānaŋ abhiņhaso.


‘Yaŋ sāvakena pattabbaŋ, satthusāsanakārinā;


Sabbassa taŋ anuppattaŋ, appamattassa sikkhato.


‘Mahānubhāvo tevijjo, cetopariyāyakovido;


Koņđañño buddhadāyādo, pāde vandati satthuno’ ti.

10. Moggallānasuttaŋ
218. Ekaŋ (p. 1.196) samayaŋ bhagavā rājagahe viharati isigilipasse kāļasilāyaŋ mahatā bhikkhusanghena saddhiŋ pañcamattehi bhikkhusatehi sabbeheva arahantehi. Tesaŋ sudaŋ āyasmā mahāmoggallāno cetasā cittaŋ samannesati vippamuttaŋ nirupadhiŋ. Atha kho āyasmato vangīsassa etadahosi– ‘ayaŋ kho bhagavā rājagahe viharati isigilipasse kāļasilāyaŋ mahatā bhikkhusanghena saddhiŋ pañcamattehi bhikkhusatehi sabbeheva arahantehi. Tesaŋ sudaŋ āyasmā mahāmoggallāno cetasā cittaŋ samannesati vippamuttaŋ nirupadhiŋ. Yaŋnūnāhaŋ āyasmantaŋ mahāmoggallānaŋ bhagavato sammukhā sāruppāhi gāthāhi abhitthaveyyan’ ti.

Atha kho āyasmā vangīso uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘paţibhāti maŋ, bhagavā, paţibhāti maŋ, sugatā’ ti. ‘Paţibhātu taŋ, vangīsā’ ti bhagavā avoca. Atha kho āyasmā vangīso āyasmantaŋ mahāmoggallānaŋ bhagavato sammukhā sāruppāhi gāthāhi abhitthavi–


‘Nagassa passe āsīnaŋ, muniŋ dukkhassa pāraguŋ;


Sāvakā payirupāsanti, tevijjā maccuhāyino.


‘Te cetasā anupariyeti, moggallāno mahiddhiko;


Cittaŋ nesaŋ samannesaŋ, vippamuttaŋ nirūpadhiŋ.


‘Evaŋ sabbangasampannaŋ, muniŋ dukkhassa pāraguŋ;


Anekākārasampannaŋ, payirupāsanti gotaman’ ti.

11. Gaggarāsuttaŋ
219. Ekaŋ samayaŋ bhagavā campāyaŋ viharati gaggarāya pokkharaņiyā tīre mahatā bhikkhusanghena saddhiŋ pañcamattehi bhikkhusatehi sattahi ca upāsakasatehi sattahi ca upāsikāsatehi anekehi ca devatāsahassehi. Tyāssudaŋ bhagavā atirocati vaņņena ceva yasasā ca. Atha kho āyasmato vangīsassa etadahosi– ‘ayaŋ kho (p. 1.197) bhagavā campāyaŋ viharati gaggarāya pokkharaņiyā tīre mahatā bhikkhusanghena saddhiŋ pañcamattehi bhikkhusatehi sattahi ca upāsakasatehi sattahi ca upāsikāsatehi anekehi ca devatāsahassehi. Tyāssudaŋ bhagavā atirocati vaņņena ceva yasasā ca. Yaŋnūnāhaŋ bhagavantaŋ sammukhā sāruppāya gāthāya abhitthaveyyan’ ti.

Atha kho āyasmā vangīso uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘paţibhāti maŋ, bhagavā, paţibhāti maŋ, sugatā’ ti. ‘Paţibhātu taŋ, vangīsā’ ti bhagavā avoca. Atha kho āyasmā vangīso bhagavantaŋ sammukhā sāruppāya gāthāya abhitthavi–


‘Cando yathā vigatavalāhake nabhe,


Virocati vigatamalova bhāņumā.


Evampi angīrasa tvaŋ mahāmuni,


Atirocasi yasasā sabbalokan’ ti.

12. Vangīsasuttaŋ
220. Ekaŋ samayaŋ āyasmā vangīso sāvatthiyaŋ viharati jetavane anāthapiņđikassa ārāme Tena kho pana samayena āyasmā vangīso acira-arahattappatto hutvā vimuttisukhaŋ paţisaŋvedī tāyaŋ velāyaŋ imā gāthāyo abhāsi–


‘Kāveyyamattā vicarimha pubbe, gāmā gāmaŋ purā puraŋ;


Athaddasāma sambuddhaŋ, saddhā no upapajjatha.


‘So me dhammamadesesi, khandhāyatanadhātuyo .


Tassāhaŋ dhammaŋ sutvāna, pabbajiŋ anagāriyaŋ.


‘Bahunnaŋ vata atthāya, bodhiŋ ajjhagamā muni;


Bhikkhūnaŋ bhikkhunīnañca, ye niyāmagataddasā.


‘Svāgataŋ (p. 1.198) vata me āsi, mama buddhassa santike.


Tisso vijjā anuppattā, kataŋ buddhassa sāsanaŋ.


‘Pubbenivāsaŋ jānāmi, dibbacakkhuŋ visodhitaŋ;


Tevijjo iddhipattomhi, cetopariyāyakovido’ ti.

Vangīsasaŋyuttaŋ samattaŋ.

Tassuddānaŋ–

Nikkhantaŋ arati ceva, pesalā atimaññanā;

Ānandena subhāsitā, sāriputtapavāraņā.

Parosahassaŋ koņđañño, moggallānena gaggarā.

Vangīsena dvādasāti.

9. Vanasaŋyuttaŋ

1. Vivekasuttaŋ
221. Evaŋ (p. 1.199) me sutaŋ– ekaŋ samayaŋ aññataro bhikkhu kosalesu viharati aññatarasmiŋ vanasaņđe. Tena kho pana samayena so bhikkhu divāvihāragato pāpake akusale vitakke vitakketi gehanissite. Atha kho yā tasmiŋ vanasaņđe adhivatthā devatā tassa bhikkhuno anukampikā atthakāmā taŋ bhikkhuŋ saŋvejetukāmā yena so bhikkhu tenupasankami; upasankamitvā taŋ bhikkhuŋ gāthāhi ajjhabhāsi–


‘Vivekakāmosi vanaŋ paviţţho,


Atha te mano niccharatī bahiddhā.


Jano janasmiŋ vinayassu chandaŋ,


Tato sukhī hohisi vītarāgo.


‘Aratiŋ pajahāsi sato, bhavāsi sataŋ taŋ sārayāmase;


Pātālarajo hi duttaro, mā taŋ kāmarajo avāhari.


‘Sakuņo yathā paŋsukunthito, vidhunaŋ pātayati sitaŋ rajaŋ.


Evaŋ bhikkhu padhānavā satimā, vidhunaŋ pātayati sitaŋ rajan’tntti.

Atha kho so bhikkhu tāya devatāya saŋvejito saŋvegamāpādīti.

2. Upaţţhānasuttaŋ
222. Ekaŋ samayaŋ aññataro bhikkhu kosalesu viharati aññatarasmiŋ vanasaņđe. Tena kho pana samayena so bhikkhu divāvihāragato supati. Atha kho yā tasmiŋ vanasaņđe adhivatthā devatā tassa bhikkhuno anukampikā atthakāmā taŋ bhikkhuŋ saŋvejetukāmā yena so bhikkhu tenupasankami; upasankamitvā taŋ bhikkhuŋ gāthāhi ajjhabhāsi–


‘Uţţhehi bhikkhu kiŋ sesi, ko attho supitena te;


Āturassa hi kā niddā, sallaviddhassa ruppato.


‘Yāya (p. 1.200) saddhāya pabbajito, agārasmānagāriyaŋ.


Tameva saddhaŋ brūhehi, mā niddāya vasaŋ gamī’ ti.


‘Aniccā addhuvā kāmā, yesu mandova mucchito;


Baddhesu muttaŋ asitaŋ, kasmā pabbajitaŋ tape.


‘Chandarāgassa vinayā, avijjāsamatikkamā;


Taŋ ñāņaŋ paramodānaŋ, kasmā pabbajitaŋ tape.


‘Chetvā avijjaŋ vijjāya, āsavānaŋ parikkhayā;


Asokaŋ anupāyāsaŋ, kasmā pabbajitaŋ tape.


‘Āraddhavīriyaŋ pahitattaŋ, niccaŋ daļhaparakkamaŋ;


Nibbānaŋ abhikankhantaŋ, kasmā pabbajitaŋ tape’ ti.

3. Kassapagottasuttaŋ
223. Ekaŋ samayaŋ āyasmā kassapagotto kosalesu viharati aññatarasmiŋ vanasaņđe. Tena kho pana samayena āyasmā kassapagotto divāvihāragato aññataraŋ chetaŋ ovadati. Atha kho yā tasmiŋ vanasaņđe adhivatthā devatā āyasmantaŋ kassapagottaŋ saŋvejetukāmā yenāyasmā kassapagotto tenupasankami; upasankamitvā āyasmantaŋ kassapagottaŋ gāthāhi ajjhabhāsi–


‘Giriduggacaraŋ chetaŋ, appapaññaŋ acetasaŋ;


Akāle ovadaŋ bhikkhu, mandova paţibhāti maŋ.


‘Suņāti na vijānāti, āloketi na passati;


Dhammasmiŋ bhaññamānasmiŋ, atthaŋ bālo na bujjhati.


‘Sacepi dasa pajjote, dhārayissasi kassapa.


Neva dakkhati rūpāni, cakkhu hissa na vijjatī’ ti.

Atha kho āyasmā kassapagotto tāya devatāya saŋvejito saŋvegamāpādīti.

4. Sambahulasuttaŋ
224. Ekaŋ (p. 1.201) samayaŋ sambahulā bhikkhū kosalesu viharanti aññatarasmiŋ vanasaņđe. Atha kho te bhikkhū vassaŋvuţţhā temāsaccayena cārikaŋ pakkamiŋsu. Atha kho yā tasmiŋ vanasaņđe adhivatthā devatā te bhikkhū apassantī paridevamānā tāyaŋ velāyaŋ imaŋ gāthaŋ abhāsi–


‘Arati viya mejja khāyati,


Bahuke disvāna vivitte āsane.


Te cittakathā bahussutā,


Kome gotamasāvakā gatā’ ti.

Evaŋ vutte, aññatarā devatā taŋ devataŋ gāthāya paccabhāsi–


‘Māgadhaŋ gatā kosalaŋ gatā, ekacciyā pana vajjibhūmiyā.


Magā viya asangacārino, aniketā viharanti bhikkhavo’ ti.

5. Ānandasuttaŋ
225. Ekaŋ samayaŋ āyasmā ānando kosalesu viharati aññatarasmiŋ vanasaņđe. Tena kho pana samayena āyasmā ānando ativelaŋ gihisaññattibahulo viharati. Atha kho yā tasmiŋ vanasaņđe adhivatthā devatā āyasmato ānandassa anukampikā atthakāmā āyasmantaŋ ānandaŋ saŋvejetukāmā yenāyasmā ānando tenupasankami; upasankamitvā āyasmantaŋ ānandaŋ gāthāya ajjhabhāsi –


‘Rukkhamūlagahanaŋ pasakkiya, nibbānaŋ hadayasmiŋ opiya;


Jhā gotama mā pamādo, kiŋ te biļibiļikā karissatī’ ti.

Atha kho āyasmā ānando tāya devatāya saŋvejito saŋvegamāpādīti.

6. Anuruddhasuttaŋ
226. Ekaŋ samayaŋ āyasmā anuruddho kosalesu viharati aññatarasmiŋ vanasaņđe. Atha kho aññatarā tāvatiŋsakāyikā devatā jālinī (p. 1.202) nāma āyasmato anuruddhassa purāņadutiyikā yenāyasmā anuruddho tenupasankami; upasankamitvā āyasmantaŋ anuruddhaŋ gāthāya ajjhabhāsi–


‘Tattha cittaŋ paņidhehi, yattha te vusitaŋ pure;


Tāvatiŋsesu devesu, sabbakāmasamiddhisu.


Purakkhato parivuto, devakaññāhi sobhasī’ ti.


‘Duggatā devakaññāyo, sakkāyasmiŋ patiţţhitā;


Te cāpi duggatā sattā, devakaññāhi patthitā’ ti.


‘Na te sukhaŋ pajānanti, ye na passanti nandanaŋ;


Āvāsaŋ naradevānaŋ, tidasānaŋ yasassinan’ ti.


‘Na tvaŋ bāle vijānāsi, yathā arahataŋ vaco;


Aniccā sabbasankhārā, uppādavayadhammino.


Uppajjitvā nirujjhanti, tesaŋ vūpasamo sukho.


‘Natthi dāni punāvāso, devakāyasmi jālini;


Vikkhīņo jātisaŋsāro, natthi dāni punabbhavo’ ti.

7. Nāgadattasuttaŋ
227. Ekaŋ samayaŋ āyasmā nāgadatto kosalesu viharati aññatarasmiŋ vanasaņđe. Tena kho pana samayena āyasmā nāgadatto atikālena gāmaŋ pavisati, atidivā paţikkamati. Atha kho yā tasmiŋ vanasaņđe adhivatthā devatā āyasmato nāgadattassa anukampikā atthakāmā āyasmantaŋ nāgadattaŋ saŋvejetukāmā yenāyasmā nāgadatto tenupasankami; upasankamitvā āyasmantaŋ nāgadattaŋ gāthāhi ajjhabhāsi–


‘Kāle pavisa nāgadatta, divā ca āgantvā ativelacārī.


Saŋsaţţho gahaţţhehi, samānasukhadukkho.


‘Bhāyāmi nāgadattaŋ suppagabbhaŋ, kulesu vinibaddhaŋ;


Mā heva maccurañño balavato, antakassa vasaŋ upesī’ ti .

Atha (p. 1.203) kho āyasmā nāgadatto tāya devatāya saŋvejito saŋvegamāpādīti.

8. Kulagharaņīsuttaŋ
228. Ekaŋ samayaŋ aññataro bhikkhu kosalesu viharati aññatarasmiŋ vanasaņđe. Tena kho pana samayena so bhikkhu aññatarasmiŋ kule ativelaŋ ajjhogāļhappatto viharati. Atha kho yā tasmiŋ vanasaņđe adhivatthā devatā tassa bhikkhuno anukampikā atthakāmā taŋ bhikkhuŋ saŋvejetukāmā yā tasmiŋ kule kulagharaņī, tassā vaņņaŋ abhinimminitvā yena so bhikkhu tenupasankami; upasankamitvā taŋ bhikkhuŋ gāthāya ajjhabhāsi–


‘Nadītīresu saņţhāne, sabhāsu rathiyāsu ca;


Janā sangamma mantenti, mañca tañca kimantaran’ ti.


‘Bahūhi saddā paccūhā, khamitabbā tapassinā;


Na tena manku hotabbaŋ, na hi tena kilissati.


‘Yo ca saddaparittāsī, vane vātamigo yathā;


Lahucittoti taŋ āhu, nāssa sampajjate vatan’ ti.

9. Vajjiputtasuttaŋ
229. Ekaŋ samayaŋ aññataro vajjiputtako bhikkhu vesāliyaŋ viharati aññatarasmiŋ vanasaņđe. Tena kho pana samayena vesāliyaŋ vajjiputtako sabbaratticāro hoti. Atha kho so bhikkhu vesāliyā tūriya-tāļita-vādita-nigghosasaddaŋ sutvā paridevamāno tāyaŋ velāyaŋ imaŋ gāthaŋ abhāsi–


‘Ekakā mayaŋ araññe viharāma,


Apaviddhaŋva vanasmiŋ dārukaŋ.


Etādisikāya rattiyā,


Ko su nāmamhehi pāpiyo’ ti.

Atha kho yā tasmiŋ vanasaņđe adhivatthā devatā tassa bhikkhuno anukampikā atthakāmā taŋ bhikkhuŋ saŋvejetukāmā yena so bhikkhu tenupasankami; upasankamitvā taŋ bhikkhuŋ gāthāya ajjhabhāsi–


‘Ekakova (p. 1.204) tvaŋ araññe viharasi, apaviddhaŋva vanasmiŋ dārukaŋ.


Tassa te bahukā pihayanti, nerayikā viya saggagāminan’ ti.

Atha kho so bhikkhu tāya devatāya saŋvejito saŋvegamāpādīti.

10. Sajjhāyasuttaŋ
230. Ekaŋ samayaŋ aññataro bhikkhu kosalesu viharati aññatarasmiŋ vanasaņđe. Tena kho pana samayena so bhikkhu yaŋ sudaŋ pubbe ativelaŋ sajjhāyabahulo viharati so aparena samayena appossukko tuņhībhūto sankasāyati. Atha kho yā tasmiŋ vanasaņđe adhivatthā devatā tassa bhikkhuno dhammaŋ asuņantī yena so bhikkhu tenupasankami; upasankamitvā taŋ bhikkhuŋ gāthāya ajjhabhāsi–


‘Kasmā tuvaŋ dhammapadāni bhikkhu, nādhīyasi bhikkhūhi saŋvasanto.


Sutvāna dhammaŋ labhatippasādaŋ, diţţheva dhamme labhatippasaŋsan’ ti.


‘Ahu pure dhammapadesu chando, yāva virāgena samāgamimha.


Yato virāgena samāgamimha, yaŋ kiñci diţţhaŋva sutaŋ mutaŋ vā.


Aññāya nikkhepanamāhu santo’ ti.

11. Akusalavitakkasuttaŋ
231. Ekaŋ samayaŋ aññataro bhikkhu kosalesu viharati aññatarasmiŋ vanasaņđe. Tena kho pana samayena so bhikkhu divāvihāragato pāpake akusale vitakke vitakketi, seyyathidaŋ kāmavitakkaŋ, byāpādavitakkaŋ, vihiŋsāvitakkaŋ. Atha kho yā tasmiŋ vanasaņđe adhivatthā devatā tassa bhikkhuno anukampikā atthakāmā taŋ bhikkhuŋ saŋvejetukāmā yena so bhikkhu tenupasankami; upasankamitvā taŋ bhikkhuŋ gāthāhi ajjhabhāsi–


‘Ayoniso manasikārā, so vitakkehi khajjasi;


Ayoniso paţinissajja, yoniso anucintaya.


‘Satthāraŋ (p. 1.205) dhammamārabbha, sanghaŋ sīlāni attano.


Adhigacchasi pāmojjaŋ, pītisukhamasaŋsayaŋ.


Tato pāmojjabahulo, dukkhassantaŋ karissasī’ ti.

Atha kho so bhikkhu tāya devatāya saŋvejito saŋvegamāpādīti.

12. Majjhanhikasuttaŋ
232. Ekaŋ samayaŋ aññataro bhikkhu kosalesu viharati aññatarasmiŋ vanasaņđe. Atha kho tasmiŋ vanasaņđe adhivatthā devatā yena so bhikkhu tenupasankami; upasankamitvā tassa bhikkhuno santike imaŋ gāthaŋ abhāsi–


‘Ṭhite majjhanhike kāle, sannisīvesu pakkhisu;


Saņateva brahāraññaŋ, taŋ bhayaŋ paţibhāti maŋ.


‘Ṭhite majjhanhike kāle, sannisīvesu pakkhisu;


Saņateva brahāraññaŋ, sā rati paţibhāti man’ ti.

13. Pākatindriyasuttaŋ
233. Ekaŋ samayaŋ sambahulā bhikkhū kosalesu viharanti aññatarasmiŋ vanasaņđe uddhatā unnaļā capalā mukharā vikiņņavācā muţţhassatino asampajānā asamāhitā vibbhantacittā pākatindriyā. Atha kho yā tasmiŋ vanasaņđe adhivatthā devatā tesaŋ bhikkhūnaŋ anukampikā atthakāmā te bhikkhū saŋvejetukāmā yena te bhikkhū tenupasankami; upasankamitvā te bhikkhū gāthāhi ajjhabhāsi–


‘Sukhajīvino pure āsuŋ, bhikkhū gotamasāvakā;


Anicchā piņđamesanā, anicchā sayanāsanaŋ.


Loke aniccataŋ ñatvā, dukkhassantaŋ akaŋsu te.


‘Dupposaŋ katvā attānaŋ, gāme gāmaņikā viya;


Bhutvā bhutvā nipajjanti, parāgāresu mucchitā.


‘Sanghassa (p. 1.206) añjaliŋ katvā, idhekacce vadāmahaŋ;


Apaviddhā anāthā te, yathā petā tatheva te.


‘Ye kho pamattā viharanti, te me sandhāya bhāsitaŋ;


Ye appamattā viharanti, namo tesaŋ karomahan’ ti.

Atha kho te bhikkhū tāya devatāya saŋvejitā saŋvegamāpādunti.

14. Gandhatthenasuttaŋ
234. Ekaŋ samayaŋ aññataro bhikkhu kosalesu viharati aññatarasmiŋ vanasaņđe. Tena kho pana samayena so bhikkhu pacchābhattaŋ piņđapātapaţikkanto pokkharaņiŋ ogāhetvā padumaŋ upasinghati. Atha kho yā tasmiŋ vanasaņđe adhivatthā devatā tassa bhikkhuno anukampikā atthakāmā taŋ bhikkhuŋ saŋvejetukāmā yena so bhikkhu tenupasankami; upasankamitvā taŋ bhikkhuŋ gāthāya ajjhabhāsi–


‘Yametaŋ vārijaŋ pupphaŋ, adinnaŋ upasinghasi;


Ekangametaŋ theyyānaŋ, gandhatthenosi mārisā’ ti.


‘Na harāmi na bhañjāmi, ārā singhāmi vārijaŋ.


Atha kena nu vaņņena, gandhatthenoti vuccati.


‘Yvāyaŋ bhisāni khanati, puņđarīkāni bhañjati;


Evaŋ ākiņņakammanto, kasmā eso na vuccatī’ ti.


‘Ākiņņaluddo puriso, dhāticelaŋva makkhito.


Tasmiŋ me vacanaŋ natthi, tvañcārahāmi vattave.


‘Anangaņassa posassa, niccaŋ sucigavesino;


Vālaggamattaŋ pāpassa, abbhāmattaŋva khāyatī’ ti.


‘Addhā maŋ yakkha jānāsi, atho me anukampasi;


Punapi yakkha vajjāsi, yadā passasi edisan’ ti.


‘Neva (p. 1.207) taŋ upajīvāma, napi te bhatakāmhase;


Tvameva bhikkhu jāneyya, yena gaccheyya suggatin’ ti.

Atha kho so bhikkhu tāya devatāya saŋvejito saŋvegamāpādīti.

Vanasaŋyuttaŋ samattaŋ.

Tassuddānaŋ–

Vivekaŋ upaţţhānañca, kassapagottena sambahulā;

Ānando anuruddho ca, nāgadattañca kulagharaņī.

Vajjiputto ca vesālī, sajjhāyena ayoniso;

Majjhanhikālamhi pākatindriya, padumapupphena cuddasa bhaveti.

10. Yakkhasaŋyuttaŋ

1. Indakasuttaŋ
235. Evaŋ (p. 1.208) me sutaŋ– ekaŋ samayaŋ bhagavā rājagahe viharati indakūţe pabbate, indakassa yakkhassa bhavane. Atha kho indako yakkho yena bhagavā tenupasankami; upasankamitvā bhagavantaŋ gāthāya ajjhabhāsi–


‘Rūpaŋ na jīvanti vadanti buddhā, kathaŋ nvayaŋ vindatimaŋ sarīraŋ.


Kutassa aţţhīyakapiņđameti, kathaŋ nvayaŋ sajjati gabbharasmin’ ti.


‘Paţhamaŋ kalalaŋ hoti, kalalā hoti abbudaŋ;


Abbudā jāyate pesi, pesi nibbattatī ghano.


Ghanā pasākhā jāyanti, kesā lomā nakhāpi ca.


‘Yañcassa bhuñjatī mātā, annaŋ pānañca bhojanaŋ;


Tena so tattha yāpeti, mātukucchigato naro’ ti.

2. Sakkanāmasuttaŋ
236. Ekaŋ samayaŋ bhagavā rājagahe viharati gijjhakūţe pabbate. Atha kho sakkanāmako yakkho yena bhagavā tenupasankami; upasankamitvā bhagavantaŋ gāthāya ajjhabhāsi–


‘Sabbaganthappahīnassa vippamuttassa te sato;


Samaņassa na taŋ sādhu, yadaññamanusāsasī’ ti .


‘Yena kenaci vaņņena, saŋvāso sakka jāyati;


Na taŋ arahati sappañño, manasā anukampituŋ.


‘Manasā ce pasannena, yadaññamanusāsati;


Na tena hoti saŋyutto, yānukampā anuddayā’ ti.

3. Sūcilomasuttaŋ
237. Ekaŋ samayaŋ bhagavā gayāyaŋ viharati ţankitamañce sūcilomassa yakkhassa bhavane. Tena kho pana samayena kharo ca yakkho sūcilomo (p. 1.209) ca yakkho bhagavato avidūre atikkamanti. Atha kho kharo yakkho sūcilomaŋ yakkhaŋ etadavoca– ‘eso samaņo’ ti! ‘Neso samaņo, samaņako eso’. ‘Yāva jānāmi yadi vā so samaņo yadi vā pana so samaņako’ ti.

Atha kho sūcilomo yakkho yena bhagavā tenupasankami; upasankamitvā bhagavato kāyaŋ upanāmesi. Atha kho bhagavā kāyaŋ apanāmesi. Atha kho sūcilomo yakkho bhagavantaŋ etadavoca– ‘bhāyasi maŋ samaņā’ ti? ‘Na khvāhaŋ taŋ, āvuso, bhāyāmi; api ca te samphasso pāpako’ ti. ‘Pañhaŋ taŋ, samaņa pucchissāmi. Sace me na byākarissasi, cittaŋ vā te khipissāmi, hadayaŋ vā te phālessāmi, pādesu vā gahetvā pāragangāya khipissāmī’ ti. ‘Na khvāhaŋ taŋ, āvuso, passāmi sadevake loke samārake sabrahmake sassamaņabrāhmaņiyā pajāya sadevamanussāya, yo me cittaŋ vā khipeyya hadayaŋ vā phāleyya pādesu vā gahetvā pāragangāya khipeyya; api ca tvaŋ, āvuso, puccha yadā kankhasī’ ti. Atha kho sūcilomo yakkho bhagavantaŋ gāthāya ajjhabhāsi– ( )


‘Rāgo ca doso ca kutonidānā,


Aratī ratī lomahaŋso kutojā.


Kuto samuţţhāya manovitakkā,


Kumārakā dhankamivossajantī’ ti.


‘Rāgo ca doso ca itonidānā,


Aratī ratī lomahaŋso itojā.


Ito samuţţhāya manovitakkā,


Kumārakā dhankamivossajanti.


‘Snehajā attasambhūtā, nigrodhasseva khandhajā;


Puthū visattā kāmesu, māluvāva vitatā vane.


‘Ye (p. 1.210) naŋ pajānanti yatonidānaŋ,


Te naŋ vinodenti suņohi yakkha.


Te duttaraŋ oghamimaŋ taranti,


Atiņņapubbaŋ apunabbhavāyā’ ti.

4. Maņibhaddasuttaŋ
238. Ekaŋ samayaŋ bhagavā magadhesu viharati maņimālike cetiye maņibhaddassa yakkhassa bhavane. Atha kho maņibhaddo yakkho yena bhagavā tenupasankami; upasankamitvā bhagavato santike imaŋ gāthaŋ abhāsi–


‘Satīmato sadā bhaddaŋ, satimā sukhamedhati;


Satīmato suve seyyo, verā ca parimuccatī’ ti.


‘Satīmato sadā bhaddaŋ, satimā sukhamedhati;


Satīmato suve seyyo, verā na parimuccati.


‘Yassa sabbamahorattaŋ, ahiŋsāya rato mano;


Mettaŋ so sabbabhūtesu, veraŋ tassa na kenacī’ ti.

5. Sānusuttaŋ
239. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena aññatarissā upāsikāya sānu nāma putto yakkhena gahito hoti. Atha kho sā upāsikā paridevamānā tāyaŋ velāyaŋ imā gāthāyo abhāsi–


‘Cātuddasiŋ pañcadasiŋ, yā ca pakkhassa aţţhamī.


Pāţihāriyapakkhañca, aţţhangasusamāgataŋ.


‘Uposathaŋ upavasanti, brahmacariyaŋ caranti ye;


Na tehi yakkhā kīļanti, iti me arahataŋ sutaŋ.


Sā dāni ajja passāmi, yakkhā kīļanti sānunā’ ti.


‘Cātuddasiŋ (p. 1.211) pañcadasiŋ, yā ca pakkhassa aţţhamī;


Pāţihāriyapakkhañca, aţţhangasusamāgataŋ.


Uposathaŋ upavasanti, brahmacariyaŋ caranti ye.


‘Na tehi yakkhā kīļanti, sāhu te arahataŋ sutaŋ;


Sānuŋ pabuddhaŋ vajjāsi, yakkhānaŋ vacanaŋ idaŋ.


Mākāsi pāpakaŋ kammaŋ, āvi vā yadi vā raho.


‘Sace ca pāpakaŋ kammaŋ, karissasi karosi vā.


Na te dukkhā pamutyatthi, uppaccāpi palāyato’ ti.


‘Mataŋ vā amma rodanti, yo vā jīvaŋ na dissati;


Jīvantaŋ amma passantī, kasmā maŋ amma rodasī’ ti.


‘Mataŋ vā putta rodanti, yo vā jīvaŋ na dissati;


Yo ca kāme cajitvāna, punarāgacchate idha.


Taŋ vāpi putta rodanti, puna jīvaŋ mato hi so.


‘Kukkuļā ubbhato tāta, kukkuļaŋ patitumicchasi;


Narakā ubbhato tāta, narakaŋ patitumicchasi.


‘Abhidhāvatha bhaddante, kassa ujjhāpayāmase;


Ādittā nīhataŋ bhaņđaŋ, puna đayhitumicchasī’ ti.

6. Piyankarasuttaŋ
240. Ekaŋ samayaŋ āyasmā anuruddho sāvatthiyaŋ viharati jetavane anāthapiņđikassa ārāme. Tena kho pana samayena āyasmā anuruddho rattiyā paccūsasamayaŋ paccuţţhāya dhammapadāni bhāsati. Atha kho piyankaramātā yakkhinī puttakaŋ evaŋ tosesi–


‘Mā saddaŋ kari piyankara, bhikkhu dhammapadāni bhāsati;


Api ca dhammapadaŋ vijāniya, paţipajjema hitāya no siyā.


‘Pāņesu ca saŋyamāmase, sampajānamusā na bhaņāmase;


Sikkhema susīlyamattano, api muccema pisācayoniyā’ ti.

7. Punabbasusuttaŋ
241. Ekaŋ (p. 1.212) samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena bhagavā bhikkhū nibbānapaţisaŋyuttāya dhammiyā kathāya sandasseti samādapeti samuttejeti sampahaŋseti. Te ca bhikkhū aţţhiŋ katvā manasi katvā sabbacetasā samannāharitvā ohitasotā dhammaŋ suņanti. Atha kho punabbasumātā yakkhinī puttake evaŋ tosesi–


‘Tuņhī uttarike hohi, tuņhī hohi punabbasu;


Yāvāhaŋ buddhaseţţhassa, dhammaŋ sossāmi satthuno.


‘Nibbānaŋ bhagavā āha, sabbaganthappamocanaŋ;


Ativelā ca me hoti, asmiŋ dhamme piyāyanā.


‘Piyo loke sako putto, piyo loke sako pati;


Tato piyatarā mayhaŋ, assa dhammassa magganā.


‘Na hi putto pati vāpi, piyo dukkhā pamocaye;


Yathā saddhammassavanaŋ, dukkhā moceti pāņinaŋ.


‘Loke dukkhaparetasmiŋ, jarāmaraņasaŋyute;


Jarāmaraņamokkhāya, yaŋ dhammaŋ abhisambudhaŋ.


Taŋ dhammaŋ sotumicchāmi, tuņhī hohi punabbasū’ ti.


‘Ammā na byāharissāmi, tuņhībhūtāyamuttarā;


Dhammameva nisāmehi, saddhammassavanaŋ sukhaŋ.


Saddhammassa anaññāya, ammā dukkhaŋ carāmase.


‘Esa devamanussānaŋ, sammūļhānaŋ pabhankaro;


Buddho antimasārīro, dhammaŋ deseti cakkhumā’ ti.


‘Sādhu kho paņđito nāma, putto jāto uresayo;


Putto me buddhaseţţhassa, dhammaŋ suddhaŋ piyāyati.


‘Punabbasu sukhī hohi, ajjāhamhi samuggatā;


Diţţhāni ariyasaccāni, uttarāpi suņātu me’ ti.

8. Sudattasuttaŋ
242. Ekaŋ (p. 1.213) samayaŋ bhagavā rājagahe viharati sītavane. Tena kho pana samayena anāthapiņđiko gahapati rājagahaŋ anuppatto hoti kenacideva karaņīyena. Assosi kho anāthapiņđiko gahapati– ‘buddho kira loke uppanno’ ti. Tāvadeva ca pana bhagavantaŋ dassanāya upasankamitukāmo hoti. Athassa anāthapiņđikassa gahapatissa etadahosi – ‘akālo kho ajja bhagavantaŋ dassanāya upasankamituŋ. Sve dānāhaŋ kālena bhagavantaŋ dassanāya gamissāmī’ ti buddhagatāya satiyā nipajji. Rattiyā sudaŋ tikkhattuŋ vuţţhāsi pabhātanti maññamāno. Atha kho anāthapiņđiko gahapati yena sivathikadvāraŋ tenupasankami. Amanussā dvāraŋ vivariŋsu. Atha kho anāthapiņđikassa gahapatissa nagaramhā nikkhamantassa āloko antaradhāyi, andhakāro pāturahosi, bhayaŋ chambhitattaŋ lomahaŋso udapādi, tatova puna nivattitukāmo ahosi. Atha kho sivako yakkho antarahito saddamanussāvesi–


‘Sataŋ hatthī sataŋ assā, sataŋ assatarīrathā;


Sataŋ kaññāsahassāni, āmukkamaņikuņđalā.


Ekassa padavītihārassa, kalaŋ nāgghanti soļasiŋ.


‘Abhikkama gahapati, abhikkama gahapati;


Abhikkamanaŋ te seyyo, no paţikkamanan’ ti.

Atha kho anāthapiņđikassa gahapatissa andhakāro antaradhāyi, āloko pāturahosi, yaŋ ahosi bhayaŋ chambhitattaŋ lomahaŋso, so paţippassambhi. Dutiyampi kho anāthapiņđikassa gahapatissa āloko antaradhāyi, andhakāro pāturahosi, bhayaŋ chambhitattaŋ lomahaŋso udapādi, tatova puna nivattitukāmo ahosi. Dutiyampi kho sivako yakkho antarahito saddamanussāvesi–


‘Sataŋ (p. 1.214) hatthī sataŋ assā …pe…


Kalaŋ nāgghanti soļasiŋ.


‘Abhikkama gahapati, abhikkama gahapati;


Abhikkamanaŋ te seyyo, no paţikkamanan’ ti.

Atha kho anāthapiņđikassa gahapatissa andhakāro antaradhāyi āloko pāturahosi, yaŋ ahosi bhayaŋ chambhitattaŋ lomahaŋso, so paţippassambhi. Tatiyampi kho anāthapiņđikassa gahapatissa āloko antaradhāyi, andhakāro pāturahosi, bhayaŋ chambhitattaŋ lomahaŋso udapādi, tatova puna nivattitukāmo ahosi. Tatiyampi kho sivako yakkho antarahito saddamanussāvesi–


‘Sataŋ hatthī sataŋ assā …pe…


Kalaŋ nāgghanti soļasiŋ.


‘Abhikkama gahapati, abhikkama gahapati;


Abhikkamanaŋ te seyyo, no paţikkamanan’ ti.

Atha kho anāthapiņđikassa gahapatissa andhakāro antaradhāyi, āloko pāturahosi, yaŋ ahosi bhayaŋ chambhitattaŋ lomahaŋso, so paţippassambhi. Atha kho anāthapiņđiko gahapati yena sītavanaŋ yena bhagavā tenupasankami.

Tena kho pana samayena bhagavā rattiyā paccūsasamayaŋ paccuţţhāya abbhokāse cankamati. Addasā kho bhagavā anāthapiņđikaŋ gahapatiŋ dūratova āgacchantaŋ. Disvāna cankamā orohitvā paññatte āsane nisīdi. Nisajja kho bhagavā anāthapiņđikaŋ gahapatiŋ etadavoca– ‘ehi sudattā’ ti. Atha kho anāthapiņđiko gahapati, nāmena maŋ bhagavā ālapatīti, haţţho udaggo tattheva bhagavato pādesu sirasā nipatitvā bhagavantaŋ etadavoca– ‘kacci, bhante, bhagavā sukhamasayitthā’ ti?


‘Sabbadā ve sukhaŋ seti, brāhmaņo parinibbuto;


Yo na limpati kāmesu, sītibhūto nirūpadhi.


‘Sabbā āsattiyo chetvā, vineyya hadaye daraŋ;


Upasanto sukhaŋ seti, santiŋ pappuyya cetasā’ ti .

9. Paţhamasukkāsuttaŋ
243. Ekaŋ (p. 1.215) samayaŋ bhagavā rājagahe viharati veļuvane kalandakanivāpe. Tena kho pana samayena sukkā bhikkhunī mahatiyā parisāya parivutā dhammaŋ deseti. Atha kho sukkāya bhikkhuniyā abhippasanno yakkho rājagahe rathikāya rathikaŋ singhāţakena singhāţakaŋ upasankamitvā tāyaŋ velāyaŋ imā gāthāyo abhāsi–


‘Kiŋ me katā rājagahe manussā, madhupītāva seyare;


Ye sukkaŋ na payirupāsanti, desentiŋ amataŋ padaŋ.


‘Tañca pana appaţivānīyaŋ, asecanakamojavaŋ;


Pivanti maññe sappaññā, valāhakamiva panthagū’ ti .

10. Dutiyasukkāsuttaŋ
244. Ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena aññataro upāsako sukkāya bhikkhuniyā bhojanaŋ adāsi. Atha kho sukkāya bhikkhuniyā abhippasanno yakkho rājagahe rathikāya rathikaŋ singhāţakena singhāţakaŋ upasankamitvā tāyaŋ velāyaŋ imaŋ gāthaŋ abhāsi–


‘Puññaŋ vata pasavi bahuŋ, sappañño vatāyaŋ upāsako;


Yo sukkāya adāsi bhojanaŋ, sabbaganthehi vippamuttiyā’ ti .

11. Cīrāsuttaŋ
245. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena aññataro upāsako cīrāya bhikkhuniyā cīvaraŋ adāsi. Atha kho cīrāya bhikkhuniyā abhippasanno yakkho rājagahe rathikāya rathikaŋ singhāţakena singhāţakaŋ upasankamitvā tāyaŋ velāyaŋ imaŋ gāthaŋ abhāsi–


‘Puññaŋ (p. 1.216) vata pasavi bahuŋ, sappañño vatāyaŋ upāsako.


Yo cīrāya adāsi cīvaraŋ, sabbayogehi vippamuttiyā’ ti .

12. Āļavakasuttaŋ
246. Evaŋ me sutaŋ– ekaŋ samayaŋ bhagavā āļaviyaŋ viharati āļavakassa yakkhassa bhavane. Atha kho āļavako yakkho yena bhagavā tenupasankami; upasankamitvā bhagavantaŋ etadavoca– ‘nikkhama, samaņā’ ti. ‘Sādhāvuso’ ti bhagavā nikkhami. ‘Pavisa, samaņā’ ti. ‘Sādhāvuso’ ti bhagavā pāvisi. Dutiyampi kho āļavako yakkho bhagavantaŋ etadavoca– ‘nikkhama, samaņā’ ti. ‘Sādhāvuso’ ti bhagavā nikkhami. ‘Pavisa, samaņā’ ti. ‘Sādhāvuso’ ti bhagavā pāvisi. Tatiyampi kho āļavako yakkho bhagavantaŋ etadavoca ‘nikkhama, samaņā’ ti. ‘Sādhāvuso’ ti bhagavā nikkhami. ‘Pavisa, samaņā’ ti. ‘Sādhāvuso’ ti bhagavā pāvisi. Catutthampi kho āļavako yakkho bhagavantaŋ etadavoca– ‘nikkhama, samaņā’ ti. ‘Na khvāhaŋ taŋ, āvuso, nikkhamissāmi. Yaŋ te karaņīyaŋ taŋ karohī’ ti. ‘Pañhaŋ taŋ, samaņa, pucchissāmi. Sace me na byākarissasi, cittaŋ vā te khipissāmi, hadayaŋ vā te phālessāmi, pādesu vā gahetvā pāragangāya khipissāmī’ ti. ‘Na khvāhaŋ taŋ, āvuso, passāmi sadevake loke samārake sabrahmake sassamaņabrāhmaņiyā pajāya sadevamanussāya, ye me cittaŋ vā khipeyya hadayaŋ vā phāleyya, pādesu vā gahetvā pāragangāya khipeyya. Api ca tvaŋ, āvuso, puccha yadā kankhasī’ ti .


‘Kiŋsūdha vittaŋ purisassa seţţhaŋ, kiŋsu suciņņaŋ sukhamāvahāti.


Kiŋsu have sādutaraŋ rasānaŋ, kathaŋjīviŋ jīvitamāhu seţţhan’ ti.


‘Saddhīdha vittaŋ purissa seţţhaŋ, dhammo suciņņo sukhamāvahāti.


Saccaŋ have sādutaraŋ rasānaŋ, paññājīviŋ jīvitamāhu seţţhan’ ti.


‘Kathaŋsu tarati oghaŋ, kathaŋsu tarati aņņavaŋ;


Kathaŋsu dukkhamacceti, kathaŋsu parisujjhatī’ ti.


‘Saddhāya (p. 1.217) tarati oghaŋ, appamādena aņņavaŋ;


Vīriyena dukkhamacceti, paññāya parisujjhatī’ ti.


‘Kathaŋsu labhate paññaŋ, kathaŋsu vindate dhanaŋ;


Kathaŋsu kittiŋ pappoti, kathaŋ mittāni ganthati.


Asmā lokā paraŋ lokaŋ, kathaŋ pecca na socatī’ ti.


‘Saddahāno arahataŋ, dhammaŋ nibbānapattiyā;


Sussūsaŋ labhate paññaŋ, appamatto vicakkhaņo.


‘Patirūpakārī dhuravā, uţţhātā vindate dhanaŋ;


Saccena kittiŋ pappoti, dadaŋ mittāni ganthati.


Asmā lokā paraŋ lokaŋ, evaŋ pecca na socati.


‘Yassete caturo dhammā, saddhassa gharamesino;


Saccaŋ dammo dhiti cāgo, sa ve pecca na socati.


‘Ingha aññepi pucchassu, puthū samaņabrāhmaņe;


Yadi saccā dammā cāgā, khantyā bhiyyodha vijjatī’ ti.


‘Kathaŋ nu dāni puccheyyaŋ, puthū samaņabrāhmaņe;


Yohaŋ ajja pajānāmi, yo attho samparāyiko.


‘Atthāya vata me buddho, vāsāyāļavimāgamā;


Yohaŋ ajja pajānāmi, yattha dinnaŋ mahapphalaŋ.


‘So ahaŋ vicarissāmi, gāmā gāmaŋ purā puraŋ;


Namassamāno sambuddhaŋ, dhammassa ca sudhammatan’ ti.

Yakkhasaŋyuttaŋ samattaŋ.

Tassuddānaŋ–

Indako sakka sūci ca, maņibhaddo ca sānu ca;

Piyankara punabbasu sudatto ca, dve sukkā cīra-āļavīti dvādasa.

11. Sakkasaŋyuttaŋ

1. Paţhamavaggo

1. Suvīrasuttaŋ
247. Evaŋ (p. 1.218) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Bhūtapubbaŋ, bhikkhave, asurā deve abhiyaŋsu. Atha kho, bhikkhave, sakko devānamindo suvīraŋ devaputtaŋ āmantesi– “ete, tāta suvīra, asurā deve abhiyanti. Gaccha, tāta suvīra, asure paccuyyāhī” ti. “Evaŋ bhaddantavā” ti kho, bhikkhave, suvīro devaputto sakkassa devānamindassa paţissutvā pamādaŋ āpādesi . Dutiyampi kho, bhikkhave, sakko devānamindo suvīraŋ devaputtaŋ āmantesi– “ete, tāta suvīra, asurā deve abhiyanti. Gaccha, tāta suvīra, asure paccuyyāhī” ti. “Evaŋ bhaddantavā” ti kho, bhikkhave, suvīro devaputto sakkassa devānamindassa paţissutvā dutiyampi pamādaŋ āpādesi. Tatiyampi kho, bhikkhave, sakko devānamindo suvīraŋ devaputtaŋ āmantesi– “ete, tāta suvīra, asurā deve abhiyanti. Gaccha, tāta suvīra, asure paccuyyāhī” ti “Evaŋ bhaddantavā” ti kho, bhikkhave, suvīro devaputto sakkassa devānamindassa paţissutvā tatiyampi pamādaŋ āpādesi. Atha kho, bhikkhave, sakko devānamindo suvīraŋ devaputtaŋ gāthāya ajjhabhāsi–


‘Anuţţhahaŋ avāyāmaŋ, sukhaŋ yatrādhigacchati;


Suvīra tattha gacchāhi, mañca tattheva pāpayā’ ti.


‘Alasvassa anuţţhātā, na ca kiccāni kāraye.


Sabbakāmasamiddhassa, taŋ me sakka varaŋ disā’ ti.


‘Yatthālaso (p. 1.219) anuţţhātā, accantaŋ sukhamedhati;


Suvīra tattha gacchāhi, mañca tattheva pāpayā’ ti.


‘Akammunā devaseţţha, sakka vindemu yaŋ sukhaŋ;


Asokaŋ anupāyāsaŋ, taŋ me sakka varaŋ disā’ ti.


‘Sace atthi akammena, koci kvaci na jīvati;


Nibbānassa hi so maggo, suvīra tattha gacchāhi.


Mañca tattheva pāpayā’ ti.

‘So hi nāma, bhikkhave, sakko devānamindo sakaŋ puññaphalaŋ upajīvamāno devānaŋ tāvatiŋsānaŋ issariyādhipaccaŋ rajjaŋ kārento uţţhānavīriyassa vaņņavādī bhavissati. Idha kho taŋ, bhikkhave, sobhetha, yaŋ tumhe evaŋ svākkhāte dhammavinaye pabbajitā samānā uţţhaheyyātha ghaţeyyātha vāyameyyātha appattassa pattiyā anadhigatassa adhigamāya, asacchikatassa sacchikiriyāyā’ ti.

2. Susīmasuttaŋ
248. Sāvatthiyaŋ. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Bhūtapubbaŋ, bhikkhave, asurā deve abhiyaŋsu. Atha kho, bhikkhave, sakko devānamindo susīmaŋ devaputtaŋ āmantesi– “ete, tāta susīma, asurā deve abhiyanti. Gaccha, tāta susīma, asure paccuyyāhī” ti. “Evaŋ bhaddantavā” ti kho, bhikkhave, susīmo devaputto sakkassa devānamindassa paţissutvā pamādaŋ āpādesi. Dutiyampi kho, bhikkhave, sakko devānamindo susīmaŋ devaputtaŋ āmantesi …pe… dutiyampi pamādaŋ āpādesi. Tatiyampi kho, bhikkhave, sakko devānamindo susīmaŋ devaputtaŋ āmantesi …pe… tatiyampi pamādaŋ āpādesi. Atha kho, bhikkhave, sakko devānamindo susīmaŋ devaputtaŋ gāthāya ajjhabhāsi–


‘Anuţţhahaŋ avāyāmaŋ, sukhaŋ yatrādhigacchati;


Susīma tattha gacchāhi, mañca tattheva pāpayā’ ti.


‘Alasvassa (p. 1.220) anuţţhātā, na ca kiccāni kāraye.


Sabbakāmasamiddhassa, taŋ me sakka varaŋ disā’ ti.


‘Yatthālaso anuţţhātā, accantaŋ sukhamedhati;


Susīma tattha gacchāhi, mañca tattheva pāpayā’ ti.


‘Akammunā devaseţţha, sakka vindemu yaŋ sukhaŋ;


Asokaŋ anupāyāsaŋ, taŋ me sakka varaŋ disā’ ti.


‘Sace atthi akammena, koci kvaci na jīvati;


Nibbānassa hi so maggo, susīma tattha gacchāhi.


Mañca tattheva pāpayā’ ti.

‘So hi nāma, bhikkhave, sakko devānamindo sakaŋ puññaphalaŋ upajīvamāno devānaŋ tāvatiŋsānaŋ issariyādhipaccaŋ rajjaŋ kārento uţţhānavīriyassa vaņņavādī bhavissati. Idha kho taŋ, bhikkhave, sobhetha, yaŋ tumhe evaŋ svākkhāte dhammavinaye pabbajitā samānā uţţhaheyyātha ghaţeyyātha vāyameyyātha appattassa pattiyā, anadhigatassa adhigamāya, asacchikatassa sacchikiriyāyā’ ti.

3. Dhajaggasuttaŋ
249. Sāvatthiyaŋ Tatra kho bhagavā bhikkhū āmantesi– ‘bhikkhavo’ ti ‘Bhadante’ ti te bhikkhū bhagavato paccassosuŋ. Bhagavā etadavoca–

‘Bhūtapubbaŋ, bhikkhave, devāsurasangāmo samupabyūļho ahosi. Atha kho, bhikkhave, sakko devānamindo deve tāvatiŋse āmantesi –

“Sace, mārisā, devānaŋ sangāmagatānaŋ uppajjeyya bhayaŋ vā chambhitattaŋ vā lomahaŋso vā, mameva tasmiŋ samaye dhajaggaŋ ullokeyyātha. Mamañhi vo dhajaggaŋ ullokayataŋ yaŋ bhavissati bhayaŋ vā chambhitattaŋ vā lomahaŋso vā, so pahīyissati”.

“No ce me dhajaggaŋ ullokeyyātha, atha pajāpatissa devarājassa dhajaggaŋ ullokeyyātha. Pajāpatissa hi vo devarājassa dhajaggaŋ ullokayataŋ yaŋ bhavissati bhayaŋ vā chambhitattaŋ vā lomahaŋso vā, so pahīyissati”.

“No (p. 1.221) ce pajāpatissa devarājassa dhajaggaŋ ullokeyyātha, atha varuņassa devarājassa dhajaggaŋ ullokeyyātha. Varuņassa hi vo devarājassa dhajaggaŋ ullokayataŋ yaŋ bhavissati bhayaŋ vā chambhitattaŋ vā lomahaŋso vā, so pahīyissati”.

“No ce varuņassa devarājassa dhajaggaŋ ullokeyyātha, atha īsānassa devarājassa dhajaggaŋ ullokeyyātha. Īsānassa hi vo devarājassa dhajaggaŋ ullokayataŋ yaŋ bhavissati bhayaŋ vā chambhitattaŋ vā lomahaŋso vā, so pahīyissatī”’ ti.

‘Taŋ kho pana, bhikkhave, sakkassa vā devānamindassa dhajaggaŋ ullokayataŋ, pajāpatissa vā devarājassa dhajaggaŋ ullokayataŋ, varuņassa vā devarājassa dhajaggaŋ ullokayataŋ, īsānassa vā devarājassa dhajaggaŋ ullokayataŋ yaŋ bhavissati bhayaŋ vā chambhitattaŋ vā lomahaŋso vā, so pahīyethāpi nopi pahīyetha .

‘Taŋ kissa hetu? Sakko hi, bhikkhave, devānamindo avītarāgo avītadoso avītamoho bhīru chambhī utrāsī palāyīti.

‘Ahañca kho, bhikkhave, evaŋ vadāmi– “sace tumhākaŋ, bhikkhave, araññagatānaŋ vā rukkhamūlagatānaŋ vā suññāgāragatānaŋ vā uppajjeyya bhayaŋ vā chambhitattaŋ vā lomahaŋso vā, mameva tasmiŋ samaye anussareyyātha– itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā” ti. Mamañhi vo, bhikkhave, anussarataŋ yaŋ bhavissati bhayaŋ vā chambhitattaŋ vā lomahaŋso vā, so pahīyissati.

‘No ce maŋ anussareyyātha, atha dhammaŋ anussareyyātha– “svākkhāto bhagavatā dhammo sandiţţhiko akāliko ehipassiko opaneyyiko paccattaŋ veditabbo viññūhī” ti. Dhammañhi vo, bhikkhave, anussarataŋ yaŋ bhavissati bhayaŋ vā chambhitattaŋ vā lomahaŋso vā, so pahīyissati.

‘No ce dhammaŋ anussareyyātha, atha sanghaŋ anussareyyātha– “suppaţipanno bhagavato sāvakasangho ujuppaţipanno bhagavato sāvakasangho (p. 1.222) ñāyappaţipanno bhagavato sāvakasangho sāmīcippaţipanno bhagavato sāvakasangho, yadidaŋ cattāri purisayugāni aţţha purisapuggalā esa bhagavato sāvakasangho, āhuneyyo pāhuneyyo dakkhiņeyyo añjalikaraņīyo anuttaraŋ puññakkhettaŋ lokassā” ti. Sanghañhi vo, bhikkhave, anussarataŋ yaŋ bhavissati bhayaŋ vā chambhitattaŋ vā lomahaŋso vā, so pahīyissati.

‘Taŋ kissa hetu? Tathāgato hi, bhikkhave, arahaŋ sammāsambuddho vītarāgo vītadoso vītamoho abhīru acchambhī anutrāsī apalāyī’ ti. Idamavoca bhagavā. Idaŋ vatvāna sugato athāparaŋ etadavoca satthā–


‘Araññe rukkhamūle vā, suññāgāreva bhikkhavo;


Anussaretha sambuddhaŋ, bhayaŋ tumhāka no siyā.


‘No ce buddhaŋ sareyyātha, lokajeţţhaŋ narāsabhaŋ;


Atha dhammaŋ sareyyātha, niyyānikaŋ sudesitaŋ.


‘No ce dhammaŋ sareyyātha, niyyānikaŋ sudesitaŋ;


Atha sanghaŋ sareyyātha, puññakkhettaŋ anuttaraŋ.


‘Evaŋ buddhaŋ sarantānaŋ, dhammaŋ sanghañca bhikkhavo;


Bhayaŋ vā chambhitattaŋ vā, lomahaŋso na hessatī’ ti.

4. Vepacittisuttaŋ
250. Sāvatthinidānaŋ. ‘Bhūtapubbaŋ bhikkhave, devāsurasangāmo samupabyūļho ahosi. Atha kho, bhikkhave, vepacitti asurindo asure āmantesi– “sace, mārisā, devānaŋ asurasangāme samupabyūļhe asurā jineyyuŋ devā parājineyyuŋ, yena naŋ sakkaŋ devānamindaŋ kaņţhapañcamehi bandhanehi bandhitvā mama santike āneyyātha asurapuran” ti. Sakkopi kho, bhikkhave, devānamindo deve tāvatiŋse āmantesi– “sace, mārisā, devānaŋ asurasangāme samupabyūļhe devā jineyyuŋ asurā parājineyyuŋ, yena naŋ vepacittiŋ asurindaŋ kaņţhapañcamehi bandhanehi bandhitvā mama santike āneyyātha sudhammasabhan”’ ti. Tasmiŋ kho pana, bhikkhave, sangāme devā jiniŋsu (p. 1.223) asurā parājiniŋsu . Atha kho, bhikkhave, devā tāvatiŋsā vepacittiŋ asurindaŋ kaņţhapañcamehi bandhanehi bandhitvā sakkassa devānamindassa santike ānesuŋ sudhammasabhaŋ. Tatra sudaŋ, bhikkhave, vepacitti asurindo kaņţhapañcamehi bandhanehi baddho sakkaŋ devānamindaŋ sudhammasabhaŋ pavisantañca nikkhamantañca asabbhāhi pharusāhi vācāhi akkosati paribhāsati. Atha kho, bhikkhave, mātali sangāhako sakkaŋ devānamindaŋ gāthāhi ajjhabhāsi–


‘Bhayā nu maghavā sakka, dubbalyā no titikkhasi;


Suņanto pharusaŋ vācaŋ, sammukhā vepacittino’ ti.


‘Nāhaŋ bhayā na dubbalyā, khamāmi vepacittino.


Kathañhi mādiso viññū, bālena paţisaŋyuje’ ti.


‘Bhiyyo bālā pabhijjeyyuŋ, no cassa paţisedhako;


Tasmā bhusena daņđena, dhīro bālaŋ nisedhaye’ ti.


‘Etadeva ahaŋ maññe, bālassa paţisedhanaŋ;


Paraŋ sankupitaŋ ñatvā, yo sato upasammatī’ ti.


‘Etadeva titikkhāya, vajjaŋ passāmi vāsava;


Yadā naŋ maññati bālo, bhayā myāyaŋ titikkhati.


Ajjhāruhati dummedho, gova bhiyyo palāyinan’ ti.


‘Kāmaŋ maññatu vā mā vā, bhayā myāyaŋ titikkhati.


Sadatthaparamā atthā, khantyā bhiyyo na vijjati.


‘Yo have balavā santo, dubbalassa titikkhati;


Tamāhu paramaŋ khantiŋ, niccaŋ khamati dubbalo.


‘Abalaŋ taŋ balaŋ āhu, yassa bālabalaŋ balaŋ;


Balassa dhammaguttassa, paţivattā na vijjati.


‘Tasseva tena pāpiyo, yo kuddhaŋ paţikujjhati;


Kuddhaŋ appaţikujjhanto, sangāmaŋ jeti dujjayaŋ.


‘Ubhinnamatthaŋ (p. 1.224) carati, attano ca parassa ca;


Paraŋ sankupitaŋ ñatvā, yo sato upasammati.


‘Ubhinnaŋ tikicchantānaŋ, attano ca parassa ca.


Janā maññanti bāloti, ye dhammassa akovidā’ ti.

‘So hi nāma, bhikkhave, sakko devānamindo sakaŋ puññaphalaŋ upajīvamāno devānaŋ tāvatiŋsānaŋ issariyādhipaccaŋ rajjaŋ kārento khantisoraccassa vaņņavādī bhavissati. Idha kho taŋ, bhikkhave, sobhetha yaŋ tumhe evaŋ svākkhāte dhammavinaye pabbajitā samānā khamā ca bhaveyyātha soratā cā’ ti.

5. Subhāsitajayasuttaŋ
251. Sāvatthinidānaŋ. ‘Bhūtapubbaŋ, bhikkhave, devāsurasangāmo samupabyūļho ahosi. Atha kho, bhikkhave, vepacitti asurindo sakkaŋ devānamindaŋ etadavoca– “hotu, devānaminda, subhāsitena jayo” ti. “Hotu, vepacitti, subhāsitena jayo” ti. Atha kho, bhikkhave, devā ca asurā ca pārisajje ţhapesuŋ – “ime no subhāsitadubbhāsitaŋ ājānissantī” ti. Atha kho, bhikkhave, vepacittiŋ asurindo sakkaŋ devānamindaŋ etadavoca– “bhaņa, devānaminda, gāthan” ti. Evaŋ vutte, bhikkhave, sakko devānamindo vepacitti asurindaŋ etadavoca– “tumhe khvettha, vepacitti, pubbadevā. Bhaņa, vepacitti, gāthan” ti. Evaŋ vutte, bhikkhave, vepacitti asurindo imaŋ gāthaŋ abhāsi–


‘Bhiyyo bālā pabhijjeyyuŋ, no cassa paţisedhako;


Tasmā bhusena daņđena, dhīro bālaŋ nisedhaye’ ti.

‘Bhāsitāya kho pana, bhikkhave, vepacittinā asurindena gāthāya asurā anumodiŋsu, devā tuņhī ahesuŋ. Atha kho, bhikkhave, vepacitti asurindo sakkaŋ devānamindaŋ etadavoca– “bhaņa, devānaminda, gāthan” ti. Evaŋ vutte, bhikkhave, sakko devānamindo imaŋ gāthaŋ abhāsi–


‘Etadeva ahaŋ maññe, bālassa paţisedhanaŋ;


Paraŋ sankupitaŋ ñatvā, yo sato upasammatī’ ti.

‘Bhāsitāya (p. 1.225) kho pana, bhikkhave, sakkena devānamindena gāthāya, devā anumodiŋsu, asurā tuņhī ahesuŋ. Atha kho, bhikkhave, sakko devānamindo vepacittiŋ asurindaŋ etadavoca– “bhaņa, vepacitti, gāthan” ti. Evaŋ vutte, bhikkhave, vepacitti asurindo imaŋ gāthaŋ abhāsi–


‘Etadeva titikkhāya, vajjaŋ passāmi vāsava;


Yadā naŋ maññati bālo, bhayā myāyaŋ titikkhati.


Ajjhāruhati dummedho, gova bhiyyo palāyinan’ ti.

‘Bhāsitāya kho pana, bhikkhave, vepacittinā asurindena gāthāya asurā anumodiŋsu, devā tuņhī ahesuŋ. Atha kho, bhikkhave, vepacitti asurindo sakkaŋ devānamindaŋ etadavoca– “bhaņa, devānaminda, gāthan” ti. Evaŋ vutte, bhikkhave, sakko devānamindo imā gāthāyo abhāsi–


‘Kāmaŋ maññatu vā mā vā, bhayā myāyaŋ titikkhati;


Sadatthaparamā atthā, khantyā bhiyyo na vijjati.


‘Yo have balavā santo, dubbalassa titikkhati;


Tamāhu paramaŋ khantiŋ, niccaŋ khamati dubbalo.


‘Abalaŋ taŋ balaŋ āhu, yassa bālabalaŋ balaŋ;


Balassa dhammaguttassa, paţivattā na vijjati.


‘Tasseva tena pāpiyo, yo kuddhaŋ paţikujjhati;


Kuddhaŋ appaţikujjhanto, sangāmaŋ jeti dujjayaŋ.


‘Ubhinnamatthaŋ carati, attano ca parassa ca;


Paraŋ sankupitaŋ ñatvā, yo sato upasammati.


‘Ubhinnaŋ tikicchantānaŋ, attano ca parassa ca.


Janā maññanti bāloti, ye dhammassa akovidā’ ti.

‘Bhāsitāsu kho pana, bhikkhave, sakkena devānamindena gāthāsu, devā anumodiŋsu, asurā tuņhī ahesuŋ. Atha kho, bhikkhave, devānañca asurānañca pārisajjā etadavocuŋ– “bhāsitā kho vepacittinā asurindena gāthāyo. Tā ca kho sadaņđāvacarā sasatthāvacarā, iti bhaņđanaŋ iti (p. 1.226) viggaho iti kalaho. Bhāsitā kho sakkena devānamindena gāthāyo. Tā ca kho adaņđāvacarā asatthāvacarā, iti abhaņđanaŋ iti aviggaho iti akalaho. Sakkassa devānamindassa subhāsitena jayo” ti. Iti kho, bhikkhave sakkassa devānamindassa subhāsitena jayo ahosī’ ti.

6. Kulāvakasuttaŋ
252. Sāvatthiyaŋ. ‘Bhūtapubbaŋ, bhikkhave, devāsurasangāmo samupabyūļho ahosi. Tasmiŋ kho pana, bhikkhave, sangāme asurā jiniŋsu devā parājiniŋsu. Parājitā ca kho, bhikkhave, devā apāyaŋsveva uttarenamukhā, abhiyaŋsveva ne asurā. Atha kho, bhikkhave, sakko devānamindo mātali sangāhakaŋ gāthāya ajjhabhāsi–


‘Kulāvakā mātali simbalismiŋ,


Īsāmukhena parivajjayassu.


Kāmaŋ cajāma asuresu pāņaŋ,


Māyime dijā vikulāvakā ahesun’ ti.

‘“Evaŋ bhaddantavā” ti kho, bhikkhave, mātali sangāhako sakkassa devānamindassa paţissutvā sahassayuttaŋ ājaññarathaŋ paccudāvattesi. Atha kho, bhikkhave, asurānaŋ etadahosi – “paccudāvatto kho dāni sakkassa devānamindassa sahassayutto ājaññaratho Dutiyampi kho devā asurehi sangāmessantīti bhītā asurapurameva pāvisiŋsu. Iti kho, bhikkhave, sakkassa devānamindassa dhammena jayo ahosī”’ ti.

7. Nadubbhiyasuttaŋ
253. Sāvatthiyaŋ. ‘Bhūtapubbaŋ, bhikkhave, sakkassa devānamindassa rahogatassa paţisallīnassa evaŋ cetaso parivitakko udapādi– “yopi me assa supaccatthiko tassapāhaŋ na dubbheyyan” ti. Atha kho, bhikkhave, vepacitti asurindo sakkassa devānamindassa cetasā cetoparivitakkamaññāya yena sakko devānamindo tenupasankami. Addasā (p. 1.227) kho, bhikkhave, sakko devānamindo vepacittiŋ asurindaŋ dūratova āgacchantaŋ. Disvāna vepacittiŋ asurindaŋ etadavoca– “ tiţţha, vepacitti, gahitosī”’ ti.

‘Yadeva te, mārisa, pubbe cittaŋ, tadeva tvaŋ mā pajahāsī’ ti .

‘Sapassu ca me, vepacitti, adubbhāyā’ ti .


‘Yaŋ musā bhaņato pāpaŋ, yaŋ pāpaŋ ariyūpavādino;


Mittadduno ca yaŋ pāpaŋ, yaŋ pāpaŋ akataññuno.


Tameva pāpaŋ phusatu, yo te dubbhe sujampatī’ ti.

8. Verocana-asurindasuttaŋ
254. Sāvatthiyaŋ jetavane. Tena kho pana samayena bhagavā divāvihāragato hoti paţisallīno. Atha kho sakko ca devānamindo verocano ca asurindo yena bhagavā tenupasankamiŋsu; upasankamitvā paccekaŋ dvārabāhaŋ nissāya aţţhaŋsu. Atha kho verocano asurindo bhagavato santike imaŋ gāthaŋ abhāsi–


‘Vāyametheva puriso, yāva atthassa nipphadā;


Nipphannasobhano attho, verocanavaco idan’ ti.


‘Vāyametheva puriso, yāva atthassa nipphadā;


Nipphannasobhano attho, khantyā bhiyyo na vijjatī’ ti.


‘Sabbe sattā atthajātā, tattha tattha yathārahaŋ;


Saŋyogaparamā tveva, sambhogā sabbapāņinaŋ.


Nipphannasobhano attho, verocanavaco idan’ ti.


‘Sabbe sattā atthajātā, tattha tattha yathārahaŋ;


Saŋyogaparamā tveva, sambhogā sabbapāņinaŋ.


Nipphannasobhano attho, khantyā bhiyyo na vijjatī’ ti.

9. Araññāyatana-isisuttaŋ
255. Sāvatthiyaŋ (p. 1.228) ‘Bhūtapubbaŋ, bhikkhave, sambahulā isayo sīlavanto kalyāņadhammā araññāyatane paņņakuţīsu sammanti. Atha kho, bhikkhave, sakko ca devānamindo vepacitti ca asurindo yena te isayo sīlavanto kalyāņadhammā tenupasankamiŋsu. Atha kho, bhikkhave, vepacitti asurindo paţaliyo upāhanā ārohitvā khaggaŋ olaggetvā chattena dhāriyamānena aggadvārena assamaŋ pavisitvā te isayo sīlavante kalyāņadhamme apabyāmato karitvā atikkami. Atha kho, bhikkhave, sakko devānamindo paţaliyo upāhanā orohitvā khaggaŋ aññesaŋ datvā chattaŋ apanāmetvā dvāreneva assamaŋ pavisitvā te isayo sīlavante kalyāņadhamme anuvātaŋ pañjaliko namassamāno aţţhāsi’. Atha kho, bhikkhave, te isayo sīlavanto kalyāņadhammā sakkaŋ devānamindaŋ gāthāya ajjhabhāsiŋsu–


‘Gandho isīnaŋ ciradikkhitānaŋ,


Kāyā cuto gacchati mālutena.


Ito paţikkamma sahassanetta,


Gandho isīnaŋ asuci devarājā’ ti.


‘Gandho isīnaŋ ciradikkhitānaŋ,


Kāyā cuto gacchatu mālutena,


Sucitrapupphaŋ sirasmiŋva mālaŋ.


Gandhaŋ etaŋ paţikankhāma bhante,


Na hettha devā paţikūlasaññino’ ti.

10. Samuddakasuttaŋ
256. Sāvatthiyaŋ. ‘Bhūtapubbaŋ, bhikkhave, sambahulā isayo sīlavanto kalyāņadhammā samuddatīre paņņakuţīsu sammanti. Tena kho pana samayena devāsurasangāmo samupabyūļho ahosi. Atha kho, bhikkhave, tesaŋ isīnaŋ sīlavantānaŋ kalyāņadhammānaŋ etadahosi – “dhammikā kho devā, adhammikā asurā. Siyāpi no asurato bhayaŋ. Yaŋnūna mayaŋ sambaraŋ asurindaŋ upasankamitvā (p. 1.229) abhayadakkhiņaŋ yāceyyāmā”’ ti. ‘Atha kho, bhikkhave, te isayo sīlavanto kalyāņadhammā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya evameva – samuddatīre paņņakuţīsu antarahitā sambarassa asurindassa sammukhe pāturahesuŋ. Atha kho, bhikkhave, te isayo sīlavanto kalyāņadhammā sambaraŋ asurindaŋ gāthāya ajjhabhāsiŋsu–


‘Isayo sambaraŋ pattā, yācanti abhayadakkhiņaŋ;


Kāmankaro hi te dātuŋ, bhayassa abhayassa vā’ ti.


‘Isīnaŋ abhayaŋ natthi, duţţhānaŋ sakkasevinaŋ;


Abhayaŋ yācamānānaŋ, bhayameva dadāmi vo’ ti.


‘Abhayaŋ yācamānānaŋ, bhayameva dadāsi no;


Paţiggaņhāma te etaŋ, akkhayaŋ hotu te bhayaŋ.


‘Yādisaŋ vapate bījaŋ, tādisaŋ harate phalaŋ;


Kalyāņakārī kalyāņaŋ, pāpakārī ca pāpakaŋ.


Pavuttaŋ tāta te bījaŋ, phalaŋ paccanubhossasī’ ti.

‘Atha kho, bhikkhave, te isayo sīlavanto kalyāņadhammā sambaraŋ asurindaŋ abhisapitvā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya evameva – sambarassa asurindassa sammukhe antarahitā samuddatīre paņņakuţīsu pāturahesuŋ. Atha kho, bhikkhave, sambaro asurindo tehi isīhi sīlavantehi kalyāņadhammehi abhisapito rattiyā sudaŋ tikkhattuŋ ubbijjī’ ti.

Paţhamo vaggo.

Tassuddānaŋ–

Suvīraŋ susīmañceva, dhajaggaŋ vepacittino;

Subhāsitaŋ jayañceva, kulāvakaŋ nadubbhiyaŋ.

Verocana asurindo, isayo araññakañceva.

Isayo ca samuddakāti.

2. Dutiyavaggo

1. Vatapadasuttaŋ
257. Sāvatthiyaŋ (p. 1.230) ‘Sakkassa, bhikkhave, devānamindassa pubbe manussabhūtassa satta vatapadāni samattāni samādinnāni ahesuŋ, yesaŋ samādinnattā sakko sakkattaŋ ajjhagā. Katamāni satta vatapadāni? Yāvajīvaŋ mātāpettibharo assaŋ, yāvajīvaŋ kule jeţţhāpacāyī assaŋ, yāvajīvaŋ saņhavāco assaŋ, yāvajīvaŋ apisuņavāco assaŋ, yāvajīvaŋ vigatamalamaccherena cetasā agāraŋ ajjhāvaseyyaŋ muttacāgo payatapāņi vossaggarato yācayogo dānasaŋvibhāgarato, yāvajīvaŋ saccavāco assaŋ, yāvajīvaŋ akkodhano assaŋ– sacepi me kodho uppajjeyya, khippameva naŋ paţivineyyan’ ti. ‘Sakkassa, bhikkhave, devānamindassa pubbe manussabhūtassa imāni satta vatapadāni samattāni samādinnāni ahesuŋ, yesaŋ samādinnattā sakko sakkattaŋ ajjhagā’ ti.


‘Mātāpettibharaŋ jantuŋ, kule jeţţhāpacāyinaŋ;


Saņhaŋ sakhilasambhāsaŋ, pesuņeyyappahāyinaŋ.


‘Maccheravinaye yuttaŋ, saccaŋ kodhābhibhuŋ naraŋ;


Taŋ ve devā tāvatiŋsā, āhu sappuriso itī’ ti.

2. Sakkanāmasuttaŋ
258. Sāvatthiyaŋ jetavane. Tatra kho bhagavā bhikkhū etadavoca– ‘sakko, bhikkhave, devānamindo pubbe manussabhūto samāno magho nāma māņavo ahosi, tasmā maghavāti vuccati.

‘Sakko, bhikkhave, devānamindo pubbe manussabhūto samāno pure dānaŋ adāsi, tasmā purindadoti vuccati.

‘Sakko, bhikkhave, devānamindo pubbe manussabhūto samāno sakkaccaŋ dānaŋ adāsi, tasmā sakkoti vuccati.

‘Sakko (p. 1.231) bhikkhave, devānamindo pubbe manussabhūto samāno āvasathaŋ adāsi, tasmā vāsavoti vuccati.

‘Sakko, bhikkhave, devānamindo sahassampi atthānaŋ muhuttena cinteti, tasmā sahassakkhoti vuccati.

‘Sakkassa, bhikkhave, devānamindassa sujā nāma asurakaññā pajāpati, tasmā sujampatīti vuccati.

‘Sakko, bhikkhave, devānamindo devānaŋ tāvatiŋsānaŋ issariyādhipaccaŋ rajjaŋ kāreti, tasmā devānamindoti vuccati.

‘Sakkassa bhikkhave devānamindassa pubbe manussabhūtassa satta vatapadāni samattāni samādinnāni ahesuŋ, yesaŋ samādinnattā sakko sakkattaŋ ajjhagā. Katamāni satta vatapadāni? Yāvajīvaŋ mātāpettibharo assaŋ, yāvajīvaŋ kule jeţţhāpacāyī assaŋ, yāvajīvaŋ saņhavāco assaŋ, yāvajīvaŋ apisuņavāco assaŋ, yāvajīvaŋ vigatamalamaccherena cetasā agāraŋ ajjhāvaseyyaŋ muttacāgo payatapāņi vossaggarato yācayogo dānasaŋvibhāgarato, yāvajīvaŋ saccavāco assaŋ, yāvajīvaŋ akkodhano assaŋ– sacepi me kodho uppajjeyya, khippameva naŋ paţivineyyan’ ti. ‘Sakkassa, bhikkhave, devānamindassa pubbe manussabhūtassa imāni satta vatapadāni samattāni samādinnāni ahesuŋ, yesaŋ samādinnattā sakko sakkattaŋ ajjhagā’ ti.


‘Mātāpettibharaŋ jantuŋ, kule jeţţhāpacāyinaŋ.


Saņhaŋ sakhilasambhāsaŋ, pesuņeyyappahāyinaŋ.


‘Maccheravinaye yuttaŋ, saccaŋ kodhābhibhuŋ naraŋ;


Taŋ ve devā tāvatiŋsā, āhu sappuriso itī’ ti.

3. Mahālisuttaŋ
259. Evaŋ me sutaŋ– ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho mahāli licchavī yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho mahāli licchavī bhagavantaŋ etadavoca–

‘Diţţho kho (p. 1.232) bhante, bhagavatā sakko devānamindo’ ti?

‘Diţţho kho me, mahāli, sakko devānamindo’ ti.

‘So hi nūna, bhante, sakkapatirūpako bhavissati. Duddaso hi, bhante, sakko devānamindo’ ti.

‘Sakkañca khvāhaŋ, mahāli, pajānāmi sakkakaraņe ca dhamme, yesaŋ dhammānaŋ samādinnattā sakko sakkattaŋ ajjhagā, tañca pajānāmi.

‘Sakko, mahāli, devānamindo pubbe manussabhūto samāno magho nāma māņavo ahosi, tasmā maghavāti vuccati.

‘Sakko, mahāli, devānamindo pubbe manussabhūto samāno sakkaccaŋ dānaŋ adāsi, tasmā sakkoti vuccati.

‘Sakko, mahāli, devānamindo pubbe manussabhūto samāno pure dānaŋ adāsi, tasmā purindadoti vuccati.

‘Sakko, mahāli, devānamindo pubbe manussabhūto samāno āvasathaŋ adāsi, tasmā vāsavoti vuccati.

‘Sakko, mahāli, devānamindo sahassampi atthānaŋ muhuttena cinteti, tasmā sahassakkhoti vuccati.

‘Sakkassa mahāli, devānamindassa sujā nāma asurakaññā pajāpati, tasmā sujampatīti vuccati.

‘Sakko, mahāli, devānamindo devānaŋ tāvatiŋsānaŋ issariyādhipaccaŋ rajjaŋ kāreti, tasmā devānamindoti vuccati.

‘Sakkassa, mahāli, devānamindassa pubbe manussabhūtassa satta vatapadāni samattāni samādinnāni ahesuŋ, yesaŋ samādinnattā sakko sakkattaŋ ajjhagā. Katamāni satta vatapadāni? Yāvajīvaŋ mātāpettibharo assaŋ, yāvajīvaŋ kule jeţţhāpacāyī assaŋ, yāvajīvaŋ saņhavāco assaŋ, yāvajīvaŋ apisuņavāco assaŋ, yāvajīvaŋ vigatamalamaccherena cetasā agāraŋ ajjhāvaseyyaŋ muttacāgo payatapāņi vossaggarato yācayogo dānasaŋvibhāgarato, yāvajīvaŋ saccavāco assaŋ, yāvajīvaŋ akkodhano assaŋ– sacepi me kodho uppajeyya, khippameva naŋ paţivineyyan’ ti. ‘Sakkassa, mahāli, devānamindassa pubbe manussabhūtassa imāni (p. 1.233) satta vatapadāni samattāni samādinnāni ahesuŋ, yesaŋ samādinnattā sakko sakkattaŋ ajjhagā’ ti.


‘Mātāpettibharaŋ jantuŋ, kule jeţţhāpacāyinaŋ;


Saņhaŋ sakhilasambhāsaŋ, pesuņeyyappahāyinaŋ.


‘Maccheravinaye yuttaŋ, saccaŋ kodhābhibhuŋ naraŋ;


Taŋ ve devā tāvatiŋsā, āhu sappuriso itī’ ti.

4. Daliddasuttaŋ
260. Ekaŋ samayaŋ bhagavā rājagahe viharati veļuvane kalandakanivāpe. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Bhūtapubbaŋ, bhikkhave, aññataro puriso imasmiŋyeva rājagahe manussadaliddo ahosi manussakapaņo manussavarāko. So tathāgatappavedite dhammavinaye saddhaŋ samādiyi, sīlaŋ samādiyi, sutaŋ samādiyi, cāgaŋ samādiyi, paññaŋ samādiyi. So tathāgatappavedite dhammavinaye saddhaŋ samādiyitvā sīlaŋ samādiyitvā sutaŋ samādiyitvā cāgaŋ samādiyitvā paññaŋ samādiyitvā kāyassa bhedā paraŋ maraņā sugatiŋ saggaŋ lokaŋ upapajji devānaŋ tāvatiŋsānaŋ sahabyataŋ. So aññe deve atirocati vaņņena ceva yasasā ca. Tatra sudaŋ, bhikkhave, devā tāvatiŋsā ujjhāyanti khiyyanti vipācenti– “acchariyaŋ vata bho, abbhutaŋ vata bho! Ayañhi devaputto pubbe manussabhūto samāno manussadaliddo ahosi manussakapaņo manussavarāko; so kāyassa bhedā paraŋ maraņā sugatiŋ saggaŋ lokaŋ upapanno devānaŋ tāvatiŋsānaŋ sahabyataŋ. So aññe deve atirocati vaņņena ceva yasasā cā”’ ti.

‘Atha kho, bhikkhave, sakko devānamindo deve tāvatiŋse āmantesi– “mā kho tumhe, mārisā, etassa devaputtassa ujjhāyittha. Eso kho, mārisā, devaputto pubbe manussabhūto samāno tathāgatappavedite (p. 1.234) dhammavinaye saddhaŋ samādiyi, sīlaŋ samādiyi, sutaŋ samādiyi, cāgaŋ samādiyi, paññaŋ samādiyi. So tathāgatappavedite dhammavinaye saddhaŋ samādiyitvā sīlaŋ samādiyitvā sutaŋ samādiyitvā cāgaŋ samādiyitvā paññaŋ samādiyitvā kāyassa bhedā paraŋ maraņā sugatiŋ saggaŋ lokaŋ upapanno devānaŋ tāvatiŋsānaŋ sahabyataŋ So aññe deve atirocati vaņņena ceva yasasā cā”’ ti. Atha kho, bhikkhave, sakko devānamindo deve tāvatiŋse anunayamāno tāyaŋ velāyaŋ imā gāthāyo abhāsi–


‘Yassa saddhā tathāgate, acalā suppatiţţhitā;


Sīlañca yassa kalyāņaŋ, ariyakantaŋ pasaŋsitaŋ.


‘Sanghe pasādo yassatthi, ujubhūtañca dassanaŋ;


Adaliddoti taŋ āhu, amoghaŋ tassa jīvitaŋ.


‘Tasmā saddhañca sīlañca, pasādaŋ dhammadassanaŋ;


Anuyuñjetha medhāvī, saraŋ buddhāna sāsanan’ ti.

5. Rāmaņeyyakasuttaŋ
261. Sāvatthiyaŋ jetavane. Atha kho sakko devānamindo yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhito kho sakko devānamindo bhagavantaŋ etadavoca– ‘kiŋ nu kho, bhante, bhūmirāmaņeyyakan’ ti?


‘Ārāmacetyā vanacetyā, pokkharañño sunimmitā.


Manussarāmaņeyyassa, kalaŋ nāgghanti soļasiŋ.


‘Gāme vā yadi vāraññe, ninne vā yadi vā thale;


Yattha arahanto viharanti, taŋ bhūmirāmaņeyyakan’ ti.

6. Yajamānasuttaŋ
262. Ekaŋ samayaŋ bhagavā rājagahe viharati gijjhakūţe pabbate. Atha kho sakko devānamindo yena bhagavā tenupasankami; upasankamitvā bhagavantaŋ (p. 1.235) abhivādetvā ekamantaŋ aţţhāsi. Ekamantaŋ ţhito kho sakko devānamindo bhagavantaŋ gāthāya ajjhabhāsi –


‘Yajamānānaŋ manussānaŋ, puññapekkhāna pāņinaŋ;


Karotaŋ opadhikaŋ puññaŋ, kattha dinnaŋ mahapphalan’ ti.


‘Cattāro ca paţipannā, cattāro ca phale ţhitā;


Esa sangho ujubhūto, paññāsīlasamāhito.


‘Yajamānānaŋ manussānaŋ, puññapekkhāna pāņinaŋ;


Karotaŋ opadhikaŋ puññaŋ, sanghe dinnaŋ mahapphalan’ ti.

7. Buddhavandanāsuttaŋ
263. Sāvatthiyaŋ jetavane. Tena kho pana samayena bhagavā divāvihāragato hoti paţisallīno. Atha kho sakko ca devānamindo brahmā ca sahampati yena bhagavā tenupasankamiŋsu; upasankamitvā paccekaŋ dvārabāhaŋ nissāya aţţhaŋsu. Atha kho sakko devānamindo bhagavato santike imaŋ gāthaŋ abhāsi–


‘Uţţhehi vīra vijitasangāma,


Pannabhāra anaņa vicara loke.


Cittañca te suvimuttaŋ,


Cando yathā pannarasāya rattin’ ti.

‘Na kho, devānaminda, tathāgatā evaŋ vanditabbā. Evañca kho, devānaminda, tathāgatā vanditabbā–


‘Uţţhehi vīra vijitasangāma,


Satthavāha anaņa vicara loke.


Desassu bhagavā dhammaŋ,


Aññātāro bhavissantī’ ti.

8. Gahaţţhavandanāsuttaŋ
264. Sāvatthiyaŋ. Tatra …pe… etadavoca– ‘bhūtapubbaŋ, bhikkhave, sakko devānamindo mātaliŋ sangāhakaŋ āmantesi– “yojehi, samma mātali, sahassayuttaŋ (p. 1.236) ājaññarathaŋ. Uyyānabhūmiŋ gacchāma subhūmiŋ dassanāyā” ti. “Evaŋ bhaddantavā” ti kho, bhikkhave, mātali sangāhako sakkassa devānamindassa paţissutvā sahassayuttaŋ ājaññarathaŋ yojetvā sakkassa devānamindassa paţivedesi– “yutto kho te, mārisa, sahassayutto ājaññaratho. Yassa dāni kālaŋ maññasī”’ ti. Atha kho, bhikkhave, sakko devānamindo vejayantapāsādā orohanto añjaliŋ katvā sudaŋ puthuddisā namassati. Atha kho, bhikkhave, mātali sangāhako sakkaŋ devānamindaŋ gāthāya ajjhabhāsi–


‘Taŋ namassanti tevijjā, sabbe bhummā ca khattiyā;


Cattāro ca mahārājā, tidasā ca yasassino.


Atha ko nāma so yakkho, yaŋ tvaŋ sakka namassasī’ ti.


‘Maŋ namassanti tevijjā, sabbe bhummā ca khattiyā;


Cattāro ca mahārājā, tidasā ca yasassino.


‘Ahañca sīlasampanne, cirarattasamāhite;


Sammāpabbajite vande, brahmacariyaparāyane.


‘Ye gahaţţhā puññakarā, sīlavanto upāsakā;


Dhammena dāraŋ posenti, te namassāmi mātalī’ ti.


‘Seţţhā hi kira lokasmiŋ, ye tvaŋ sakka namassasi;


Ahampi te namassāmi, ye namassasi vāsavā’ ti.


‘Idaŋ vatvāna maghavā, devarājā sujampati;


Puthuddisā namassitvā, pamukho rathamāruhī’ ti.

9. Satthāravandanāsuttaŋ
265. Sāvatthiyaŋ jetavane. ‘Bhūtapubbaŋ, bhikkhave, sakko devānamindo mātaliŋ sangāhakaŋ āmantesi– “yojehi, samma mātali, sahassayuttaŋ ājaññarathaŋ, uyyānabhūmiŋ gacchāma subhūmiŋ dassanāyā” ti. “Evaŋ bhaddantavā” ti kho, bhikkhave, mātali sangāhako sakkassa devānamindassa paţissutvā (p. 1.237) sahassayuttaŋ ājaññarathaŋ yojetvā sakkassa devānamindassa paţivedesi “yutto kho te, mārisa, sahassayutto ājaññaratho. Yassa dāni kālaŋ maññasī”’ ti. Atha kho, bhikkhave, sakko devānamindo vejayantapāsādā orohanto añjaliŋ katvā sudaŋ bhagavantaŋ namassati. Atha kho, bhikkhave, mātali sangāhako sakkaŋ devānamindaŋ gāthāya ajjhabhāsi–


‘Yañhi devā manussā ca, taŋ namassanti vāsava;


Atha ko nāma so yakkho, yaŋ tvaŋ sakka namassasī’ ti.


‘Yo idha sammāsambuddho, asmiŋ loke sadevake;


Anomanāmaŋ satthāraŋ, taŋ namassāmi mātali.


‘Yesaŋ rāgo ca doso ca, avijjā ca virājitā;


Khīņāsavā arahanto, te namassāmi mātali.


‘Ye rāgadosavinayā, avijjāsamatikkamā;


Sekkhā apacayārāmā, appamattānusikkhare.


Te namassāmi mātalī’ ti.


‘Seţţhā hi kira lokasmiŋ, ye tvaŋ sakka namassasi;


Ahampi te namassāmi, ye namassasi vāsavā’ ti.


‘Idaŋ vatvāna maghavā, devarājā sujampati;


Bhagavantaŋ namassitvā, pamukho rathamāruhī’ ti.

10. Sanghavandanāsuttaŋ
266. Sāvatthiyaŋ jetavane. Tatra kho …pe… etadavoca– ‘bhūtapubbaŋ, bhikkhave, sakko devānamindo mātaliŋ sangāhakaŋ āmantesi– “yojehi, samma mātali, sahassayuttaŋ ājaññarathaŋ uyyānabhūmiŋ gacchāma subhūmiŋ dassanāyā” ti. “Evaŋ bhaddantavā” ti kho, bhikkhave, mātali sangāhako sakkassa devānamindassa paţissutvā, sahassayuttaŋ ājaññarathaŋ yojetvā sakkassa devānamindassa paţivedesi– “yutto kho te, mārisa, sahassayutto ājaññaratho, yassa dāni kālaŋ maññasī”’ ti. Atha kho, bhikkhave (p. 1.238) sakko devānamindo vejayantapāsādā orohanto añjaliŋ katvā sudaŋ bhikkhusanghaŋ namassati. Atha kho, bhikkhave, mātali sangāhako sakkaŋ devānamindaŋ gāthāya ajjhabhāsi–


‘Tañhi ete namasseyyuŋ, pūtidehasayā narā;


Nimuggā kuņapamhete, khuppipāsasamappitā.


‘Kiŋ nu tesaŋ pihayasi, anāgārāna vāsava;


Ācāraŋ isinaŋ brūhi, taŋ suņoma vaco tavā’ ti.


‘Etaŋ tesaŋ pihayāmi, anāgārāna mātali;


Yamhā gāmā pakkamanti, anapekkhā vajanti te.


‘Na tesaŋ koţţhe openti, na kumbhi na kaļopiyaŋ .


Paraniţţhitamesānā, tena yāpenti subbatā.


‘Sumantamantino dhīrā, tuņhībhūtā samañcarā;


Devā viruddhā asurehi, puthu maccā ca mātali.


‘Aviruddhā viruddhesu, attadaņđesu nibbutā;


Sādānesu anādānā, te namassāmi mātalī’ ti.


‘Seţţhā hi kira lokasmiŋ, ye tvaŋ sakka namassasi;


Ahampi te namassāmi, ye namassasi vāsavā’ ti.


‘Idaŋ vatvāna maghavā, devarājā sujampati;


Bhikkhusanghaŋ namassitvā, pamukho rathamāruhī’ ti.

Dutiyo vaggo.

Tassuddānaŋ–

Devā pana tayo vuttā, daliddañca rāmaņeyyakaŋ;

Yajamānañca vandanā, tayo sakkanamassanāti.

3. Tatiyavaggo

1. Chetvāsuttaŋ
267. Sāvatthiyaŋ (p. 1.239) jetavane. Atha kho sakko devānamindo yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhito kho sakko devānamindo bhagavantaŋ gāthāya ajjhabhāsi–


‘Kiŋsu chetvā sukhaŋ seti, kiŋsu chetvā na socati;


Kissassu ekadhammassa, vadhaŋ rocesi gotamā’ ti.


‘Kodhaŋ chetvā sukhaŋ seti, kodhaŋ chetvā na socati;


Kodhassa visamūlassa, madhuraggassa vāsava.


Vadhaŋ ariyā pasaŋsanti, tañhi chetvā na socatī’ ti.

2. Dubbaņņiyasuttaŋ
268. Sāvatthiyaŋ jetavane. Tatra kho …pe… etadavoca– ‘bhūtapubbaŋ, bhikkhave, aññataro yakkho dubbaņņo okoţimako sakkassa devānamindassa āsane nisinno ahosi. Tatra sudaŋ, bhikkhave, devā tāvatiŋsā ujjhāyanti khiyyanti vipācenti– “acchariyaŋ vata bho, abbhutaŋ vata, bho! Ayaŋ yakkho dubbaņņo okoţimako sakkassa devānamindassa āsane nisinno”’ ti! Yathā yathā kho, bhikkhave, devā tāvatiŋsā ujjhāyanti khiyyanti vipācenti, tathā tathā so yakkho abhirūpataro ceva hoti dassanīyataro ca pāsādikataro ca.

‘Atha kho, bhikkhave, devā tāvatiŋsā yena sakko devānamindo tenupasankamiŋsu; upasankamitvā sakkaŋ devānamindaŋ etadavocuŋ– “idha te, mārisa, aññataro yakkho dubbaņņo okoţimako sakkassa devānamindassa āsane nisinno. Tatra sudaŋ, mārisa, devā tāvatiŋsā ujjhāyanti khiyyanti vipācenti– acchariyaŋ vata, bho, abbhutaŋ vata, bho! Ayaŋ yakkho dubbaņņo okoţimako sakkassa devānamindassa āsane nisinnoti. Yathā yathā kho, mārisa, devā ujjhāyanti khiyyanti vipācenti, tathā tathā so yakkho abhirūpataro ceva hoti dassanīyataro (p. 1.240) ca pāsādikataro cāti. So hi nūna, mārisa, kodhabhakkho yakkho bhavissatī”’ ti.

‘Atha kho, bhikkhave, sakko devānamindo yena so kodhabhakkho yakkho tenupasankami; upasankamitvā ekaŋsaŋ uttarāsangaŋ karitvā dakkhiņajāņumaņđalaŋ pathaviyaŋ nihantvā yena so kodhabhakkho yakkho tenañjaliŋ paņāmetvā tikkhattuŋ nāmaŋ sāveti– “sakkohaŋ mārisa, devānamindo, sakkohaŋ, mārisa, devānamindo” ti. Yathā yathā kho, bhikkhave, sakko devānamindo nāmaŋ sāvesi, tathā tathā so yakkho dubbaņņataro ceva ahosi okoţimakataro ca. Dubbaņņataro ceva hutvā okoţimakataro ca tatthevantaradhāyī’ ti. Atha kho, bhikkhave, sakko devānamindo sake āsane nisīditvā deve tāvatiŋse anunayamāno tāyaŋ velāyaŋ imā gāthāyo abhāsi–


‘Na sūpahatacittomhi, nāvattena suvānayo;


Na vo cirāhaŋ kujjhāmi, kodho mayi nāvatiţţhati.


‘Kuddhāhaŋ na pharusaŋ brūmi, na ca dhammāni kittaye;


Sanniggaņhāmi attānaŋ, sampassaŋ atthamattano’ ti.

3. Sambarimāyāsuttaŋ
269. Sāvatthiyaŋ …pe… bhagavā etadavoca– ‘bhūtapubbaŋ, bhikkhave, vepacitti asurindo ābādhiko ahosi dukkhito bāļhagilāno. Atha kho bhikkhave, sakko devānamindo yena vepacitti asurindo tenupasankami gilānapucchako. Addasā kho, bhikkhave, vepacitti asurindo sakkaŋ devānamindaŋ dūratova āgacchantaŋ. Disvāna sakkaŋ devānamindaŋ etadavoca– “ tikiccha maŋ devānamindā” ti. “Vācehi maŋ, vepacitti, sambarimāyan” ti. “Na tāvāhaŋ vācemi, yāvāhaŋ, mārisa, asure paţipucchāmī”’ ti. ‘Atha kho, bhikkhave, vepacitti asurindo asure paţipucchi– “vācemahaŋ, mārisā, sakkaŋ devānamindaŋ sambarimāyan” ti? “Mā kho tvaŋ, mārisa, vācesi sakkaŋ devānamindaŋ sambarimāyan”’ ti. Atha kho, bhikkhave, vepacitti asurindo sakkaŋ devānamindaŋ gāthāya ajjhabhāsi–


‘Māyāvī (p. 1.241) maghavā sakka, devarāja sujampati;


Upeti nirayaŋ ghoraŋ, sambarova sataŋ saman’ ti.

4. Accayasuttaŋ
270. Sāvatthiyaŋ …pe… ārāme. Tena kho pana samayena dve bhikkhū sampayojesuŋ. Tatreko bhikkhu accasarā. Atha kho so bhikkhu tassa bhikkhuno santike accayaŋ accayato deseti; so bhikkhu nappaţiggaņhāti. Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ – ‘idha, bhante, dve bhikkhū sampayojesuŋ, tatreko bhikkhu accasarā Atha kho so, bhante, bhikkhu tassa bhikkhuno santike accayaŋ accayato deseti, so bhikkhu nappaţiggaņhātī’ ti.

‘Dveme, bhikkhave, bālā. Yo ca accayaŋ accayato na passati, yo ca accayaŋ desentassa yathādhammaŋ nappaţiggaņhā’ ti– ime kho, bhikkhave, dve bālā. ‘Dveme, bhikkhave, paņđitā. Yo ca accayaŋ accayato passati, yo ca accayaŋ desentassa yathādhammaŋ paţiggaņhā’ ti– ime kho, bhikkhave, dve paņđitā.

‘Bhūtapubbaŋ bhikkhave, sakko devānamindo sudhammāyaŋ sabhāyaŋ deve tāvatiŋse anunayamāno tāyaŋ velāyaŋ imaŋ gāthaŋ abhāsi–


‘Kodho vo vasamāyātu, mā ca mittehi vo jarā.


Agarahiyaŋ mā garahittha, mā ca bhāsittha pesuņaŋ;


Atha pāpajanaŋ kodho, pabbatovābhimaddatī’ ti.

5. Akkodhasuttaŋ
271. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū …pe… bhagavā etadavoca– ‘bhūtapubbaŋ, bhikkhave, sakko devānamindo sudhammāyaŋ sabhāyaŋ deve tāvatiŋse anunayamāno tāyaŋ velāyaŋ imaŋ gāthaŋ abhāsi–


‘Mā (p. 1.242) vo kodho ajjhabhavi, mā ca kujjhittha kujjhataŋ.


Akkodho avihiŋsā ca, ariyesu ca paţipadā .


Atha pāpajanaŋ kodho, pabbatovābhimaddatī’ ti.

Tatiyo vaggo.

Tassuddānaŋ

Chetvā dubbaņņiyamāyā, accayena akodhano;

Desitaŋ buddhaseţţhena, idañhi sakkapañcakanti.

Sakkasaŋyuttaŋ samattaŋ.

Sagāthāvaggo paţhamo.

Tassuddānaŋ–

Devatā devaputto ca, rājā māro ca bhikkhunī;

Brahmā brāhmaņa vangīso, vanayakkhena vāsavoti.

Sagāthāvaggasaŋyuttapāļi niţţhitā.

